
Матэрыялы і дакументы 



АД УКЛАДАЛЬНІКА 
 

Выданне матэрыялаў Трэцяга з’езда беларусаў свету ўдалося 
ажыццявіць толькі праз тры гады, але мы добра памятаем гэты 
сусветны форум, бо і сёння кіруемся ў сваёй дзейнасці яго рашэннямі. 
З’езд праходзіў у складаных грамадска-палітычных варунках пры 
далёка неадназначным стаўленні дзяржавы да самой падзеі. Пра гэта 
дакладна распавядае тагачасны прэзідэнт МГА «ЗБС «Бацькаўшчына» 
Радзім Гарэцкі ў сваёй прадмове, пра гэта сведчаць і выступленні 
дэлегатаў і гасцей форума. Трэці з’езд з’явіўся яшчэ і пэўным 
выпрабаваннем для МГА «ЗБС «Бацькаўшчына», таму што 
арганізацыя з 1999 г. перажывала пэўны ўнутраны крызіс, што не 
магло не адбіцца на стасунках з беларускімі асяродкамі за мяжой. Але 
«Бацькаўшчына» паказала сваю жыццяздольнасць і запатрабаванасць 
— з’езд сабраў прадстаўнікоў беларускіх арганізацый з 18 краін свету, 
што было пэўным знакам даверу да арганізацыі і яе дзейнасці. Дзякуй 
яшчэ раз усім, хто падтрымаў нас у тыя складаныя часы. 

Дагэтуль не былі выдадзены і матэрыялы Другога з’езда 
беларусаў свету, які праходзіў у Мінску ў 1997 г. Той час быў 
«шокавым» для беларускай дыяспары. Складанасці ў правядзенні 
з’езда выкліканы не толькі сітуацыяй, якая склалася ў самой краіне, 
але і тым, што частка беларускіх асяродкаў замежжа адмовілася 
даслаць сваіх прадстаўнікоў на форум у знак пратэсту супраць 
палітыкі, якую праводзілі ўлады Беларусі. Ацэнка грамадска-
палітычнай сітуацыі ў краіне напярэдадні з’езда, апісанне ўмоў яго 
правядзення даюцца ў «Пасляслоўі» Радзіма Гарэцкага ў раздзеле 
«Дадатак». На жаль, не ўдалося захаваць у поўным аб’ёме матэрыялы 
Другога з’езда. Таму просім прабачэння ў тых выступоўцаў, чые 
даклады мы не апублікавалі. Недахоп матэрыялаў паўплываў таксама 
і на паслядоўнасць выступаў, і хаця мы імкнуліся захаваць 
храналогію, гэта не заўсёды атрымлівалася. 

Рыхтуючы матэрыялы з’ездаў, рэдакцыйная рада імкнулася не 
толькі падаць факты, лічбы і дакументы, але і атмасферу, якая 
панавала на форумах. Дзеля гэтага ў адпаведных момантах, калі зала 
бурна рэагавала на словы выступоўцаў, мы зрабілі адпаведныя 
рэмаркі ў тэксце. 

Рэдакцыйная рада вырашыла падаць матэрыялы з’ездаў не ў 
выглядзе стэнаграмы, а па тэматычных разделах, што робіць 
карыстанне кнігай больш зручным. Кніга падзелена на наступныя 
раздзелы: «Вітанні» (у матэрыялах Другога з’езда мы не выносілі 
вітанні ў асобны раздзел з-за невялікай колькасці апошніх), «Даклады» 



(асноўныя даклады па тэме з’езда і справаздачны даклад старшыні 
рады), «Выступленні» (выступленні дэлегатаў і гасцей з’езда), 
«Выніковыя дакументы» (спісы абраных на з’ездзе органаў 
кіраўніцтва, выніковыя дакументы з’езда), «Дадатак» (артыкулы і 
інтэрв’ю ў прэсе і іншая інфармацыя, якая сведчыць пра грамадска-
палітычную сітуацыю ў краіне напярэдадні з’ездаў, адносіны 
грамадскасці і дзяржавы да гэтай падзеі). 

На заканчэнне лічым неабходным сказаць наступнае. За 
пройдзены час МГА «ЗБС «Бацькаўшчына» здзейсніла багата 
культурна-асветных і грамадскіх праектаў. Але самае галоўнае — 
наша аб’яднанне папаўняецца новымі сябрамі і аднадумцамі. 
Спадзяемся, што да Чацвёртага з’езда беларусаў свету, які мае 
адбыцца ў 2005 г., беларусы ў замежжы і на Радзіме падыдуць яшчэ 
больш згуртаванымі, бо разам нам трэба вырашыць шмат задач па 
адбудове рэальнай незалежнасці і суверэнітэту Беларусі, умацаванні 
беларускай прысутнасці ў свеце. 



Другі з’езд беларусаў свету  
 

«Праблемы захавання 
беларускай прысутнасці ў 

свеце» 
 

26– 27 ліпеня 1997 г. 
г. Мінск 



Прысутнічалі: 
123 дэлегаты і 111 гасцей з Аўстраліі, Бельгіі, Вялікабрытаніі, 

Германіі, ЗША, Італіі, Канады, Кыргызстана, Латвіі, Літвы, Малдовы, 
Польшчы, Расіі, Украіны, Францыі, Чэхіі, Эстоніі. 

• 64 дэлегаты і 388 гасцей з Беларусі. 
Сярод гасцей: 
• прадстаўнікі дыпламатычнага корпуса, акрэдытаваныя ў 

Беларусі; 
• прадстаўнікі Міністэрства культуры, Міністэрства адукацыі, 

Міністэрства замежных спраў, Дзяржаўнага камітэта па справах 
рэлігій і нацыянальнасцяў. 

На з’езд былі акрэдытаваны 63 прадстаўнікі прэсы. 



Рэгламент другога з’езда беларусаў свету 
25-28 ліпеня 1997 г. 

 
25 ліпеня (пятніца) 

— заезд удзельнікаў з’езда. 
16.00 — пасяджэнне Вялікай рады ЗБС «Бацькаўшчына» (вул. 

Рэвалюцыйная, 15). 
18.00 — паэтычная вечарына. 

26 ліпеня (субота) 
8.30-10.00 — рэгістрацыя ўдзельнікаў з’езда. 
Пленарнае пасяджэнне ўдзельнікаў з’езда 
10.00 — адкрыццё з’езда (уступнае слова, ушанаванне памяці). 
10.30 — выбары рабочых органаў, зацвярджэнне парадку з’езда. 
11.00-11.40 — даклад па асноўнай тэме з’езда «Праблемы 

захавання беларускай прысутнасці ў свеце», 
дакладчык — Радзім Гарэцкі, прэзідэнт ЗБС «Бацькаўшчына»; 
выступленні: 
11.40-12.00 — Аляксандр Арцішэўскі, Мінская рэгіянальная 

арганізацыя ЗБС «Бацькаўшчына». 
12.00-12.20 — Васіль Еўдакімаў, Згуртаванне беларусаў у 

Вялікай Брытаніі. 
12.20-12.40 — перапынак. 
12.40-14.00 — выступленні прадстаўнікоў дзяржаўных 

структураў, прывітанні з’езду. 
14.00-15.00 — перапынак на абед. 
15.00-15.15 — даклад Мандатнай камісіі. 
15.15-15.40 — справаздачны даклад старшыні рады ЗБС 

«Бацькаўшчына» Ганны Сурмач. 
15.40-17.15 — выступленні ўдзельнікаў з’езда (па 5-7 хв.). 
17.15-17.30 — віншаванне беларускіх татараў з нагоды 600-

гадовага юбілею пасялення ў Вялікім княстве Літоўскім. 
17.30-18.00 — перапынак, пасяджэнне Рэдакцыйнай камісіі 

з’езда. 
18.00-20.00 — канцэртная праграма. 

27 ліпеня (нядзеля) 
9.00-10.00 — ускладанне кветак да помніка Янку Купалу (парк 

імя Я. Купалы). 
Прадаўжэнне пленарнага пасяджэння 
10.00-12.00 — выступленні ўдзельнікаў з’езда (па 5-7 хв.). 
12.00-12.15 — перапынак. 
12.15-12.30 — шанаванне юбіляраў 1997 года. 



12.30-13.15 — прадаўжэнне выступленняў. 
13.15-14.00 — прыняцце выніковых дакументаў. 
14.00-15.00 — перапынак на абед. 
Пленарнае пасяджэнне дэлегатаў з’езда 
15.00-15.15 — даклад Рэвізійнай камісіі. 
15.15-16.30 — выбары кіруючых органаў ЗБС. 
16.30-17.00 — пасяджэнне абранай рады. 
Для гасцей з’езда 
15.00-17.00 — прэзентацыя кніг Я. Запрудніка, Я. Чыквіна, 

зборніка «Скарыніч», «Кантакты і дыялогі». 
Заключнае пленарнае пасяджэнне ўдзельнікаў з’езда 
17.00-18.00 — абвяшчэнне вынікаў выбараў кіруючых органаў 

ЗБС, прыём у ганаровыя сябры ЗБС, заключныя выступленні. 
18.00-18.30 — прэс-канферэнцыя па выніках з’езда. 
18.30 — вечарына «Беларуская гаспадыня». 

28 ліпеня (панядзелак) 
9.00 — сустрэча ў сядзібе ЗБС новага кіраўніцтва «Бацькаў-

шчыны» з удзельнікамі з’езда (вул. Рэвалюцыйная, 15), сустрэчы ў 
міністэрствах і ведамствах Рэспублікі Беларусь, сустрэча ў Беларускім 
таварыстве дружбы і культурнай сувязі з замежнымі краінамі (вул. 
Захарава, 28). 

11.00 — экскурсійная паездка ў Мір, Наваградак, Стоўбцы 
(ад’езд ад сядзібы ЗБС «Бацькаўшчына»). 



Даклады 
 

Радзім Гарэцкі 
(акадэмік НАНБ, замежны член РАН, доктар геолага-

мінералагічных навук, прафесар, прэзідэнт МГА "ЗБС 
"Бацькаўшчына". Беларусь) 

 
Паводле бясспрэчных гістарычных фактаў, Беларусь 

прысутнічае ў свеце звыш тысячы гадоў. «Аповесць мінулых гадоў» 
зафіксавала першае дзяржаўнае ўтварэнне нашых продкаў — 
крывічоў — Полацкую воласць — пад 962 годам. Першае летапіснае 
паведамленне пра самастойныя княствы крывічоў і дрыгавічоў — 
Полацкае і Тураўскае — пазначана 980 годам. У эпоху свайго росквіту 
(Х—ХІ стст.) Полацкае княства за Усяславам Чарадзеем (1044-1101) 
аб’яднала паўночна-ўсходнюю і цэнтральную тэрыторыі сучаснай 
Беларусі з гарадамі Полацк, Віцебск, Друцк, Браслаў, Менск, Орша, 
пранікла на заходнім напрамку ў летапісную Літву, па Дзвіне мела 
выхад да Балтыйскага мора. Тады ж Тураўскае княства набыло 
незалежнасць ад Кіева і аб’яднала паўднёва-заходнія беларускія землі 
з гарадамі Тураў, Пінск, Брэст і інш. 

З самага пачатку старажытная Беларусь аказалася на 
скрыжаванні транс’еўрапейскіх шляхоў, дзе сутыкнуліся 
геапалітычныя інтарэсы суседзяў, схільных да экстэнсіўнага 
пашырэння сваёй тэрыторыі (імперскі сіндром). Спачатку гэта была 
вось з поўначы на поўдзень («шлях з варагаў у грэкі»), якая перасякала 
Усходнюю Еўропу і ў пэўным сэнсе далучала яе шматэтнічных 
насельнікаў да двух рэгіёнаў цывілізацыі — Рыма і Візантыі. За восем 
гадоў да хрышчэння Русі яе будучы хрысціцель — кіеўскі князь 
Уладзімір пасля няўдалай спробы далучыць Полаччыну праз 
дынастычны саюз на пэўны перыяд падавіў яе метадам генацыду 
(знішчыў эліту і паланіў патэнцыяльных ваяроў). Пазней яшчэ больш 
жорстка ягоны нашчадак Уладзімір Манамах расправіўся з Менскам. 

Такім чынам, ужо ў Х-ХІ стагоддзях завязаліся вузлы 
гістарычнага лёсу беларусаў: ім выпала, як той міфічнай птушцы 
Фенікс, уваскрасаць кожны раз з уласнага попелу для новага жыцця. 

Пасля распаду Кіеўскай Русі, захопу яе татара-манголамі, 
узмацнення паўночна-ўсходняй Русі з цэнтрам у Маскве, асабліва 
пасля падзення Візантыйскай імперыі, асноўныя падзеі беларускай 
гісторыі перайшлі на вось усход — захад. Спачатку перавагу ў 
геапалітычным спаборніцтве за ўсходнееўрапейскі рэгіён мела Вялікае 



княства Літоўскае (ВКЛ) па сваіх этнічных і культурных дамінантах — 
Беларуска-Літоўская дзяржава. Пры вялікіх князях Альгердзе (1341-
1377) і Вітаўце (1392-1430) ВКЛ вызваліла Украіну ад татара-
мангольскіх заваёўнікаў. Большая частка Украіны і цяперашняя 
Заходняя Расія ад Клязьмы ўвайшлі ў склад Беларуска-Літоўскай 
дзяржавы. На захадзе пасля Грунвальдскай бітвы (1410) Тэўтонскі 
ордэн, які панаваў у Прыбалтыцы, паступова занепадаў і ў другой 
палове ХV стагоддзя прызнаў сябе васалам ВКЛ, якое заняло 
дамінуючае становішча ва Усходняй Еўропе, мела выхад у Чорнае і 
Балтыйскае моры. 

Аднак пасля канчатковага вызвалення ад Залатой Арды (1480) 
Маскоўскае княства, падпарадкаваўшы сабе Наўгародскую, 
Цвярскую і іншыя землі сучаснай Расіі, у саюзе з Крымскім ханствам 
пачало няспынны націск на захад. Люблінская унія з Польшчай і 
ўтварэнне федэратыўнай Рэчы Паспалітай (1569) амаль на стагоддзе 
стабілізавалі геапалітычнае становішча ВКЛ за кошт абмежавання яго 
суверэнітэту. У гады так званай Расійскай смуты (1603-1613) бела-
руска-літоўская дыпламатыя паспрабавала расшырыць федэрацыю, 
уключыўшы ў яе Маскоўскую Русь (Расію) і забяспечыўшы Вялікаму 
княству Літоўскаму геапалітычную перавагу. Гэта была апошняя 
спроба нейтралізаваць імперскі націск з боку Масквы. У выніку 
вайны Русі з ВКЛ (1654-1667) Беларусь страціла палову свайго 
насельніцтва забітымі, памерлымі ад голаду і эпідэмій і ўзятых у 
палон, рассеяных па прасторах Русі. Гэта была першая дэмаграфічная 
катастрофа. Яе другі вынік — страта беларусамі апусцелых у гады 
вайны гарадоў, заселеных пазней іншымі этнічнымі групамі. 

У гады Паўночнай вайны (1700-1721), эпіцэнтр якой зноў быў на 
шматпакутнай Беларусі, гэтыя дэструктыўныя працэсы — разбурэнне 
этнічнага ядра беларускай дзяржавы і раскіданне яе эліты — зноў 
паўтарыліся. Урэшце, разбор Рэчы Паспалітай у 1772-1795 гадах 
зліквідаваў рэшткі дзяржаўнасці беларусаў, літоўцаў і ўкраінцаў. 
Толькі палякі да паўстанняў 1831 і 1863 гадоў захавалі некаторыя 
прыкметы рэгіянальнай і культурнай аўтаноміі. 

Да Кастрычніцкай рэвалюцыі 1917 года царызм і пануючыя 
класы Расійскай імперыі праводзілі жорсткую палітыку этнацыду 
беларускага народа — падаўлялі спробы яго дзяржаўнага і 
нацыянальна-культурнага адраджэння. Усе інстытуты Расіі — армія, 
школа, адміністрацыя, царква, прэса, эканамічная палітыка — 
служылі сродкамі татальнай дэнацыяналізацыі так званых «меньших 
братьев» сваіх. Інтэнсіўна выкарыстоўваючы эканамічныя, людскія, 
ваенныя і іншыя рэсурсы Беларусі, царская Расія за 150 гадоў свайго 



панавання тут не дазволіла адкрыць ні адной беларускай школы, 
нават пачатковай, не гаворачы ўжо пра універсітэт. 

І ўсё ж ні прапольскай Рэчы Паспалітай з канца ХVI да ХIХ 
стагоддзя, ні царскай Расіі не ўдалася татальная дэнацыяналізацыя 
Беларусі. Пад паланізацыю і русіфікацыю падпала значная частка 
пануючых класаў і чыноўніцтва, функцыянальныя сферы культуры 
(школа, прэса, кнігадрукаванне і інш.), сфера дзяржаўнага і 
эканамічнага кіравання, войска, паліцыя, мясцовае самакіраванне. 
Этнічнае ядро нацыі, найперш сялянства, было слаба інтэгравана ў 
сістэмы пануючай улады і культуры. Яно няспынна спараджала 
нацыянальную эліту — духоўных лідэраў нацыянальна-вызваленчага 
руху і культурна-нацыянальнага адраджэння — носьбітаў 
нацыянальнай ідэі і барацьбітоў за яе рэалізацыю ў жыццё. 

Нацыянальная ідэя выспявала спакваля, пачынаючы ад Ф. 
Скарыны і Л. Сапегі, зарунела ў асяроддзі нацыянальнай эліты ХІХ 
стагоддзя (К. Каліноўскі, Ф. Багушэвіч), абгрунтавалася і сцвердзілася 
ў беларускай культуры «нашаніўскага» перыяду (1906-1915), урэшце 
рэалізавалася ў акце абвяшчэння і ў творча-дзяржаўнай дзейнасці 
Беларускай Народнай Рэспублікі (1918-1920). З гэтым не магла не 
лічыцца перамогшая ў 1917 годзе бальшавіцка-савецкая ўлада і 
створаны ў 1922 годзе Савецкі Саюз. Пачала праводзіцца 
беларусізацыя і каранізацыя. Гэта была дзяржаўная палітыка. 
Прэзідыум ЦВК БССР нават стварыў у 1925 годзе спецыяльную 
камісію па правядзенні нацыянальнай палітыкі (старшыні — 
сакратары ЦВК Дз. Чарнушэвіч, а потым А. Хацкевіч). Адпаведныя 
камісіі былі створаны ў акругах. У 1925 годзе прайшлі два пленумы 
ЦК КП(б)Б, на якіх падкрэслівалася, што партыйныя арганізацыі 
павінны быць прыкладам у справе беларусізацыі, вызначалася 
далейшая шырокая праграма нацыянальнай палітыкі. 

Аднак палітыка беларусізацыі для бальшавіцкай улады не была 
самамэтай, а толькі сродкам умацавання савецкай дыктатуры ва 
ўмовах шматнацыянальнай федэратыўнай дзяржавы. Калі пачаўся 
крызіс камуністычных псеўдамесіянскіх ідэалаў у канцы 20-х гадоў, 
бальшавікі пайшлі на самы жорсткі этнацыд і генацыд, разбурылі 
этнічнае ядро беларускай нацыі шляхам прымусовай 
індустрыялізацыі, гвалтоўнай калектывізацыі і раскідвання народаў 
па тэрыторыі велізарнай імперыі, часткова знішчылі беларускую 
нацыянальную эліту, а рэштку народа падавілі. 

Заканамернае развіццё гістарычнага працэсу прывяло да 
эканамічнага і палітычнага крызісу бальшавіцкай сістэмы Савецкага 
Саюза, што прымусіла разваліцца вялікую імперыю. Белавежскія 



пагадненні, з аднаго боку, канстатавалі гэты распад, з другога — 
імкнуліся захаваць аб’яднанне дзяржаў у выглядзе садружнасці — 
СНД. Але працэс суверэнізацыі рэспублік былога СССР пайшоў... 
Нечакана для народа і тым больш для ўладаў Беларусь таксама адной 
з апошніх аказалася незалежнай. Пад уплывам новых павеваў 
дэмакратызацыі і нацыянальна-адраджэнскага подыху, які асабліва 
ўвасобіўся ў руху БНФ, Вярхоўны Савет Беларусі, нягледзячы на 
камуністычна-адміністрацыйную большасць, якая аказалася ў 
кароткатэрміновым шоку, прыняў шэраг прагрэсіўных законаў: 
Дэкларацыю аб незалежнасці, палітычнай і эканамічнай 
самастойнасці, новую назву краіны — Рэспубліка Беларусь, 
старажытную сімволіку — герб Пагоня і бел-чырвона-белы сцяг, 
памяркоўны Закон аб дзяржаўнай мове і інш. 

Ідэі дэмакратызацыі і нацыянальнага беларускага адраджэння, 
нягледзячы на моцнае супраціўленне антыбеларускіх сіл, з цяжкасцю, 
але даволі хутка пачалі пашырацца. Былі распушчаны КПСС і КПБ, 
з’явіліся многія партыі, у тым ліку дэмакратычнага накірунку. Розныя 
дэмакратычныя рухі, аб’яднанні, дробнае і сярэдняе прадпрымаль-
ніцтва і інш. Беларусь была абвешчана нейтральнай бяз’ядзернай 
дзяржавай, спынены мілітарысцкі курс развіцця эканомікі, пачалася 
канверсія. Рухомая і нерухомая маёмасць КПСС і КПБ стала 
дзяржаўнай уласнасцю. Было прызнана права прыватнай уласнасці 
на зямлю. Быў закладзены, хоць і нясмелы, фундамент нацыянальнай 
фінансавай сістэмы, з’явіліся незалежныя друкаваныя органы, пачаў 
працаваць Канстытуцыйны суд Рэспублікі Беларусь. Закладваўся 
падмурак нацыянальнай адукацыі: з’явіліся беларускамоўныя садкі, 
прыблізна 80%  першых класаў сталі беларускамоўнымі, шмат якія 
выкладчыкі ВНУ перайшлі на выкладанне на беларускай мове. Зна-
чна пашырылася справаводства на беларускай мове. Некалькі разоў 
афіцыйна адсвяткавалі дзень Незалежнасці Беларусі і нават свята 25 
Сакавіка. Беларусь прызналі больш за сто краін свету. У сакавіку 
1994 года была прынята добра распрацаваная Канстытуцыя РБ. 

За апошнія тры гады назіраецца вялікі адкат ад беларускасці, 
асабліва інтэнсіўны пасля вядомых рэферэндумаў. Цікава, што людзі 
прагаласавалі нават супраць такога, здавалася, зусім станоўчага 
пытання: «Ці згодны Вы, каб фінансаванне ўсіх галін улады вялося з 
бюджэту і галосна?» Быць супраць такога пытання проста абсурдна. 
Відаць, так адбылося толькі таму, што гэта пытанне было пастаўлена 
не тым блокам, які ініцыіраваў рэферэндум. У нашай краіне гэта 
паказчык так званай «аб’ектыўнасці» рэферэндумаў як волевыяўлення 
народа. 



Больш за ўсё пацярпела беларушчына, яе сэрца і душа — бела-
руская мова, раней прыняты закон аб якой зусім перастаў выкон-
вацца. Зараз яе стан адкінуты на ўзровень самых горшых гадоў ка-
мандна-адміністрацыйнай савецкай сістэмы, а можа, стаў і яшчэ 
больш цяжкім. Нарэшце, трэба зразумець, што беларус без беларускай 
мовы — гэта ўжо не сапраўдны беларус, а нейкі чалавек, які хінецца 
да іншай нацыі, а наша краіна без беларусаў — гэта ўжо не Беларусь. 
Для таго каб захаваліся беларусы ў свеце, неабходна, каб захавалася 
іх мова. Вось дзе самая вялікая небяспека для беларусаў і іх сама-
стойнай краіны! Вось чым у першую чаргу павінен быў бы заняцца 
Савет бяспекі Рэспублікі Беларусь! Тая ўлада, якая не падтрымлівае 
нацыянальнае пытанне і мову свайго народа, сячэ сук, на якім яна 
трымаецца. 

Цяпер ідзе фактычнае знішчэнне беларускамоўнага навучання. 
Сёння ўжо менш чым 20%  дзетак Беларусі займаюцца па-беларуску. У  
Мінску няма ніводнага беларускамоўнага садка, ніводнай цалкам 
беларускамоўнай школы. У адзінага ў Беларусі беларускамоўнага 
беларускага гуманітарнага ліцэя адбіраюць будынкі. Тая ж доля 
паграджае Дому пісьменніка — сапраўднаму прытулку беларускай 
мовы. Навучанне ў ВНУ амаль скрозь рускамоўнае. Вельмі рэдкія 
навуковыя ўстановы і арганізацыі культуры, дзе можна пачуць 
беларускую мову. Без падтрымкі дзяржавы вымушана была спыніць 
выпуск газета «Наша слова» — адзіная газета ў свеце, якая 
прысвечана роднаму беларускаму слову. 

Ва ўрадзе беларускай мовы амаль не чуваць, яна пакуль 
засталася толькі ў міністэрствах культуры і адукацыі, ды і там яе мала 
хто ўжывае. Нашы сучасныя заканадаўчыя органы — Савет 
Рэспублікі і Палата прадстаўнікоў Нацыянальнага сходу РБ — зусім  
цураюцца роднага слова. Усюды дакументацыя вядзецца амаль цал-
кам па-руску. Кіраўнік дзяржавы за тры гады кіравання толькі тры 
разы і выступіў па-беларуску! Дзе ва ўсім свеце можна знайсці яшчэ 
такую краіну? Напэўна, адна яна такая — бязроднамоўная пакутная 
Беларусь! Таму і не чуваць беларускай мовы на вуліцах Мінска ці 
іншых гарадоў Беларусі. Нават шыльды не маюць беларускай 
адметнасці — усюды па краіне яны галоўным чынам рускія ці 
англійскія. Нядаўна газета «Народная воля» пад рубрыкай «SOS» 
надрукавала загад Наваполацкай ТЭЦ У. Лебедзева: «В связи с тем, 
что большинство работников ТЭЦ не владеет в совершенстве бело-
русским языком и в соответствии со ст. 17 Конституции Республики 
Беларусь, которая определяет государственными языками в РБ 
белорусский и русский, приказываю: 1. Всему руководящему составу 



управления ТЭЦ, начальникам цехов, отделов и служб оперативную и 
техническую документацию вести только на русском языке. 2. Зам. 
директора по кадрам внести соответствующие изменения по дело-
производству. 3. Приказ объявить всем работникам ТЭЦ». Як кажуць, 
каментарыі залішнія! 

Зноў паўтаруся: няма мовы — няма нацыі, няма нацыі — няма 
дзяржавы. Перад беларусамі стаіць гамлетаўскае пытанне: «Быць ці 
не быць?» 

У гэтай трыядзе — мова, нацыя, дзяржава — не меншую ролю у 
захаванні нацыі адыгрывае дзяржаўнасць — самастойнасць, 
незалежнасць краіны. Нядаўна падпісаны дагавор аб Саюзе Беларусіі 
і Расіі і Статут Саюза, прычым гімнам новага Саюза зацверджаны 
былы гімн СССР. Многія і ў Беларусі і ў Расіі бачаць у гэтым першы 
крок да аднаўлення Савецкага Саюза. Але трэба помніць, што ў 
жыцці нельга вярнуць тое, што прайшло, гісторыю назад павярнуць 
нельга. Амаль усе расійскія палітыкі і дзеячы, у тым ліку і прэзідэнт 
Расіі Б. Ельцын, а таксама многія беларускія палітыкі лічаць, што  
канчатковая мэта гэтага аб’яднання — адзіная дзяржава. І толькі 
некаторыя беларускія палітыкі спадзяюцца быць у Саюзе і застацца 
самастойнымі. 

У Маскве з нагоды аб’яднання Расіі і Беларусі групай палітыкаў 
ініцыіруецца рэферэндум. У Беларусі спасылаюцца на тое, што на 
мінулых рэферэндумах большасць беларускага народа ўжо станоўча 
выказалася па гэтым пытанні. Нагадаю, што гэта не зусім так. На 
першым рэферэндуме 1991 года размова ішла пра захаванне СССР, 
на другім (май 1995 г.) — толькі аб эканамічнай інтэграцыі з Расіяй, 
наадварот, падкрэсліваўся суверэнітэт Беларусі. Тое ж можна сказаць 
і пра праграму прэзідэнта (тады кандыдата на гэту пасаду), і пра яго 
апошнюю канстытуцыю. 

Трэба падкрэсліць, што ніхто не супраць дружбы з Расіяй, з яе 
народамі і перш-наперш з рускім, ніхто не супраць цесных 
эканамічных раўнапраўных сувязяў з магутнай суседняй дзяржавай, 
як і з усімі іншымі краінамі, але той Саюз, аб якім марыць і да якога 
ідзе большасць сучасных расійскіх і беларускіх палітыкаў, можа 
прывесці да знішчэння самастойнай дзяржавы Беларусь, да яе 
аншлюсу. Як страта мовы — гэта гібель нацыяі, так і страта 
самастойнай дзяржавы — небяспека для існавання беларусаў як 
самабытнай нацыі. 

Даволі шырокім колам грамадскасці Расіі і Беларусі авалодала 
ідэя аб’яднання славян і праваслаўных. Сталі гаварыць пра 
аб’яднанне славянскіх дзяржаў (праўда, пры гэтым чамусьці маюць 



на ўвазе толькі тры дзяржавы, хаця ў Еўропе яшчэ каля дзесятка 
славянскіх краін), пра тое, што ёсць толькі адзін народ «славяне», што 
не трэба іх дзяліць на нейкія больш дробныя нацыі. А куды дзець 
шматлікія неславянскія і неправаслаўныя народы, якія жывуць у 
гэтых дзяржавах? Думаю, што большасць рускіх, украінцаў і 
беларусаў з такім аб’яднаннем у адзіны «славянскі народ» і ў адну 
«славянскую дзяржаву» не пагодзіцца. 

Па-за межамі Беларусі пражывае больш за 3,5 млн. беларусаў. 
Амаль трэць беларускай нацыі рассеяна па свеце, — гэта з усёй 
вастрынёй ставіць праблему кансалідацыі беларусаў як нацыяна-
льнага і культурнага цэлага, як важнага фактару ўмацавання дзяр-
жаўнасці, выхаду з усеабдымнага крызісу. Адметнасцю беларускай 
дыяспары з’яўляецца тое, што ва ўсе часы яна фарміравалася 
галоўным чынам шляхам вымушанага, прымусовага ці 
добраахвотнапрымусовага адтоку насельніцтва ў выніку войнаў, 
нацыянальна-вызваленчых паўстанняў, нацыянальнага і рэлігійнага 
ўціску, масавых рэпрэсій, асваення цалінных зямель, вярбовак на 
новабудоўлі і інш. Гэта сталася трагедыяй для народа, бо амаль з 
кожнага пакалення беларусаў за апошнія два стагоддзі найбольш 
ініцыятыўныя, адукаваныя, свядомыя асобы, патрыёты Бацькаўш-
чыны сталі выгнаннікамі са сваёй зямлі. Гэтыя нашы страты на 
пакутлівым гістарычным шляху моцна аслабілі генафонд нацыі. 
Нямала беларусаў, для якіх Айчына стала мачыхай, свае таленты, 
розум, працавітасць аддалі і аддаюць на карысць іншых народаў, 
сталі іх гонарам і славай. Сёння беларусы рассеяны па розных 
кантынентах. Найбольш сканцэнтраваны яны ў суседніх дзяржавах, 
пры гэтым на памежных цяпер тэрыторыях з Рэспублікай Беларусь 
жывуць на сваіх спрадвечных землях. Яшчэ гадоў 10-15 таму 
лічылася, што ў Польшчы, галоўным чынам на сваіх этнічных землях 
на Беласточчыне, пражывае каля 400 тыс. беларусаў, зараз называ-
юць лічбу 250 тыс. Няўжо так хутка ідзе змяншэнне іх колькасці? На 
этнічнабеларускіх землях Расіі таксама каля 400 тыс. беларусаў. На 
цяперашні час на постсавецкай прасторы сканцэнтравана перава-
жная большасць усіх замежных беларусаў: у Расіі іх больш за 1 млн. 
100 тыс., на Украіне — больш за 400 тыс., у Казахстане 170, Латвіі 
больш за 100, Літве — 60, Эстоніі — 25 тыс. і г. д. Пасля распаду СССР 
вызначылася тэндэнцыя вяртання суродзічаў на Бацькаўшчыну, хоць 
потым выразна праявілася і запавольванне гэтага працэсу, што  
выклікана пагаршэннем сацыяльна-эканамічнага становішча, 
цяжкасцю ўладкавання на Радзіме, бо рэпатрыяцыі іх дзяржава 
аказвае вельмі слабую падтрымку. У 1992-1994 гадах Беларусь 



прыняла з новых незалежных дзяржаў каля 300 тыс. чалавек, з іх 
амаль 150 тыс. беларусаў. Сталыя суполкі суайчыннікаў пасля Другой 
сусветнай вайны знаходзяцца ў Англіі, Бельгіі, Францыі, сотні тысяч 
беларусаў жывуць у ЗША, Канадзе, Аргенціне, Бразіліі, Аўстраліі. 

Найбольш кампактныя нацыянальныя суполкі сталі тут астраў-
камі беларускай прысутнасці, апірышчам у захаванні народных 
традыцый, мовы, гісторыі, памнажэнні набыткаў беларускай куль-
туры. Менавіта эміграцыя доўгія гады захоўвала ідэю дзяржаўнасці, 
незалежнасці Беларусі, гістарычныя нацыянальныя сімвалы. Высілка-
мі, працай, талентам і самаахвярнасцю многіх беларускіх патрыётаў у 
замежжы існуюць грамадскія, палітычныя, асветніцка-культурныя, 
навуковыя, рэлігійныя арганізацыі, мастацкія суполкі, нацыянальны 
друк і асвета, пабудаваны храмы, культурныя цэнтры, створаны 
бібліятэкі беларускай літаратуры і музеі, архівы, дзейнічаюць хоры, 
мастацкія калектывы. Яны сталі духоўнай асновай нацыянальнага 
самавызначэння, садзейнічаюць захаванню і перадачы нашчадкам 
традыцый свайго народа, яго мовы, культуры, гісторыі, выяўленню 
сваёй самабытнасці. Грамадскасцю Беларусі асэнсоўваецца творчая, 
навуковая спадчына беларускага замежжа, якая ўжо стала адным з 
фактараў нацыянальнага адраджэння ў самой Беларусі. Апублікаваны 
навуковыя і літаратурныя творы суайчыннікаў, арганізаваны іх 
мастацкія выставы, адбыліся дзве міжнародныя канферэнцыі 
«Культура беларускага замежжа». 

Неардынарная з’ява — існаванне ў замежжы беларускай нацыя-
нальнай царквы. Цяпер у ЗША, Канадзе, Вялікабрытаніі, Аўстраліі 
дзейнічаюць больш за 20 прыходаў Беларускай аўтакефальнай права-
слаўнай царквы, беларускія прыходы юрысдыкцыі Канстанцінопаль-
скага патрыярхату, беларускія каталіцкія (уніяцкія) місіі ў Лондане, 
Парыжы і парафія ў Чыкага. Царкоўна-рэлігійнае жыццё на 
нацыянальнай аснове складаецца і на постсавецкіх тэрыторыях. 
Сучасная сітуацыя ў беларускім далёкім замежжы характарызуецца, 
на жаль, затуханнем беларускага жыцця. Адыходзіць пакаленне 
выгнаннікаў, эмігрантаў пасля Другой сусветнай вайны. Заходняя 
дыяспара слаба падрыхтавана да прыезду новай, сённяшняй 
эміграцыі з Беларусі, аказання ёй падтрымкі, стварэння адпаведных 
фондаў. Дэнацыяналізаваныя новыя перасяленцы, як правіла, слаба 
ўключаюцца ў нацыянальна арыентаваныя беларускія суполкі 
пасляваеннай эміграцыі. 

Другая тэндэнцыя жыцця дыяспары: працягваецца самавызна-
чэнне беларусаў, іх арганізацыйнае аб’яднанне ў былых савецкіх 
рэспубліках. У 90-х гадах ужо некалькі дзесяткаў беларускіх 



таварыстваў, згуртаванняў, цэнтраў праводзяць культурна-асветніц-
кую грамадскую дзейнасць у Расіі, Украіне, Малдове, Літве, Латвіі, 
Эстоніі, Казахстане, Кыргызстане, Узбекістане. Некаторыя з іх ужо 
маюць свае памяшканні, друкаваныя органы, першыя беларускія 
школкі. Цяжкасці ў захаванні і пашырэнні беларускай прысутнасці 
па-за Беларуссю вынікаюць з індыферэнтнасці значнай часткі 
суродзічаў, вялікай іх асіміляцыі, а тым больш іх нашчадкаў. 
Замежныя суайчыннікі раз’яднаны па ідэалагічных, палітычных 
матывах, адносінах да незалежнасці Беларусі. На гэтай аснове 
адсутнічае паразуменне паміж беларускімі суполкамі. Нават такія 
колькасна вялікія і кампактныя беларускія асяродкі ў Маскве (75 
тыс.), Санкт-Пецярбургу (90 тыс.), багатыя на інтэлектуальныя сілы, 
не маюць нацыянальных школ, свайго друку. 

На постсавецкай прасторы пашырэнню нацыянальна-культур-
най дзейнасці перашкаджае цяжкі эканамічны стан суайчыннікаў. 
Слабая матэрыяльная база нацыянальнай, грамадскай, культурна-
асветніцкай і іншай дзейнасці вынікае з вельмі сціплай у большасці 
краін падтрымкі мясцовай улады, абыякавасці да гэтай справы з боку 
Беларусі, слабага падключэння да фінансавання дзейнасці нацыяна-
льных суполак прадпрымальнікаў, бізнесменаў беларускага паходжан-
ня. 

Самай жа галоўнай праблемай існавання і ўстойлівасці 
беларускай дыяспары, захавання яе як часткі народа з’яўляецца ўсё ж 
стан дзяржаўнасці, пагроза знікнення з карты свету незалежнай 
Беларусі, стаўленне кіруючых органаў Беларусі да замежных 
суайчыннікаў, у прыватнасці, да нацыянальных арганізацый, якія 
выказваюцца за незалежную дэмакратычную Беларусь. Абавязак 
дзяржавы надаць поўныя правы для захавання інтарэсаў эмігрантаў у 
краіне іх гістарычнай Радзімы. Беларусь не мае закону аб абароне іх 
правоў. Для суродзічаў на постсавецкай прасторы набыццё ці 
вяртанне беларускага грамадзянства звязана са значнымі 
цяжкасцямі, прасцей набыць расійскае, што і робяць беларусы ў 
новых незалежных дзяржавах, парываючы сувязь з уласным этнасам. 
У 1993 годзе ў Беларусі на дзяржаўным узроўні была прынята 
грунтоўная праграма «Беларусы ў свеце», але яна слаба выконваецца. 
Патрэбны дзяржаўна-грамадскі фонд «Культура беларускага 
замежжа». Беларускія прадстаўніцтвы за мяжой у большасці сваёй не 
сталі каталізатарамі нацыянальна-культурнага жыцця, апорай яго 
дыяспары. Асобна трэба сказаць пра абавязак на дзяржаўным узроўні 
клапаціцца аб адраджэнні нацыянальна-культурнага жыцця на 



спрадвечна этнічных беларускіх землях, якія аказаліся адарванымі ад 
метраполіі. 

Патрэбна больш грунтоўная юрыдычная база і рэальныя 
механізмы для ажыццяўлення правоў і законных інтарэсаў замежных 
суайчыннікаў. Іх правы не забяспечаны ні ў адносінах набыцця тут 
маёмасці, ні большага спрыяння ў галіне прадпрымальніцтва, бізнесу. 
Практычна не выкарыстоўваецца патэнцыял дыяспары ні ў сферы 
эканомікі, ні яе дзелавыя, палітычныя, культурныя і іншыя сувязі ў 
краінах пражывання. 

Такім чынам, трэба адзначыць, што беларускі этнас, беларуская 
дзяржава і беларуская культура прысутнічаюць у свеце на працягу 
тысячагоддзя, пачынаючы ад Полацкага і іншых княстваў, а пазней 
Вялікага княства Літоўскага. Падзел адзінага гістарычнага працэсу 
беларускага народа на этнічны бездзяржаўны і нацыянальна-
дзяржаўны этапы — ёсць тэарэтычная памылка альбо банальнае 
антыбеларускае палітыканства. Наяўнасць розных этнонімаў 
(крывічы, дрыгавічы, рускія, ліцвіны) і палітонімаў (Полацкае 
княства, Вялікае княства Літоўскае, Беларусь і інш.) не адмаўляе 
цэласнасці народа і нацыі ў іх гістарычным аспекце. У гэтым плане 
Беларусь прысутнічала ў гісторыі як тыповая еўрапейская нацыя, 
якая на некалькі стагоддзяў стала ахвярай каланіяльнай і 
псеўдакультурнай экспансіі. 

Такой жа тэарэтычнай памылкай альбо палітычнай фальсіфіка-
цыяй з’яўляецца абывацельская антыбеларуская канцэпцыя, паводле 
якой беларуская нацыя да канца ХХ стагоддзя не сфарміравалася, не 
мела сваёй дзяржаўнасці і трывалай культурнай традыцыі. У 
тэарэтычным плане гэта фальшывая выснова ёсць вынік блытаніны 
паняццяў і гістарычных працэсаў: шматлікія дэфармацыі, гвалтоўныя 
разбурэнні беларускіх нацыянальных структур, урэшце, этнацыд і 
масавы генацыд ігнаруюцца, выдаюцца за няздольнасць беларускага 
этнасу сфарміравацца ў дзяржаўную суверэнную нацыю. 

Гістарычны вопыт засведчыў, што беларуская нацыя здольная 
адраджацца для новага жыцця нават пасля генацыду, татальнай 
дэнацыяналізацыі і страты дзяржаўнасці. 

Сёння нацыянальнае адраджэнне Беларусі і беларускага народа, 
захаванне і развіццё беларускай мовы і ўсёй нацыянальнай культуры, 
сама прысутнасць беларусаў у свеце магчымы толькі пры ўмове 
дзяржаўнай незалежнасці, нацыянальным суверэнітэце, доўгатэрміно-
вым дзяржаўным патраніраванні ўсіх нацыянальна-адраджэнскіх 
працэсаў, пратэкцыянізму ў адносінах да беларускай мовы, развіцця 
нацыянальнай сацыякультурнай інфраструктуры на Бацькаўшчыне і 



ў рэгіёнах беларускай дыяспары. Такая палітыка не азначала б 
нацыянальнага ізаляцыянізму, наадварот, яна стварыла б аптымаль-
ныя ўмовы для эканамічнага, палітычнага і культурнага супрацоў-
ніцтва ў рэгіянальным цэнтральна-ўсходнееўрапейскім рэгіёне і ў 
сусветным маштабе. Палітыка, накіраваная на ўваход Беларусі ў 
склад Расійскай Федэрацыі, азначае поўную дэнацыяналізацыю 
беларусаў на Бацькаўшчыне і ў расійскім расцярушванні, страту 
беларускай нацыі і самабытнай беларускай культуры. 

Агульным клопатам беларускай сусветнай грамады ў дачыненні 
да беларусаў замежжа з’яўляюцца захаванне нацыянальнай 
спадчыны; неабходнасць паклапаціцца аб праблеме адраджэння 
беларускасці там, дзе паскорыліся асіміляцыйныя працэсы ці зусім 
заняпала нацыянальная справа; дабівацца ад урадаў ЗША, Канады 
квоты на ўезд беларусаў; наладзіць працу па далучэнні новых 
эмігрантаў да беларускай справы. 

Такім чынам, прысутнаць беларусаў, іх нацыянальнай культуры 
залежыць у першую чаргу ад нацыянальнай свядомасці беларусаў у 
Беларусі, у расійскім і еўра-амерыканскім расцярушванні і не ў 
меншай ступені — ад гуманнай нацыянальнай палітыкі расійскай і 
сусветнай дзяржаўнай супольнасці. Яны павінны садзейнічаць 
захаванню і нацыянальнаму адраджэнню Беларусі дзеля сусветнай 
культуры. Урэшце, хоць бы для таго, каб не стварыць у цэнтры 
Еўропы зону татальных нацыянальных канфліктаў. Няхай жывуць 
беларусы ў свеце, жыве іх цудоўная мова, жыве незалежная Беларусь! 

 
 

Сурмач Ганна  
(старшыня рады ЗБС "Бацькаўшчына". Беларусь) 

 
Справаздачны даклад 

 
Шаноўнае спадарства! Дарагія браты і сёстры! 
Сардэчна вітаю ўдзельнікаў з’езда ад імя рады і ўправы 

Згуртавання «Бацькаўшчына». Я хачу выказаць нашу радасць і 
вялікае задавальненне тым, што беларусам свету давялося ізноў 
сустрэцца на сваім форуме, што Усемагутны Бог падараваў нам гэтую 
магчымасць і ніякія віхуры лёсу не парушылі нашага яднання. 
Прайшло чатыры гады пасля нашай вялікай сустрэчы ў 1993 годзе. 
Імклівая плынь часу прыносіла і адносіла розныя падзеі, узрушэнні і 
перамены ў жыцці любай Бацькаўшчыны — Беларусі. У гэтым 
неспакойным жыццёвым моры разам з усімі давялося плысці і нам, 



пераадольваць цяжкасці і рухацца наперад. Галоўным вынікам 
нашай працы, на маю думку, з’яўляецца тое, што мы захавалі 
згуртаванне, прайшлі гэты чатырохгадовы шлях і падрыхтавалі новы 
з’езд. Гэта было зусім не лёгкаю справаю. 

У тыя ліпеньскія дні 1993 года, калі праходзіў Першы з’езд 
беларусаў свету, мы былі ў стане ўзнёсласці, духоўнага пад’ёму, верылі 
ў лепшую будучыню. Здавалася, што перад згуртаваннем, якое 
распачало такую важную для ўсіх працу, адчыняюцца шырокія 
перспектывы дзейнасці. Аднак, як паказаў час, перад намі хутка 
паўсталі рэальныя праблемы штодзённай барацьбы за выжыванне. І 
сёння з сумам даводзіцца канстатаваць, што менавіта на гэтую 
барацьбу патрачана большая частка нашых сілаў, якія можна было 
скарыстаць на стваральную працу. 

Аднак і ў такой сітуацыі кіраўніцтву згуртавання ёсць аб чым 
рабіць справаздачу высокаму з’езду. Зроблена многае па ўмацаванні 
кантактаў з беларускім замежжам, па стварэнні і падтрыманні 
беларускіх суполак у іншых краінах свету. 

Першы з’езд падсумаваў арганізацыйны этап дзейнасці 
«Бацькаўшчыны», падчас якога адбылося само ўтварэнне арганізацыі, 
завязанне першых кантактаў з беларусамі ў замежжы і як вынік гэтай 
працы — стварэнне сусветнай беларускай супольнасці. 

Пасля з’езда «Бацькаўшчына» ўступіла ў другі этап свайго 
развіцця. Галоўнымі яго задачамі на нашу думку былі наступныя: 
далейшае замацаванне і паглыбленне сувязяў з суродзічамі ў 
замежжы, выяўленне новых астраўкоў беларускай прысутнасці ў 
свеце, аказанне дапамогі ў стварэнні новых беларускіх суполак, 
арганізацыйнае ўмацаванне самой структуры ЗБС, арганізацыя 
выкарыстання сілаў беларускай сусветнай супольнасці дзеля 
вырашэння праблем далейшага развіцця нацыі і беларускай 
дзяржаўнасці. У гэтых накірунках і ажыццяўлялася ўся дзейнасць 
згуртавання. Найперш, кожны год стараліся мы праводзіць вялікія 
мерапрыемствы, каб замежныя беларусы маглі наведаць 
Бацькаўшчыну і сустрэцца з Радзімаю і сваімі сябрамі з розных 
краінаў. Многія з вас былі ўдзельнікамі гэтых збораў, памятаюць, як 
гэта было важна і патрэбна ўсім нам. У 1994 годзе — першая 
Міжнародная навукова-практычная канферэнцыя «Культура 
беларускага замежжа», у 1995 годзе праведзена сустрэча кіраўнікоў 
беларускіх суполак у замежжы, на якой была глыбока прааналізавана 
і падсумавана дзейнасць ЗБС у сувязі з 5-й гадавінай яго заснавання 
і сітуацыя ў беларускім замежжы. (Даклад старшыні рады быў 
апублікаваны ў друку і разасланы ўсім суполкам.) У 1996 годзе 



праведзена другая Міжнародная навукова-практычная канферэнцыя 
«Культура і адукацыя беларускага замежжа». Усё гэта дало 
магчымасць падтрымліваць нашу лучнасць. 

За справаздачны перыяд праведзена пасяджэнняў Вялікай рады 
— 6, пасяджэнняў Малой рады — 8, пасяджэнняў управы — 31. 
Кіруючыя органы ЗБС разглядалі на сваіх пасяджэннях актуальныя 
пытанні жыцця згуртавання. 

Зараз у беларускім замежжы існуе каля 80 суполак. Многія з іх 
узніклі на хвалі абуджэння самасвядомасці замежных беларусаў, 
выкліканай менавіта правядзеннем намі сходу беларусаў блізкага 
замежжа і з’езда беларусаў свету. З усімі мы падтрымліваем 
пастаянныя кантакты, аказваем рознабаковую дапамогу. Нашу 
сядзібу па вул. Рэвалюцыйнай, 15 зараз ведаюць ва ўсіх беларускіх 
асяродках. Амаль штодзённа ў нас бываюць людзі з розных куткоў 
свету, знаёмяцца паміж сабою. Кожнага мы ветліва прымаем, 
аказваем неабходную дапамогу, стараемся, каб гэты беларускі 
куточак у цэнтры Мінска быў для ўсіх вас сапраўдным бацькоўскім 
домам, дзе вас заўсёды чакаюць і дзе кожны будзе жаданым госцем. 

За гэтыя гады мы перадалі замежным суполкам тысячы 
беларускіх кніжак для фарміравання бібліятэк, дапамагалі 
арганізоўваць выезд і выступленне мастацкіх калектываў, 
забяспечвалі патрэбы дыяспары ў інфармацыі пра жыццё Беларусі — 
дасылалі перыядычны друк, складалі штотыднёвы бюлетэнь пра 
падзеі часу. Друкавалі таксама рознабаковую інфармацыю пра 
жыццё беларускай дыяспары ў перыядычных выданнях у самой 
Беларусі. Прадстаўнікі «Бацькаўшчыны» выязджалі ў розныя краіны і 
канкрэтна знаёміліся з дзейнасцю беларускіх замежных асяродкаў. 

Даводзілася многа займацца справамі адукацыі. Дапамагалі 
беларускай моладзі з замежжа паступаць на навучанне ў Беларусі. 
Арганізоўвалі адпачынак дзяцей на Нарачы. 

Канкрэтная работа праводзілася ва ўсіх краінах, дзе ёсць 
беларуская прысутнасць. Пэўныя захады былі зроблены намі для 
актывізацыі беларускага жыцця ў суседняй Украіне, дзе жыве многа 
нашых суродзічаў, але беларускіх суполак існуе невялікая колькасць. 
Значную дапамогу ў актывізацыі беларусаў на Украіне аказаў нам 
супрацоўнік амбасады Беларусі ў Кіеве сп. Бокач. За што яму вялікі 
дзякуй. Сёння беларускія арганізацыі пачалі стварацца ў многіх 
рэгіёнах Украіны. Хацелася б адзначыць тут актыўнасць беларусаў 
Харкава, Севастопаля, дзе нядаўна ўзніклі беларускія аб’яднанні. 
Прадаўжаюць сталую працу нашы суродзічы ў Львове, Чарнаўцах, 



Палтаве, Ізяславе. Аднак справа самавызначэння і гуртавання 
беларусаў Украіны, на маю думку, ідзе яшчэ марудна. 

На жаль, не ўдалося ажыццявіць беларускае жыццё і на 
этнічных беларускіх тэрыторыях ў Расіі — на Смаленшчыне, 
Браншчыне, Пскоўшчыне. Мы спрабавалі навязаць кантакты з 
асобным людзьмі, спадзеючыся праз іх выявіць свядомых беларусаў. 
Аднак чамусьці ў Расіі найчасцей не адбываецца працэс 
самаідэнтыфікацыі нашых землякоў. У гэтай краіне беларусаў 
пражывае найбольш значная колькасць, але аб’яднаць іх пакуль што  
не ўдаецца. Ідэалагічная і палітычная раз’яднанасць шкодзіць справе. 
Усе спробы розных суполак і асобных дзеячаў склікаць агульны сход 
ці з’езд беларусаў Расіі і вызначыцца як самастойная нацыянальная 
меншасць у гэтай краіне пакуль што не завяршыліся поспехам. 
Найбольш актыўна працягваюць працаваць беларускія суполкі ў 
Санкт-Пецярбургу, Маскве, Новасібірску, Якуціі. Нядаўна ўзнікла 
згуртаванне беларусаў у Іркуцку, якое распачало актыўную працу. 
Ажывіліся да нацыянальнага жыцця беларусы ў Яраслаўлі. На жаль, 
мы амаль страцілі сувязі з землякамі з Далёкага Усходу. Ніякім чынам 
пакуль не праявілася беларуская прысутнасць у рэгіёне Каўказа. На 
сённяшні дзень там не існуе ніводнай беларускай арганізацыі, хоць 
ведаем, што там жывуць і нашы суродзічы. 

Прадаўжаюць сваю дзейнасць беларускія суполкі ў краінах 
Сярэдняй Азіі, Малдове, Бендэрах, хоць умовы іх працы там вельмі 
складаныя. Прыемна адзначыць, што ёсць зараз станоўчыя зрухі ў 
Чэхіі. Нядаўна там адноўлена беларускае жыццё і створана суполка 
«Скарына», якую ўзначальвае Юрка Станкевіч. Разам з іншымі 
грамадскімі і дзяржаўнымі структурамі мы былі арганізатарамі ў 
гэтай краіне культурнай праграмы «Беларусы ў Празе» ў лютым 1996 
года, прымалі там ўдзел у 1995 годзе ў навуковай канферэнцыі, якая 
была прысвечана 480-м угодкам выдання Ф. Скарынам першых кніг 
Бібліі ў Празе. 

У Нямеччыне мы працавалі найбольш з Ляймэнам, дзе 
знаходзіцца вядомы Беларускі музей, створаны Юркам Попкам. На 
жаль, аднавіць дзейнасць так і не ўдалося. Мы падрыхтавалі да 
выдання першы нумар часопіса «Ляймэнскі сшытак», але дагэтуль ён 
не выдадзены. У гэтай краіне не існуе цяпер ніводнай беларускай 
арганізацыі. Добра было б, каб ініцыятыву стварэння беларускай 
суполкі ўзялі на сябе прысутныя на з’ездзе беларусы з Нямеччыны. 

Як заўсёды моцна трымаюцца сваіх каранёў беларусы ў 
Польшчы і краінах Балтыі. За апошнія гады там ўзніклі многія новыя 
арганізацыі. 



Прыемна адзначыць ажыўленне беларускага жыцця ў Францыі. 
Беларускую суполку там папоўніла зараз мясцовая моладзь і новая 
эміграцыя. Ёсць надзея, што наша прысутнасць у гэтай краіне не 
будзе страчана. 

Па-ранейшаму годна вядуць беларускую справу нашы суродзічы 
за акіянам — у ЗША, Канадзе. Аднак і там ёсць свае праблемы ў 
захаванні беларускай прысутнаці — адыходзіць старэйшае пакаленне 
і не ўсюды ёсць замена. Праўда, цяпер многа новых маладых 
эмігрантаў папоўнілі шэрагі беларусаў у гэтых краінах, што будзе 
добрай падтрымкай для сталых беларускіх асяродкаў. 

У рэгіёне Паўднёвай Амерыкі сітуацыя, падобна, ускладняецца і 
беларуская прысутнасць там паволі страчваецца. На нашым з’ездзе 
адтуль няма ніводнага дэлегата. 

На жаль, амаль няма прытоку свежых сілаў у беларускія 
культурныя цэнтры ў Аўстраліі, дзе ствараецца пагроза замірання 
беларускага жыцця. Старэйшае пакаленне эмігрантаў працуе 
актыўна, але ім патрэбна дапамога. Не проста сёння падтрымліваць 
агеньчык нацыянальнага жыцця нашым суродзічам ва ўсіх краінах. 
Большай часткаю ўсё трымаецца на іх самаахвярнасці, адданасці, іх 
светлай любові да маці-Беларусі. 

Усім тым, хто сёння шчыра працуе на беларускую справу ў 
замежжы, хто годна нясе ў свет імя беларуса, хто памятае краіну 
свайго паходжання і трымае лучнасць з ёю, я выказваю ад імя 
нашага згуртавання самую шчырую падзяку. Падтрымка беларускіх 
суполак у замежжы забірала большую частку нашага часу, але 
«Бацькаўшчына» вяла яшчэ многа іншых спраў. 

Не засталіся мы ўбаку ад такоў жыццёва важнай праблемы і для 
нашай краіны, як атрыманне медыцынскай гуманітарнай дапамогі і 
аздараўленне хворых дзяцей пасля Чарнобыля. У гэтым нам 
дапамагалі беларусы з Амерыкі, Канады, Англіі, Аўстраліі, Бельгіі. 
Нашы суродзічы збіралі грошы, куплялі лекі і накіроўвалі іх у 
Беларусь. Дабіваліся таго, што многія тоны грузаў паступалі ў нашыя 
шпіталі. Найперш патрэбна прыгадаць Міколу Прускага з 
амерыканскага горада Грэнд-Рэпідса. Вялікая амерыканская 
дабрачынная фірма па яго рэкамендацыі аказала нам значную 
гуманітарную дапамогу лекамі і медыцынскім абсталяваннем. Добра 
ведаюць у чарнобыльскіх раёнах Беларусі і айца Аляксандра Надсана 
з Лондана, беларускага святара, які разам з дзіцячым фондам 
«Сакавік» пад кіраўніцтвам унучкі Я. Коласа Марыі Міцкевіч ужо 
многа гадоў вядуць шырокую дабрачынную дзейнасць. Дзейсна 
дапамагалі Беларусі сп. Івонка і Янка Сурвіллы з Канады, Аляксандр 



Сільвановіч, Жорж Навумчык, Міхась Сенька са Злучаных Штатаў, 
беларусы з Аўстраліі, Лаўрэн Клыбік з Бельгіі і інш. 

Беларуская эміграцыя дапамагала грамадзянам Беларусі, якія 
выязджалі ў іншыя краіны свету па розных справах. Многія з нас 
могуць успомніць, як прыемна было сустрэць падтрымку і спрыянне 
сваіх землякоў у Амерыцы, Аўстраліі, Англіі, Канадзе. Колькі 
прадстаўнікоў дзяржаўных структур, дэпутатаў, грамадскіх дзеячаў, 
навукоўцаў, спартоўцаў пабывалі ў замежжы і пачувалі сябе там як 
дома, дзякуючы дапамозе нашых суродзічаў. Менавіта нашы землякі 
найбольш грунтоўна пазнаёмілі нас з заходнім светам, і мы павінны 
быць ім удзячны. 

«Бацькаўшчына» клапацілася таксама пра ўшанаванне імёнаў 
знакамітых беларусаў у замежжы. Усе добра памятаюць, як урачыста 
адкрываліся адна за адной чатыры мемарыяльныя дошкі ў Вільнюсе, 
прысвечаныя беларускім дзеячам. Пэўнае дачыненне мы маем і да 
ініцыявання справы па ўстаноўцы помніка Ф. Скарыну ў Празе ў 
мінулым годзе. Беларуская суполка «Каралявец» і яе кіраўнік Ігар 
Шаховіч плануюць устанавіць скарынаўскі помнік у сваім горадзе, дзе 
бываў наш першадрукар. Мясцовыя ўлады ўжо выдзелілі адпаведнае 
месца. Меркавалася, але пакуль не ўдалося адкрыць у Маскве 
мемарыяльную дошку Я. Купалу. І гэтую справу трэба працягваць 
далей. 

Вельмі клопатнаю дзялянкаю працы для «Бацькаўшчыны» былі 
эканамічныя справы. Як вядома, згуртаванне адным з першых у 
грамадскім руху ў Беларусі занялося пытаннямі эканамічнай 
дзейнасці з мэтаю стварэння матэрыяльнай базы арганізацыі. Гэтая 
праца ў хуткім часе набыла шырокія перспектывы і выйшла на 
пытанні эканамічнага ўзаемадзеяння з беларускім замежжам. Мы 
першыя выказалі ідэю аб эканамічным супрацоўніцтве Беларусі і яе 
дыяспары, аб’яднання эканамічнага кола беларускага замежжа дзеля 
падтрымкі Беларусі і вырашэння яе гаспадарчых праблем. 

Падчас работы Першага з’езда пры ЗБС «Бацькаўшчына» была 
створана грамадская структура «Рада прадпрымальнікаў беларускага 
замежжа». У яе ўвайшлі Барыс Стук (Мінск), Анатоль Сілівончык 
(Сургут), Алесь Ядчанка (Львоў), Янка Ясьвіловіч (Англія), Янка 
Кабановіч (Рыга) і іншыя. Памятаем, што менавіта яны аказвалі 
фінансавую падтрымку ў правядзенні Першага з’езда беларусаў свету. 
Пазней радаю была створана, для практычнай рэалізацыі ідэі, 
камерцыйная структура «Цэнтр прадпрымальнікаў беларускага 
замежжа». Меркавалася, што такая сістэма забяспечыць фінансава як 



патрэбы «Бацькаўшчыны», так і беларускіх суполак у тых краінах, дзе 
ёсць беларускія прадпрымальнікі. 

Аднак гэта сістэма так і не стала дзейнічаць на поўную сілу. 
Неабходным яе звяном павінна быць падтрымка дзяржавы, 
стварэнне спрыяльных умоў для замежных беларусаў у разгортванні 
эканамічных стасункаў з Беларуссю, арганізацыя і падтрымка 
дзейнасці беларускіх гандлёвых дамоў у краінах пражывання 
беларускай дыяспары. У некаторай ступені ўдалося зрабіць нешта 
толькі ў Латвіі, дзе існуе гандлёвы дом, дзякуючы актыўнаму ўдзелу ў 
гэтай справе Янкі Кабановіча. Аднак гэтай структуры так і не ўдалося 
наладзіць працу і, найперш, з-за адсутнасці падтрымкі з боку 
Беларусі. Такім чынам, адсутнасць зацікаўленасці з боку беларускай 
дзяржавы ўжо амаль што прывяла да поўнага заняпаду нашай ідэі 
эканамічнага супрацоўніцтва з дыяспарай. А гэта ўсё не магло стаць 
важнаю справаю для ўсіх нас. 

Ва ўсіх накірунках сваёй дзейнасці «Бацькаўшчына» старалася 
працаваць разам з іншымі сіламі грамадства. 

Рознабаковыя сувязі склаліся ў згуртавання з рознымі 
грамадскімі арганізацыямі нашай краіны, што стаяць на пазіцыях 
нацыянальнага адраджэння і дзяржаўнай незалежнасці Беларусі. 
Разам з імі «Бацькаўшчына» прымала ўдзел у большасці 
мерапрыемстваў, скіраваных на падтрымку нацыянальнай культуры, 
мовы, на ўмацаванне дзяржаўнага суверэнітэту краіны. Згуртаванне 
не з’яўляецца палітычнай арганізацыяй, але побач з усімі здаровымі 
сіламі грамадства мы падтрымлівалі ўсе тыя пазітыўныя працэсы, 
якія дапамагаюць захаваць беларускую нацыю як адметную 
супольнасць, абараніць яе жыццёвыя інтарэсы і яе будучыню. І сёння 
нам не сорамна, што мы недзе збочылі з абранага шляху, 
«Бацькаўшчына» сцвердзіла сябе як незалежная, самастойная 
структура, якая працуе ў інтарэсах беларускай нацыі. 

У гэтым годзе згуртаванню спаўняецца сем гадоў. Яно належыць 
да ліку грамадскіх арганізацый у Беларусі, якія не толькі дэкларавалі 
сябе, але здолелі практычна арганізаваць сваю дзейнасць, заняць сваё 
асобае месца ў грамадскім спектры краіны. Усё гэта патрабавала 
вялікіх высілкаў з боку тых людзей, якія стварылі арганізацыю і 
падтрымлівалі яе ўвесь гэты час — сябры рады, управы, кіраўнікі 
рэгіянальных арганізацый. Ад імя нашага з’езда, на маю думку, 
неабходна выказаць ім заслужаную падзяку за самаадданую працу. 

Безумоўна, у сваёй дзейнасці мы не маглі абыходзіцца без 
кантактаў з дзяржаўнымі структурамі. Аднак мушу адзначыць, што 
шырокага супрацоўніцтва пакуль не атрымалася. Звузіліся кантакты 



«Бацькаўшчыны» з беларускімі амбасадамі ў замежжы, што таксама 
не спрыяе працы. Да сённяшняга дня з боку дзяржавы не прынята 
ніводнага заканадаўчага акта па пытаннях узаемадзеяння з 
дыяспарай. Зараз пры Савеце Міністраў створаны Камітэт па справах 
рэлігій і нацыянальнасцяў, які будзе курыраваць і пытанні кантактаў 
з беларускім замежжам. Спадзяемся, што сітуацыя палепшыцца. 

Наша справаздача не можа быць аб’ектыўнай без крытычнага 
аналізу дзейнасці згуртавання. Пройдзеныя чатыры гады былі 
таксама пазначаны стратамі, няўдачамі, памылкамі, нерэальнымі 
планамі, ідэямі... Адна з важных прычын гэтага ўжо была акрэслена 
вышэй, калі гаворка ішла аб неспрыяльных умовах працы, аб 
непатрэбных затратах сілаў у дробязных штодзённых клопатах. 

Мусім прызнацца, што і самі былі часам недастаткова адказнымі 
за справу, праяўлялі пасіўнасць, не шукалі новых магчымасцяў і 
шляхоў развіцця згуртавання. Пэўную частку гэтых недахопаў я 
адношу і да сябе асабіста, і да некаторых сяброў управы і рады. Ёсць 
сярод абраных на мінулым з’ездзе такія сябры рады, якія забыліся пра 
існаванне «Бацькаўшчыны» адразу пасля з’езда, штодзённая праца іх 
не цікавіла. Некаторыя пакінулі ЗБС па прагматычных меркаваннях, 
бо планавалі мець нейкія даброты для сябе ад сувязяў з замежжам, 
іншыя адышлі па палітычных матывах, лічачы гэтую працу не 
прэстыжнаю, а можа, нават небяспечнаю ў сённяшняй сітуацыі ў 
Беларусі. 

Галоўнае, што не ўдалося зрабіць, — наладзіць выданне 
друкаванага органа ЗБС. Прычыны — вядома, няма сродкаў. 
Безумоўна, што адсутнасць свайго выдання звужае арганізацыйныя 
магчымасці «Бацькаўшчыны». Часткова гэтыя патрэбы 
кампенсаваліся публікацыямі на старонках газеты «Голас Радзімы», 
але і цяпер яе дзейнасць ужо моцна абмежавана. З-за недахопу 
грошай таксама не выдадзены падрыхтаваныя матэрыялы з’езда 
беларусаў свету. 

На ўдалося, як патрэбна, асвоіць памяшканне. Па прычыне 
фінансавых цяжкасцяў даводзілася частку сядзібы здаваць у арэнду. 
Частка памяшканняў увогуле была страчана: ад прыбудовы і 
сутарэнняў мусілі адмовіцца, бо ўтрыманне стала нам не пад сілу з-за 
высокай арэнднай платы. Захавалі толькі самую неабходную плошчу, 
якую трымаем з вялікімі праблемамі. З кастрычніка мінулага года 
плацілі арэнду па 10$ за метр, але цяпер атрымалі льготу. 

Вось такое становішча «Бацькаўшчыны» на Бацькаўшчыне. Але 
такімі праблемамі, як вядома, сёння абцяжараны ўсе дэмакратычныя 
грамадскія арганізацыі ў краіне. І за свае правы на існаванне мы 



мусім змагацца. Зведзена зусім не па нашай віне да нуля і 
гаспадарчая дзейнасць, а разам з тым фінансавае забеспячэнне 
арганізацыі. Сёння ў нашай краіне фактычна праводзіцца палітыка 
пазбаўлення грамадскіх арганізацый матэрыяльных крыніц 
існавання. Высокія падаткі, суцэльныя абмежаванні не даюць 
магчымасці працаваць і мець даходы. 

Заробленыя раней сродкі, якія мела ЗБС пасля Першага з’езда, 
былі выдаткаваны на рамонт і асваенне памяшкання, аплату працы 
штатных супрацоўнікаў, набыццё тэхнікі, аплату арэнды, на 
асноўную дзейнасць. Апошнія два гады ЗБС працавала ў вельмі 
складаных матэрыяльных умовах. Паступова звужалася аказанне 
дапамогі беларускім суполкам у рассылцы перыядычнага друку, 
фарміраванні бібліятэк, забеспячэнні аўдыя- і відыяматэрыяламі. 
Зменшылася колькасць выездаў нашых супрацоўнікаў у замежжа для 
канкрэтнай практычнай дапамогі. У гэтых умовах мы не змаглі 
аказаць істотную падтрымку нашым рэгіянальным арганізацыям у 
Беларусі, таму не ўсе яны здолелі дзейнічаць актыўна. Самастойна, 
найбольш паспяхова вялі сваю працу Гродзенская, Брэсцкая, 
Гомельская арганізацыі, якія ўзначальваюць Мікола Маркевіч, Сяргей 
Яцкевіч, Уладзіслаў Канавалаў. 

Прыкра, безумоўна, гаварыць на гэтым з’ездзе пра тое, што 
многае, што было закладзена ў выніковых дакументах Першага з’езда, 
не ўдалося рэалізаваць практычна. Перш за ўсё я маю на ўвазе тыя 
пытанні, якія былі ўключаны ў Зварот да парламента і ўрада Беларусі. 
Гэта была, фактычна, праграма супрацоўніцтва з дыяспарай. Ва 
ўсякім разе, там былі абазначаны асноўныя накірункі працы, аднак 
замест таго каб пашырыць супрацоўніцтва з замежжам, пачалі 
ажыццяўляцца іншыя меры. У хуткім часе пасля з’езда былі 
ліквідаваны дзяржаўныя структуры, якія займаліся працаю з 
замежжам, і нам не было нават да каго звярнуцца ў нашых клопатах. 

Неабходна адзначыць, што з замежнымі беларусамі праводзілі 
работу толькі міністэрства адукацыі і культуры. Не поўнасцю 
рэалізавалася ўрадавая праграма «Беларусы ў свеце». 

Рэзка была абмежавана і інфармацыйная прастора, цяпер на 
Беларускім радыё і тэлебачанні амаль няма перадач пра беларускае 
замежжа. Ліквідавана і штотыднёвая перадача на Беларускім радыё, 
якая рыхтавалася сумесна з «Бацькаўшчынай». 

Адным словам, можна сказаць, што пасля Першага з’езда 
сітуацыя ў справе падтрымкі беларускай дыяспары не палепшылася, 
як можна было чакаць, а, наадварот, па многіх пазіцыях сталася 
горшай. «Бацькаўшчына» зрабіла, што магла, каб увогуле праца з 



беларускім замежжам не прыпынілася і ў сваіх намаганнях, не маючы 
істотнай падтрымкі. 

Перажытыя цяжкасці, безумоўна, адмоўна ўплывалі на 
выніковасць нашай працы, але адыгралі і сваю станоўчую ролю. Яны 
ўмацавалі нас духоўна, навучылі жыць і захоўвацца ў новых умовах, 
знаходзіць выйсце ў безвыходных сітуацыях і цвёрда стаяць на сваіх 
пазіцыях. 

Думаю, што «Бацькаўшчыну» чакаюць новыя выпрабаванні і на 
новым этапе, які пачнецца пасля Другога з’езда. Ідэя аб’яднання 
беларусаў усяго свету заслугоўвае таго, каб працаваць дзеля яе, 
прадаўжаць мацаваць нашу лучнасць, наша Згуртаванне 
«Бацькаўшчына» і нашу Бацькаўшчыну — Беларусь. 

На маю думку, патрэбна ўдасканаліць арганізацыйную 
структуру, прыняць адпаведныя рашэнні і прадумаць схему 
фінансавага забеспячэння арганізацыі на наступныя чатыры гады. 

 



Выступленні 
 

Васіль Быкаў 
(народны пісьменнік Беларусі, першы прэзідэнт ЗБС 

"Бацькаўшчына". Беларусь) 
Шаноўныя дэлегаты з’езда! 
Шаноўныя гаспадары і госці, мілыя людзі Беларусі! 
Ізноў у нас з’явілася магчымасць сабрацца ў роднай сталіцы, на 

роднай зямлі, у нашай шматпакутнай Беларусі, народ якой, можа, 
самы цярплівы з усіх народаў у свеце. Беларускі народ спрадвеку 
марыць аб тым, што даўно ўжо здзейснена ў іншых краінах зямлі і 
ніяк не можа выбавіцца на свет у Беларусі. Ці гэта Боскае пракляцце 
за грахі, ці сатанінская змова? Што гэта? Дагэтуль такога не змогуць 
зразумець вольныя краіны свету і не надта стараюцца зрабіць самі 
грамадзяне Беларусі. Тыя, што зразумелі, знаходзяцца далёка ад нас, 
многія ў іншым ужо свеце. Тутэйшыя загразлі ў багне бязвер’я, маны, 
абману і чакаюць. А пакуль чакаюць у нэндзы і бяздзейнасці, 
доўжыцца жахлівы працэс памірання нацыі, яе мовы і культуры. 
Сярод іншых спадзяванак, часам пустых і нікчэмных, ёсць адна 
слушная — надзея на дыяспару, тыя амаль чатыры мільёны 
беларусаў, што не атручаны атрутамі веку, пазбеглі духоўнага 
вынішчэння і захавалі ў сабе Боскую іскру — пачуццё 
Бацькаўшчыны. Многія з прадстаўнікоў дыяспары прысутнічаюць у 
гэтай зале. Ёсць вялікі сэнс пагаварыць, памеркаваць, паразумець, 
каб беларусам не ўмерці зусім і назаўсёды. Маю гонар вітаць усіх 
удзельнікаў з’езда і пажадаць плённай і ўдалай працы. 

 
Пётр Краўчанка 

(Надзвычайны і Паўнамоцны пасол Рэспублікі Беларусь у Японіі, 
сябра Вялікай рады ЗБС "Бацькаўшчына") 

 
Шаноўная грамада, паважаныя суродзічы, 
дарагія мае крэўныя браты і сёстры! 
Дазвольце ў якасці сустаршыні Першага з’езда беларусаў свету 

шчыра вітаць і павіншаваць вас з нагоды сённяшняй сустрэчы. 
Успомніце, як складана, супярэчліва рыхтавалася чатыры гады назад 
тая падзея, якая ўжо стала гісторыяй. Няшмат, але сярод нас былі 
скептыкі, якія сцвярджалі: «Яшчэ не час, Беларусь яшчэ не вольная 
краіна». Але большасць была пераканана ў тым, што адцягваць далей 
не варта. Бо можа быць і горш. Вельмі шкада, але ўсё гэта 



спраўдзілася. Яшчэ больш складана рыхтаваўся сённяшні з’езд. 
Ганьба тым, хто стварыў абсалютна непрыстойныя ўмовы, якія 
прымушаюць усіх нас адчуваць сябе чужынцамі на роднай зямлі. У 
гэтых умовах адзінае выйсце — адкінуць усё дробнае, другаснае і 
скансалідавацца, выстаяць. 

Сённяшнія перможцы, якія ў шалёнай віхуры правяць баль, не 
бачаць парасткаў сваёй будучай паразы, але яна непазбежная. Як 
смерць. Успомнім і назаўсёды запомнім запавет вялікага Францыска 
Скарыны, які сваёй творчасцю, існасцю жыцця сцвярджаў, што 
першае і галоўнае ў жыцці нацыі — гэта кроўная і духоўная еднасць. 
Яшчэ і яшчэ раз сцвярджаем, што мы ёсць і будзем, і такіх, як мы, 
больш няма ў свеце. Мы ніколі не казалі, што беларусы самыя лепшыя 
ў свеце. Але хто пасмее сказаць, што лепшыя з ліку горшых? Наша 
непаўторнасць — велізарная каштоўнасць чалавецтва. Глыбока 
перакананы, што прыйзде час і ўваскрэсне наш народ, як уваскрос 
Хрыстос. Згодна з нашай нацыянальнай традыцыяй трэба з вялікай 
удзячнасцю, цеплынёю, пяшчотаю ўспомніць усіх тых рупліўцаў на 
ніве беларускага адраджэння, хто ў апошні час пакінуў нас. 

Мужнасці, вытрымкі і апантанай цвёрдасці жадаю ўдзельнікам 
з’езда ў іх высакародных справах на карысць Бацькаўшчыны. Няхай 
святая Еўфрасіння Полацкая — патронка Беларусі — бароніць усіх 
нас, ахіне наш народ мудрасцю, розумам, узаемнай павагай. Шчасце 
прыйдзе да нас толькі тады, калі Крыж Еўфрасінні Полацкай як 
сімвал веры вернецца ў Беларусь. Пакуль будзе біцца сэрца хоць 
некалькіх соцень свядомых беларусаў, будзе жыць і маці-краіна. 
Будзе жыць наша жытняя, васільковая, несмяротная Беларусь. 

Жыве Беларусь! 
Р. S. Так склаўся лёс, што сёння я не сярод вас, дарагія сябры, 

але душой і сэрцам я з вамі. 
Тэкст зачытаў Яўген Адамовіч 
 

Лявон Баршчэўскі 
(намеснік старшыні Беларускага Народнага Фронту. Беларусь) 

 
Высокашанаваны спадар прэзідэнт, 
паважаныя дэлегаты і госці з’езда! 
Дазвольце ад імя Беларускага Народнага Фронту вітаць 

удзельнікаў Другога з’езда беларусаў свету на Бацькаўшчыне. 
Сённяшнія дэлегаты, асабліва з пазамежжаў нашай краіны, прыехалі 
сюды ў складаны час. Магу сказаць болей, яны сёння не знаходзяцца 
пад абаронай закону. У краіне, куды яны прыехалі, пануе воля аднаго 



чалавека, які аддае загады судам не прымаць ніякіх іскаў да 
Адміністрацыі прэзідэнта і ягоных чыноўнікаў. Таму я схіляю галаву 
перад вашай мужнасцю і ведаю, што вы, едучы сюды, ўсведамлялі 
гэта. 

Сённяшняя сітуацыя ў Беларусі, якая склалася пасля 
дзяржаўнага перавароту ў лістападзе мінулага года ў выніку 
ўсенароднага рэферэндуму, вымушае нас актывізавацца. Сёння 
нельга разлічваць на тое, што гэту справу будзе рабіць нехта іншы. 
Мы і тыя, хто з намі, — члены нашых сем’яў, сябры нашых грамадскіх 
арганізацый тут і ў замежжы, толькі мы здольныя абараніць Беларусь. 

Я выступаю па даручэнню кіраўніцтва Беларускага Народнага 
Фронту, які ў гэты складаны час фактычна ўзяў на сябе адказнасць 
быць гарантам існавання нацыі і захавання суверэнітэту. Мы 
заклікаем усіх далучыцца і падтрымаць нас, нягледзячы на магчымыя 
палітычныя разыходжанні. 

За апошнія два гады Народны Фронт узмацніўся, маю на ўвазе, 
арганізацыйна. У першую чаргу ён памаладзеў. З тых тысяч моладзі, 
якія ўступілі ў шэрагі Народнага Фронту на працягу апошніх паўтара 
гадоў, 70%  складаюць людзі ад 16 да 25 гадоў. 

З’езд Беларускага Народнага Фронту, які адбыўся месяц назад, 
ставіў задачу фарміравання шырокага нацыянальна-вызвольнага 
руху, руху, які павінен забяспечыць будучыню нашай нацыі. 

Мы адсочваем гэтыя працэсы, якія сёння былі агучаны, працэсы 
фізічнага вымірання нашай нацыі. Мы павінны гэтаму 
супрацьпаставіць волю, сваё імкненне змагацца да канца. Газета 
«Наша ніва» загнана ў Беларусі ў падполле, чаго не было нават за 
царскім часам. Газета «Наша ніва» ў адным з мінулагодніх нумароў на 
першай старонцы змясціла лозунг: «Не зломныя». Я думаю, што гэты 
лозунг павінен стаць лозунгам для кожнага свядомага беларуса. 

Безумоўна, палітычнае выйсце з сённяшняга крызісу адно — 
адстаўка цалкам марыянетачнага рэжыму. Але мы сваёй дзейнасцю, 
дзейнасцю цалкам насуперак таму знішчэнню, таму генацыду, які 
ўчыняецца ў краіне, мы павінны аб’яднацца і рыхтаваць гэта. 
Рыхтаваць гэта абаронай кожнага кавалка беларускасці, заваёвай 
новых кавалкаў. Вы ведаеце, як улады ставяцца да дзяцей. Каб 
аддаць чыноўнікам памяшканні, яны забіраліся ў дзіцячыя садкі, 
школы. Дайшла чарга і да Беларускага гуманітарнага ліцэя. Гэта 
свядомая палітыка, гэта не памылка чыноўнікаў, гэта імкненне 
знішчыць. Але яны памыляюцца, гэтыя чыноўнікі. Яны павінны 
ведаць, што знішчальнікаў Беларусі было вельмі многа. Адным 



удавалася зрабіць шмат, іншым — менш. Але ніхто з іх не дамогся 
канчатковай перамогі, і сённяшні з’езд сведчанне таму. 

Ад імя арганізатараў заўтрашняга святкавання сёмай гадавіны 
аб’вяшчэння Дэкларацыі незалежнасці Беларусі запрашаю 
ўдзельнікаў з’езда прыняць удзел у шэсці, якое плануецца а 14-ай 
гадзіне з плошчы Якуба Коласа. 

Жыве незалежная, свабодная еўрапейская Беларусь! 
[Апладысменты.] 

 
Васіль Еўдакімаў 

(сябра Вялікай рады ЗБС "Бацькаўшчына". Вялікабрытанія) 
 
Дзень добры, паважаныя сябры! 
Я рады бачыць вас усіх. Я хачу перадаць вам шчырае 

прывітанне ад беларусаў Вялікай Брытаніі і пажаданне плённай 
працы і поспехаў, а таксама падзяку арганізатарам з’езда. Я сёння 
даведаўся, якая гэта была цяжкая справа — падрыхтаваць гэты 
форум, але ж яны здолелі, далі рады. 

Як ужо казала сп. Сурмач, я тут прысутнічаю прыватна, а не ў 
якасці афіцыйнага прадстаўніка згуртавання ў Вялікай Брытаніі па 
той прычыне, што згуртаванне ў знак пратэсту супроць сітуацыі ў 
сённяшняй Беларусі вырашыла не прымаць удзел у з’ездзе. Я з 
павагай стаўлюся да той прынцыповай пазіцыі, але не магу цалкам з 
ёю пагадзіцца, таму я сёння тут, з вамі. Але ж беларусы Вялікай 
Брытаніі прасілі перадаць мяне гэтае прывітанне ўдзельнікам з’езда 
як сваім сябрам і паплечнікам, яны душою з вамі і пільна сочаць за 
ўсім, што адбываецца ў Беларусі, перажываюць і плачуць. Але што 
рабіць. Многія з іншых старэйшых эмігрантаў амаль цэлае жыццё 
чакалі, калі Бацькаўшчына стане сапраўды вольнай. Здаецца, 
дачакаліся, але ізноў мусяць перажываць расчараванне. Многія нават 
цяпер не хочуць ехаць у Беларусь і бачыць тое дрэннае, што тут 
робіцца, як нішчыцца наша доўгачаканая незалежнасць. Але я думаю, 
што мы павінны прыязджаць, падтрымліваць нашых людзей у 
Беларусі, а таксама паказваць свету, што замежныя беларусы на баку 
беларускага дэмакратычнага руху. 

Я бачу мэту свайго выступлення ў тым, каб расказаць вам, як і 
чым жывуць беларусы ў Вялікай Брытаніі, дзе беларуская 
прысутнасць даволі значная, а таксама і ўвогуле беларусы на Захадзе. 
Праз гэта хацелася б паказаць перспектывы развіцця беларускай 
прысутнасці ў заходнім свеце. 



Зараз мы назіраем на Захадзе вялікія змены ў адносінах паміж 
рознымі нацыянальнымі арганізацыямі і краінамі іх паходжання, якія 
раней уваходзілі ў Савецкі Саюз. Бачым, як падтрымлівае ўкраінцаў у 
замежжы Украіна, літоўцаў — Літва, латышоў — Латвія і г. д. На жаль, 
гэтага не назіраецца паміж беларускай дыяспарай на Захадзе і 
Рэспублікай Беларусь. Мы не адчуваем добрых адносін з боку 
беларускай дзяржавы. Па гэтай прычыне беларуская дыяспара 
знаходзіцца на Захадзе ў горшых умовах, чым іншыя дыяспары, яна 
адарваная ад Радімы. 

Я быў старшынёю Згуртавання беларусаў у Вялікай Брытаніі. 
Мы стараліся ладзіць адносіны з іншымі нацыянальнымі суполкамі, 
запрашалі на святы прадстаўнікоў суполак з Прыбалтыйскіх краінаў, 
палякаў. Але цяпер гэтыя сувязі неяк аслабелі, бо яны ўжо маюць 
больш падтрымкі ад сваіх краінаў і не разумеюць, чаму ў Беларусі 
адбываецца так, што сам народ галасуе супроць сваёй незалежнасці. 
Калі мы запрасілі прыняць удзел у пікеце пратэсту каля беларускай 
амбасады ў Лондане, то яны ўжо не прыйшлі, да нас далучыліся толькі 
некалькі чалавек ўкраінцаў, славакаў і ангельцы. 

Галоўнай беарускай арганізацыяй у нас з’яўляецца Згуртаванне 
беларусаў у Вялікай Брытаніі, якое было створана эмігрантамі 
ваеннага часу ў 1947 годзе. У 1948 годзе яно раскалолася на дзве 
арганізацыі. У нашай арганізацыі не заўсёды пануе згода, часта 
падзелы ўзнікаюць на рэлігійнай глебе. 

Але наша арганізацыя ваеннага часу была і ёсць вельмі патры-
ятычнай. Беларусы цяжка будавалі сваё жыццё ў чужых краінах, 
цяжка працавалі, здабывалі адукацыю. Але ніколі не забываліся на 
беларускую справу: збіралі грошы, куплялі будынкі для цэркваў і 
беларускіх клубаў. Найбольш актыўныя асяродкі ў Англіі былі ў 
Лондане, Манчэстэры, Брэдфардзе, там усюды ёсць беларускія дамы. 
Быў створаны хор, драматычны гурток, адчынілі школу для дзяцей, 
працавалі беларускія цэрквы. На жаль, многае на сённяшні дзень ужо 
страчана, бо адышлі ад нас многія старэйшыя, хто распачынаў працу, 
як сп. Я. Міхалюк, што 22 гады ўзначальваў згуртаванне, а таксама 
Аляксандр Лукашук, Янка Дамінік, Асіповіч і іншыя. 

Зараз з’явілася і новая эміграцыя. Яна больш эканамічная. Не 
заўсёды ёсць паразуменне паміж гэтымі дзвюма плынямі — старой і 
новай эміграцыяй. Новыя эмігранты, у асноўным рускамоўныя, 
недастаткова нацыянальна свядомыя, пачуваюць сябе больш 
расейцамі, чым беларусамі. 

На Захадзе існуе таксама праблема, што мала ведаюць у свеце 
пра Беларусь. Мы часта сустракаемся з такой з’яваю, што многія не 



ведаюць нават, дзе знаходзіцца Беларусь, і нам даводзіцца 
тлумачыць, што мы не ёсць рускія. Жыццё беларускае на Захадзе 
паціху занепадае, сітуацыя не вельмі аптымістычная. Невядома, ці 
здолее новая эміграцыя падтрымаць ці прадоўжыць беларускую 
справу, якую трымала старэйшае пакаленне. Мы толькі цешымся 
пакуль тым, што ў нас няма вялікіх сварак паміж рознымі пака-
леннямі эміграцыі, бо назіраем такія з’явы ў іншых нацыянальных 
суполках, дзе справы часам даходзяць да судовага разбіральніцтва. 
Мы стараемся ўсё ж захаваць добрыя адносіны, павагу адзін да 
аднаго. Трэба паважаць правы старэйшага пакалення на тую 
маёмасць, якую яны набылі за свае ўласныя грошы, і разам з тым тую 
вялікую працу, якую яны зрабілі. 

Мы вельмі радыя былі б сустракаць і гасцей з Беларусі, гэта 
добрая падтрымка ў нашай дзейнасці. Сумеснымі намаганнямі мы 
здолеем захаваць беларускае жыццё ў замежжы і развіваць яго далей. 

Хачу скончыць сваё выступленне нашым традыцыйным 
воклічам «Жыве Беларусь!». 

 
а. Ян Матусевіч 

(грэка-каталіцкі святар, сябра Вялікай Рады ЗБС 
"Бацькаўшчына". Беларусь) 

 
Балюча бачыць слёзы на тварах нашых суродзічаў, якія не па 

сваёй волі пакінулі любую для іх сэрца родную старонку маладымі, 
прыгожымі дзяўчатамі і юнакамі, а наведалі яе, некаторые 
ўпершыню, ужо ссівелымі старцамі. 

Першы з’езд беларусаў свету праходзіў амаль што на 
дзяржаўным узроўні. Цяпер адбываецца інакш. За гэты невялікі час, 
што мінуў, на жаль, некаторых вядомых ужо замежных беларусаў не 
стала, яны адышлі ў вечнасць, і сярод іх — гонар беларускай нацыі — 
паэтка Наталля Арсеннева. 

Усе мы, што сабраліся ў гэтай зале, будзем мець спадзяванне на 
тое, што ніколі не можа быць толькі дрэнна. Прыйдзе такі час, калі 
ўсе цяжкасці з дапамогай Боскай прамінуць і над Беларуссю заззяе 
сонейка шчасця. 

Карыстаючыся нагодаю, перадаю ўсім прысутным шчырае 
прывітанне ад айца Надсана — апостальскага візітатара для 
беларусаў у замежжы, рэктара беларускай Каталіцкай місіі ў Лондане, 
кіраўніка бібліятэкі і музея імя Ф. Скарыны. 

Заўтра, а дзясятай гадзіне раніцы, у Мінску, па вул. 
Прытыцкага, 38, жыллёвы будынак крамы «Багатыр» (уваход са 



двара), будзе адслужаны малебен за беларускі народ і нашу 
Бацькаўшчыну і Боская літургія. Няхай захавае і бароніць усіх нас 
Бог, жыве наша родная Беларусь і заўсёды будзе жыць! 

Я ведаю, што сярод нас у гэтай зале прадстаўнікі рэлігійных 
канфесій — хрысціяне, нехрысціяне, а можа, нават і неверуючыя. Але 
я хацеў бы папрасіць усіх устаць і праспяваць на адыход Наталлі 
Арсенневай «Вечную памяць». 

Дай Божа, каб смерць забывалася стукаць у дзверы нашых 
хатаў, каб яна нас мінала, каб мы як беларусы не зніклі зусім. Дай 
Божа нам захавацца. Просім аб гэтым Бога нашага. 

 
Ніл Гілевіч 

(народны паэт Беларусі, сябра Вялікай Рады ЗБС 
"Бацькаўшчына". Беларусь) 

 
Шаноўныя дэлегаты і госці з’езда! 
Усім, хто ахвяруе свае сілы на справу нацыянальна-дзяржаўнага 

адраджэння, сёння вельмі і вельмі нялёгка, а заўтра, пэўна, будзе 
яшчэ цяжэй. Чаму — зразумела. Таму што імпершавіністы і 
запраданцы авалодалі палітычнай сітуацыяй у краіне і разгарнулі 
шалёна-апантаную дзейнасць, скіраваную на ліквідацыю суверэннай, 
незалежнай дзяржавы — Беларусь. Галоўная прычына, чаму так 
здарылася, — адсутнасць згуртаванасці ўсіх дэмакратычна 
настроеных грамадзян пад сцягам беларускай нацыянальнай ідэі. 
Гістарычны вопыт і наша сучаснасць пераканаўча сведчаць, што 
толькі гэта ідэя можа мабілізаваць духоўныя і фізічныя людскія 
рэсурсы і вывесці краіну з палітычнага крызісу, а затым і 
экапалітычнага заняпаду, каб дасягнуць жаданага дабрабыту. Усе 
былыя рэспублікі СССР, якія сталі незалежнымі, а таксама Славенія, 
Харватыя, Македонія, Славакія менавіта гэту ідэю паклалі ў аснову 
сваёй дзяржаўнай жіццядзейнасці, сваёй вонкавай палітыкі. Можна 
не сумнявацца, што яны распарадзяцца сваім лёсам найлепшым 
чынам. Славакія, напрыклад, ужо дасягнула незвычайных поспехаў у 
эканоміцы і сацыяльнай сферы. А мы, у адрозненне ад усіх гэтых 
дзяржаў, добраахвотна адмаўляемся ад вернага шляху да шчасця і 
дабрабыту, адмаўляемся ад беларускай ідэі як асновы эканамічнага і 
духоўнага жыцця нацыі. Я сказаў «мы», маючы на ўвазе ўсіх беларусаў 
агулам, паколькі свет глядзіць на Беларусь як на агульнае цэлае, як на 
адзін нацыянальны арганізм, не вельмі ўнікае ў сутнасць і прычыны 
нашай нацыянальнай трагедыі, а тым больш не надта бярэ да сэрца 
наш боль. За гісторыю чалавецтва падобных трагедый было нямала. 



Пра гэта трэба памятаць, каб не ўскладаць спадзяванняў на некага, 
ратаваць сябе ад заўчаснага адыходу ў небыццё. 

Ужо некалькі гадоў я прыглядаюся да ўсяго таго нядобрага, 
нават ганебнага, што адбываецца ў Беларусі і з Беларуссю. Нідзе не 
чуванае прадажніцтва нацыянальных інтарэсаў, інтарэсаў народа. 
Разам з гэтым і ў сувязі з гэтым адбываецца духоўная дэградацыя 
грамадства, разбэшчванне чалавека як асобы. З мінулага, з эпохі 
сталінізму, бярэцца, насаджаецца і культывуецца ў нашым жыцці ўсё 
самае горшае, усё самае амаральнае, цынічнае. І раней, пры генсеках, 
усё ў дзяржаве трымалася на хлусні. Цяпер хлусні і падману стала 
непараўнальна больш. І раней у жыцці грамадства было дзве праўды 
— адна для начальства, другая — для так званых працоўных мас, хоць 
партыйная прапаганда і даводзіла, што праўда ў нас для ўсіх адна. 
Цяпер яшчэ ў большай меры ідзе прапагандысцкае ачмурэнне 
людзей, каб яны паверылі, што ў іх і ў начальства праўда адна і 
клопат адзін і той жа і тыя ж пакуты. І раней, беспакарана, пад 
заслонай дзяржавы, працвітала ўсялякае хапужніцтва, казнакрадст-
ва. Цяпер яно працвітае яшчэ больш пышна, у маштабах дзесяці-
кратных, стократных, а можа, і тысячакратных. Паратунак ад усяго 
гэтага толькі на шляхах дэмакратызацыі грамадства, развіцця галос-
насці, усталявання законаў і законнасці, роўна абавязковай для ўсіх, 
на шляхах развіцця гістарычнай самасвядомасці, развіцця вялікай 
гуманістычнай культуры, сапраўднай духоўнай мастацкай творчасці. 

Многія з дзяржаўных дзеячаў Беларусі робяць выгляд, што 
служаць інтарэсам беларускага народа, спадзеючыся, што даверлівы 
электарат нічога не бачыць і не разумее. Дарэмна спадзяюцца. Нават 
электарат пачынае больш бачыць і разумець, у тым ліку разумець, 
што ёсць годнасць і гонар нацыі. Зноў і зноў думаю пра гэтых самых 
дзяржаўных дзеячаў. Нішто, апрача баязлівасці або шкурніцтва, не 
перашкаджае ім апомніцца і адмовіцца ад услугавання ворагам 
беларушчыны. Нішто не адымае ў іх права сказаць, што я сын або 
дачка гэтай зямлі, не магу падтрымліваць намаганні антыбеларускіх 
сіл ліквідаваць свабоду і незалежнасць сваёй Бацькаўшчыны. 

Што патрэбна? Зусім мала — глыток свабоды і трохі праўды. 
Праўды пра наш гістарычны лёс, пра наша далёкае і недалёкае 
мінулае. Свабода і праўда за мінімальна кароткі час, за тры-чатыры 
гады, зрабілі неверагоднае — паклікалі да грамадскага жыцця 
пакаленне зусім новых маладых людзей, якія складаюць касцяк 
заўтрашняй беларускай інтэлігенцыі. Гэта будзе інтэлігенцыя без 
ганебных сіндромаў, інтэлігенцыя таго кшталту, якім пазначаны 
нашыя папярэднікі і настаўнікі пачатку стагоддзя эпохі стварэння 



Беларускай Народнай Рэспублікі, эпохі, калі сцяг беларускага 
нацыянальнага адраджэння ўздымалі Купала, Колас, Багдановіч, 
Гарэцкі, Гарун, Ластоўскі, Некрашэвіч, Смоліч, браты Луцкевічы і 
многія іншыя слаўныя сыны і дочкі нацыі. 

Сёння ў афіцыйным друку нямала пішацца аб тым, што нібыта ў 
1990-1994-х гг. у нас праводзілася гвалтоўная беларусізацыя. Хачу 
рашуча запярэчыць, што гэта няпраўда. Не было ніякай патрэбы ў 
прымусовасці і гвалце. Як толькі людзі адчулі свабоду і атрымалі 
Закон аб мове, яны самі адразу ж павярнуліся душой і сэрцам да 
роднага слова, да нацыянальнай культуры, да вытокаў і каранёў 
свайго гістарычнага быцця. Далі б і цяпер магчымасць на ўвесь голас 
гаварыць праўду па радыё, на тэлебачанні, і мы ўбачылі б, як людзі 
пачалі б вызваляцца ад туману, хлусні і дэмагогіі. Прырода чалавека 
— цягнуцца да святла праўды, свабоды. Хоць і не даюць гаварыць 
праўду на ўвесь голас, яе трэба гаварыць, і гаварыць не палавіну 
праўды, а толькі ўсю праўду. Абавязкова трэба гаварыць, а не 
маўчаць, трэба паўсюдна і нястомна гаварыць як свайму народу, так і 
ўсім добрым людзям планеты пра рэальную сітуацыю ў Беларусі, пра 
курс узурпатараў улады на ліквідацыю беларускай дзяржавы, пра 
цынічную спекуляцыю на братэрскіх пачуццях беларусаў і 
неймаверную дэмагогію, з якою гэты курс праводзіцца, гаварыць пра 
сапраўднае становішча беларускай мовы, культуры, беларускай 
школы, пра задушэнне дэмакратычных свабодаў, пра многае іншае, 
з-за чаго нам сорамна сёння перад цэлым светам. Ганебнаму курсу на 
нацыянальнае і дзяржаўнае самазабойства мы абавязаны 
супрацьставіць курс на дзяржаўнае і нацыянальнае 
самасцвярджэнне. Іншай дарогі ў будучыню ў нас няма. 

Жыве Беларусь! 
 

Іван Драч 
(пісьменнік, старшыня Украінскай  

каардынацыйнай сусветнай рады. Украіна) 
 
Шаноўны прэзідыум, дарагія браты і сёстры! 
Мы прыехалі разам з дэлегацыяй Таварыства «Украіна» і 

дэлегацыяй Украінскай каардынацыйнай сусветнай рады, каб 
паўдзельнічаць у Другім з’ездзе беларусаў свету. 

Праз месяц мы збіраемся праводзіць Другі сусветны форум 
украінцаў. Мы прыехалі сюды не толькі паўдзельнічаць у працы 
з’езда, але і павучыцца, паглядзець, што тут адбываецца, што тут 
робіцца. 



Калі я ішоў сюды, на гэты з’езд, і пабачыў некалькі сваіх сяброў 
беларускіх пісьменнікаў, я адзначыў сабе, што вельмі добра, што 
пісьменнікі прыйшлі на гэты з’езд, не адмовіліся ў ім ўдзельнічаць. Я 
ганаруся і цешуся тым, што маю знаёмства з такімі знакамітымі 
беларускімі пісьменнікамі, як Васіль Быкаў, Ніл Гілевіч, Рыгор 
Барадулін, Генадзь Бураўкін, Анатоль Вярцінскі і іншымі цудоўнымі 
пісьменнікамі — людзьмі, якія абуджалі Беларусь, дапамагалі 
аднаўленню яе дзяржаўнасці. 

Вы думаеце, што ў нас так ўсё проста на Украіне. Мы часта 
таксама адчуваем сябе ў прыгнечаным стане з-за таго, што 
адбываецца ў наш час. Асабліва непакояць факты расправы з 
журналістамі, што пішуць праўду, цяпер вось расправа з чэчэнцамі. 
Часта ўкраінцы кажуць, што ім найгорш жывецца, беларусы таксама 
так кажуць, але хіба нам горш, чым чэчэнцам, якія абараняюць сваю 
свабоду? Тысячу гадоў змагаюцца за сваю свабоду курды, якіх  
раздзіраюць паміж трыма ці чатырма краінамі. Усё-такі наша 
становішча зараз лепшае, мы маем свае незалежныя дзяржавы. Але 
мусім спадзявацца толькі на сябе, лёс кожнага народа залежыць ад 
яго самога. 

Я не хачу ўмешвацца ва ўнутраныя справы Беларусі, але хачу 
звярнуцца да свайго сябра Генадзя Бураўкіна, які казаў, што  
незалежнасць беларусам даў Бог, але і Богу трэба дапамагаць, самім 
старацца нешта рабіць. 

Апошнім часам беларускія і ўкраінскія пісьменнікі амаль не 
кантактуюць паміж сабою. Тыя кантакты, якія ёсць паміж Народным 
рухам Украіны, першым кіраўніком якога я быў, і Беларускім 
Народным Фронтам, павінны быць больш шырокімі. Украіна павінна 
дапамагчы Беларусі, каб сітуацыя ў вашай краіне адпавядала гонару і 
годнасці цудоўнага, добрага народа, якім ёсць беларусы. Таму я як 
украінец, як ваш шчыры і даўні сябра схіляюся перад вашай 
мужнасцю і веру ў тое, што Беларусь ёсць і будзе. 

Няхай жыве Беларусь у яднанні з Украінаю, з тымі дзяржавамі, 
якія змагаюцца за свабоду. Украіна выжывае, таму што яе 
падтрымліваюць такія свабодалюбівыя краіны, як Злучаныя Штаты 
Амерыкі і Рэспубліка Ічкерыя (Чэчэнія). 

Нядаўна я быў на святкаванні юбілею нашага цудоўнага 
калмыцкага паэта Давіда Кугульцінава. І там, у прысутнасці расіян і 
многіх іншых людзей, я казаў пра тое, як малыя народы даюць урокі 
вялікім народам. Напрыклад, так, як робяць чэчэнцы. Але можна і 
так, як робяць зараз калмыкі, якія прыкладаюць зараз шмат 
намаганняў для ўключэння нацыі ў сусветную цывілізацыю. 



Маленькія народы стараюцца неяк сцвердзіць сябе, інтэнсіфікавацца, 
ісці ў нагу з іншымі. Няўжо мы, такія вялікія народы, як беларусы і 
ўкраінцы, не знойдзем выхаду з той складанай сітуацыі, у якой 
апынуліся, і не здолеем вырашыць тыя пытанні, якія паставіла перад 
намі гісторыя? Знойдзем! Гэты выхад у гонары, годнасці нашых 
народаў. 

Дай Бог вам задроўя і поспехаў! 
Я запрашаю вас прыехаць да нас на ІІ Сусветны форум 

украінцаў. 
Жыве Беларусь! 
Пераклад з украінскай 
 

Іван Яновіч 
(намеснік старшыні Дзяржаўнага камітэта  

па справах рэлігій і нацыянальнасцяў. Беларусь) 
 
Я хацеў сказаць аб тым, як дзяржаўныя структуры выконваюць 

тую дзяржаўную праграму «Беларусы ў свеце», якая была прынята 
яшчэ ў 1993 г. Адразу, на жаль, хачу падкрэсліць, што мы не змаглі 
выканаць усё запланаванае. Аднак ніхто, здаецца, нас не можа 
абвінаваціць, што мы не прыкладалі намаганняў, каб зрабіць як мага 
больш. Я не буду паўтараць тое, што могуць тут гаварыць 
прадстаўнікі міністэрстваў адукацыі, культуры, Камітэта па друку аб  
тым, як яны дакладна працуюць. Я хачу сказаць, што стварэнне 
нашага Дзяржаўнага камітэта па справах рэлігій і нацыянальнасцяў у 
студзені гэтага года ўказам прэзідэнта Рэспублікі Беларусь адбылося 
таму, што дзяржаўнае кіраўніцтва адчула, што ў выкананні праграмы 
«Беларусы ў свеце» няма скаардынаванай дзейнасці як паміж 
дзяржаўнымі структурамі, так і грамадскімі аб’яднаннямі. 

Камітэт па справах рэлігій і нацыянальнасцяў мае тры асноўныя 
напрамкі дзейнасці: вырашэнне пытанняў у сферы дзяржаўна-
царкоўных адносінаў, дапамога ў нацыянальна-культурным развіцці 
нацыянальным аб’яднанням ў Беларусі, дапамога і каардынацыя 
дзейнасці ў сферы адносінаў з беларусамі, што пражываюць у 
замежжы. 

Камітэту за прайшоўшыя паўгода створаны нармальныя ўмовы 
працы, зацверджана Палажэнне аб камітэце, створана камісія, 
зацверджана калегія, адным словам, усё, што патрэбна для дзейнасці 
дзяржаўнага органа. Адной з першых спраў камітэта — збор 
справаздачаў ад выканаўцаў (структураў), якія пазначаны ў праграме 
«Беларусы ў свеце». Трэба сказаць, што зроблена не так ўжо мала. 



Аднак хацелася б зрабіць больш. Мы спадзяваліся, што Згуртаванне 
«Бацькаўшчына», у першую чаргу яго кіраўніцтва, наладзяць са 
свайго боку каардынацыю нашай сумеснай дзейнасці. Вымушаны 
сказаць, што, на жаль, цеснага кантакту, асабліва ў апошні час, не 
атрымалася. 

Як ужо сказана вышэй, наш камітэт у першую чаргу займаецца 
каардынацыяй. Прыкладам такой цеснай работы па аказанні 
дапамогі беларускім аб’яднанням у замежжы з’яўляецца наша 
праграма і план работы на бягучы год, якія распрацаваны сумесна з 
беларускімі аб’яднаннямі ў Польшчы. Я спадзяюся, што такія 
комплексныя праграмы ў краінах блізкага замежжа і іншых краінах 
будуць распрацоўвацца і справа будзе наладжана. Нашым камітэтам 
унесена прапанова ў Міністэрства фінансаў па выдзяленні на 1998 
год сродкаў, каб мы маглі больш дапамагчы замежным беларусам. 
Хацелася б атрымаць ад вас канкрэтныя прапановы, якія 
мерапрыемствы лепш правесці ў наступным годзе, якія б вы хацелі 
бачыць на гэтых мерапрыемствах мастацкія калектывы Беларусі, 
навукоўцаў, літаратараў. Гэтыя прапановы будуць разглядацца не 
толькі ў нашым камітэце, але і ў міністэрствах адукацыі, культуры, 
Камітэце па друку і іншых дзяржаўных структурах. 

Мы бачым патрэбу ў вызначэнні канцэптуальных патрэбаў у 
сферы працы з беларускай дыяспарай. З групаю навукоўцаў, членаў 
Міжнароднай грамадскай акадэміі вывучэння нацыянальных 
меншасцяў, якая створана ў мінулым годзе, ёсць дамова аб сумесным 
супрацоўніцтве над канцэпцыяй «Беларуская дыяспара». З улікам 
рэкамендацый навукоўцаў, наш камітэт плануе пачаць працу над 
Законам Рэспублікі Беларусь «Аб узаемаадносінах з суайчыннікамі ў 
замежжы». Такія законы, як вядома, ёсць у некаторых іншых краінах, 
і мы спадзяёмся выкарыстаць іх вопыт. 

Дзяржаўная палітыка ў адносінах да беларускага замежжа 
грунтуецца на наступных прынцыпах: арыентацыя на сусветны 
ўзровень заканадаўчага ўмацавання правоў і абароны інтарэсаў 
суайчыннікаў, спалучэнне дзяржаўных і грамадскіх пачаткаў ва 
ўзаемаадносінах з дыяспарай, пастаянныя сувязі дзяржаўных органаў 
Рэспублікі Беларусь з адпаведнымі структурамі краін пражывання 
беларускай дыяспары. Мы ўжо распрацавалі і ўзгаднілі з Рэспублікай 
Малдова пагадненне аб супрацоўніцтве ў галіне абароны правоў 
нацыянальных меншасцяў. З боку Украіны да нас прыйшла 
прапанова заключыць пагадненне па тых жа справах, і яно ўжо 
знаходзіцца на ўзгадненні ў міністэрствах культуры, адукацыі, 



юстыцыі, замежных спраў. Спадзяюся, што да канца года такое 
пагадненне будзе падпісана. 

Разам з тым, адносіны беларускай дзяржавы з беларускай 
дыяспарай мы бачым як вуліцу з двухбаковым рухам. Маецца на 
ўвазе, што рух, гэта імкненне да супрацоўніцтва, павінен быць з 
абодвух бакоў, павінна быць узаемадапамога. Удзельнікі гэтага руху 
патрэбны адзін аднаму, і мэта ў іх адна — росквіт Беларусі і 
захаванне беларускай прысутнасці ў свеце. 

Зараз многія творчыя саюзы, ветэранскія арганізацыі, жаночыя, 
спартыўныя аб’яднані, аб’яднанні прадпрымальнікаў Беларусі, Расіі, 
Украіны і іншых дзяржаваў умацоўваюць узаемавыгаднае 
супрацоўніцтва, садзейнічаюць інтэграцыйным працэсам, якія 
развіваюцца паміж краінамі і народамі. Бларускія аб’яднанні ў краіне 
могуць і павінны садзейнічаць гэтым працэсам, вырашаць 
канкрэтныя справы і такім чынам падтрымліваць імкненне народаў 
да добразычлівых, раўнапраўных, паўнакроўных узаемаадносінаў. 

 
Генадзь Пяцігор 

(намеснік начальніка Упраўлення замежных сувязяў 
Міністэрства адукацыі. Беларусь) 

 
Шаноўныя дэлегаты і госці з’езда, 
дарагія суайчыннікі! 
Дазвольце мне ад імя міністэрства і прадстаўнікоў сістэмы аду-

кацыі Беларусі сардэчна вітаць вас на беларускай зямлі і пажадаць 
канструктыўнай працы на карысць яднання нацый у свеце. 

Перш за ўсё мне хочацца звярнуцца са словамі падзякі да 
прадстаўнікоў і арганізатараў беларускай адукацыі ў замежжы. 
Нягледзячы на складаныя ўмовы, яны стараюцца арганізаваць 
беларускія школы, адчыняць класы і такім чынам далучаць дзяцей да 
беларускай гісторыі, культуры, традыцый, да роднага слова. Гэта ёсць 
сведчанне высокага творчага патэнцыялу і духоўнага багацця 
беларускага асяроддзя ў замежжы, яго імкнення для захавання сваёй 
адметнасці. Таксама варта выказаць словы ўдзячнасці ўладам краінаў 
пражывання беларусаў, якія ствараюць умовы і аказваюць дапамогу 
беларускай меншасці, у тым ліку і ў галіне адукацыі. 

Развіццё беларускай адукацыі ў замежжы з’яўляецца важным 
фактарам умацавання сувязяў замежных краінаў з Беларуссю. Таму 
на настаўніка падае вялікая адказнасць за выхаванне будучых 
пакаленняў у духу любові да свайго нацыянальнага і павагі да 
культуры іншых народаў. Менавіта ад школы ў значнай ступені 



залежыць, якія веды атрымаюць дзеці, якія ў іх будуць адносіны да 
гістарычнай Радзімы — Беларусі. У гэтым сэнсе важным момантам 
з’яўляецца тое, што школа не павінна займацца справамі 
палітычнымі, а выключна дыдактыкай і выхаваннем дзяцей. Якраз 
такія прыярытэты і выбірае дзяржава, Міністэрства адукацыі пры 
аказанні дапамогі нашым суайчыннікам у замежжы. 

Я не буду рабіць справаздачу, але сказаць аб тым, як дапамагае 
Беларусь сваім суродзічам у сферы адукацыі, я павінен. Не ўсе пра 
гэта ведаюць і памыляюцца, калі лічаць, што з боку дзяржавы няма 
дапамогі. Задавальненне адукацыйных патрэбаў беларускай 
дыяспары і рэалізацыі дзяржаўнай палітыкі Беларусі ў адносінах да 
сваіх суайчыннікаў, акрэсленай у праграме «Беларусы ў свеце», 
з’яўляецца важным напрамкам дзейнасці Міністэрства адукацыі. 
Яшчэ да распрацоўкі праграмы наша міністэрства пачало 
наладжваць сувязі з суайчыннікамі ў краінах, паўсталых на 
тэрыторыі былога СССР, і беларусамі Польшчы з мэтаю аказання 
дапамогі ў галіне асветы. Фактычна, работа з дыяспараю вядзецца 
намі з 1990 года. Менавіта тады на вучобу ў вышэйшыя навучальныя 
ўстановы Беларусі былі прыняты на льготных умовах 9 выпускнікоў 
беларускіх ліцэяў з Беласточчыны. У 1991 годзе ў Рэспубліканскай 
навукова-педагагічнай бібліятэцы пры Міністэрстве адукацыі 
створаны спецыяльны фонд для падтрымкі беларускага школьніцтва 
ў замежжы, якім актыўна карыстаюцца і зараз. За чатыры гады ў 
замежжа накіравана больш за 60 тысяч кніг — падручнікі, 
дапаможнікі, метадычная, мастацкая і даведачная літаратура. У 1992 
годзе гэта работа набыла мэтанакіраваны і скаардынаваны характар. 
Была выдзелена спецыяльная адзінка на замежныя сувязі. Дапамога 
суайчыннікам у замежжы ў галіне адукацыі ажыццяўляецца на 
розных напрамках і ў розных формах. На выкананне праграмы 
«Беларусы ў свеце» выдзяляюцца сродкі з дзяржаўнага бюджэту, 
прычым іх сума з кожным годам павялічваецца. Гэта дазваляе значна 
пашыраць колькасць мерапрыемстваў, выклікае адабрэнне ў асяродзі 
беларускага замежжа. 

З часу прыняцця праграмы «Беларусы ў свеце» штогод 
праводзіцца падпіска на перыядычныя выданні для беларусаў у 
замежжы, прыкладна 11 найменняў газет і часопісаў: «Настаўніцкая 
газета», «Пачатковая школа», «Адукацыя і выхаванне», «Роднае слова» і 
іншыя агульнай колькасцю 278 асобнікаў. Штогод міністэрствам 
ажыццяўляецца прыём на льготных умовах на вучобу ў ВНУ Беларусі і  
беларускай моладзі замежжа. Зараз праходзяць навучанне ў ВНУ 
Беларусі больш за 200 прадстаўнікоў беларускай дыяспары з 



Польшчы, Літвы, Латвіі, Эстоніі, Малдовы, Казахстана, Узбекістана. 
Штогод для настаўнікаў беларускай мовы і літаратуры замежжа 
Міністэрствам адукацыі арганізоўваюцца курсы павышэння 
кваліфікацыі. За пяць гадоў прайшлі стажыроўку каля 100 
настаўнікаў з Польшчы, Літвы, Расіі, Латвіі, Эстоніі, Украіны. Курсы 
праходзяць заўсёды на высокім навучальна-метадычным узроўні. У 
час іх правядзення арганізуецца культурна-азнаямляльная праграма. 
Слухачы забяспечваюцца бясплатным пражываннем і харчаваннем. 
Кожны год, апрача гэтага года, навучэнцы беларускіх ліцэяў з 
Гайнаўкі і Бельска-Падляскага, а таксама беларускай школы ў 
Вільнюсе, прымаюць удзел у рэспубліканскай прадметнай алімпіядзе 
на беларускай мове. З 1991 года ў алімпіядзе прынялі ўдзел больш за 
30 навучэнцаў. На час правядзення алімпіяды ўдзельнікі і 
суправаджаючыя іх асобы знаходзяцца на нашым матэрыяльным 
забеспячэнні. 

З 1994 года міністэрствам штогод арганізуецца летні адпачынак 
дзяцей беларускай дыяспары. Згодна з пададзенымі заявамі ў 
беларускіх лагерах адпачынку «Зубраня» і «Маяк» у час летніх канікул 
адпачывалі больш за 200 вучняў з Літвы, Латвіі, Польшчы, Украіны, 
Малдовы. У гэтым годзе адпачывалі 120 чалавек. 

Дзейснай эфектыўнай формай работы ўсталявання больш 
цесных кантактаў з Беларуссю, азнаямленнем з яе гістарычнай і 
культурнай спадчынай з’яўляецца правядзенне экскурсій па Беларусі 
для дзяцей і моладзі замежжа, якія з 1994 года ўжо сталі 
традыцыйнымі. Было арганізавана 6 экскурсій для пераможцаў на 
ўнутрышкольных алімпіядах па беларускай мове, лепшых вучняў з 
Вільнюса і Салечнікаў. Усяго ўдзельнічала за чатыры гады больш за 
350 навучэнцаў. У 1995-1996 гадах адпаведна 11 і 15 студэнтаў 
беларускага аддзялення Вільнюскага педагагічнага універсітэта 
праходзілі педагагічную практыку ў школах г. Мінска, арганізаваную 
міністэрствам на базе факультэта беларускай філалогіі Беларускага 
дзяржаўнага педуніверсітэта. 

Працягваецца аказанне дапамогі беларускаму дзіцячаму садку ў 
Беластоку (Польшча). Падпісана пагадненне паміж дзіцячай 
дашкольнай установай № 543 г. Мінска і беларускім дзіцячым садком 
у Беластоку. Адбываецца абмен выхавальнікамі паміж гэтымі 
ўстановамі, перадаецца метадычная, дзіцячая мастацкая літаратура, 
аказваецца кансультатыўная дапамога. 

У 1997 годзе міністэрствам адукацыі арганізавана ўрачыстае 
падвядзенне вынікаў усяпольскае алімпіяды па беларускай мове на 



возеры Свіцязь у Беларусі. Гэтае мерапрыемства выклікала асаблівае 
адабрэнне з боку настаўнікаў з Беласточчыны. 

Супрацоўнікі міністэртва на працягу апошніх чатырох гадоў 
прымалі ўдзел у мерапрыемствах, якія праводзіліся ў замежжы. Нашы 
супрацоўнікі выязджаюць да замежных беларусаў, падтрымліваюць 
іх, праводзяць сустрэчы і перамовы з органамі мясцовай улады з 
мэтаю абароны інтарэсаў нашых суродзічаў. 

Вядома, дапамога нашым суайчыннікам вядзецца яшчэ не ў 
дастатковых аб’ёмах, але дзяржава не мае пакуль вялікіх 
магчымасцяў. Я думаю, што вы з разуменнем ставіцеся да гэтага. 
Галоўным з’яўляецца, на мой погляд, тое, што Беларусь мае 
акрэсленую праграму ў адносінах да сваіх суайчыннікаў, асноўны 
прынцып якой — усебаковая падтрымка і дапамога. 

Я заклікаю ўсіх вас да канструктыўнага дыялога тут і да плённай 
працы ў сваіх асяродках на карысць беларусаў свету, на карысць 
яднання і ўсталявання сувязяў з Беларуссю. 

 
 

Адам Мальдзіс 
(доктар філалагічных навук, прафесар, сябра Вялікай рады ЗБС 
"Бацькаўшчына", дырэктар Нацыянальнага навукова-асветнага 

цэнтра імя Ф. Скарыны. Беларусь) 
 
Шаноўнае спадарства! 
Прысутнасць беларускай культуры ў свеце патрабуе таксама 

навуковага асэнсавання. Мы яшчэ да канца не ўсвядомілі, які вялізны 
ўклад зрабілі беларусы ў сусветную культуру, не ўсвядомілі таго, што 
далі беларускія землі свету, чалавецтву. У праграме «Беларусы ў свеце» 
было прадугледжана стварэнне навуковых прац. Часткова гэтыя 
працы выходзілі, я маю на ўвазе два зборнікі пад рэдакцыяй 
прафесара Анатоля Сабалеўскага «Культура беларускага замежжа». 
Некаторыя працы выдаваліся ў нашым Цэнтры імя Ф. Скарыны. Мне 
прыемна сёння паведаміць: толькі што выйшаў зборнік «Беларусіка — 
6» у дзвюх частках, пад назваю «Беларусь паміж Усходам і Захадам». 
Там ёсць вялікі раздзел, прысвечаны беларускай дыяспары. Гэта 
даклады, якія былі прачытаны на Другім Міжнародным кангрэсе 
беларусістаў два гады таму назад. На жаль, працэс выдання 
зацягнуўся. Акрамя таго, мы выдалі спецыяльны нумар нашага 
штомесячніка «Кантакты і дыялогі», прысвечаны Другому з’езду 
беларусаў свету. Там змешчаны падагульняючыя артыкулы — Янкі 
Запрудніка (ЗША) пра развіццё беларускага выяўленчага мастацтва ў 



эміграцыі, а таксама артыкул вядомага беларусіста з Лондана Гая 
Пікарды, прысвечаны беларускім кампазітарам, якія пражывалі і 
пражываюць у замежжы. Наш святы абавязак, маю на ўвазе Цэнтр 
імя Ф. Скарыны, выдаць энцыклапедычны даведнік «Беларускае 
замежжа». Безумоўна, нам для гэтага патрэбна дзяржаўнае 
фінансаванне і дапамога ўсіх тых прадстаўнікоў беларускай 
дыяспары, хто прысутнічае на гэтым з’ездзе. Мы падрыхтавалі ліст 
для прысутных тут прадстаўнікоў беларускай дыяспары, даклалі да 
яго ўзорныя біяграфіі, якія ёсць пакуль у рэпрынтным выданні, дзеля 
таго каб па прыкладу гэтых тэкстаў вы напісалі свае жыццяпісы самі 
або з дапамогаю сваіх калегаў. Мы думаем, што ў гэтым даведніку 
павінны быць усе беларусы, якія ўносілі і ўносяць значны ўклад у 
сусветную культуру, найперш беларускую культуру, незалежна ад 
таго, якія прафесіі яны маюць. Мне здаецца, што самае важнае — 
паказаць людзей цікавых, карысных грамадству, карысных для 
Беларусі. Безумоўна, там павінны быць артыкулы пра беларускія 
суполкі, пра перыядычныя выданні ў замежжы і г. д. 

Нас радуе тое, што ў апошні час колькасць замежных 
перыядычных выданняў павялічылася. У Вільнюсе стаў выдавацца 
штомесячнік «Рунь», у Рызе — «Голас беларуса», у Францыі — 
штоквартальнік «Беларускія перспектывы» і інш. Вельмі добра, што 
беларусы Польшчы маюць некалькі сваіх перыядычных выданняў — 
«Ніва», «Часапіс», «Гарадоцкія навіны», дзе частка матэрыялаў 
друкуецца па-беларуску. На жаль, часам там з’яўляецца не зусім 
дакладная інфармацыя. Скажам, учора я даведаўся з беластоцкай 
«Нівы», што наш з’езд, аказваецца, ужо прайшоў 8-10 ліпеня. 
Матэрыял гэты змешчаны пад назваю: «Мы разумеем, што некаму 
хацелася б, каб беларусы былі ў сваёй краіне меньшасцю, але ж мы 
яшчэ, дзякуй Богу, большасць». Праўда, там напісана толькі пра тое, 
што мы будзем адзначаць 480-годдзе беларускага кнігадрукавання. 
Думаю, што ў нашай краіне яшчэ не зусім добра зразумелі, што мы 
павінны выкарыстаць гэты юбілей, каб паказаць усяму свету 
старажытнасць, даўнасць нашых культурных традыцый. Ф. Скарына 
— гэта не толькі беларускі першадрукар, але і ўсходнеславянскі. 
Прысутны тут на з’ездзе сп. Уладзімір Галуза з Новасібірска 
засведчыў, што беларусы Новасібірска рыхтуюцца шырока адзначыць 
гэты юбілей, а мы не ўпэўнены, што на радзіме Ф. Скарыны, у 
Беларусі, пройдуць Полацкія чытанні таму, што ёсць цяжкасці з іх 
фінансаваннем. Праблема таксама і з паездкаю ў Прагу дзеля 
ўшанавання Ф. Скарыны, дзе ён доўга жыў, выдаў свае першыя кнігі 
і там жа пахаваны. Можа быць так, што юбілей нашага 



кнігадрукавання лепш будзе адзначаны ў Празе, чым на радзіме. Дык 
давайце ж выкарыстаем гэты светлы дзень 6 жніўня, калі ў 1517 
годзе ў Парзе чэшскай Ф. Скарына выдаў «Псалтыр» для таго, каб 
пашырыць у свеце веды пра Беларусь, уздымаць аўтарытэт 
беларускай культуры і тым самым аўтарытэт беларускай нацыі ў 
цэлым. 

 
Станіслаў Шушкевіч 

(член-карэспандэнт НАНБ, доктар фізіка-матэматычных навук, 
прафесар, старшыня Беларускай сацыял-дэмакратычный грамады, 

сябра Вялікай рады ЗБС "Бацькаўшчына". Беларусь) 
 
Паважаны старшыня, паважаныя дэлегаты і госці! 
Я хачу пачаць сваё выступленне тымі ж словамі, якія сказаў на 

Першым з’ездзе беларусаў свету ў 1993 годзе: «Я думаў, што я не 
дажыву да таго часу, калі збярэцца такі сусветны з’езд». Тады я 
падаваў гэта ў тым кантэксце, што я не думаў, што беларусы 
свабодна змогуць сабрацца на сваёй беларускай зямлі. А пасля гэтага 
я ўжо быў упэўнены, што больш не будзе такога ганебнага часу, калі 
беларусы не змогуць сабрацца на сваёй Радзіме. Але так вось сталася 
на самой справе. 

Шаноўнае спадарства, цяжкія часы мы перажываем, але я ду-
маю, што перажывем. Перажылі мы і больш змрочнае мінулае. Упэў-
нены, што дачакаемся лепшага часу. Я выступаю ад імя старшыні 
Вярхоўнага Савета Рэспублікі Беларусь сп. Сямёна Шарэцкага, ад імя 
былога старшыні Вярхоўнага Савета сп. Мечыслава Грыба і ад сябе 
асабіста. 

Я хачу сказаць, што 70 дэпутатаў Вярхоўнага Савета Рэспублікі 
Беларусь не паддаліся ніякім спакусам і захавалі сваю годнасць. Яны 
як могуць умацоўваюць беларускую дзяржаўнасць, абараняюць 
правы чалавека ў Беларусі. Але, на жаль, знаходзяцца яны ў цяжкіх 
умовах, больш абмежаваных, чым тыя, што створаны для прызна-
чанага Лукашэнкам новага парламента. Дзяржаўны пераварот, які 
адбыўся восенню 1996 года, ніколі не меў бы поспеху ў Беларусі без 
падтрымкі Расіі, якой патрэбна наша тэрыторыя як камунікацыйны 
шлях з Азіі ў Еўропу. Мы не перашкаджалі Расіі выкарыстоўваць гэты 
шлях цывілізавана, на падставе ўзаемавыгадных дамоўленасцяў. Але 
яны хочуць быць поўнымі гаспадарамі, і для іх выгадна, каб мы 
маўчалі. 

У любой дрэннай справе часта ёсць і добры аспект. Небяспека 
ліквідацыі незалежнасці нашай дзяржавы аб’ядноўвае нас. Мы 



выступаем разам з камуністамі, з аграрыямі таму, што на гэтым этапе 
ў нас аднолькавыя задачы — змагацца за беларускую дзяржаўнасць, 
за правы чалавека, за канстытуцыйнасць. Наш лозунг — 
дзяржаўнасць, дэмакратыя, закон. 

Дзяржава, найперш, можа быць пабудавана па нацыянальнай 
прыкмеце. У Еўропе так узнікла большасць дзяржаў. Вось гэта 
нацыянальная прыкмета не падабаецца многім у нас. Я думаю, што 
беларусы свету павінны знайсці новыя падыходы да таго, каб зрабіць 
так, як зрабілі еўрапейскія краіны. Мы сабраліся на гэтым з’ездзе 
таксама, найперш, па прыкмеце этнічнай прыналежнасці. Але мы 
павінны пашырыць кола беларусаў, павінны збірацца па прыкмеце 
дзяржаўнай беларускасці. Скажам, чалавек, які нарадзіўся на 
тэрыторыі Беларусі, але мае іншую нацыянальнасць ад бацькоў, 
таксама павінен пачуваць сябе беларусам, гэтая зямля яго вырасціла, 
і ён таксама наш брат. Не трэба засяроджвацца толькі на этнічнай 
прыналежнасці. Мы кажам пра нашых суродзічаў за акіянам — 
амерыканцы беларускага паходжання, але ў нас няма беларусаў 
рускага паходжання, у той жа час ёсць татарскага, яўрэйскага 
паходжання і інш. Мы павінны працаваць, каб такія беларусы 
рускага паходжання з’явіліся. Нам трэба пашыраць беларускасць. 
Далучаць да яе ўсіх людзей, якія любяць Беларусь і лічаць яе сваёю 
радзімаю. Але і яны павінны служыць гэтай зямлі, на якой нарадзіліся 
і жывуць. 

Некаторыя ў гэтай зале турбуюцца, чаму тут няма прэзідэнта 
Беларусі А. Лукашэнкі. Я думаю, што не варта спадзявацца, бо ў 
гэтай зале не хопіць месца для той аховы, якая павінна яго 
суправаджаць на сустрэчу з сумленнымі беларусамі. ЗБС 
«Бацькаўшчына» не ў стане была аплаціць большую залу. Таму мы 
зараз тут знаходзімся ў больш прыемнай кампаніі. 

Жыве Беларусь! 
 

Зварот Прэзідэнта Рэспублікі Беларусь А. Р. Лукашэнкі 
 
Дарагія суайчыннікі! 
З вялікім хваляваннем і цікавасцю чытаю я вашы лісты, 

паштоўкі і тэлеграмы, якія вы дасылаеце прэзідэнту суверэннай і 
незалежнай Рэспублікі Беларусь.У іх чуваць словы любові да нашай 
дарагой Айчыны, успаміны аб сваіх родных і блізкіх, сваім лёсе, словы 
трывогі за лёс Бацькаўшчыны, звычайныя чалавечыя патрэбы і 
пытанні, пажаданні добрай працы і добрае слова пра нашу работу, 
якую нам даручыў беларускі народ. Адказаць кожнаму асабіста я, на 



жаль, не магу. Таму і звяртаюся да ўсіх вас, родныя нашы землякі, дзе 
б вы ні жылі — у Расіі або ў Канадзе, у Казахстане або ў Германіі, — 
са словамі падзякі і шчырай павагі. Чытаючы вашы лісты і паштоўкі, 
я бачу, як у далёкім Уладзівастоку беларуская сям’я майструе 
пасылачку ў родны дом, бачу, як канадскі фермер адлічвае грошы, 
здабытыя нялёгкай працай, на дапамогу дзеткам Чарнобыля, як у 
нямецкім горадзе праваслаўны святар... [моцны шум у зале, воклічы 
пратэсту, выступленне перапыняецца. Вядучы Р. Гарэцкі заклікае ўсіх  
супакоіцца]... бачу, як беларуская жанчына, якую лёс закінуў у 
Францыю, разглядае фотаздымак свайго каханага, загінуўшага ў 
партызанскім атрадзе пад Бягомлем. Я з вамі, мае родныя землякі, я 
адчуваю, што і вы побач са мной. Не трывожцеся за будучыню 
любімай вамі Радзімы, рэспубліка ўпэўнена пераадольвае цяжкасці 
пераходнага перыяду, акрыяла наша прамысловасць, свой плён дае 
руплівая праца беларускіх сялян, уздымаюцца гмахі новабудоўляў, 
пракладваюцца новыя дарогі. Увесь беларускі народ зараз у працы, у 
справе. [Шум у зале, воклічы пратэсту.] На нашай зямлі пануюць 
грамадзянская згода, нацыянальны мір і палітычная стабільнасць. 
[Шум у зале, выступленне перапыняюць, вядучы заклікае даслухаць 
зварот.] Усім утульна ў нашым свабодным беларускім доме — 
беларусам і рускім, палякам і яўрэям, латышам і татарам. Для ўсіх яна 
родная і гасцінная. 

Шырыцца культурная прастора Беларусі. На нашай зямлі не 
закрыты ніводны тэатр або музей, не прыйшоў у заняпад ніводны 
нацыянальны мастацкі калектыў, вольна гучыць беларуская мова, як і 
мовы ўсіх нацый, што насяляюць нашу краіну. [Выступленне 
перапыняецца шумам у зале, воклічы: «Ганьба!»] Зараз тысячы 
беларускіх юнакоў і дзяўчат трымаюць экзамены ў вышэйшыя 
навучальныя ўстановы. Іх цяпер больш, чым іх было нават у самые 
лепшыя гады ў нядаўнім мінулым. Значыць, моладзь упэўнена ў 
заўтрашнім дні і таму прагне ведаў і трывожыцца за свой лёс. 

Расце міжнародны аўтарытэт нашай дзяржавы. Мы 
добразычлівыя да ўсіх нашых суседзяў і нават да самых далёкіх 
дзяржаваў. [Шум у зале.] Мы праводзім самастойную палітыку і 
нікому не дазволім вырашаць за нас або ставіць нам нейкія ўмовы. 
Беларусь не скарылася ні перад кім у гады самых жорсткіх і 
крывавых войнаў. Не схіліць яна сваю галаву і зараз. Сёння можна 
смела сказаць, што ўсе справы ў беларускай дзяржаве вырашае сам 
народ. На ўсенародных рэферэндумах ён зацвердзіў новую рэдакцыю 
Канстытуцыі Рэспублікі Беларусь, абраў сабе герб і сцяг [моцны шум у 
зале, воклічы: «Ганьба!»], якія ўзнаўляюць гістарычныя традыцыі і 



гераічную памяць. Ён свядома вызначыў статус рускай мовы, як 
другой дзяржаўнай мовы краіны. [Шум у зале.] Беларускі народ абраў 
першага ў сваёй гісторыі прэзідэнта і Нацыянальны сход, якія 
адлюстроўваюць і выконваюць яго волю. [Шум у зале.] 

Наш клопат аб усіх беларусах свету ніколі не прыпыніцца, мы 
яшчэ мала рабілі для вас, дарагія нашы суайчыннікі. Але наша 
палітыка адкрытая. Мы чакаем кожнага, хто прыедзе на родную 
зямлю з дабром. Мы не збіраемся вінаваціць унукаў у памылках іхніх 
дзядоў, хоць і цяжкіх. Але здраду мы называем здрадаю, а мужнасць і 
вернасць Радзіме мужнасцю і вернасцю. Такія мы — беларусы. 

Многія з вас непакояцца, ці хопіць у мяне вытрымкі і сілы 
выстаяць перад нядобразычліўцамі Беларусі. Не хвалюйцеся, добрыя 
вы мае [шум у зале], мы ж беларусы сялянскага роду, а сяляне — людзі 
нязломнага гарту. Прэзідэнт усё вытрымае. Бо з прэзідэнтам — народ. 

Шчыра дзякую вам, дарагія землякі, за словы падтрымкі, за 
цеплыню і душэўнасць, якія ідуць на родную зямлю ад кожнага 
беларускага сэрца. Незалежная і суверэнная Беларусь з вамі, родныя 
суайчыннікі, будзьце ж і вы заўсёды з роднаю Беларуссю, любіце 
сваю зямлю і народ. 

[Моцны шум у зале, воклічы: «Ганьба!» Вядучы Р. Гарэцкі 
супакойвае прысутных.] 

Тэкст зачытаў Уладзімір Рылатка, 
намеснік міністра культуры, 

прадстаўнік Адміністрацыі прэзідэнта 
 

Васіль Самуйленка 
(старшыня Харкаўскага рэгіянальнага культурнага аб'яднання 

"Белая Русь". Украіна) 
 
Паважаныя сябры! 
Шаноўныя сябры! Давайце будзем паважаць сябе, давайце бу-

дзем паважаць украінскі народ, давайце будзем паважаць рускі на-
род. Мы — славяне, таму прашу вас выслухаць мяне. Я першы раз на 
такім з’едзе беларусаў. Наша дэлегацыя дзякуе кіраўніцтву «Бацькаў-
шчыны» за тое, што запрасіла нас, беларусаў з Украіны, на гэты з’езд. 

Харкаўскае рэгіянальнае культурна-асветніцкае аб’яднанне 
«Белая Русь» вітае ўдзельнікаў Другога з’езда беларусаў свету і жадае 
вам плённай, арганізаванай працы па вырашэнні праблем беларусаў 
замежжа. Мы рады прысутнічаць тут, на роднай беларускай зямлі. 
Мы ўдзячныя Нацыянальнаму сходу і ўраду Беларусі за стварэнне той 
атмасферы, той спрыяльнай... [шум у зале]. Я выступаю ад імя 



беларускай дыяспары. Я вас усіх паважаю. [Працягвае] ...той 
спрыяльнай атмасферы, пры якой з’явілася магчымасць беларусам, 
што жывуць за межамі Радзімы, прыехаць сюды, сустрэцца са сваімі 
крэўнымі братамі, абмяняцца думкай па шэрагу культурна-асветных 
праблем, далучыцца да сваёй культуры, да ўсіх здабыткаў, пакінутых 
нашымі продкамі, распрацаваць мерапрыемcтвы па ўмацаванні 
нашага брацкага супрацоўніцтва ўсіх беларусаў з розных куткоў 
свету, якія не забываюць сваю маці-Беларусь. Мы, беларусы рэгіёна 
Усходняй Украіны: Харкаўская, Сумская, Данецкая, Палтаўская, 
Луганская, Запарожская, Днепрапятроўская вобласці, а таксама і з 
шэрагу абласцей Заходняй Украіны — Івана-Франкоўскай, Чарнавіц-
кай, Жытомірскай пастаяна сустракаемся, праводзім агульныя 
культурна-асветніцкія мерапрыемствы, абмяркоўваем розныя пытан-
ні пра сітуацыю ў Беларусі. Мы прыйшлі да высновы, што сучасны 
накірунак дзейнасці Нацыянальнага сходу і ўрада Рэспублікі Беларусь 
правільныя. Мы пастаянна назіраем за рэформамі, якія праводзяцца 
на нашай Бацькаўшчыне, і лічым, што курс Рэспублікі Беларусь 
адпавядае карэнным інтарэсам беларускага народа і беларусаў, якія 
жывуць за межамі Радзімы. [Моцны шум у зале, вядучы супакойвае 
прысутных.] 

Аб’яднанне брацкіх славянскіх народаў Беларусі і Расіі стварае 
перспектывы для ўмацавання і развіцця пазіцый культурна-асвет-
ніцкіх таварыстваў, якім, напрыклад, з’яўляецца наша Харкаўскае 
таварыства «Белая Русь». [Моцны шум у зале.] 

Дзякуючы палітыцы, якую праводзіць прэзідэнт А. Лукашэнка і 
якую падтрымлівае народ, пра што гавораць вынікі ўсенароднага 
рэферэндуму, мы атрымліваем магчымасць яшчэ шырэй распаўсюдж-
ваць нашы нацыянальныя дасягненні [моцны шум у зале] у галінах 
эканомікі, культуры, адукацыі, аховы здароўя, паказваць іншым 
народам прыклад таго, што можна дасягнуць, калі скіраваць усе сілы 
— эканамічны, навукова-тэхнічны і інтэлектуальны патэнцыял — на 
карысць свайго народа. [Моцны шум у зале. Воклічы пратэсту.] 

Мы, беларусы, якія жывуць на тэрыторыі братняй Украіны, 
уважліва назіраем за ўсімі працэсамі, што адбываюцца на нашай 
Радзіме і ганарымся тымі поспехамі, якіх дасягнуў беларускі народ у 
гэты цяжкі час. [Моцны шум у зале.] Нашы культурна-асветніцкія 
таварыствы не займаюцца палітыкай, а займаюцца культурна-
асветнай дзейнасцю, ваенна-патрыятычным выхаваннем, ветэранамі, 
якія пакалечылі сваё жыццё. Але нам не абыякава, якая палітыка 
праводзіцца прэзідэнтам і ўрадам на нашай Радзіме. Мы супраць 
нацыяналістычных груповак, супраць палітыкаў, якія здрадзілі 



нацыянальным, культурным і маральным традыцыям нашага народа, 
шукаюць падтрымку ў замежжы; знаходзячыся на ўтрыманні 
замежных дзяржаў, спрабуюць даваць нам, беларусам, рэцэпты — як 
нам жыць, якую культуру развіваць, якія маральныя традыцыі 
падтрымліваць і ўмацоўваць. Паважаныя сябры! Мы, беларусы, 
павінны ўмацоўваць мір, а не вайну. Мы павінны працаваць разам, 
каб жыла наша беларуская мова, традыцыі і культура. [Увесь час 
моцны шум у зале.] 

Пераклад з рускай 
 

Георгій Марчук 
(пісьменнік, дырэктар выдавецтва  
"Мастацкая літаратура". Беларусь) 

 
Шаноўная грамада, землякі! Пан прэзідэнт! 
Вялікі дзякуй за мажлівасць выступіць. Пасля такіх эмоцый, 

пасля папярэдняга выступленняя моцна хвалююся. 
За словам «беларус замежжа» ўслед ляцяць такія словы: «мова, 

Радзіма, культура». Нібыта адчуваю ваша магутнае жаданне, як 
рэфлекс не толькі выжыць, але і захаваць беларускасць паўсюдна, 
куды б вас ні закінуў лёс. 

Як дырэктар буйнога выдавецтва «Мастацкая літаратура», 
апошняга фарпоста беларускіх паэтаў і празаікаў, я прадстаўляю 
дзяржаўную структуру. У апошні час адбыўся перакос у некаторых 
сродках масавай інфармацыі. Людзям, якія знаходзяцца на службе ў 
дзяржавы, пачынаюць адмаўляць у патрыятызме і беларускасці. 
Досыць спрэчны вывад. Загадзя даруйце, калі маё асабістае будзе 
шчыльна межаваць з чыноўніцкім. Можа, адна з бедаў беларусаў 
якраз тое, што нам не заўсёды ўдаецца аб’яднаць гэтую дваістасць: 
альбо перамагае пасада, альбо зацягвае ўбок азлобленасць, нейкая 
келейнасць і непрыязнь. Часам у такім антаганізме знаходзяцца і 
носьбіты дзяржаўнай ідэі, і носьбіты нацыянальнай ідэі, не 
разумеючы, што гэтыя ідэі адна адну мацуюць і дапаўняюць. 

У пераходны перыяд да капіталізму, у час галоснасці, час 
разняволення нораваў, ёсць спакуса — пабудаваць сваё шчасце на 
няшчасці іншых. Цяпер лёгка можна апынуцца ў роспачы кожнаму 
беларусу — свядомаму і несвядомаму. Капітал, банкі не любяць, а 
часам і не паважаюць нацыянальнасць і духоўнае багацце. Але вось 
парадокс. Безграшовае мастацкае надрукаванае слова ўсё часцей, 
змагаючыся за душу чалавека, перамагае. 



Як няма культуры без пісьменніка, так няма пісьменніка без 
кнігі, у ёй ідэалогія чалавека, палітыка, майстэрства. Памрэ кніга — 
памрэ мова. 

Не хачу затлумляць вас лічбамі, але сёння, як ніколі, патрэбна 
лічыць. Наш з’езд як бы мае дзве афарбоўкі — эмацыянальную і 
прагматычную. Мы займелі свабоду і можам трохі пакрычаць, калі 
нам нешта не падабаецца. Грунтоўныя выступленні шаноўных 
Генадзя Бураўкіна, Ніла Гілевіча і іншых падалі ў залу эмацыянальны 
зарад. Але ёсць і другі бок медаля. Мы падыходзім да новага этапу, 
калі трэба думаць і пра грошы. Тыя людзі, якія маюць грошы, стаялі 
тут і прапаноўвалі нешта. Шкада, што замоўчваецца. Каб нешта 
зрабіць, трэба мець капітал. Старыя людзі вучылі нас таму, што не 
трэба моцна судзіць тых, з кім не жывеш побач, не жывеш іх 
інтарэсамі. 

У складанай сітуацыі выпаўзання краіны з эканамічнага хаосу ў 
нас прадаўжаюць працаваць 10 дзяржаўных выдавецтваў, якія 
забяспечваюць чытача літаратураю. Сцвярджаў і буду сцвярджаць, 
што ХХ стагоддзе — залатое стагоддзе нацыянальнай літаратуры. У  
мінулым 1996 годзе выдадзена 598 кніг і брашур агульным тыражом 8 
мільёнаў асобнікаў. На беларускай мове для розных патрэбаў выда-
дзена 293 назвы кніг тыражом 2 мільёны асобнікаў. У параўнанні з 
мінулымі гадамі паказчыкі зніжаюцца — сабекошт малы. У гэтым 
вялікай бяды няма, у Францыі сабекошт складае 7%. У Беларусі, 
праўда, каля паўтары тысячы прыватных выдавецтваў, за вялікім 
выключэннем ніхто з іх не выдае беларускую кнігу. На рынак 
выкідваецца тое, што і паўсюдна ва ўсім свеце — масавая культура, 
якая навязвае нам новых герояў — наркамана, прастытутку альбо 
забойцу. Наша выдавецтва разам з іншым і супрацьстаіць гэтай поп-
культуры. «Мастацкая літаратура» надзейна выконвае сваю частку 
праграмы «Беларусы ў свеце». Толькі за апошнія чатыры гады мы 
выдалі 12 кніжак беларусаў у замежжы, у тым ліку і адну з апошніх — 
«Святая Еўфрасіння Полацкая» а. Льва Гарошкі. 

Як жа пачувае сябе беларуская кніга ў свеце? Я часта бываю на 
розных выставах і ярмарках — і што ж мы бачым? Прадстаўнікі 
іншых краін усе хочуць прадаваць нам, але ніхто не купляе ў нас, 
няма ніякай цікавасці да нашай мастацкай літаратуры. З аднаго 
боку, не благі сімптом, ён папярэджвае, што не спяшайцеся, 
пісьменнікі, што не ўсё, што напісана на беларускай мове ў апошні 
час, мае знак мастацкасці. Ёсць падстава штосьці пераглядзець і ў 
класікаў, а то дзеці часам засынаюць над кнігаю, блытаюцца ў 
гісторыі і губляюць пры гэтым рэшткі нацыянальнай свядомасці. З 



другога боку, бачым эгаізм і абыякавасць Еўропы да беларускага 
этнасу. Часам нехта смяецца, калі сцвярджае, што ратаванне наша ў 
нашых руках, а дарма. Той, хто дае дазвол, каб закрывалі кніжныя 
лаўкі ў Беларусі, не разумее, што робіць. І лаўкі зачыняюцца. 
Літаральна днямі на рэспубліканскай нарадзе бібліятэкараў 
даведаўся, што людзі пацягнуліся ў бібліятэкі. Яны не маюць сродкаў 
выпісваць газеты і часопісы, купляць кнігі. Чытаюць людзі, бяруць 
беларускую кнігу і часопісы. 

Мы не звяртаем ўвагі на палітычныя погляды аўтараў. Вось і 
зараз мы запланавалі выданне кнігі Сактара Яновіча, Алеся Салаў’я з 
Аўстраліі, Яна Чыквіна з Польшчы, кнігі паэтаў і празаікаў з Беларусі, 
якія досыць жорстка крытыкуюць сітуацыю і асобных палітычных 
дзеячаў. Праблему бачу ў наступным, каб мы не падзяліліся на 
беларусаў з большай доляй беларускасці і з меншай, лаяльных і 
нелаяльных і іншых. Пакуль мы не адчуем роднасці і еднасці, грош 
нам цана. І без таго адвыклі радавацца поспехам іншых, чамусьці ўсё 
адмоўнае смакуецца, не радуемся, калі ёсць станоўчае. Выдалі 
нядаўна кнігі маладых паэтаў, можна сказаць геніяльных: 13-гадовай 
Валерыі Куставай і Дзяніса Старавойтава-Юрчанкі. Выпадак адзіны 
на Еўропу, такога яшчэ ніхто не бачыў. Вы думаеце, да нас кінуліся 
карэспандэнты ўсіх агенцтваў? Не. Са старэйшых паэтаў, нават 
славутых, так ніхто і не адгукнуўся, не парадаваўся, а крыўдна. 

Праз некалькі дзён вы раз’едецеся. Паважаныя, дарагія, 
любімыя суайчыннікі! Вы спявайце гэту вядомую песню: «Бывайце 
здаровы, жывіце багата, а мы ад’язджаем дадому, дахаты». Але ж 
ведайце, ваша хата тут, і мы зробім усё, каб у ёй была годнасць, 
незалежнасць, гонар, каб вы ведалі, што вы прыязджаеце на 
Беларусь. 

І апошняе. Дваццаць гадоў я назіраю за валтузнёй і барацьбой 
паважанага ксяндза Чарняўскага з Ватыканам. Ватыкан не прызнае, 
каб надрукаваць яго цудоўную працу. Паважаны айцец, прыносьце, 
калі ласка, у выдавецтва «Мастацкая літаратура» ваш твор, і мы яго 
пастараемся надрукаваць. 

 
Алесь Белакоз 

(заслужаны работнік культуры Беларусі, дырэктар Гудзевіцкага 
краязнаўчага музея. Мастоўскі р-н Гродзенскай вобл. Беларусь) 

 
Як здарылася, што беларусы адмовіліся ад роднай мовы? Такое 

пытанне ставяць часта замежныя турысты, якія прыязджаюць у 
Гудзевіцкі краязнаўчы музей. Некалькі месяцаў таму назад пра гэта ў 



мяне запыталіся польскія прафесары, якія наведалі музей у складзе 
групы з 28 чалавек. Я ім адказаў так. Калі ў 1697 годзе, трыста гадоў 
таму назад, польскі сейм прыняў пастанову пра тое, што «ў Літве 
пісаць па-польску», з таго часу наша мова ніколі не была дзяржаўнай. 
Мы нясем яе трыста гадоў пад вялікім ціскам, пад вялікім тэрорам. 
Можна дзівіцца, што яна яшчэ сёння гучыць. Я сказаў таксама 
гасцям з Польшчы, што нашых дзеячаў, нашых патрыётаў нішчылі 
ўсе ўлады — пры цары, у Польшчы, у Савецкім Саюзе, падчас 
нямецкай акупацыі. Такі прыклад. У маёй роднай вёсачцы, што ўжо 
злілася з Гудзевічамі, настаўнік у 1925 годзе арганізаваў гурток 
Беларускай сялянска-работніцкай грамады. Ён арганізаваў такія 
гурткі і ў суседніх вёсках. Калі судзілі Браніслава Тарашкевіча, 
польскія ўлады далі гэтаму настаўніку, Язэпу Брыцкаму, таксама 
дзесяць гадоў турмы, якія ён адседзеў. Калі прыйшлі немцы, то яны 
адразу арыштавалі Язэпа, бо сядзеў у польскай турме, значыць, быў 
камуністам. Саслалі ў канцэнтрацыйны лагер, адкуль ён вярнуўся 
ледзве жывым. Ледзве яго выхадзілі. Ён падаў голас, што як жа гэта 
можна, мы змагаліся за сваю мову. Яму далі яшчэ 10 гадоў, ужо 
савецкага лагера. Гэты чалавек мужна ўсё перажыў. Тое ж можна 
сказаць пра Мікалая Іваноўскага, Мікалая Вайцінчыка і шэраг іншых 
дзеячаў, якія адседзелі ва ўсіх турмах і пры ўсіх уладах і выжылі. А 
колькі ж не выжыла? Загінулі многія патрыёты, змагары. Можа, таму 
нашы ўлады могуць зараз цешыцца з памяркоўнасці беларускага 
народа. Залішне вялікая гэтая памяркоўнасць. І яшчэ наша трагедыя 
ў тым, як казаў ксёндз Францішак Грыневіч у 1909 годзе, калі 
выкладаў у Гродне ў гімназіі каталіцтва, што мы не мелі ніколі рэлігіі, 
якая бараніла б інтарэсы нашага народа. Каталіцтва заўсёды нас 
цягнула да Польшчы, а праваслаў’е — да Расіі. Так яно адбываецца і 
сёння. Таму паважаны, дарагі ксёндз Чарняўскі не можа выдаць па-
беларуску кнігі, патрэбныя для богаслужэння. 

Жыве Беларусь! 
 

Павел Шуканаў 
(старшыня беларускай суполкі ў г. Палтава, сябра Вялікай рады 

ЗБС "Бацькаўшчына". Украіна) 
 

Шаноўнае спадарства, шаноўны прэзідыум! 
Дзякуй Вам за магчымасць выступіць на гэтым з’ездзе. Хачу 

пачаць сваё выступленне з рэагавання на выступленне сп. В. Самуй-
ленкі, таксама з Украіны. Адбылося тое, што чакалася. Кожны можа 
выказваць свае думкі. Я ж павінен сказаць, што суполкі беларускай 



дыяспары ва Украіне не аб’яднаны ў адзінае згуртаванне, не было 
адзінага з’езда і ніхто не даваў сп. Самуйленку права выступаць 
фактычна ад усіх беларусаў Украіны. Таму яго выступленне можна 
разглядаць як яго асабістую думку або думку таго згуртавання «Белая 
Русь», якое ён прадстаўляе. Прадстаўнікі нашай палтаўскай суполкі, 
Ізяслава, Львоўшчыны і іншых суполак не падтрымліваюць такія 
думкі, як і кіруючых манкуртаў у Беларусі, іх памагатых, а таксама 
прыхільнікаў рынкавага сацыялізму, якія, як бачым, ёсць і ва 
Украіне. 

Я хачу ўзняць пытанне аб нашых надзённых патрэбах. Ва Укра-
іне пражывае больш за 440 тыс. беларусаў, але мы не маем дас-
татковай інфармацыі пра тое, што адбываецца на Бацькаўшчыне. 
Мы адчуваем сябе адарванымі ад Беларусі. Нельга падпісацца на бе-
ларускія газеты і часопісы. Вінаватыя ў гэтым менавіта беларускія 
выданні, якія не клапоцяцца пра такую магчымасць. Мы карыстаем-
ся тым, што дасылае «Бацькаўшчына» ці прывозіць нехта з Беларусі. 
Але гэтага недастаткова. Звяртаюся да Згуртавання «Бацькаўшчына», 
а таксама да прадстаўнікоў дзяржаўных структур, каб дапамаглі нам 
у гэтай справе. 

Справы беларускасці знаходзяцца зараз не ў лепшай сітуацыі як 
у Беларусі, так і ў беларускім замежжы. Але пры ўсім гэтым, на маю 
думку, нельга паддавацца песімізму, апатыі. Калі мы будзем 
перабольшваць значнасць тых антыбеларускіх працэсаў, якія 
сапраўды адбываюцца сёння, то можам лічыць, што іх ініцыятары 
дабіліся сваіх мэтаў і пасеялі сярод нас нявер’е, разгубленасць, 
найперш наш прэзідэнт, якога мы ўжо цяпер юрыдычна не можам 
лічыць прэзідэнтам пасля 20 ліпеня. 

Маю канкрэтную прапанову. Ніхто не можа забараніць нам 
рабіць тое, што залежыць толькі ад нас. У першую чаргу, мы павінны 
выхоўваць шчырымі беларусамі сваіх дзяцей, каб яны з маленства 
ведалі беларускае слова, беларускую гісторыю, закладаць у іх дух 
беларускасці. Іх ужо будзе цяжка скарыць, заставіць адмовіцца ад 
свайго. Таму беларусам на Бацькаўшчыне, беларускім суполкам у 
замежжы трэба займацца абавязкова дзецьмі, іх выхаваннем у 
нацыянальных традыцыях, паказваць ім сваю адметнасць, гаварыць 
ім пра абавязак кожнага чалавека перад сваёй Радзімай. З гэтага 
будзе вялікі плён. Калі мы будзем так рабіць, то мы можам упэўнена 
сказаць: «Жыве Беларусь, і заўсёды будуць жыць беларусы!» 

 



Спіс удзельнікаў з’езда, выступленні якіх не надрукаваны 
з-за адсутнасці тэкстаў 

Генадзь Бураўкін (Беларусь), 
Леаніда Лыч (Беларусь), 
Аляксей Каўка (Расія), 
Ян Сычэўскі (Польшча), 
Ганна Лапацьева (Прыднястроўе, Малдова), 
Сяргей Яцкевіч (Беларусь), 
Уладзімір Колас (Беларусь), 
Тадэвуш Стружэцкі (Беларусь). 
Выніковыя дакументы 



ВЫНІКОВЫЯ ДАКУМЕНТЫ 
 

Заява удзельнікаў Другога з’езда беларусаў свету 
 
г. Мінск 27 ліпеня 1997 года 
Мы, удзельнікі Другога Сусветнага форуму беларусаў, якія 

сабраліся ў сталіцы маці-краіны, горадзе Мінску, звяртаемся да ўсёй 
беларускай нацыі, да ўладаў Беларусі, да кожнага нашага суродзіча, 
які жыве на Бацькаўшчыне ці далёка ад яе. 

Прымаючы пад увагу інфармацыю, выкладзеную ў дакладах па 
асноўнай тэме з’езда «Праблемы захавання беларускай прысутнасці ў 
свеце», у выступленнях удзельнікаў з’езда, мы вымушаны адказна 
заявіць аб тым, што будучыня беларускай нацыі знаходзіцца пад 
рэальнай пагрозай. 

Колькасць насельніцтва ў краіне няўхільна змяншаецца. 
Некалькі гадоў запар смяротнасць перавышае нараджальнасць. Гэта 
— знак вялікай бяды — фізічнага вымірання нацыі. Калі сітуацыя не 
зменіцца, па меркаванню навукоўцаў, праз 111 гадоў наступіць поў-
нае знішчэнне карэннага народу на тэрыторыі Беларусі. Прычынамі 
трагічнага становішча з’яўляюцца не толькі чарнобыльская трагедыя, 
але і агульная сітуацыя ў краіне. 

Шматлікія факты сведчаць і пра знішчэнне духоўнага патэнцы-
ялу нацыі. У занядбаны стан прыходзіць нацыянальная мова і куль-
тура. Разбураецца створаны ў апошнія гады падмурак сістэмы нацы-
янальнай адукацыі ў краіне. Знішчаюцца нацыянальныя сродкі маса-
вай інфармацыі, сістэма беларускага кнігадрукавання. Нішчыцца ма-
тэрыяльная база культуры і адукацыі, апошнія прыклады таму — за-
браны будынкі ў Саюза пісьменнікаў і ў Беларускага гуманітарнага 
ліцэя. 

Краіна перажывае сістэмны крызіс, які ахапіў усе бакі 
грамадскага жыцця. Своеасабліваю вехаю ў яго развіцці стаў 
лістападаўскі рэферэндум 1996 года, які раскалоў беларускую нацыю. 
Частка народа прыняла яго вынікі і новы парадак у краіне, другая 
засталася абыякаваю. Трэццяя ўспрыняла яго як канстытуцыйны 
дзяржаўны пераварот, лічыць нелігітымнымі новыя органы 
заканадаўчай улады, ацэньвае змены як пераход да аўтарытарнага 
рэжыму з тэндэнцыяй ператварэння ў таталітарны. Вынікі 
рэферэндуму, яго легітымнасць не прызнаны многімі дзяржавамі 
свету. Беларусь усё больш аказваецца ў міжнароднай ізаляцыі, 
эканоміка краіны ў крытычным стане. 



Цяжкасці і беды, якія перажывае Бацькаўшчына, з трывогай і 
болем успрымаюцца беларусамі ў замежжы. Яны з непакоем 
назіраюць за пераменамі ў Беларусі, ім не проста разабрацца ў 
сутнасці падзей на Радзіме. Працэсы раз’яднання закранулі і 
дыяспару. Гэта шлях у нікуды. 

Ліквідаваць небяспеку фізічнага і духоўнага існавання 
беларускай нацыі, прадухіліць пагрозу яе расколу, паспрыяць 
яднанню беларускага народа дзеля супольнай стваральнай працы па 
адбудове нашага агульнага Беларускага дому — такую высакародную 
задачу Другі з’езд беларусаў свету лічыць найгалоўнейшай для ўсіх 
грамадскіх і палітычных сілаў. 

Мы перакананы, што выхад з крызісу, як сведчыць вопыт іншых 
краін, магчымы толькі праз усталяванне канстытуцыйнай законнасці, 
рэальнага падзелу ўладаў, палітычнага і эканамічнага плюралізму, 
захавання дзяржаўнай незалежнасці. 

Удзельнікі форуму адзначаюць, што за чатыры гады, якія 
прайшлі пасля Першага з’езда беларусаў свету, не адбылося 
пазітыўных зменаў і ў адносінах беларускай дзяржавы да той часткі 
нацыі, якая жыве па-за межамі краіны. Не выканана большасць 
прапановаў і просьбаў, якія былі выкладзены ў «Звароце да 
Парламента і ўрада Рэспублікі Беларусь», прынятым на Першым 
з’ездзе. Актуальнасць іх захоўваецца і сёння. Не рэалізавана цалкам 
дзяржаўная праграма «Беларусы ў свеце». З’езд выказвае агульную 
занепакоенасць замежных беларусаў недастатковаю падтрымкаю іх 
нацыянальна-культурнага жыцця з боку беларускай дзяржавы, што 
не спрыяе захаванню беларускіх асяродкаў у іншых краінах свету. 

Будучыня краіны, яе народа — вышэйшыя каштоўнасці. Мы 
заклікаем усе стваральныя сілы беларускай нацыі як на 
Бацькаўшчыне, так і ў замежжы аб’яднаць свае намаганні дзеля 
захавання беларускай прысутнасці ў свеце. 

Наш лёс у нашых руках! Жыве Беларусь! 
 

Рэзалюцыя аб дзейнасці рады ЗБС «Бацькаўшчына» 
 
Заслухаўшы справаздачны даклад старшыні рады ЗБС «Баць-

каўшчына» Ганны Сурмач аб дзейнасці рады ЗБС «Бацькаўшчына» за 
перыяд паміж Першым і Другім з’ездамі беларусаў свету, прызнаць 
працу рады ЗБС «Бацькаўшчына» здавальняючай. 

27 ліпеня 1997 г., г. Мінск 
 

 



Рэзалюцыя аб сітуацыі вакол будынка Беларускага 
гуманітарнага ліцэя 

Выступіць у падтрымку адміністрацыі Беларускага гуманітар-
нага ліцэя ў вырашэнні імі пытання прыналежнасці будынка ліцэю. 

27 ліпеня 1997 г., г. Мінск 
 
На Другім з’езде беларусаў свету прэзідэнтам МГА «ЗБС 

«Бацькаўшчына» абраны акадэмік Радзім Гарэцкі. Старшынёй рады 
аб’яднання новым складам Вялікай рады абрана — Ганна Сурмач. 

 
Спіс сяброў Вялікай рады МГА «ЗБС «Бацькаўшчына», 

абраных на Другім з’ездзе беларусаў свету 
 

Адамовіч Яўген (Беларусь) 
Аксёнчык Ніна (Беларусь) 
Антух Мікола (Аўстралія) 
Арцішэўская Святлана (Беларусь) 
Арцішэўскі Аляксандр (Беларусь) 
Баршчэўскі Алесь (Польшча) 
Беленькі Юрый (Беларусь) 
Белы Сымон (Беларусь) 
Брыль Янка (Беларусь) 
Бураўкін Генадзь (Беларусь) 
Валодзька Станіслаў (Латвія) 
Ваніцкі Арсен (Беларусь) 
Вапа Яўген (Польшча) 
Галуза Уладзімір (Расія) 
Ганько Мікола (Канада) 
Гарэцкі Радзім (Беларусь) 
Герасімаў Валерый (Беларусь) 
Гілевіч Ніл (Беларусь) 
Глагоўская Алена (Польшча) 
Грыцкевіч Анатоль (Беларусь) 
Грыцкевіч Валянцін (Расія) 
Дзідык Іна (Украіна) 
Дзяржыцкі Уладзімір (Малдова) 
Ермаловіч Валянцін (Беларусь) 
Есмантовіч Мікола (Беларусь) 
Еўдакімаў Васіль (Англія) 
Жарская Ірына (Беларусь) 
Жук-Грышкевіч Раіса (Канада) 



Жуковіч Васіль (Беларусь) 
Жучка Янка (Бельгія) 
Загорская Ніна (Беларусь) 
Запартыка Ганна (Беларусь) 
Запруднік Янка (ЗША) 
Іваноў Мікола (Чэхія) 
Іванэ Ганна (Латвія) 
Іпатава Вольга (Беларусь) 
Казыра Леанід (Беларусь) 
Калеснік Міхась (ЗША) 
Канавалаў Уладзімір (Беларусь) 
Кароль Аляксей (Беларусь) 
Капчык Пятрусь (Украіна) 
Каўка Аляксей (Расія) 
Кіпель Вітаўт (ЗША) 
Клыга Зінаіда (Эстонія) 
Конан Уладзімір (Беларусь) 
Краўчанка Пётр (Беларусь) 
Крупенька Аркадзь (Расія) 
Лапышаў Анатоль (Эстонія) 
Латушка Георгій (Беларусь) 
Лецка Яўген (Беларусь) 
Ліс Арсень (Беларусь) 
Ліцвін Аляксей (Беларусь) 
Лойка Павел (Беларусь) 
Лужынскі Міхась (Аўстралія) 
Лыч Леанід (Беларусь) 
Люцко Мікалай (Беларусь) 
Майсеня Канстанцін (Польшча) 
Майсеня Людміла (Беларусь) 
Мальдзіс Адам (Беларусь) 
Маркевіч Мікалай (Беларусь) 
Мархель Таццяна (Беларусь) 
Марчук Віктар (Літва) 
Матусевіч Ян (Беларусь) 
Маціеўскі Ігар (Расія) 
Мацкевіч Вацлаў (Беларусь) 
Мельяновіч Васіль (ЗША) 
Міронава Ніна (Кыргызстан) 
Мітэр Альберт (Расія) 
Міцкевіч Марыя (Беларусь) 



Мішчанка Таіса (Расія) 
Навумчык Жорж (ЗША) 
Наўмовіч Міхась (Францыя) 
Нікалаеў Мікола (Расія) 
Нюнька Хведар (Літва) 
Няпоп Уладзімір (Украіна) 
Палупанаў Уладзімір (Францыя) 
Паўловіч Мікола (Латвія) 
Пац Ларыса (Германія) 
Петухова Ніна (Беларусь) 
Піскунова Валянціна (Латвія) 
Разумаў Анатоль (Расія) 
Рудакоў Алег (Расія) 
Сабалеўскі Анатоль (Беларусь) 
Сабалеўскі Антон (Расія) 
Саверчанка Іван (Беларусь) 
Савік Лідзія (Беларусь) 
Савінава Ніна (Эстонія) 
Санько Валерый (Беларусь) 
Сапель Міхаіл (Беларусь) 
Сахута Яўген (Беларусь) 
Сілівончык Анатоль (Расія) 
Сільвановіч Аляксандр (ЗША) 
Смятанка Ігар (Беларусь) 
Станкевіч Алесь (Беларусь) 
Стук Барыс (Беларусь) 
Сулкоўскі Мікола (Расія) 
Сурвілла Івонка (Канада) 
Сурмач Ганна (Беларусь) 
Сычэўскі Янка (Польшча) 
Сяргеева Галіна (Беларусь) 
Усцілоўскі Георгій (Расія) 
Хадыка Юрый (Беларусь) 
Ханенка Янка (ЗША) 
Целеш Вячка (Латвія) 
Цімошчанка Барыс (Украіна) 
Чыквін Ян (Польшча) 
Шаховіч Ігар (Расія) 
Шнэк Алег (Аўстралія) 
Штыхаў Георгій (Беларусь) 
Шуканаў Павел (Украіна) 



Шушкевіч Станіслаў (Беларусь) 
Шыманец Вірджынія (Францыя) 
Юхо Язэп (Беларусь) 
Юшчук Пятро (Польша) 
Ядчанка Аляксандр (Украіна) 
Ярашэўскі Зміцер (Германія) 
Ясьвіловіч Янка (Англія). 

 
Спіс сяброў Малой рады МГА «ЗБС «Бацькаўшчына», 

абраных на Другім з’ездзе беларусаў свету 
 
Адамовіч Яўген (Беларусь) 
Арцішэўская Святлана (Беларусь) 
Арцішэўскі Аляксандр (Беарусь) 
Беленькі Юрый (Беларусь) 
Белы Сымон (Беларусь) 
Брыль Янка (Беларусь) 
Бураўкін Генадзь (Беларусь) 
Ваніцкі Арсен (Беларусь) 
Гарэцкі Радзім (Беларусь) 
Герасімаў Валерый (Беларусь) 
Гілевіч Ніл (Беларусь) 
Грыцкевіч Анатоль (Беларусь) 
Ермаловіч Валянцін (Беларусь) 
Жарская Ірына (Беларусь) 
Жуковіч Васіль (Беларусь) 
Загорская Ніна (Беларусь) 
Запартыка Ганна (Беларусь) 
Казыра Леанід (Беларусь) 
Канавалаў Уладзімір (Беларусь) 
Кароль Аляксей (Беларусь) 
Конан Уладзімір (Беларусь) 
Краўчанка Пётр (Беларусь) 
Латушка Георгій (Беларусь) 
Лецка Яўген (Беларусь) 
Ліс Арсень (Беларусь) 
Ліцвін Аляксей (Беларусь) 
Лойка Павел (Беларусь) 
Лыч Леанід (Беларусь) 
Люцко Мікалай (Беларусь) 
Майсеня Людміла (Беларусь) 



Мальдзіс Адам (Беларусь) 
Маркевіч Мікалай (Беларусь) 
Мархель Таццяна (Беларусь) 
Матусевіч Ян (Беларусь) 
Мацкевіч Вацлаў (Беларусь) 
Міцкевіч Марыя (Беларусь) 
Петухова Ніна (Беларусь) 
Сабалеўскі Анатоль (Беларусь) 
Саверчанка Іван (Беларусь) 
Савік Лідзія (Беларусь) 
Санько Валерый (Беларусь) 
Сапель Міхаіл (Беларусь) 
Сахута Яўген (Беларусь) 
Смятанка Ігар (Беларусь) 
Станкевіч Алесь (Беларусь) 
Стук Барыс (Беларусь) 
Сурмач Ганна (Беларусь) 
Сяргеева Галіна (Беларусь) 
Хадыка Юрый (Беларусь) 
Штыхаў Гергій (Беларусь) 
Шушкевіч Станіслаў (Беларусь) 
Юхо Язэп (Беларусь). 
 
Спіс сяброў ўправы МГА «ЗБС «Бацькаўшчына», абраных на 

Вялікай радзе 27.07.1997 г. 
 

Адамовіч Яўген (Беларусь) 
Гарэцкі Радзім (Беларусь) 
Герасімаў Валерый (Беларусь) 
Загорская Ніна (Беларусь) 
Казыра Леанід (Беларусь) 
Кароль Аляксей (Беларусь) 
Лецка Яўген (Беларусь) 
Ліс Арсень (Беларусь) 
Люцко Мікалай (Беларусь) 
Мархель Таццяна (Беларусь) 
Мацкевіч Вацлаў (Беларусь) 
Сабалеўскі Анатоль (Беларусь) 
Саверчанка Іван (Беларусь) 
Савік Лідзія (Беларусь) 
Станкевіч Алесь (Беларусь) 



Стук Барыс (Беларусь) 
Сурмач Ганна (Беларусь) 
Сяргеева Галіна (Беларусь). 
 

Спіс сяброў Кантрольна-рэвізійнай камісіі МГА «ЗБС 
«Бацькаўшчына», абраных на Другім з’ездзе беларусаў свету 

 
Жарская Ірына Іванаўна (старшыня) 
Міцкевіч Вера Данілаўна 
Секачоў Аляксандр Барысавіч. 
 



Дадатак 
 

Беларусы сустрэнуцца ў Польшчы? 
 
Ці не адбудзецца чарговая сустрэча беларусаў свету па-за ме-

жамі Беларусі? Тым, хто цікавіцца гэтым пытаннем, прапануем тэкст 
інтэрв’ю Польскаму радыё аднаго з лідэраў Саюза беларусаў Польшчы 
Юрыя Каліны. 

— У час маёй пабыўкі ў Злучаных Штатах я меў нагоду 
сустракацца з прадстаўнікамі беларускай эміграцыі ў Амерыцы. У 
гутарках з імі была закранута тэма магчымасці арганізацыі гэтага 
мерапрыемства якраз у межах Польшчы, а не, як раней, у Беларусі. 
Паколькі пасля апошніх падзеяў, асабліва ўвесну гэтага года, 
беларуская палітычная эміграцыя вырашыла, што ўсё ж такі 
кантакты з цяперашнім недэмакратычным рэжымам прэзідэнта 
Лукашэнкі будуць стрыманыя. Таму якраз працяг сустрэчаў беларусаў 
свету, запачаткаваных чатыры гады таму ў Мінску (як ведаем, дзве 
такія сустрэчы адбыліся з падтрымкай тагачасных беларускіх уладаў), 
цяпер можа ладзіцца ў Польшчы. 

— Саюз беларусаў Польшчы гатовы правесці такую сустрэчу? 
— Наўрад ці можна гаварыць пра такую ж, як і раней, сустрэчу. 

Бо дагэтуль яны рабіліся з вялікім шумам, з жадання ўладаў паказаць, 
якія яны добрыя, як яны падтрымліваюць беларушчыну, спрыяючы 
гэтым сустрэчам. 

Я лічу, што больш плённай і выніковай можа быць сустрэча, на 
якой будуць абмяркоўвацца нейкія канкрэтныя праблемы. А ў 
беларусаў іх вельмі шмат. 

Іншая рэч тое, што нейкіх асобных праблемаў у беларусаў 
Польшчы я не бачу, бо тут, калі маеш грошы, усё можна зрабіць і 
наладзіць. А праблемаў фінансавых у нас, думаю, не будзе. 

— А ці не пакрыўдзяцца з-за такога рашэння беларусы ў 
Беларусі? 

— Калі гэта будуць прадстаўнікі ўрада, дык гэта, можа, будзе і 
няблага. А ўсе астатнія, якія захочуць быць прысутнымі на гэтым 
мерапрыемстве, натуральна, могуць прыехаць. 

— Якія праблемы могуць разглядацца на гэтым з’ездзе? 
— Канчатковага рашэння аб яго правядзенні яшчэ няма. У 

пачатку верасня старшыня Саюза беларусаў Польшчы Яўген Вапа 
паедзе па запрашэнню Беларуска-Амерыканскага задзіночання ў 



ЗША на сустрэчу беларусаў Паўночнай Амерыкі. Там ён выступіць з 
прапановамі адносна арганізацыі гэтага мерапрыемства. 

Справы толькі пачынаюцца. Спадзяюся, у наступным годзе мы 
ўбачым іх пазітыўны вынік. 

— А як беларусы Злучаных Штатаў ставяцца да таго, што 
адбываецца ў Беларусі? 

— Іх стаўленне адназначна негатыўнае. У пачатку чэрвеня я меў 
нагоду пабываць на дзвюх дэманстрацыях, ладжаных усімі, 
незалежна ад палітычнай арыентацыі, беларускімі арганізацыямі 
ЗША. Першая дэманстрацыя была перад беларускім пасольствам у 
Вашынгтоне, а праз некалькі гадзін яе ўдзельнікі пераехалі да 
расійскага пасольства. Паслам былі ўручаны лісты з пратэстамі 
супраць парушэння правоў чалавека ў Беларусі, супраць 
знявольвання без віны арыштаваных удзельнікаў мітынгаў у Беларусі, 
з патрабаваннямі спыніць рэпрэсіі супраць легальна дзеючых 
арганізацый. З гэтага можна зразумець, як ставяцца эмігранты да 
падзеяў у Беларусі. 

— Ці маюць эмігранты намер дапамагаць дэмакратычным сілам 
у рэспубліцы? 

— Яны — грамадзяне краін Амерыкі і Еўропы — інфармуюць 
пра падзеі на Бацькаўшчыне свае ўрады, сродкі масавай інфармацыі, 
ладзяць маніфестацыі. Думаю, што ў выпадку неабходнасці яны 
будуць дапамагаць людзям, якіх закрануць рэпрэсіі. 

«Наша слова». 1996. 1 жн. 
 

Беларусы свету павінны сабрацца на сваёй роднай зямлі. 
 
Як вядома, Першы з’езд беларусаў свету праходзіў у Мінску ў 

ліпені 1993 года. Мінае чацвёрты год з тае значнай падзеі, калі нашы 
суайчыннікі, воляю лёсу і розных драматычных падзей раскіданыя па 
свеце, упершыню сабраліся на форум на сваёй гістарычнай 
Бацькаўшчыне. Успамінаецца святочная атмасфера з’езда, які 
праходзіў у зале Вялікага тэатра оперы і балета, выступы вядомых 
грамадскіх дзеячаў, прадстаўнікоў культуры і навукі. Асаблівую ўвагу 
з’езду надавала прысутнасць на ім і выступленне кіраўніка на той час 
нашай дзяржавы С. Шушкевіча. 

Цяпер паўстала пытанне аб правядзенні чарговага з’езда ЗБС, 
паколькі тэрмін паўнамоцтваў рады ЗБС «Бацькаўшчына» заканчва-
ецца. Як на гэты раз Радзіма сустрэне сваіх суайчыннікаў з-за мяжы? 
Можна чакаць, што тае талерантнай атмасферы, якая была падчас 
правядзення Першага з’езда беларусаў свету, не будзе. Хоць бы таму, 



што на адрас з’езда і яго ўдзельнікаў у СМІ і публічных выступах 
прагучала нямала крытычных ацэнак — ажно да зневажальных. 

Аб праблемах, звязаных з падрыхтоўкай Другога з’езда ЗБС, 
гаворыць у інтэрв’ю газеце «Звязда» (1997. 15 верас.) старшыня рады 
ЗБС «Бацькаўшчына» спадарыня Ганна Сурмач. У гутарцы з 
журналісткай Т. Антонавай яна распавяла, што ў сувязі з набліжэннем 
тэрміну правядзення чарговага з’езда ЗБС, зважаючы на ўскладненне 
палітычных абставін у краіне, сярод прадстаўнікоў грамадскасці 
існавалі розныя меркаванні нават наконт магчымасці яго правя-
дзення ў Беларусі. Былі нават прапановы сустрэцца ў Польшчы ці 
Летуве альбо ў Смаленску. Але на сходзе Вялікай рады ЗБС большасць 
удзельнікаў выказалася за тое, што беларусы павінны ўсё ж сабрацца 
на сваёй роднай зямлі. 

Такім чынам, разважае далей кіраўнік рады ЗБС, пытанне аб 
тым, праводзіць ці не праводзіць з’езд, не стаіць. Яго абавязкова трэ-
ба праводзіць. Хоць за апошнія гады ў самой Беларусі многае змяні-
лася, як вядома, у дзяржаўных структурах склалася неадназначнае 
стаўленне да праблем, звязаных з беларускай дыяспарай. Спадарыня 
Сурмач зазначыла, аднак, што намеціліся і зрухі ў лепшы бок. Так, 
нядаўна намеснік прэм’ер-міністра РБ У. Русакевіч сустракаўся з кі-
раўнікамі шэрагу грамадскіх аб’яднанняў, у тым ліку ЗБС «Бацькаў-
шчына». Размова ішла аб паляпшэнні інфармаванасці нашых суай-
чыннікаў за мяжой аб жыцці Беларусі, аб далейшым развіцці дзяр-
жаўнай праграмы «Беларусы ў свеце». А пасля таго, як кіраўніцтва 
ЗБС «Бацькаўшчына» накіравала афіцыйны ліст у Адміністрацыю 
прэзідэнта, адбылася сустрэча прадстаўнікоў дзяржаўных структур і 
грамадскіх арганізацый, дзе кожны з бакоў праінфармаваў аб сваёй 
пазіцыі па гэтым пытанні. 

Спадарыня Ганна Сурмач спадзяецца, што згаданай сустрэчай 
быў распачаты канструктыўны дыялог. Калі дзяржаўныя структуры 
праяўляюць увагу да пытанняў правядзення з’езда, гэта само па сабе 
добра. Аднак было б яшчэ лепей, калі б і надалей дзяржава захоўвала 
карэктны тон у адносінах да ЗБС «Бацькаўшчына» і не спрабавала 
дыктаваць свае ўмовы. Да прыкладу, кажа Ганна Сурмач, у даволі 
катэгарычнай форме было выказана пажаданне, каб з’езд не быў 
палітызаваны, каб не было крытыкі ў адносінах да дзяржаўных струк-
тур, да палітыкі, што ажыццяўляецца Рэспублікай Беларусь. Спада-
рыня Сурмач падкрэсліла, што ЗБС — не палітычная арганізацыя, 
яна не ставіць перад сабой палітычных мэтаў. Але чаму б кіраўніцтву 
дзяржавы не паслухаць, што скажуць беларусы свету пра свае 
набалелыя праблемы? На пытанне аб тым, які паварот падзей у 



адносінах да прызначанага з’езда можа адбыцца, калі беларускія 
суполкі адмовяцца ўдзельнічаць у мерапрыемстве, на якое загадзя 
накладзена палітычнае табу, Ганна Сурмач адказала: 

— Аб сваім рашэнні ЗБС «Бацькаўшчына» праінфармуе 
дзяржаўныя органы. I тады замест форуму беларусаў свету 
адбудзецца чыста арганізацыйны з’езд ЗБС і перавыбары кіраўнічых 
органаў. Але ці будзе такая сітуацыя на карысць Беларусі і беларусам? 

Падрыхтаваў А. Ігнатовіч 
«Наша слова». 1997. 12 сак. 

 
Ганна Сурмач: «Беларусы свету збіраюцца ў «бацькоўскім 

доме», каб сумесна падумаць, як адстаяць права свайго народа 
на свабоду і незалежнасць». 

 
26-27 ліпеня ў Мінску адбудзецца важная падзея — II з’езд 

беларусаў свету 
 
Вакол яго кіпелі моцныя спрэчкі. Адны наогул ставілі пад 

сумненне яго правядзенне, другія лічылі, што калі і збірацца, дык 
толькі не ў Мінску. Але ён адбудзецца — і ў сталіцы Беларусі. Аб гэтай 
падзеі наш карэспандэнт гутарыць са старшынёй рады Згуртавання 
беларусаў свету «Бацькаўшчына» Ганнай Сурмач. 

— Спадарыня Ганна, няцяжка здагадацца, чым выкліканы 
спрэчкі вакол з’езда. Вядома ж, сітуацыяй у Беларусі. Але якія 
аргументы выстаўлялі апаненты? 

— Калі на Вялікай радзе зайшла размова аб з’ездзе, былі 
прапановы аб тым, каб яго адкласці. Так, з-за сітуацыі ў Беларусі. 
Многія лічаць, што правядзенне яго цяпер, ды яшчэ ў Мінску, можа 
быць расцэнена як падтрымка тутэйшага рэжыму. Кіраўніцтва ж 
«Бацькаўшчыны» напомніла пра статут згуртавання, згодна з якім 
з’езды павінны праводзіцца раз у чатыры гады. Першы адбыўся ў 
ліпені 1993 года. Так што адклад не ідзе на лад, канчаюцца 
паўнамоцтвы выбраных тады кіруючых органаў. І Вялікая рада 
пагадзілася. 

— Напомніце, калі ласка, што гэта за орган, Вялікая рада? 
— Яна выбрана на I з’ездзе беларусаў свету ў колькасці 109 

чалавек. У яе ўваходзяць прадстаўнікі ўсіх буйных замежных суполак 
беларусаў. Яна, Вялікая рада, і вызначае даты з’ездаў, парадак іх 
работы. 

— Якія аргументы паспрыялі таму, што месцам правядзення 
з’езда абраны ўсё-такі Мінск? 



— Былі прапановы сабрацца ў Беластоку, Вільні, на Украіне, у 
Празе... Довад такі: сітуацыя ў Беларусі не спрыяе правядзенню 
форуму. І тут зноў паўплывала пазіцыя кіраўніцтва «Бацькаўшчыны». 
Я лічыла і настойвала, што мы павінны сабрацца на сваёй зямлі, 
нягледзячы ні на што. Чаму мы павінны ехаць «у чужую хату», 
праводзіць з’езд у суседзяў? Мы павінны змагацца за свой дом, нікому 
яго не аддаваць. І ўдзельнікі Вялікай рады пагадзіліся з такой 
пазіцыяй. 

Правядзенне з’езда прыпадае на Дзень незалежнасці Беларусі — 
27 ліпеня, бо мы павінны былі сабрацца менавіта ў ліпені. 

— Але ж вядома, як улады ставяцца да Дня незалежнасці. Сёлета 
яны будуць святкаваць не яго, а нейкі Дзень рэспублікі, 
прымеркаваны да дня вызвалення Мінска у гады мінулай вайны. 

— Наш народ прывык да таго, што ўлады прыходзяць і 
адыходзяць. Якія толькі ўлады не перажыла наша краіна! А даты 
гісторыі застаюцца. Застаецца з намі і 27 ліпеня — Дзень 
незалежнасці Беларусі. Хацелася б напомніць, што дзякуючы гэтай 
падзеі сённяшнія кіраўнікі прыйшлі да ўлады ў самастойнай краіне. 

— Спадарыня Ганна, не магу не задаць і такое пытанне: а ці ўсе, 
хто жадаў бы пабываць на з’ездзе, паедуць у Мінск, ці ўсе беларускія 
суполкі прышлюць сюды дэлегатаў? 

— Ёсць пытанні. Менш прыедзе ўдзельнікаў на форум, чым ча-
калася, з ЗША. Няма пакуль пацвярджэння на ўдзел у з’ездзе Канады. 
Але едуць беларусы з Расіі, Украіны, Германіі, краін Балтыі, Польшчы, 
Чэхіі, Англіі, Бельгіі, Аўстраліі, амаль з усіх буйных беларускіх 
асяродкаў за мяжой. Канешне, шкада, што малавата з ЗША. 

— Чым тлумачыцца такая пазіцыя амерыканскіх беларусаў? 
— Вы ж ведаеце, якія адносіны Беларусі з Амерыкай. Народ 

гэтай свабодалюбівай краіны з асаблівай павагай ставіцца да правоў 
чалавека, нікому не даруе іх парушэння. Таму многія беларусы ЗША 
не спяшаюцца ехаць цяпер на Бацькаўшчыну. А некаторыя і баяцца. 

— Чаму? 
— Прычына вядомая, па тэлебачанні многія бачылі, як тут 

размахваюць дубінкамі на гарадскіх вуліцах падчас мітынгаў. А 
потым заявы высокіх асоб. Было ж сказана, што Першы з’езд 
беларусаў свету — гэта з’езд паліцаяў. Хоць, безумоўна, усе ведаюць, 
што гэта не так, што збіраліся людзі, якія моцна любяць сваю Радзіму. 

— Цяпер давайце, спадарыня Ганна, нагадаем парадак дня 
работы II з’езда беларусаў свету. Якое галоўнае пытанне выносіцца на 
абмеркаванне? 



— Нашыя з’езды складаюцца з дзвюх частак. Гэта — 
справаздача кіруючых органаў і выбранне новых. I самая галоўная 
частка — абмеркаванне найбольш важнай праблемы, якая паўстае 
перад беларусамі свету. На гэты з’езд выносіцца такая: «Праблемы 
захавання беларускай прысутнасці ў свеце». 

— Расшыфруйце, калі ласка, яе. 
— Маецца на ўвазе абмеркаваць розныя аспекты гэтай важнай і 

вялікай праблемы. Найперш пытанні захавання беларускай 
прысутнасці ў Беларусі. Як гэта ні дзіўна і ні горка, але ў Беларусі 
востра стаіць менавіта такая праблема. Удзельнікі форуму маюць 
намер абмяняцца думкамі наконт захавання беларускай 
дзяржаўнасці, фізічнага захавання нацыі. У нас цяпер адмоўны 
дэмаграфічны баланс, ці, гаворачы прасцей, нацыя вымірае. Да таго 
ж Чарнобыль, воз экалагічных праблем, сацыяльная напружанасць не 
надаюць упэўненасці ў заўтрашнім дні. Як з усім гэтым змагацца? 
Важнейшая задача — захаванне культуры, мовы, нацыянальнай 
адукацыі. Цяпер вядзецца фактычна разбурэнне і вынішчэнне ўсяго 
нацыянальнага. Што супрацьпаставіць гэтым негатыўным працэсам? 

— Ёсць цяжкасці і ў беларускіх асяродках за мяжой? 
— Ну так. Яны ж трымаюцца ў асноўным на энтузіязме. Наша 

дзяржава недастаткова турбуецца пра іх. А там жа — 1/4 частка 
беларускай нацыі. Гэта наша самая надзейная апора ў цывілізаваным 
свеце. Праз яе мы можам хутчэй інтэгравацца ў сусветную 
супольнасць. 

Усе краіны праяўляюць клопат пра сваю замежную дыяспару. 
Паглядзіце хоць бы на Расію. Як яна выступае ў падтрымку сваіх 
суайчыннікаў у Прыбалтыцы, іншых краінах, як дамагаецца 
пашырэння і замацавання рускай мовы ў іншых краінах. Толькі ў нас 
мала хвалююць уладныя структуры справы суайчыннікаў за мяжой. 
Наведваючы іншыя краіны, кіраўнікі дзяржавы рэдка сустракаюцца 
з прадстаўнікамі дыяспары, пры заключэнні дамоў не ўлічваюць іх 
інтарэсы. Але ж дзеля справядлівасці трэба адзначыць, што ў апошнія 
часы з боку дзяржавы пачаліся пэўныя захады — створана структура 
пры ўрадзе, якая будзе цікавіцца і справамі дыяспары. 

— Дарэчы, ці будуць улады ўдзельнічаць у з’ездзе? 
— Мы запрашаем і маем ужо станоўчы адказ. Запрашаем 

таксама арганізацыі дэмакратычнага накірунку, прадстаўнікоў 
нацыянальных меншасцяў, усіх зацікаўленых у абмеркаванні тэмы. 

— Як складваюцца ўзаемаадносіны з уладамі пры падрыхтоўцы 
форуму? 



— Зразумела, яны хацелі б, каб з’езд не быў надта крытычным 
да ўлад. Але ж гэта будзе канструктыўная гаворка, магчыма, і 
крытычная. Кожны выступоўца мае права гаварыць пра тое, пра што 
ён хацеў бы сказаць. Мяркую, уладам не трэба баяцца крытыкі, а 
ўважліва выслухаць, як аб іх дзейнасці мяркуюць у іншых краінах і 
на іншых кантынентах. Тым болей што гаварыць аб гэтым будуць 
нашыя суайчыннікі, якія зычаць нам дабра і калі выказваюць нейкі 
боль, крытыку, дык з адной мэтай — дапамагчы пазбавіцца хібаў і 
кепскага ўражання аб нас у іх краінах. 

— Як і кім фінансуецца з’езд? 
— Першы фінансавалі Згуртаванне «Бацькаўшчына» і дзяржава 

пароўну. Гэты прынцып захоўваецца. Але ёсць і новае. Агульныя 
арганізацыйныя расходы (аплата залы, друкаванне дакументаў і г. д.) 
бярэ на сябе «Бацькаўшчына». Харчаванне, пражыванне і праезд — за 
кошт удзельнікаў з’езда. Кожная суполка аплачвае расходы сваіх 
прадстаўнікоў. Дзяржава фінансуе культурную праграму (канцэрт, 
экскурсіі і г. д.). Такім чынам, усе ўдзельнікі прымаюць салідарны 
ўдзел у фінансаванні форуму. Гэта вельмі важна. Кожны прысутны 
будзе адчуваць сябе не проста запрошаным, а і арганізатарам з’езда. 
Такая практыка не дазваляе нікому дамінаваць на з’ездзе. 

— На якія вынікі спадзяюцца арганізатары з’езда? 
— Хвалі аб ім пойдуць, несумненна, па ўсім свеце. I гэта будзе 

мець важнае значэнне. Але галоўнае не ў ім. А ў тым, што мы, 
беларусы ўсяго свету, дзе б мы ні жылі, збяромся разам. У другі раз. 
Раней жа нічога падобнага не было. Былі і ёсць немалыя сілы, якія 
хацелі б перашкодзіць гэтаму, а значыць, і нашаму нацыянальнаму 
адраджэнню. 

У апошнія гады, упершыню за многія дзесяцігоддзі, беларусы 
ўсяго свету аб’ядноўваюцца, і гэта памнажае іх сілы. Мы разам 
падумаем, як адстаяць сваё права на жыццё, на захаванне нацыі, 
свабоду і незалежнасць сваёй Бацькаўшчыны. Спадзяюся, гэты 
калектыўны роздум прымусіць многіх задумацца, з’явіцца добрым 
штуршком для актывізацыі нашай працы на ніве нацыянальнага 
адраджэння. 

Задаваў пытанні Іван Макаловіч 
«Беларускі дайджэст», 1997. Крас., № 4 

 
Ці адбудзецца з’езд беларусаў свету? 

 
Гутарка з Ганнай СУРМАЧ — старшынёй рады Згуртавання 

беларусаў свету «Бацькаўшчына» 



— Згуртаванне беларусаў свету «Бацькаўшчына» паўстала ў 1990 
г. як арганізацыя, якая служыць перш за ўсё тым беларусам, якія ў 
савецкі час былі пазбаўлены сувязі з Радзімай. У якім становішчы 
апынулася «Бацькаўшчына» цяпер, калі перыяд адноснай 
дэмакратызацыі Беларусі належыць ужо мінуўшчыне? 

— Складаны перш за ўсё наш матэрыяльны стан. Найперш па 
прычыне арэнднай платы за памяшканне велічынёй у 280 
квадратных метраў. Не маем ніякіх ільгот і мусім плаціць па 10 
долараў за квадратны метр у месяц. 

Пасля Новага года прыслалі нам рахунак на тры ранейшыя 
месяцы, з кастрычніка. Такім чынам, навесілі нам штучны доўг. 

— Чым тлумачыце такія паводзіны ўлад? 
— Наша памяшканне знаходзіцца ў цэнтры горада, у будынку, 

які мае унікальную гістарычную каштоўнасць. Тут памяшчаўся калісь 
Інстытут беларускай культуры, славуты Інбелкульт. У праграме 
«Беларусы ў свеце» ёсць утварэнне Беларускага дому. У згаданым 
будынку нам далі адзін паверх, а два — Навуковаму культурна-
асветнаму цэнтру імя Ф. Скарыны. Мы разам адрамантавалі будынак, 
асвоілі яго, стварылі Музей беларускай эміграцыі. Такім чынам, 
Беларускі дом, хаця не ў поўным аб’ёме, але ёсць. Калі нас выселяць, 
нашы памяшканні зоймуць камерсанты і Беларускі дом будзе 
зніштожаны. 

— Усё ж такі, нягледзячы на абставіны, Згуртаванне 
«Бацькаўшчына» збіраецца правесці з’езд беларусаў свету? 

— Створаны аргкамітэт. Яго ганаровы старшыня — Васіль 
Быкаў, сустаршыні — гэта Радзім Гарэцкі, прэзідэнт ЗБС 
«Бацькаўшчына», і Пятро Краўчанка, старшыня парламенцкай камісіі 
замежных спраў. Я — старшыня рабочай групы. 

— Як ставяцца да вашай ініцыятывы дзяржаўныя ўлады? 
— Мы накіравалі прэзідэнту Аляксандру Лукашэнку пісьмо, што  

рыхтуемся да з’езда беларусаў свету. Не прасілі мы дазволу, бо згодна 
са статутам маем права правесці з’езд як у Беларусі, так і па-за 
межамі. Проста паведамілі і ў той жа час запрашаем дзяржаўныя 
ўлады да ўдзелу. 

— Які быў адказ? 
— Дзеля абмеркавання гэтага пытання адбылася нарада, у якой 

прынялі ўдзел Радзім Гарэцкі са мною з боку згуртавання, а з прэ-
зідэнцкага боку Аляксадр Білык, які ўзначальвае Дзяржаўны камітэт 
па справах рэлігій і нацыянальнасцяў (камітэт мае займацца як на-
цыянальнымі меншасцямі ў Беларусі, так і беларускім замежжам), 



прадстаўнікі Міністэрства культуры, Таварыства «Радзіма», Таварыс-
тва дружбы з замежнымі краінамі і Савета Міністраў. 

Пасяджэнне вёў дарадчык прэзідэнта Сяргей Посахаў. Ён 
прадставіў пазіцыі дзяржаўных улад, што з’езд не павінен быць 
палітызаваны і не павінен засяроджвацца на крытыцы ўлад. Пыталіся 
нас таксама, чаму гэта мае быць з’езд беларусаў свету, а не з’езд 
выхадцаў з Беларусі. Для нас гэта не было пытанне. Няхай улады 
арганізуюць, што хочуць. Мы і так запрашаем да ўдзелу іншыя нацыі, 
але нас цікавіць перш за ўсё беларуская нацыя. 

— А што наконт таго, што з’езд не павінен быць палітызаваны і 
не засяроджвацца на крытыцы ўлад? 

— Мы звернемся з пытаннем да беларускага замежжа, ці людзі 
прыедуць на такіх умовах? 

— Загадзя можна адказаць, што шмат хто не згодзіцца... 
— Некаторыя згодзяцца. Усё-такі, паміма натужных старанняў 

дзяржаўных структур, эміграцыя ў цэлым не ідзе на згоду. Не было яе 
практычна на г. зв. Усебеларускім сходзе, арганізаваным прэзідэнтам 
Лукашэнкам. 

26 лютага ў Маскве наладжана была канферэнцыя «Расія— 
Беларусь. Мінулае, сучаснасць, будучыня». Арганізатары меркавалі, 
што збяруць беларусаў Расіі і яны падтрымаюць ідэю аб’яднання з 
Беларуссю, але гэта, відаць, не ўдалося, бо нічога аб тым у сродках 
масавай інфармацыі не гаварылі. А з Беларусі на канферэнцыю 
паехаў цэлы цягнік удзельнікаў. 

— Дык што са з’ездам? 
— На пачатку сакавіка маем пазваніць сп. Посахаву і 

прадставіць свае пазіцыі. I самі думаем, што рабіць, калі дзяржава не 
падтрымае нас. Пытанне стаіць рубам: не праводзіць з’езд нельга і 
праводзіць у такіх абставінах нельга. Усё-такі мы вымушаны правесці 
з’езд у любым выпадку, бо канчаецца тэрмін паўнамоцтваў кіруючых 
органаў. Можам толькі рашаць, ці правесці з’езд як маштабнае 
мерапрыемства, ці проста правесці перавыбары. 

— У гэтым другім выпадку неабавязкова праводзіць з’езд у 
Мінску. 

— У нас ёсць думка, што любое беларускае мерапрыемства ў 
Мінску ўсё ж такі на карысць Беларусі і яно можа быць праведзена ў 
канструктыўным русле: культура, мова, дэмаграфія, фізічнае 
захаванне нацыі. Будзе магчымасць сустрэцца разам, замацаваць 
сваю супольнасць, адчуць падтрымку адзін аднаго. Гэта вельмі 
важна. Дагэтуль мы стараліся сабраць людзей прынамсі раз у год. 



Гэты з’езд застаўся б мерапрыемствам грамадскіх сіл, з удзелам 
дзяржавы. 

— Ці прадстаўнікі дзяржавы ставілі яшчэ іншыя пытанні? 
— Пытанні выклікала тэма з’езда: «Праблема захавання 

беларускай прысутнасці ў свеце». Мы патлумачылі, што маем на ўвазе 
захаванне беларускасці як у самой Беларусі, так і па-за яе межамі. 
Падтрымкі патрабуюць беларусы ў краінах былога Савецкага Саюза, 
якія толькі арганізуюцца. Апрача гэтага ім патрэбна дапамога ў чыста 
жыццёвых пытаннях. Шмат беларусаў жыве ў месцах, дзе ім пагра-
джае непасрэдная небяспека: у Чэчні, Таджыкістане, Прыднястроўі. 
Многія хацелі б вярнуцца ў Беларусь, але няма ніякай дзяржаўнай 
палітыкі ў гэтай справе. Мы прапанавалі весці дзяржавай 
рэгістрацыю тых, якія хочуць вярнуцца на бацькаўшчыну і паступова 
іх прымаць. Ёсць таксама пытанні заканадаўства. Патрэбны, 
напрыклад, закон аб правах замежных беларусаў у Рэспубліцы 
Беларусь: набываць маёмасць, адкрываць фірмы; наогул прывілеі і 
палёгкі. 

— У Польшчы нічога такога няма, хаця шмат аб тым гаварылася. 
— Мы — нацыя, якая вымірае, і павінны дбаць пра кожнага 

беларуса. Трэба прыцягваць беларусаў з усяго свету, чым толькі 
можам. 

Гутарыў Алег Латышонак 
«Ніва» (Беласток). 1997. Крас. № 4 
 

«Бацькаўшчына» збірае з’езд 
 
26-27 ліпеня гэтага года ў Мінску адбудзецца Другі з’езд белару-

саў свету. На спатканне прыедуць нашы землякі з Аўстраліі, Амерыкі, 
Канады, Англіі, Польшчы, краін Балтыі, Расіі, Сярэдняй Азіі, якіх хва-
люе захаванне культуры, мовы, гісторыі нашай роднай Беларусі-маці. 

Ініцыятарам правядзення з’езда выступіла грамадская арганіза-
цыя Згуртаванне беларусаў свету «Бацькаўшчына». 

Жадаючых аказаць фінансавую падтрымку ў правядзенні гэтага 
адказнага для ўсіх нас мерапрыемства і ўзяць у ім удзел просім 
паведаміць па тэл./факсе (017) 276-91 -94. 

Аргкамітэт 
«Свабода». 1997. 27 чэрв. 

 



Вопыт беларускай талерантнасці 
 
Як вядома, 26 і 27 ліпеня ў Мінску праходзіў Другі з’езд 

беларусаў свету. Гэтая, значная сама па сабе падзея набыла праз 
відавочную, разнастайную палітычную аздобленасць дастаткова 
маштабны рэзананс у краіне і свеце. Аднак тое, што адбывалася 
гэтымі днямі, нельга назваць нечаканым. З’езд і ваколз’ездаўскія 
варункі засведчылі яшчэ раз, што беларускасць не ёсць выразна 
вызначаная катэгорыя свядомасці і стану, а ўяўленняў пра 
патрыятычную чыннасць — некалькі. Але самае сумнае ў тым, што 
нацыянальная ідэя не сталася дамінантай для ўсіх беларусаў. 

Яшчэ да пачатку з’езда вакол яго была створана атмасфера 
некаторай справакаванасці і напружанасці — галоўным чынам, 
намаганнямі беларускіх уладаў. Так, па-першае, узніклі спрэчныя 
моманты па даце 26-27 ліпеня. Аднак арганізатары з’езда змяніць яе 
не маглі. I гэта была не столькі прынцыповая пазіцыя Згуртавання 
беларусаў свету «Бацькаўшчына», а пытанне чыста арганізацыйнае: 
паводле статута гэтай арганізацыі, дату правядзення з’езда вызначае 
Вялікая рада згуртавання, а збіраць людзей з усяго свету дзеля 
перамены даты яшчэ раз — было складана. Самыя высокія ўрадоўцы 
даводзілі праз тэлебачанне народу, што Другі з’езд беларусаў свету 
будзе ператвораны ў «палітычнае шоў», здзіўляліся, маўляў, паводле 
якога прынцыпу «Бацькаўшчына» запрашае на з’езд дэлегатаў і 
гасцей і чаму так шмат прадстаўнікоў апазіцыі і г. д. Хаця 
арганізатары з’езда абвясцілі, што запрашаюцца ўсе зацікаўленыя 
асобы — тыя, каго сапраўды турбуе праблема існавання і захавання 
нацыянальнага. I яны прыйшлі. А вось ад дзяржавы на з’ездзе 
прысутнічала невялічкая колькасць чыноўнікаў толькі з гэтак званых 
«культурніцкіх» міністэрстваў. Такім чынам, улады фактычна 
праігнаравалі Другі з’езд беларусаў свету. Але такое стаўленне з боку 
дзяржавы зразумелае, яно заснавана на слушным прагназаванні таго, 
што на з’ездзе абавязкова будзе крытыкавацца кіраўніцтва краіны. 
На жаль, паводзіны ўладаў сталі каталізатарам апазіцыйных 
настрояў. Нават за дзень да адкрыцця з’езда было невядома, ці 
адбудзецца ён, як і меркавалася, у Тэатры музычнай камедыі. Улады 
раптам пачалі даводзіць, што зала тэатра «не адпавядае правілам 
пажарнай бяспекі». Арганізатары былі вымушаныя весці перамовы з 
самім спадаром У. Замяталіным — дазвол атрымалі. Але нервовасці 
гэта ўсім дадало. 

Вось у такой атмасферы і распачаў сваю працу Другі з’езд 
беларусаў свету, у якім узялі ўдзел больш за 700 чалавек (у тым ліку 



187 дэлегатаў). Самае цікавае і адначасова непрыемнае ўсчалося 
адразу ж. Пасля афіцыйнага адкрыцця з’езда, пасля гімна «Магутны 
Божа» зварот прэзідэнта А. Лукашэнкі да ўдзельнікаў з’езда зачытваў 
намеснік міністра культуры У. Рылатка. Зала гула, як вулей, а пасля 
прэзідэнцкага сцвярджэння, нібыта ў Беларусі «вольна гучыць 
беларуская мова», — узарвалася: «Ганьба!» Такая ж рэакцыя прысут-
ных паўтарылася ў гэты дзень яшчэ раз, калі са сцэны прамаўляў 
дэлегат з’езда з Украіны (Харкаў), ухваляючы палітычны курс 
беларускіх уладаў. Рэакцыя на «паяднанне славян» з вуснаў чалавека, 
які не ведае ані беларускай (сам ён беларус), ані ўкраінскай (жыве на 
Украіне) моў, усё ж была празмернай. На жаль, увечары гэтыя 
здарэнні сталі матэрыялам для мантажу службы інфармацыі БТ. 

Калі ж не заўважаць згаданых інцыдэнтаў, то можна сказаць, 
што ў цэлым Другі з’езд беларусаў свету прайшоў удала і прадстаў-
ніча. Выступалі Васіль Быкаў, Лявон Баршчэўскі, Генадзь Бураўкін, 
Ніл Гілевіч, Станіслаў Шушкевіч і іншыя вядомыя грамадскія і куль-
турныя дзеячы. На некаторых дакладах і прамовах варта спыніцца 
падрабязней. Так, дастаткова глыбокім падаўся даклад прэзідэнта 
Згуртавання беларусаў свету «Бацькаўшчына» Радзіма Гарэцкага па 
праблемах захавання беларускай прысутнасці ў свеце. Асаблівую ўва-
гу акадэмік Р. Гарэцкі надаў разгляду цяперашняй сітуацыі ў Беларусі 
і ў нацыянальных дыяспарах за мяжой. Ён адзначыў, што пасля таго, 
як Беларусь займела незалежнасць, назіраўся працэс вяртання з 
небыцця ўсяго беларускага, аднак «за апошнія тры гады адбыўся 
адкат назад». Сп. Гарэцкі, згадваючы пра гуманітарны ліцэй, Дом 
літаратара, знікненне газеты «Наша слова», спрэс рускамоўнае 
навучанне ў ВНУ, сказаў: 

— Тая ўлада, якая не падтрымлівае нацыянальнага, — сячэ сук, 
на якім яна сядзіць... Няма мовы — няма нацыі, няма нацыі — няма 
дзяржавы... 

Далей распавядалася пра стан нашых дыяспар у свеце. Р. Гарэц-
кі падкрэсліў, што дзяржава належным чынам не дапамагае «астраў-
кам беларускай прысутнасці» за межамі краіны. Увогуле стан беларус-
кіх дыяспар мае шэраг негатыўных тэндэнцый. Па-першае, назіра-
ецца паступовае «затуханне» актыўнай дзейнасці там нашых суродзі-
чаў. Па-другое, на постсавецкай прасторы, дзе засталося даволі 
багата беларусаў, наша дыяспара раз’яднана па палітычных матывах. 
Да таго ж, нашы дыпламатычныя прадстаўніцтвы ў замежных 
краінах, на жаль, не сталі каталізатарамі беларускага жыцця. 

Закрануў праблемы нашых суайчыннікаў за мяжой у сваім 
садакладзе і Васіль Еўдакімаў, які ўваходзіць у Згуртаванне беларусаў 



Вялікабрытаніі. Аднак на з’ездзе сп. Еўдакімаў браў удзел як 
прыватная асоба, бо Англія, ЗША і Канада не прыслалі афіцыйных 
дэлегацый у знак нязгоды з сённяшняй сітуацыяй на Беларусі. 
Эміграцыю ахінула апатыя, па словах Еўдакімава — нават «перасталі 
перапісвацца са сваякамі». Наша дыяспара ізалявана, не мае сувязяў 
з іншымі нацыямі, мала жанчын, з маладых эмігрантаў толькі адзінкі 
размаўляюць па-беларуску, астатнія «ўважаюць сябе за расейцаў». 

Садаклад Аляксандра Арцішэўскага, урача, прадстаўніка мінс-
кай рэгіянальнай секцыі ЗБС «Бацькаўшчына», быў прысвечаны пы-
танням фізічнага захавання нацыі. Выступоўца называў жудасныя 
лічбы, якія ілюструюць стан здароўя нашых суайчыннікаў. Дастатко-
ва прывесці адну з іх: навукоўцы падлічылі, што пры захаванні 
цяперашніх тэндэнцый праз 111 гадоў беларуская нацыя знікне. 

Старшыня рады «Бацькаўшчына» Ганна Сурмач выступіла са 
справаздачай пра дзейнасць арганізацыі. Галоўнае, па ейных словах, 
што ўдалося захаваць згуртаванне і падрыхтаваць Другі з’езд. Сёння 
ЗБС «Бацькаўшчына» аб’ядноўвае каля 80 суполак. Г. Сур-мач з сумам 
адзначыла, што арганізацыя, якая па сутнасці дзейсніць дзяржаўную 
справу, пакуль не мае шырокага супрацоўніцтва з дзяржавай. Аднак 
ужо ёсць спадзяванне на тое, што нядаўна ўтвораны Дзяржкамітэт па 
справах рэлігій і нацыянальнасцяў падрыхтуе закон аб абароне 
правоў эмігрантаў. Пакуль жа нашыя ўлады прымушаюць «Бацькаўш-
чыну» плаціць за арэнду памяшкання столькі ж, як і камерцыйныя 
структуры. А на БТ і радыё ліквідаваны перадачы пра дыяспару. 

Калі мовіць агулам пра першы дзень з’езда, то асноўным яго 
матывам, трэба адзначыць, стаў заклік ратаваць родную мову, 
усталёўваць дзяржаўнасць. Многія выступоўцы гаварылі, што шмат 
чаго змянілася ад I з’езда беларусаў свету. Маўляў, тады панаваў 
настрой узнёсласці і надзеі, энтузіязму, а цяпер... 

Відавочна адно: ёсць людзі з рознымі поглядамі, і кожны мае 
права выказацца, у тым ліку па праблемах беларускай прысутнасці ў 
свеце. 

Настроі другога дня з’езда вызначылі пераважна падзеі папярэд-
няга. Дэлегаты і госці актыўна абмяркоўвалі ўчарашнія інцыдэнты, 
рэпартаж па тэлебачанні, з планавай праграмы з’езда засталіся 
выступленні прадстаўнікоў суполак «Бацькаўшчыны», віншаванне 
беларускіх татар з нагоды 600-гадовага юбілею іх пасялення ў Вялікім 
княстве Літоўскім, пасяджэнне рады згуртавання. Усе прамоўцы так 
альбо інакш імкнуліся адказаць на пытанне, ці можна было на з’ездзе 
пазбегнуць палітыкі. Некаторыя даводзілі, што сам статус ЗБС як 
грамадскай арганізацыі выключае ўсялякія спробы палітызаваць з’езд 



і заклікалі да абмеркавання выключна праблем мовы і культуры. 
Іншыя адзначалі, што захаванне беларускай прысутнасці ў свеце, 
захаванне нашай дзяржаўнасці — гэта не толькі пытанні мовы, але і 
парушэння правоў чалавека ў Беларусі. Хіба ж ёсць палітыкай, 
напрыклад, прамова Генадзя Бураўкіна, калі ён кажа, што да 1994 
года ў Мінску было 110 школ са статусам беларускіх, а цяпер — 17? 
Гэта папросту канстатацыя прыкрага факта. 

Напрыканцы з’езда адбыўся прыём у ганаровыя сябры 
«Бацькаўшчыны» (сярод якіх Барыс Кіт, Янка Брыль і іншыя) і 
выбары ў кіруючыя органы ЗБС. Так, на другі тэрмін старшынёй 
Вялікай рады гэтай арганізацыі абрана Ганна Сурмач, а прэзідэнтам 
— Радзім Гарэцкі. 

Аўстралійскія, польскія, латвійскія і іншыя беларусы ўжо з’ехалі 
ад нас. Мы засталіся. Не сакрэт, што ў нашай краіне досыць 
працяглы час доўжыцца пакуль прыхаванае супрацьстаянне, народ 
Беларусі стаіць на розных пазіцыях. Хай так, калі інакш не ат-
рымліваецца. Але нельга дапусціць, каб раз’ядналіся беларусы 
замежжа. Бо некаторыя прыкметы гэтага ўжо праявіліся. Яшчэ на 
з’ездзе прагучала думка, што дэлегаты паедуць адсюль, падзеленымі 
на «чэсных» і «нячэсных», што беларускія ўлады нібыта пачнуць 
стварэнне арганізацыі, альтэрнатыўнай «Бацькаўшчыне». Прэзідэнт 
краіны А. Лукашэнка на сустрэчы з удзельнікамі з’езда, наракаючы на 
апазіцыйнасць нядаўняга форуму, хаця і цьмяна, але сказаў, што  
неабходна правесці «больш прадстаўнічы». А Беларускае тэлебачанне 
паспяшалася паведаміць, што каля 70 дэлегатаў з’езда вырашылі 
пакінуць ЗБС «Бацькаўшчына». 

Каб больш дакладна перадаць атмасферу Другога з’езда белару-
саў свету, прапануем дзве гутаркі з яго ўдзельнікамі. Першы мой су-
размоўца — вядомы ўкраінскі літаратар і грамадскі дзеяч, які ўзна-
чальвае падобную «Бацькаўшчыне» арганізацыю на Украіне, Іван 
Драч. 

— Спадар Іван, праз месяц вы будзеце праводзіць свой 
Сусветны форум украінцаў. Як вядома, ён адбудзецца на дзяржаўным 
узроўні. У аргкамітэт уваходзіць нават віцэ-прэм’ер Украіны. У нас, як 
бачыце, усё інакш. У сувязі з гэтым — якім вам падаўся наш з’езд, 
атмасфера на ім? 

— Улічваючы тую сітуацыю, якая склалася ў вашай краіне, Другі 
з’езд беларусаў свету прайшоў на добрым узроўні. Многія кажуць, што 
на энтузіязме працаваць доўга немагчыма, але вось такая дзейнасць 
ЗБС «Бацькаўшчына» сведчыць пра маладосць і патэнцыял гэтай 
арганізацыі. У вас на Беларусі сцвярджаюць не зусім слушна, што, 



маўляў, на Украіне прасцей і лепш справы з той жа мовай. Кожная 
нацыя мае свае праблемы. Так, напрыклад, у Кіеве з чатырох чалавек 
— тры ўкраінцы, але ўкраінскую мову на вуліцах можна пачуць не 
часта. Шмат на Украіне і тых, каму непатрэбна незалежнасць дзяр-
жавы. Трэба змагацца. Прыкладаў таму, у тым ліку і нядаўніх, багата. 

— На вашым форуме будуць удзельнічаць беларусы? 
— Мы запрашаем Г. Сурмач, Р. Гарэцкага, Н. Гілевіча і іншых. 
Меркаванні Таісы Мішчанкі з Масквы, адваката, новаабранага 

сябра Вялікай рады, уяўляюць сабою думку пераважнай часткі 
дэлегатаў з’езда. 

— У вас не было ўражання, што на з’ездзе сабраліся людзі з 
большай і меншай ступенню нацыянальнай свядомасці? 

— Я думаю інакш. Прыехалі беларусы і прыехалі людзі, якія да 
беларушчыны ніякага дачынення не маюць. Гэтыя, на мой погляд, 
самыя небяспечныя. Возьмем, напрыклад, дэлегацыю з Прыдняс-
троўя. З якой мэтай яны сюды з’явіліся — з рускай ментальнасцю, са 
сваімі праблемамі? Не разумею. Не да Беларусі ж яны сабраліся 
далучацца... А ўвогуле, з’ехаліся на з’езд на 90 адсоткаў нармальныя 
людзі, якім баліць душа за Беларусь, за тое, што ў ёй дзеецца. 

— Што зала была неаднароднай, гэта бачна адразу. Але раскол, 
наколькі мы ведаем, адбыўся і сярод беларусаў Масквы. 

— Я не назвала б гэта расколам. Адна суполка як была, так і 
засталася. Маю на ўвазе Таварыства беларускай культуры, створанае 
ў 1988 годзе. У 94-м стварылася другое — я нават не ведаю дакладна, 
як яно называецца. Туды прыйшлі іншыя людзі: адстаўнікі, 
дзяржслужачыя. На ўстаноўчым сходзе, куды я пайшла з цікавасці, 
прысутнічала роўна 18 чалавек. Колькі цяпер засталося — аднаму 
Богу вядома. Гэта, на мой погляд, чыста фармальнае ўтварэнне. 

— Вам не падалося, што рэакцыя на асобныя выступленні на 
з’ездзе была не вельмі прыстойнай? 

— Калі людзей абражаюць, можна сказаць — у твар плююць, то 
яны і павінны неяк рэагаваць. Мы ж не святыя, каб падстаўляць 
левую шчаку, калі б’юць па правай. Так што якое выступленне, такі і 
адказ. 

— А як наконт афіцыйнага віншавальнага звароту прэзідэнта? 
Першая асоба дзяржавы ўсё-такі... 

— Яго падвялі тыя, што склалі гэты зварот. Ён мог бы быць 
іншым — больш лёгкім, ці што... Бо калі народ пачуў няпраўду, то ён, 
натуральна, абурыўся. Гэта вы тут прывыклі што заўгодна прымаць 
моўчкі.... 



— Ці можна было пазбегнуць палітычнай «падкладкі», як вы 
лічыце? 

— Калі бел-чырвона-белыя сцягі лічыць палітыкай, то яна 
безумоўна была. Але я ніколі не згаджуся, што да палітыкі трэба 
адносіць беларускую мову. Калі настаўнікі, сабраўшыся на секцыю, 
пачынаюць абмяркоўваць стан рускай мовы, то нікому не прыйдзе ў 
галаву шукаць тут палітыку. Хіба нармальна, што як загаворыш па-
беларуску, дык адразу думаюць, што ты з БНФ. Адраджаць родную 
мову можна палітыкай, а можна і без яе — як у каго атрымліваецца. 
Не хочаш ты ўступаць у якуюсь партыю, то хоць дзяцей сваіх далучы 
да роднага. 

— Не шкадуеце, што прыехалі? 
— Часта можна пачуць пытанне — якая мэта такіх з’ездаў? 

Безумоўна, «Бацькаўшчына» — грамадская арганізацыя, ад яе не так 
многа залежыць. I ўсё ж трэба час ад часу патрыётам збірацца — каб 
падбадзёрыць адзін аднаго, каб давесці антыбеларускім сілам, што 
мы ёсць. Ёсць і будзем, знікаць нікуды не збіраемся — ні ў замежжы, 
ні ў самой Беларусі. Не мы, дык дзеці з’едуцца... 

Наш спец. кар. Кірыла Пазняк 
«Літаратура і мастацтва». 1997. 1 жн. 

 
 

Дунцава Мар’яна 
«Ганьба» 

 
У президента Беларуси сложилось «очень непростое впечатление 

от происходящего на II съезде белорусов мира». Никак не возьму в 
толк, почему? Александр Григорьевич, имеющий привычку каждое 
мероприятие международного масштаба трактовать как приятное для 
себя во всех отношениях и не обращать внимания на досадные 
мелочи, в Театре музкомедии не появлялся. Ведь там не только ругали 
его, но и освистывали всякого, кто зачитывал трогательное президент-
ское послание или делал попытку выразить белорусскому руководству 
свою признательность. До «родного гнезда» были допущены только 
обожатели из ближнего зарубежья. Команда журналистов с Белорус-
ского телевидения сработала на славу... Видимо, загвоздка в том, что 
съезд был плохо организован? Созывало форум объединение белорусов 
мира «Бацькаўшчына». А правительственные структуры ему активно 
мешали. И президент в конце концов в этом признался и принес свои 
извинения. 



Четыре года назад все было иначе. Делегатов и гостей раза в три 
больше, и президиум внушительнее, и повестка дня куда как более 
оптимистичная, и театр посолиднее, и обстановка доброжелательнее. 
Потому и остался в истории Первый съезд консолидирующим. 
Продолжения не последовало. Новые правители так же далеки от 
мыслей и чаяний белорусской диаспоры, как она от них в своей 
любви к Беларуси. Рассчитывать на сотрудничество с теми, кто в 
приветственном послании напоминает внукам о предательстве их 
дедов, с теми, кто официально бойкотировал съезд по политическим 
мотивам, могли только люди, далекие от белорусской действитель-
ности. Они проживают в основном в ближнем зарубежье и были на 
съезде в явном меньшинстве. На всех остальных белорусов президент 
обиделся. Зачем придумали повестку с политической подоплекой: 
быть или не быть белорусам в мире? Почему, устанавливая почти год 
назад дату проведения, не учли результатов всенародного референ-
дума по вопросу о перенесении празднования Дня независимости на 
более ранний срок? 

Все участники состоявшегося 26-28 июля действа настолько 
часто упоминали о провокации, что с легкостью подменили съезд 
антиправительственным митингом под крышей. Несмотря на то, что 
очередная встреча белорусов мира была признана участниками 
съезда конструктивной, она не стала созидательной. Съезд лишь 
эмоционально констатировал: белорусам как единой нации в мире не 
быть. 

«Ганьба!» — правителям, сеющим вражду среди своего народа. 
«Ганьба!» — белорусам, собравшимся вместе только для того, чтобы 
поплакаться миру о плохой доле под гнетом этих правителей. Как 
опостылела эта бесконечная толерантность толпы! Все равно, каким 
флагом она прикрывается... 

«Имя». 1997. 1 авг. 
 

Гарэцкі Радзім 
Пасляслоўе да Другога з’езда беларусаў свету 

 
Згуртаванне беларусаў свету «Бацькаўшчына», якое было зарэгіс-

травана Міністэрствам юстыцыі ў канцы 1990 года, з’яўляецца «Між-
народнай добраахвотнай грамадскай культурна-асветнай супольнас-
цю беларусаў і спрыяльнікаў беларускаму народу на Бацькаўшчыне і 
ва ўсім свеце, злучаных агульнаю мэтаю: спрыяць нацыянальнаму ад-
раджэнню Беларусі, яе мовы, культуры, духоўнасці і маралі, гіста-
рычнай памяці, аднаўленню дзяржаўнасці». На працягу ўсяго часу 



дзейнасці «Бацькаўшчыны» гэтыя мэты, запісаныя ў статуце, заста-
юцца галоўнымі і нязменнымі ва ўсіх мерапрыемствах згуртавання. 

Першы з’езд беларусаў свету (ліпень 1993 г.), які быў 
арганізаваны ЗБС са значнай падтрымкай і дапамогай (у тым ліку і 
фінансавай) дзяржаўных уладаў, праходзіў з вялікім уздымам пад 
адзінымі сімваламі і пануючай ідэяй нацыянальнага адраджэння 
Беларусі. З’езд адбыўся ў памяшканні Вялікага тэатра оперы і балета, 
прыняў каля 1500 удзельнікаў (з іх больш за 1000 замежных). На ім 
прысутнічалі і выступілі з дакладамі і паведамленнямі не толькі 
прадстаўнікі ЗБС, але і многія дзяржаўныя дзеячы: старшыня 
Вярхоўнага Савета С. Шушкевіч, нам. старшыні Савета Міністраў М. 
Дзямчук, міністр замежных спраў П. Краўчанка (ён быў і старшынёй 
аргкамітэта), міністры А. Бутэвіч, Я. Вайтовіч, В. Гайсёнак і інш. 
Нашы землякі прыехалі з 23 краін свету са шматлікімі дэлегацыямі 
(ЗША — 108 чалавек, Расія — 98, Польшча — 72, Канада — 16 і інш.) 
У дэлегацыі ўваходзілі вядомыя дзеячы эміграцыі. Былі арганізаваны 
канцэрты, «круглыя сталы», сустрэчы ў міністэрствах і іншых 
установах, экскурсіі па краіне і г. д. Упершыню сустрэліся беларусы з 
усяго свету, як некалі заклікаў Янка Купала вуснамі аднаго з герояў 
сваёй драмы: «На вялікі сход! Па Бацькаўшчыну!» Было сапраўднае 
свята. Прапановы і думкі ўдзелькаў з’езда былі апублікаваны ў 
выглядзе разнастайных дакументаў з’езда ў многіх газетах і часопісах. 
Наперадзе марыліся светлыя надзеі. 

Аднак гэта не азначае, што ў той час ў краіне панавала 
дэмакратыя. Сапраўднай дэмакратыі не было ні тады, ні цяпер. 
Дэмакратыя — гэта перш-наперш бездакорнае выкананне законаў 
краіны ўсімі яе грамадзянамі — ад звычайнага жыхара да прэзідэнта 
РБ, правоў чалавека, свабоды слова і г. д. Фактычна ўлада ў той час 
належала прэм’еру В. Кебічу, яго ўраду і паслухмянай яму большасці 
Вярхоўнага Савета. Многія лічылі і працягваюць лічыць, што  
перабудову пачалі і Саюз развалі дэмакраты. На самой справе гэтыя 
працэсы былі заканамерным вынікам гістарычнага развіцця. Але ў 
кіраўніцтве Беларусі з самага пачатку яе стварэння як самастойнай 
дзяржавы і да сённяшняга дня заставаліся тыя ж людзі, што былі і 
пры БССР, — наскрозь прасякнутыя камандна-адміністрацыйным 
духам і прасавецкімі імкненнямі. Адпаведнымі былі і напрамкі іх 
дзейнасці. Толькі ўрад Кебіча быў больш гібкі, а ў Вярхоўным Савеце 
была невялікая колькасць энергічных, дэмакратычна настроеных 
дэпутатаў. Таму і стала магчымым праяўленне нацыянальнага 
адраджэння краіны, беларускасці. Сам Кебіч аднойчы нават 
прысутнічаў на канферэнцыі Таварыства беларускай мовы і быў 



прыняты ў яго сябры. Такое ўявіць цяпер проста немагчыма. Улады 
Беларусі ў прынцыпе праводзяць тую ж палітыку супраць 
беларушчыны, што і раней, але значна больш жорстка і радыкальна. 

У параўнанні з Першым з’ездам зусім іншая сітуацыя 
стварылася пры падрыхтоўцы і правядзенні Другога з’езда беларусаў 
свету. Яшчэ ў кастрычніку 1996 года (да правядзення апошняга 
рэферэндуму, на якім, у прыватнасці, Дзень Незалежнасці быў 
перанесены на 3 ліпеня) Вялікая рада ЗБС вырашыла правесці з’езд у 
ліпені 1997 года, прымеркаваўшы яго да 27 ліпеня — Дня 
Незалежнасці РБ, які быў абвешчаны Вярхоўным Саветам БССР у 
1991 годзе ў сувязі з прыняццем Дэкларацыі аб дзяржаўным 
суверэнітэце Беларусі. Таму бязглуздзіцай выглядаюць абвінавачванні 
ў адрас кіраўніцтва ЗБС аб тым, што яно наўмысна выбрала гэтую 
дату для правядзення з’езда, каб яго дэлегаты прынялі ўдзел у 
антыпрэзідэнцкім, але санкцыянаваным уладамі мітынгу 27 ліпеня. 

На пасяджэнні Вялікай рады была прынята і галоўная тэма 
з’езда: «Праблемы захавання беларускай прысутнасці ў свеце». Яе 
актуальнасць відавочная, бо вельмі востра стаіць пытанне: быць ці не 
быць беларусам у свеце, ці застануцца яны ў бліжэйшы час як адзіная 
нацыя? Апрача таго, па статуту ЗБС праз 4 гады мы павінны зрабіць 
справаздачу аб працы за мінулы час і правесці выбары кіруючых 
органаў «Бацькаўшчыны». 

Управа ЗБС накіравала ліст да прэзідэнта РБ, у якім паведаміла 
пра з’езд, папрасіла «аказаць падтрымку гэтай важнай справе», 
«разгледзець нашы прапановы і вырашыць накірункі, формы і аб’ём 
удзелу дзяржаўных структур у падрыхтоўцы да Другога з’езда 
беларусаў свету». Быў пасланы ліст і ў Савет Міністраў. Адказу на 
нашы прапановы мы не атрымалі. Былі сустрэчы з прадстаўнікамі 
Адміністрацыі прэзідэнта (С. Посахавым) і Савета Міністраў (У. 
Русакевічам). З іх боку ішоў націск на кіраўіцтва ЗБС, каб з’езд 
прайшоў у поўным прэзідэнцкім накірунку (без усялякай крытыкі 
сучасных уладаў краіны, нават наконт мовы, сімвалаў і г. д.). З гэтым 
управа «Бацькаўшчыны» згадзіцца не магла. Адносіны да правядзення 
з’езда былі супярэчлівыя: то мы чулі голас падтрымкі, нават абяцанне 
аказаць нам фінансавую дапамогу, то было поўнае маўчанне. 
Вырашыць свае адносіны да з’езда, а тым больш узяць на сябе 
адказнасць ніхто не асмеліўся. Фактычна ўлады праігнаравалі 
падрыхтоўку да з’езда, не прыслалі ў склад аргкамітэта сваіх 
прадстаўнікоў, аб чым мы іх прасілі. Зрэдку на пасяджэннях 
аргкамітэта прысутнічалі прадстаўнікі Міністэрства замежных спраў, 
Камітэта па справах рэлігій і нацыянальнасцяў. Тым не менш 



запрашэнні на з’езд былі паслана ўсім уладным структурам. Управа 
ЗБС звярнулася з просьбай да міністэрстваў замежных спраў, 
культуры, адукацыі, Камітэта па справах рэлігій і нацыянальнасцяў у 
час правядзення з’езда наладзіць сустрэчы з адказнымі 
супрацоўнікамі іх устаноў, каб суайчыннікі змаглі вырашыць многія 
пытанні, якія іх хвалююць. Былі запрошаны ўсе грамадскія, 
дзяржаўныя і палітычныя арганізацыіі, якія падтрымліваюць 
асноўныя мэты «Бацькаўшчыны». Усе, хто хацеў трапіць на з’езд, меў 
такую магчымасць. 

За час паміж з’едамі Беларусь стала больш вядомай у свеце. Але 
вядомасць Беларусі ў свеце мела больш негатыўныя аспекты. 

Падзел беларускай грамадскасці, які ўлады Беларусі з такім  
поспехам праводзяць, на «чэсных» і «нячэсных» дэпутатаў, свядомых 
грамадзян і «падкупленых» апазіцыянераў, маладых патрыётаў і 
«загітаваных» маладафронтаўцаў, па адносінах да мовы і сімвалах, на 
«нашых» і «не нашых» закрануў і многія суполкі. Сярод дыяспары ў 
шэрагу краін (асабліва ў СНД) утварылася па некалькі суполак: адны з 
іх засталіся на старых пазіцыях нацыянальнага адраджэння і 
незалежнасці Беларусі, другія — поўнасцю падтрымліваюць сучасныя 
ўлады і асабліва прэзідэнта РБ як ініцыятара двухмоў’я і вяртання 
савецкіх сімвалаў, стваральніка Саюза і г. д. 

Агульная сітуацыя, якая склалася ў краіне, не садзейнічала 
жаданню прыняць удел у з’ездзе. Былі нават прапановы правесці з’езд 
у Беластоку, Вільнюсе, Кіеве, Маскве. Але Вялікая рада ўсё ж 
спынілася на Мінску. 

У выніку на з’езд прыехалі толькі 123 прадстаўнікі замежжа, 
галоўным чынам з бліжняга. Былі даволі прадстаўнічыя дэлегацыі з 
Літвы, Латвіі, Польшчы, Украіны, Малдовы, Масквы, Пецярбурга. З 
далёкага замежжа (ЗША, Канады, Францыі, Германіі, Бельгіі, 
Вялікабрытаніі, Аўстраліі), а таксама з далёкіх ускраін незалежных 
рэспублік СНД і Расіі (Кыргызстана, Казахстана, Якуціі, Заходняй 
Сібіры) прыехаі адзінкі. Улічваючы значна меншую колькасць 
удзельнікаў з’езда, управа ЗБС вырашыла зняць для яго правядзення 
будынак Тэатра музычнай камедыі, — дырэкцыя тэатра была згодна. 
Але ўладныя структуры нават яшчэ перад самым пачаткам з’езда ўсё 
не маглі вызначыцца, як адносіцца да гэтага мерапрыемства. Таму 
нас папрасілі атрымаць дазвол у Мінгарвыканкаме, з упраўлення 
культуры якога нам паведамілі, што адмаўляюць у памяшканне і 
таму, што іменна 25 ліпеня (пятніца) усе супрацоўнікі тэатра ідуць у 
адпачынак, а там пачынаецца рамонт. Нам прапанавалі Клуб 
тонкасуконнага камбіната па вул. Матусевіча, але мы да таго часу 



ўжо дамовіліся з камбінатам харчавання, адаслалі ўсім запрашэнні з 
адрасам тэатра. Пасля доўгіх пакут блукання па начальству нам усё ж 
дазволілі правесці з’езд у памяшканні тэатра, з дырэкцыяй якога мы 
заключылі дамову і пералічылі грошы за арэнду. 

24 ліпеня ў канцы працоўнага дня ўправа ЗБС атрымала ліст ад 
дырэкцыі тэатра аб тым, што пажарнікі зрабілі прадпісанне аб 
немагчымасці правядзення мерапрыемства. Як затым высветлілася, 
гэта было звычайнае прадпісанне, якое трэба было выканаць на 
працягу месяца. Як бачым, вецер дзьмуў не з таго боку... 

25 ліпеня на 16 гадзін было прызначана пасяджэнне Вялікай 
рады, але раптам паступіла запрашэнне ад віцэ-прэм’ера У. 
Замяталіна на сустрэчу з ім у 14 гадзін некаторых прадстаўнікоў 
дыяспары па яго спісе (прыблізна 15 чалавек). Запрошаны быў і я як 
прэзідэнт ЗБС. На ёй выступіў міністр замежных спраў І. Антановіч, 
намеснік міністра эканомікі У. Тур, намеснік старшыні Камітэта па 
справах рэлігій і нацыянальнасцяў І. Яцэвіч і іншыя, якія расказалі 
пра значныя дасягненні Беларусі ў розных напрамках. Пытанне пра 
памяшканне пакуль што не вырашалася, хаця яго даволі рэзка 
падымаў я і многія прысутныя. Сустрэча скончылася ў 16.15 і толькі ў 
18.15 У. Замяталін даў станоўчы адказ. А сябры Вялікай рады, 
прыедзжыя і тутэйшыя ўдзельнікі нерваваліся і не ведалі, дзе будзе 
з’езд і ці адбудзецца ён наогул. Усе дзівіліся, няўжо віцэ-прэм’ер не 
можа вырашыць такое простае пытанне? Сутнасць справы раскрыў 
прэзідэнт РБ, які на сустрэчы з дыяспарай 28 ліпеня сказаў, што яму 
ў пятніцу вечарам пазванілі і настойвалі на тым, каб правесці з’езд у 
Тэатры музычнай камедыі, і ён нарэшце такі дазвол даў. 

У гэты ж дзень — 25 ліпеня — управа ЗБС хацела правесці 
прэзентацыю кніг Я. Чыквіна і іншых у памяшканні тэатра «Вольная 
сцэна», пасля чаго быў намер паглядзець новы спектакль — п’есу 
Бертольда Брэхта «Кар’ера Артура Уі». Правобраз героя п’есы — 
Адольф Гітлер. Брэхт высмейвае фашызм і паказвае, як нікчэмны 
чалавек можа захапіць самую вяршыню ўлады. Але раздаўся званок з 
Міністэрства культуры, і мерапрыемства было забаронена. 

На з’езде вельмі змястоўна і шырока была абмеркавана галоўная 
тэма, якая так хвалюе ўсіх прыхільнікаў беларушчыны, справаздачны 
даклад старшыні рады «Бацькаўшчына» Г. Сурмач. З увагай былі 
заслуханы чатыры канструктыўныя даклады прадстаўнікоў 
міністэрстваў культуры, адукацыі, камітэтаў па друку, справах рэлігій 
і нацыянальнасцяў. Было выказана шмат цікавых меркаванняў і 
прапаноў у далейшай працы ЗБС. 



Аднагалосна былі абраны прэзідэнт ЗБС «Бацькаўшчына» 
(выбіраецца ўсімі дэлегатамі), старшыня рады (выбіраецца Вялікай 
радай), а таксама Вялікая і Малая рады. Былі прыняты неабходныя 
дакументы: рэзалюцыі, зварот і інш. 

На з’ездзе былі і тры адмоўныя моманты, якія галоўным чынам і 
паказалі па Беларускім тэлебачанні і якія далі падставу рэпарцёрам 
(Кавалёва, Зімоўскі), а за імі прэзідэнту РБ і некаторым 
прадстаўнікам уладаў, СМІ і асобным удзельнікам з’езда назваць яго 
палітычным шоў. 

Намеснік міністра культуры У. Рылатка зачытаў прывітанне ад 
прэзідэнта РБ. У ім былі словы пра ўвагу да дыяспары, прыхільнасць 
уладаў да беларускай мовы, культуры і адукацыі, пра поспехі ў 
народнай гаспадарцы краіны. Прысутныя сустрэлі гэтае прывітанне 
шумам, крыкамі і нават свістам. Тое ж здарылася пры выступленні 
прадстаўніка з Харкава, які хваліў улады Беларусі за іх палітыку, і 
прадстаўніцы Прыднястроўя, якая хацела зачытаць «Обращение к 
Президенту, Парламенту и народу Республики Беларусь» з прапановай 
стварыць арганізацыю, альтэрнатыўную «Бацькаўшчыне». Тыя, хто 
вялі з’езд, заклікалі ўдзельнікаў да стрыманасці, талерантнасці, але не 
змаглі супакоіць прысутных, таму і папрасілі прабачэння ў 
выступоўцаў. 

На другі дзень заканчэння з’езда — 28 ліпеня — прэзідэнт РБ па 
сваім спісе запрасіў некаторых прадстаўнікоў дыяспары (прыблізна 
чалавек 80), а ад кіраўніцтва ЗБС — яго прэзідэнта і старшыню рады. 
На сустрэчы прысутнічалі многія кіраўнікі ўладаў РБ. У сваёй прамове 
(на беларускай мове!) і заключным слове (па-руску, як заўсёды) 
прэзідэнт гаварыў аб сваёй увазе да дыяспары, абяцаў усялякую 
дапамогу ёй з боку уладаў Беларусі і г. д. Апрача таго, ён у зня-
важлівай форме абвінаваціў апазіцыю, кіраўніцтва ЗБС у фанатыч-
ным нацыяналізме, у тым, што яны заклікаюць да крыжовага паходу 
на РБ, што сцэнарый такога «палітычнага шоў» быў напісаны даўно, 
што ўсё гэта робіцца «за зялёненькія» і г. д. і да т. п. На сустрэчы 
выступілі 11 прадстаўнікоў дыяспары. Гэта галоўным чынам тыя ж 
прадстаўнікі з Прыднястроўя, Харкава, а таксама Мурманска, 
Чарнаўцоў, Польшчы. Яны падтрымалі думкі, якія выказаў прэзідэнт 
РБ. Выступілі прадстаўнікі Аўстраліі, ЗША, Літвы, якія станоўча 
ацанілі з’езд. 

Нягледзячы на такія складаныя і неадназначныя адносіны 
паміж арганізатарамі з’езда і ўладамі РБ, управа ЗБС лічыць адным 
са станоўчых вынікаў і важных дасягненняў з’езда тое, што 
кіраўніцтва РБ нарэшце звярнула сур’ёзную ўвагу на дыяспару, што 



прэзідэнт РБ яшчэ выступіў па-беларуску. Да таго ў большасці сваёй 
яе не заўважалі, апрача некаторай дапамогі беларусам Беласточчыны 
ў Польшчы і Вільнюсе. Добра распрацаваная дзяржаўная праграма 
«Беларусы ў свеце» за апошнія гады зусім слаба выконвалася. Мы 
спадзяёмся, што сустрэчы ў прэзідэнта РБ, міністра замежных спраў, 
міністра адукацыі і іншых урадавых структурах, якія адбыліся ў час 
правядзення з’езда, не будуць толькі разавымі мерапрыемствамі, а 
пакладуць пачатак рэгулярнай працы з беларускай дыяспарай, якая 
патрабуе асаблівай увагі і дапамогі (асабліва ў краінах блізкага 
замежжа) і якая сама можа дапамагчы ў самых розных накірунках 
развіцця Беларусі. 

 
Спіс рабочых органаў Другога з’езда беларусаў свету 

 
Мандатная камісія 
Астраумава Маргарыта (Эстонія) 
Герасімаў Валерый (Беларусь) 
Кажэра Ала (Беларусь) 
Міцкевіч Марыя (Беларусь) 
Савік Лідзія — старшыня Мандатнай камісіі (Беларусь) 
Рэдакцыйная камісія 
Адамовіч Яўген (Беларусь) 
Баршчэўскі Аляксандр (Польшча) 
Валодзька Станіслаў (Латвія) 
Гарэцкі Радзім (Беларусь) 
Глагоўская Алена (Польшча) 
Грыцкевіч Валянцін (Расія) 
Дзяржыцкі Уладзімір (Малдова) 
Еўдакімаў Васіль (Англія) 
Іваноў Мікола (Чэхія) 
Кароль Аляксей (Беларусь) 
Клыга Зінаіда (Эстонія) 
Конан Уладзімір (Беларусь) 
Краўчанка Пётр (Беларусь) 
Ліс Арсень (Беларусь) 
Лыч Леанід (Беларусь) 
Нюнька Хведар (Літва) 
Сабалеўскі Анатоль — старшыня камісіі (Беларусь) 
Сабалеўскі Антон (Расія) 
Саверчанка Іван (Беларусь) 
Сурмач Ганна (Беларусь) 
Сяргеева Галіна (Беларусь) 
Хадыка Юрый (Беларусь) 
Целеш Вячка (Латвія) 



Чыквін Ян (Польшча) 
Ядчанка Алесь (Украіна) 
Сакратарыят 
Арцішэўская Святлана 
Макоўская Алена 
Фок Валянціна. 
 



Трэці з’езд беларусаў свету 
 

«Беларусь і беларусы на 
мяжы тысячагоддзяў» 

 
5-6 ліпеня 2001 г. г. Мінск 

 



Прысутнічалі: 
139 дэлегатаў і 35 гасцей з Аўстраліі, Бельгіі, Вялікабрытаніі, 

Германіі, ЗША, Канады, Казахстана, Латвіі, Літвы, Малдовы, 
Польшчы, Расіі, Узбекістана, Францыі, Украіны, Чэхіі, Эстоніі. 

• 144 дэлегаты і 157 гасцей з Беларусі. 
Сярод гасцей: 
• прадстаўнікі дыпламатычнага корпуса, акрэдытаваныя ў 

Беларусі; 
• прадстаўнікі міжнародных арганізацый ОБСЕ, ААН; 
• прадстаўнікі Міністэрства культуры, Міністэрства навукі і 

адукацыі, Міністэрства юстыцыі, Дзяржаўнага камітэта па справах 
рэлігій і нацыянальнасцяў. 

На з’езд былі акрэдытаваны 45 прадстаўнікоў прэсы. 



Рэгламент Трэцяга з’езда беларусаў свету 
4-7 ліпеня 2001 г. 

 
4 ліпеня (серада) 

12.00-24.00 — прыезд удзельнікаў з’езда, рэгістрацыя і 
размяшчэнне ў гатэлі «Беларусь». 

15.00-16.00 — прэс-канферэнцыя арганізатараў з’езда (вул. 
Рэвалюцыйная, 15, першы паверх). 

18.00 — пашыранае пасяджэнне Арганізацыйнага камітэта па 
правядзенні Трэцяга з’езда беларусаў свету з запрашэннем кіраўнікоў 
беларускіх суполак у сядзібу ЗБС «Бацькаўшчына» (вул. 
Рэвалюцыйная, 15, першы паверх). 

5 ліпеня (чацвер) 
8.30 — рэгістрацыя дэлегатаў і гасцей з’езда ў Палацы культуры 

ААТ «Сукно». 
10.00 — адкрыццё з’езда, уступнае слова прэзідэнта МГА «ЗБС 

«Бацькаўшчына», сустаршыні Аркамітэта акадэміка Радзіма 
Гарэцкага. 

10.30 — выбары рабочых органаў і зацвярджэнне парадку 
з’езда. 

11.00 — даклад «Беларусь і беларусы на мяжы тысячагоддзяў». 
Дакладчык акадэмік Радзім Гарэцкі, сустаршыня Аргкамітэта, 
прэзідэнт МГА «ЗБС «Бацькаўшчына». 

11.20 — даклад «Беларусь і беларусы ў XXI стагоддзі». Дакладчык 
доктар філалагічных навук Іван Саверчанка, сустаршыня 
Аргкамітэта, сябра рады МГА «ЗБС «Бацькаўшчына». 

11.40 — даклад «Беларуская эміграцыя: аналітычны аспект». 
Дакладчык Вітаўт Кіпель, дырэктар Беларускага інстытута навукі і 
мастацтва (ЗША), сустаршыня Аргкамітэта, сябра рады МГА «ЗБС 
«Бацькаўшчына». 

12.00 — даклад «Беларуская супольнасць у постсавецкіх 
прасторах: сучасныя праблемы і перспектывы». Дакладчык кандыдат 
гістарычных навук Галіна Сяргеева, сябра Аргкамітэта і рады МГА 
«ЗБС «Бацькаўшчына». 

12.20 — даклад «XX стагоддзе ў лёсе беларускага народа». 
Дакладчык доктар гістарычных навук Леанід Лыч, сябра рады МГА 
«ЗБС «Бацькаўшчына». 

12.40 — выступленні дэлегатаў і гасцей з’езда (да 7 хв.). 
13.30-14.30 — перапынак на абед. 
14.30 — справаздачны даклад Мандатнай камісіі. 



14.45 — справаздачны даклад «ЗБС «Бацькаўшчына» на шляху 
яднання беларусаў свету». Дакладчык Валерый Герасімаў, 
выконваючы абавязкі старшыні рады МГА «ЗБС «Бацькаўшчына», 
сустаршыня Аркамітэта. 

15.05 — выступленні дэлегатаў і гасцей (да 7 хв.). 
16.35 — перапынак, прэзентацыя кнігі «Гістарычны шлях 

беларускай нацыі і дзяржавы», выдадзенай па заказу МГА «ЗБС 
«Бацькаўшчына». 

17.00 — выступленні дэлегатаў і гасцей (да 7 хв.). 
18.00 — прэс-канферэнцыя з удзелам дэлегатаў з’езда. 
18.30-20.00 — святочны канцэрт. 

6 ліпеня (пятніца) 
9.00 — ускладанне кветак да помніка Янку Купалу. 
9.00-12.00 — праца ўдзельнікаў з’езда па секцыях: 
• Секцыя «Беларуская дыяспара: праблемы і перспектывы». Зала 

Палаца культуры ААТ «Сукно». Вядучыя Галіна Сяргеева, Алег 
Латышонак, ХведарНюнька. 

• Секцыя «Беларуская культура, адукацыя, навука, мастацтва на 
Радзіме і ў замежжы». Зала Палаца культуры ААТ «Сукно». Вядучыя 
Аляксей Каўка, Вячка Целеш, Антон Сабалеўскі. 

• Секцыя «Беларуская сусветная інфармацыйная прастора». Зала 
Палаца культуры ААТ «Сукно». Вядучыя Аляксей Кароль, Віктар 
Стахвюк, Міра Лукша. 

9.00-12.00 — сустрэчы па інтарэсах: 
• з навуковай інтэлігенцыяй, зала Нацыянальнай акадэміі навук 

Рэспублікі Беларусь, адказны Арсень Ліс; 
• з творчай інтэлігенцыяй, зала Дома літаратараў (вул. Фрунзе, 

5). Адказная Вольга Іпатава; 
• з прадстаўнікамі грамадскіх арганізацый і дзяржаўных 

устаноў, залы па ўзгадненню. Адказны Алесь Станкевіч. 
12.00-13.00 — перапынак на абед. 
13.00 — падагульненне работы секцый, выступленні вядучых (па 

10 хв.). 
13.30 — справаздача старшыні Кантрольна-рэвізійнай камісіі аб 

фінансава-гаспадарчай дзейнасці «ЗБС «Бацькаўшчына» Ірыны 
Жарскай, сябры МГА «ЗБС «Бацькаўшчына». 

13.40 — выступленні дэлегатаў і гасцей (да 7 хв.). 
15.00 — перапынак, прэзентацыя кніг Іны Снарскай «Лясная 

панна» (Палтава); Анатоля Кірвеля «Адзінка вымярэння», «Мармуровы 
воўк» (Санкт-Пецярбург). 

15.30 — прыняцце выніковых дакументаў. 



16.00 — выбары кіруючых органаў МГА «ЗБС «Бацькаўшчына». 
16.50 — пасяджэнне Вялікай рады МГА «ЗБС «Бацькаўшчына». 
17.30 — закрыццё з’езда: 
• абвяшчэнне вынікаў пасяджэння Вялікай рады МГА «ЗБС 

«Бацькаўшчына»; 
• прыём у ганаровыя сябры МГА «ЗБС «Бацькаўшчына»; 
• заключныя выступленні. 
17.45 — прэс-канферэнцыя арганізатараў і дэлегатаў. 
19.00 — сяброўская вячэра. 

7 ліпеня (субота) 
9.00 — сустрэча дэлегатаў з’езда з новым кіраўніцтвам МГА «ЗБС 

«Бацькаўшчына» ў сядзібе «Бацькаўшчыны» (вул. Рэвалюцыйная, 15, 
першы паверх). 

Ад’езд дэлегатаў і гасцей з’езда. 



Вітанні ўдзельнікам з’езда 
 
* 
Безумоўна, шчыра жадаю, каб з’езд прайшоў паспяхова паводле 

жадання яго арганізатараў і ўдзельнікаў. Вельмі важна, каб ён не 
стаўся пасля гэтай выбарчай кампаніі форумам для антыбеларускай 
кампаніі на карысць варожых нам сілаў. 

Нядаўна чытала кнігу чэскага прэзідэнта Вацлава Гавэла. Ён  
піша: «Недасягальная толькі мэта, якую мы пакідаем, не пачаўшы 
змагання, каб яе дасягнуць». Дык вось, хацела б сказаць удзельнікам 
з’езда, якія сабраліся, каб разам аддаць пашану сваёй спадчыне, 
сваёй Беларусі, што мы можам дасягнуць нашу мэту, мы можам 
зрабіць нашую краіну заможнай і шчаслівай. Але дзеля гэтага мы 
мусім прадаўжаць змаганне, пачатае Радай Беларускай Народнай 
Рэспублікі 83 гады таму за нашу волю і незалежнасць. А змагарам за 
беларускасць хачу выказаць надзею, што наступны з’езд беларусаў 
свету адбудзецца ў вольнай і дэмакратычнай Беларусі з удзелам 
тысячаў суродзічаў з цэлага свету, якія будуць магчы ганарыцца 
сваёй беларускасцяй ды з радасцяй будуць дзякаваць Богу за тое, што 
даў нам такую прыгожую, ветлую, цудоўную Бацькаўшчыну. 

Івонка Сурвілла, 
старшыня Рады Беларускай Народнай Рэспублікі (Канада) 

 
* 
Шаноўныя дэлегаты і госці Трэцяга з’езда беларусаў свету, 

прыміце мае шчырыя вітанні разам з пажаданнямі поспеху вашаму 
ганароваму чыну. Вельмі спадзяюся, што з’езд паслужыць справе 
сапраўднай кансалідацыі нацыі ў мэтах культурна-этнічнага 
згуртавання дзеля існавання і росквіту еўрапейскай дзяржавы 
Беларусь. У выпадку ж страты ёю суверэннасці ўсякая еднасць 
страчвае сэнс, шматлікая дыяспара беларусаў у свеце апынаецца 
сіратой і гэты з’езд стане апошнім. 

Таму — усе за будучыню і незалежнасць! 
Жыве Беларусь! 

Васіль Быкаў, 
першы прэзідэнт Згуртавання беларусаў свету 

«Бацькаўшчына» (Франкфурт-на-Майне, Германія) 
 
* 
Вельмі паважаны сп. прэзідэнт! 



Дзякую за запрошанне прыняць удзел у Трэцім з’ездзе беларусаў 
свету. 

З глыбокім жалем паведамляю Вам, што з прычыны майго 
здароўя ў маім узросце не змагу прыехаць у Менск на з’езд, але Вам і 
ўсім удзельнікам складаю самыя найлепшыя пажаданні поспеху ў 
дасягненні Вашых высокіх мэтаў: па яднанні і кансалідацыі беларусаў 
дзеля духоўнага, дзяржаўнага і эканамічнага адраджэння нашае 
роднае Бацькаўшчыны! 

Няхай жыве вольная, незалежная і дэмакратычная Рэспубліка 
Беларусь!!! 

Барыс Кіт 
(Франкфурт-на-Майне, Германія) 

 
* 
З вялікім жалем мне прыйшлося адмовіцца ад прыезду на гэты 

з’езд: зрабіць інакш — было б згадзіцца з абмежаваннямі, якія 
існуюць на нашай Бацькаўшчыне для святароў, што прыязджаюць з-
за мяжы. 

Кажу свядома «на нашай Бацькаўшчыне», бо хоць я і многія 
іншыя правялі большую частку свайго жыцця за межамі Беларусі, яна 
заўсёды была, ёсць і застанецца нашай адзінай Бацькаўшчынай. І 
хоць фізічна мы былі далёка ад яе, мы яе ніколі не пакінулі: яна 
заўсёды жыла ў думках і сэрцы кожнага з нас. 

Гэтае ўсведамленне неразрыўнай духоўнай лучнасці давала нам 
сілы працаваць на карысць Бацькаўшчыны і ўмацоўвала веру ў 
лепшую будучыню. 

Сёння палітычныя абставіны вельмі розняцца ад тых, якія 
існавалі паўстагоддзя таму назад. Беларусь з’яўляецца незалежнай 
дзяржавай. Мы, беларуская дыяспара, не з’яўляемся грамадзянамі 
гэтай дзяржавы і таму не маем вырашальнага голасу ў ейных 
унутраных палітычных працэсах. Тым не менш, як неад’емная частка 
беларускага народа, мы маем не толькі права, але абавязак выказаць 
сваю думку ў істотных нацыянальных пытаннях, што стаяць вышэй 
за ўсе палітычныя межы і падзелы. Такімі ёсць, сярод іншых, ахова 
асноўных правоў чалавека, стан беларускай мовы і культуры, абарона 
нашай нацыянальнай еднасці і годнасці. У гэтых пытаннях наш голас 
павінен быць выразны і рашучы, вольны ад якога-колечы вонкавага і 
нутранога палітычнага ціску. І мы маем права дамагацца, каб ён быў 
пачуты. 



Некалі амэрыканскі прэзыдэнт Джон Кэнэды сказаў: «Не 
пытайся, што Амэрыка можа зрабіць для цябе, але што ты можаш 
зрабіць для Амэрыкі». 

Мне хацелася б, каб удзельнікі з’езда задумаліся над пытаннем, 
што мы можам зрабіць, каб запэўніць нашай Бацькаўшчыне вольную, 
спакойную і шчаслівую будучыню і каб беларускі народ заняў годнае 
месца сярод іншых вольных народаў свету, каб сталася тое, пра што  
марыў Купала: 

Беларусь на куце 
Ў хаце сваёй села, — 
Чарка мёду ў руцэ, 
Пазірае смела. 

Хай добры Бог блаславіць удзельнікаў з’езда і ўвенчыць іхнюю 
працу поспехам. 

Жыве Беларусь! 
а. Аляксандр Надсан, 

апостальскі візытатар для беларусаў замежжа 
(Вялікабрытанія) 

 
* 
Любыя праз Хрыста Суродзічы! 
З радасцяй у сэрцы, што, не зважаючы на асабовыя цяжкасці, а 

ў шмат выпадках і небяспекі, Вы гэтак лічна з’явіліся на з’езд, які 
будзе шукаць шляхоў ратунку ад пагрозаў існаванню Беларускага 
Народа, я горача вітаю Вас і прашу Вам у Бога настаўлення ў Вашых 
нарадах ды плодных вынікаў з Вашых пастановаў. 

Вашая любасць да Бацькаўшчыны й гатовасць ахвярна служыць 
Ёй даюць прыклад дзейнасці ўсім сынам і дочкам Беларускага 
Народа ды ўздымаюць надзею, што варожыя сілы не здолеюць 
перамагчы нашае навагі абараніць нашую свабоду й дзяржаўную 
незалежнасць. 

Гэтая надзея, аднак, будзе дарэмнай, калі вера ў Бога ў душы 
нашага Народа застанецца пад уладаю настаўленых на ягоную 
асыміляцыю й варожых да ягонае дзяржаўнасці чужых цэркваў. 

Адзіны шлях да ратунку ад гэтае духовае няволі — узнаўленне на 
Беларусі роднае й прыяльнае нацыянальным імкненням ды вернае 
Божым наказам Беларускае Аўтакефальнае Праваслаўнае Царквы. 

Таксама й захаванне азнакаў ды сведамасці нацыянальнае 
апрычонасці беларускае дыяспары, немагчымае без парахвіяў БАПЦ 
за мяжою або хоць бы беларускіх праваслаўных парахвіяў у іншых 
царкоўных юрысдыкцыях. 



Таму я шкадую, што гэтая справа не стаіць на парадку нарадаў 
з’езда й заклікаю Вас або ўлучыць яе ў гэты парадак, або ўважна 
прадыскутаваць яе ды зрабіць неабходныя для ейнага ажыццяўлення 
пастановы ў дадатковых нарадах. Больш яшчэ, аднак, я заклікаю Вас 
узяць гэтую справу да сэрца й ужыццяўляць яе ў асяродках ды 
мейсцах Вашага жыхарства, памятуючы, што без свае нацыянальнае 
Праваслаўнае Царквы не будзе нашае незалежнае дзяржавы, ані 
беларускае дыяспары. 

Няхай жа наш Збавец Ісус Хрыстос, праз малітвы Ягоныя, шмат 
разоў на Беларускай Зямлі аб’яўленае Маці й Святых Беларускага 
Краю, асвятляе Вашыя розумы на плодныя нарады Трэцяга з’езда 
беларусаў свету ды памагае Вам і ахоўвае Вас у дагоднай Яму й 
карыснай Беларускаму Народу дзейнасці. 

Сцеражы, Божа, Беларускі Край! 
З любасцяй праз Хрыста 

Мітрапаліт Ізяслаў, 
Першагерарх Беларускае Аўтакефальнае 

Праваслаўнае Царквы (ЗША) 
 
* 
Шаноўнае спадарства! 
Віншую ўдзельнікаў Трэцяга з’езда Згуртавання беларусаў свету 

«Бацькаўшчына»! 
Няхай Усемагутны Бог дабраславіць усіх Вас і Вашыя сем’і, 

таксама Вашу працу і Вашыя намаганні на карысць Айчыне — нашай 
Беларусі. 

Няхай усё, што Вы робіце для нашага народа, мае вечны працяг 
праз дзяцей і ўнукаў, ды няхай яны будуць шчаслівейшыя за нас, 
няхай яны праз Ваш вопыт і сваю ўзнёсласць зробяць шчаслівай 
краіну нашу і наш народ. 

Жадаю плёну, працаздольнасці, паразумення і радасці творчага 
натхнення падчас сустрэчы. 

Сэрцам і душой з Вамі і Беларуссю 
Ірэна Каляда, 

прэзыдэнт Дабрачыннага фонду 
«Ethnic Voice of America» (ЗША) 

 
* 
Паважаныя суродзічы! 
Створаная ў Злучаных Штатах Амэрыкі Кааліцыя абароны 

дэмакратыі й правоў чалавека ў Беларусі шле свае прывітанні 



Трэцяму з’езду беларусаў свету. З’езд гэты — важная вяха ў гісторыі 
беларускае прававое дзяржаўнасці. Прынцыпы свабоды адзінкі, 
вызначаныя ва Усеагульнай Дэклярацыі правоў чалавека больш за 
паўстагоддзя таму й замацаваныя шэрагам міжнародных актаў, 
сталіся вызначальнай меркай прагрэсу ў сучасным свеце. Дэмакратыя 
й правы чалавека — магутны фактар росту нацыянальных 
дзяржаваў, у тым ліку й дзяржавы беларускага народа. Працэс 
станаўлення нацыянальных дзяржаваў, якім было пазначанае ХХ 
стагоддзе, будзе працягвацца і ў новым стагоддзі. Пажадана, каб 
Трэці з’езд беларусаў свету ўлічыў гэтую тэндэнцыю ды прыняў 
адпаведныя пастановы, якія паспрыялі б поступу Беларусі ў кірунку 
дэмакратыі, развіцця й замацавання грамадзянскіх ды 
індывідуальных свабодаў. 

Шчасці Божа ў працы! 
Аляксандр Сільвановіч, 

Янка Запруднік, 
сустаршыні Кааліцыі абароны дэмакратыі 

і правоў чалавека ў Беларусі 
(Саўт-Рывэр, Нью-Джэрсі, ЗША) 

 
* 
Паважаныя прысутныя Трэцяга з’езда беларусаў свету! 
Беларускі Вызвольны Фронт (Аўстралія) вітае Вас і жадае Вам, 

дарагія сябры, плённа правесці гэты з’езд і каб ён не быў астатнім. 
Мы цвёрда верым, што час вызвалення няўхільна набліжаецца і 
Беларусь стане вольнай дэмакратычнай дзяржавай, і мы сустрэнемся 
ўсе разам, беларусы ўсяго свету, вось тут у нашым сталічным Менску, 
як гэта было ў 1993 годзе на Першым з’ездзе беларусаў свету. Тады 
мы ехалі на той з’езд з пачуццём радасці і шчасця за нашу краіну, за 
наш народ. Мы верылі, што наша краіна стала вольнай і незалежнай і 
застанецца такой назаўсёды. Мы верылі, што надышоў час і Беларусь 
зойме пачэснае месца сярод дэмакратычных краін свету, надзеяй 
гэтаму быў наш вольны бел-чырвона-белы сцяг, які лунаў над Домам 
урада ў сталічным Менску. На жаль, нядоўга давялося нам цешыцца 
нашай воляй. Кожны народ паважае і ганарыцца сваёй мовай, 
культурай і гісторыяй, а мы... Як актуальна прадказваў да сённяшняй 
сітуацыі, якая склалася на Беларусі, наш славуты паэт Максім 
Багдановіч: «Прадалі, аддалі ў палон». Які сорам! Выйдзі на вуліцу, і 
ты не пачуеш народнага беларускага слова, і гэта ў сталіцы Рэспублікі 
Беларусь. Амаль усе вуліцы, плошчы, праспекты, урадавыя ўстановы, 
вайсковыя адзінкі і ўсё, што датычыць войска, і шмат іншага, што 



павінна быць беларускім, носяць чужыя, варожыя нам назвы. За 
межамі Беларусі з нас пасміхаюцца. Нам сорамна быць беларусамі. 

Дарагія сябры Згуртавання беларусаў свету «Бацькаўшчына», мы 
верым, што вы не надарэмна працуеце, нягледзячы на небяспеку, 
якой вы сябе падвяргаеце, каб не загінула наша спадчына, і хоць мы 
не прысутнічаем на гэтым з’ездзе, але мы з вамі ўсім сэрцам там, у 
Менску. Мы пільна сочым за вынікамі гэтага з’езда і спадзяемся, што 
гэты з’езд дасць штуршок да еднасці апазіцыйных партый, рухаў і 
нашага народа да змагання за волю і незалежнасць. 

Над Беларуссю навісла пагроза, што калі не зменіцца сучасны 
кіруючы рэжым, то хутка сыны Беларусі пойдуць паміраць за чужыя 
імперыялістычныя інтарэсы чужой нам краіны. Мы павінны не 
дапусціць да гэтага. Гуртуйцеся, браты-беларусы, у адзін моцны 
кулак! 

Жыве Беларусь! 
Алег Шнек, 

начальнік Краёвага штаба БВФ (Аўстралія) 
 
* 
Галоўная ўправа Беларуска-Амэрыканскага Задзіночання сардэ-

чна вітае ўсіх удзельнікаў Трэцяга з’езда беларусаў свету, які адбыва-
ецца ў вызначальным мамэнце станаўлення беларускае дзяржаўнасці. 
Жадаем плённа правесці нарады, каб яны сталіся імпульсам да далей-
шае дзейнасці Згуртавання «Бацькаўшчына» і ўсяе беларускае дыяс-
пары на карысць дэмакратычнае, сувэрэннае й незалежнае Беларусі. 

Антон Шукелойць, 
прэзыдэнт Беларуска-Амэрыканскага Задзіночання (ЗША) 

 
* 
Фундацыя імя Пётры Крэчэўскага ў Нью-Ёрку перадае 

ўдзельнікам Трэцяга з’езда беларусаў свету сваё шчырае прывітанне. 
Жадаем памысна правесці з’езд і дасягнуць як найлепшых вынікаў на 
ўмацаванне беларускае дзяржаўнасці й адраджэнне нацыянальнае 
культуры як асновы дзяржаўнага суверэнітэту Беларусі ды выхаду ў 
свет на шырэйшыя міжнародныя кантакты. 

Жыве Беларусь! 
Францішак Бартуль, 

старшыня Фундацыі імя Пётры Крэчэўскага (ЗША) 
 



* 
Высокапаважаная Алена Макоўская! 
Атрымаўшы ад Вас пажаданыя запросіны прыняць 
удзел у Трэцім з’ездзе беларусаў свету «Бацькаўшчына». Вельмі 

шчыра Вам удзячныя за гэта, што Вы і Вашая шаноўная арганізацыя 
ўдзялілі гонар маёй персоне прыняць актыўны ўдзел у так важным 
народным сходзе, але, на жаль, па палітычных прычынах, якія зараз 
склаліся ў Беларусі, узяць удзел не змагу, за што моцна перапрашаю. 

Як старшыня Беларускага цэнтральнага камітэта ў штаце 
Вікторыя, Мельбурн, ад шчырага сэрца Віншую Вас і ўсіх Вашых 
супрацоўнікаў, каб гэтая задуманая праца дала ўсім Вам і нам добрыя 
вынікі і вялікую карысць нашаму Беларускаму Народу і нашай 
шматпакутнай Бацькаўшчыне-Беларусі... 

Вітаю Вас усіх і паважаны з’езд клічам «Жыве Беларусь!». 
Паўлюк Дуброўскі-Гуз, 

старшыня Беларускага цэнтральнага камітэта 
(Мельбурн, Аўстралія) 

 
* 
У Бельгіі існуе грамадскае згуртаванне, аб’ядноўваючае белару-

саў, якія жывуць на тэрыторыі гэтай дзяржавы — «Беларускі цэнтр». 
Сумесная праца з бельгійскімі, межсусветнымі грамадскімі, грамад-
ска-палітычнымі арганізацыямі, прыватнымі асобамі, усімі тымі, каго 
цікавіць Беларусь, захаванне сваіх гістарычных, духоўных і культур-
ных традыцый — галоўныя мэты «Беларускага цэнтра». 

Таму мы вітаем з’езд беларусаў свету, які садзейнічае аб’яднан-
ню беларусаў з розных краін дзеля духоўнага, дзяржаўнага, эканаміч-
нага адраджэння нашае роднае Бацькаўшчыны. 

Дзякуем прэзідэнту аб’яднання «Бацькаўшчына» Радзіму Гарэц-
каму і іншым за вялікую працу, дзякуючы якой з’езд адбудзецца. 

Віншуем усіх удзельнікаў і гасцей з’езда, якія прыехалі з розных 
краін на гэты вялікі форум. 

Жадаем паспяховай працы, сумесных рашэнняў, якія ў будучыні 
дазволяць убачыць нам родную Бацькаўшчыну вялікай незалежнай 
дзяржавай. 

Жыве Беларусь! 
З павагай, 

«Беларускі цэнтр» (Бельгія) 
 



* 
Згуртаванне беларусаў Канады шчыра вітае дэлегатаў Трэцяга 

з’езда беларусаў свету! 
Мы вельмі шкадуем, што не змаглі прыняць удзел у надзвычайна 

важнай для ўсіх суайчыннікаў, у якім бы краю свету мы ні 
знаходзіліся, справе, але мы ўсёй душой, усім сэрцам і думкамі з вамі! 

Мы падтрымліваем мэты і задачы з’езда, якія накіраваны на 
паяднанне на незалежніцкіх пазыцыях людзей рознай палітычнай 
арыентацыі, на згуртаванне сілы для змагання за лепшую будучыню, 
на адраджэнне нашае роднае мовы і культуры. 

Паважаныя дэлегаты! Вы сабраліся напярэдадні выбараў. Вельмі 
спадзяемся на вынікі работы з’езда, якія паспрыяюць пераменам. 
Наш народ, шырокі душою, таленавіты, здольны, працалюбівы, 
заслугоўвае непамерна лепшай долі. 

Усе беларусы Канады жадаюць Вам поспехаў! 
І просім Бога словамі Наталлі Арсенневай: 

Магутны Божа! Уладар сусветаў, 
Вялікіх сонцаў і сэрц малых! 
Над Беларусяй, ціхай і ветлай, 
Рассып праменні свае хвалы! 

Жыве Беларусь! 
З павагаю, 

Надзея Дробіна, 
старшыня Згуртавання беларусаў Канады 

 
* 
Паважаныя суродзічы, удзельнікі Трэцяга з’езда беларусаў свету! 
Шлем прывітанне з Прагі чэшскай, куды беларусы праклалі 

сцяжыну яшчэ з часоў Скарыны. 
Наша суполка «Скарына» выказвае шкадаванне, што не змагла 

паслаць на з’езд свайго дэлегата з-за таго, што большасць нашых 
сяброў — палітуцекачы з Беларусі і не могуць пакуль наведваць 
Бацькаўшчыну. 

Але мы пачуваем сябе часцінаю сусветнай беларускай грамады і 
сёння разам з вам думаем пра будучыню беларускай нацыі і нашай 
Бацькаўшчыны-Беларусі. Мы будзем падтрымліваць усе рашэнні 
з’езда, скіраваныя на нацыянальнае адраджэнне, умацаванне 
дзяржаўнай незалежнасці Беларусі і лучнасці беларусаў свету. 

Жадаем з’езду паспяховай працы дзеля ўсіх нас, каму і на 
чужыне баліць сэрца за нашу беларускую справу. Няхай жыве наша 



вольная незалежная Рэспубліка Беларусь і наш беларускі народ як 
роўны сярод роўных! 

Ганна Сурмач, 
старшыня суполкі «Скарына» (Чэхія) 

 
* 
Дарагія нашыя, любыя браты і сёстры, шаноўныя ўдзельнікі 

Трэцяга з’езда беларусаў усяго Божага свету! 
Беларуская Аўтакефальная Праваслаўная Народная Царква* на 

Бацькаўшчыне ад усёй душы вітае Вас на чарговым сусветным 
форуме беларусаў. 

Нашая Царква ўхваляе высокія мэты з’езда па кансалідацыі і 
яднанні беларусаў свету дзеля духоўнага, дзяржаўнага і эканамічнага 
адраджэння нашае Бацькаўшчыны — Радзімы беларусаў на пачатку 
трэцяга тысячагоддзя ад Нараджэння Хрыстовага. Нас вельмі радуе, 
што сярод мэтаў з’езда на першае месца пастаўлена менавіта 
духоўнае адраджэнне беларускай нацыі, якое ўсведамляецца найперш 
як вяртанне хрысціянскіх каштоўнасцяў. 

Мы просім Усемагутнага Бога, каб паслаў плёну ў працы Трэця-
му з’езду беларусаў свету, даў нам усім узаемапаразуменне і згоду. Мы 
молім нашага Госпада, каб адхінуў напасці ад Бацькаўшчыны нашай 
Беларусі, захаваў на векі вечныя край вольным, зямлю плоднай, па-
ветра чыстым, ваду здаровай, каб цешылася з ласкі Божай усё жывое! 

Войча наш Нябесны! Дабраславі люд беларускі як на 
Бацькаўшчыне, так і па-за яе межамі! Захавай, Божа, нас ад 
варожага ўціску, вайны, голаду, мору, а таксама ад брацкай нязгоды! 

Дапамажы нам, Божа, захаваць ў сэрцах веру нашу і славіць 
святое Імя Тваё на святой мове нашай роднай беларускай! 

Мітрафорны протаіерэй Ян Спасюк, 
іерэй Леанід Акаловіч (Мінск) 

 
* 
Шаноўныя дэлегаты і госці з’езда! 
Беларускае грамадскае аб’яднанне ўкраінцаў «Ватра» сардэчна і 

шчыра віншуе Вас з нагоды правядзення Трэцяга з’езда беларусаў 
свету! 

Няхай гэта гістарычная падзея садзейнічае здзяйсненню ўсіх 
Вашых задумаў, адкрые новыя перспектывы па яднанні і 
кансалідацыі беларусаў на карысць роднай Бацькаўшчыны! 

Гераічная і трагічная гісторыя беларускага народа, зямлі сівых 
паданняў і блакітных азёраў, данесла да нас славутую мінуўшчыну 



Беларусі, на якой заўсёды жылі працавітыя і сціплыя людзі, якіх 
адзначаў глыбокі патрыятызм, гераічны характар і спаконвечнае 
імкненне да волі і сапраўднай незалежнасці. Гэтыя рысы цалкам 
уласцівыя братняму ўкраінскаму народу, які вось ужо шмат 
стагоддзяў падзяляе свой лёс з лёсам беларускага народа і захоўвае 
сяброўскія адносіны. 

Жадаем Вам памнажэння маральных і духоўных сіл, вытрымкі ў 
змаганнях, пераадолення часовых няўдач, адраджэння і ўмацавання 
самага дарагога — старажытнай і вечна прыгожай беларускай 
краіны. 

Жадаем Вам здароўя, міра і дабра, спакою і мудрасці ў Вашых 
вывераных рашэннях! 

В. М. Гутоўскі, 
прэзідэнт БГАУ «Ватра» (Мінск) 

 
* 
Паважанае спадарства! 
Аргкамітэт народнага кааліцыйнага руху «За новую Беларусь»* 

сардэчна вітае дэлегатаў Трэцяга з’езда беларусаў свету і шчыра 
жадае плённай працы на карысць усяго беларускага народа. 

Наш малады рух разглядае Трэці з’езд беларусаў свету як 
важную культурную, інтэлектуальную і духоўную падзею ў найноўшай 
гісторыі Беларусі. Мы высока ацэньваем Вашу пастаянную 
гатоўнасць мацаваць сувязі з родным краем, нягледзячы на штучна 
створаныя перашкоды. 

Мы шчыра верым у тое, што  на мяжы тысячагоддзяў беларускі 
народ адшукае ў сабе сілы і зробіць выбар на карысць дастойнага 
гістарычнага шляху развіцця і чарговы Ваш з’езд пройдзе на 
адроджанай і квітнеючай беларускай зямлі. 

Васіль Ляонаў, 
старшыня руху «За новую Беларусь» (Беларусь) 

 
* 
Паважаныя сябры! 
Прыміце нашы шчырыя віншаванні і добрыя пажаданні з 

нагоды Трэцяга з’езда беларусаў свету! 
Бацькаўшчына... Зямля продкаў, сэнс жыцця чалавечага, наш 

гонар і наша будучыня. Яшчэ жыва надзея, што пакуль у свеце і ў 
Беларусі ёсць людзі, неабыякавыя да сваёй Радзімы, да яе лёсу, да яе 
будучыні, — жыва і ты, Беларусь. 



Бог даў нам добрых, працавітых людзей, цудоўную зямлю, наш 
край сінявокі. Я веру, што разам мы зможам адрадзіць лепшыя 
традыцыі, мову, культуру, пабудаваць квітнеючую краіну, дзе паняцці 
свабоды і дабрабыту будуць асновай дзяржаўнага ладу! 

Уладзімір Ганчарык, 
старшыня Федэрацыі прафсаюзаў беларускай (Беларусь) 

 
* 
Шаноўнае спадарства! 
Нацыянальны навукова-асветны цэнтр імя Ф. Скарыны рады 

вітаць Вас, шчырых патрыётаў нашай зямлі! 
Беларусь у чарговы раз збірае сваіх дзяцей з усяго свету, каб 

абмеркаваць набалелае. Ваш досвед, вашая апантанасць, вашая 
зацікаўленасць, дарагія сябры, у лёсе нашай Бацькаўшчыны вельмі 
патрэбныя для кансалідацыі Беларусі, яе пачэснага пасаду між 
народамі. 

Скарынаўскі цэнтр, падтрымліваючы прысутнасць беларускай 
культуры ў свеце, абапіраецца найперш на беларускую дыяспару. 
Шчыра ўдзячныя вам за супрацоўніцтва. Будзьма разам і надалей у 
імя святой справы — служэння Беларусі! 

Любоў Уладыкоўская-Канаплянік, 
дырэктар ННАЦ імя Ф. Скарыны (Беларусь) 



5 ліпеня 2001 г. 
 

Гарэцкі Радзім 
(акадэмік НАНБ, замежны член РАН, доктар геолага-

мінералагічных навук, прафесар, прэзідэнт МГА "ЗБС 
"Бацькаўшчына". Беларусь) 

 
Уступнае слова 

 
Шаноўныя дэлегаты і госці з’езда! 
Паважанае спадарства! 
Ад імя сустаршынь аргкамітэта Трэцяга з’езда беларусаў — 

Валерыя Герасімава, Вітаўта Кіпеля і мяне — Радзіма Гарэцкага, а 
таксама старшыні рабочай групы па падрыхтоўцы з’езда Алены 
Макоўскай сардэчна вітаю Вас усіх, хто прыйшоў на наш з’езд. 

Нагадаю Вам, што 10 верасня 1990 года адбылася Устаноўчая 
канферэнцыя Згуртавання беларусаў свету «Бацькаўшчына», у 
статуце якога запісана, што яно з’яўляецца «міжнароднай 
добраахвотнай грамадскай культурна-асветніцкай супольнасцю 
беларусаў і спрыяльнікаў беларускага народа на Бацькаўшчыне і ва 
ўсім свеце, злучаных агульнаю мэтаю — спрыяць нацыянальнаму 
адраджэнню Беларусі, яе мовы, культуры, духоўнасці і маралі, 
гістарычнай памяці, аднаўленню дзяржаўнасці». На працягу ўсяго 
часу дзейнасці ЗБС «Бацькаўшчына» гэтыя мэты, запісаныя ў статуце, 
застаюцца галоўнымі і нязменнымі ва ўсіх мерапрыемствах 
згуртавання. У мінулым годзе быў юбілей — 10-годдзе Згуртавання 
беларусаў свету. На жаль, фінансавыя цяжкасці і неспрыяльныя 
ўмовы не дазволілі нам як мае быць адзначыць гэтую дату. 

Тады, у пачатку 90-х гадоў, на досыць магутнай хвалі 
нацыянальнага адраджэння ў многіх рэспубліках пачалі стварацца 
беларускія суполкі, і Згуртаванне беларусаў свету «Бацькаўшчына» ў 
канцы 1992 года правяло Сход беларусаў краін былога СССР. Савет 
Міністраў Рэспублікі Беларусь за подпісам яго старшыні В. Кебіча 
прыняў спецыяльную пастанову аб ЗБС «Бацькаўшчына», у якой 
даручыў міністэрствам, выканкамам і ўсім іншым урадавым 
структурам дапамагаць дзейнасці ЗБС. Кульмінацыяй гэтай хвалі 
нацыянальнага адраджэння з’явіўся Першы з’езд беларусаў свету ў 
ліпені 1993 года, таксама на Купалле. Ён праходзіў з вялікім уздымам 
пад адзінымі сімваламі і пануючай ідэяй нацыянальнага адраджэння 
Беларусі. Яго асноўная тэма: нацыянальная ідэя і адбудова 
беларускай дзяржаўнасці. Гэта было здзяйсненне слоў Янкі Купалы: 



«На вялікі сход! Па Бацькаўшчыну!» З’езд падтрымалі і фінансава 
дапамаглі (прыблізна 40 працэнтаў) дзяржаўныя ўлады. Тады 
пабудова беларускай дзяржаўнасці была агульнай і ва ўрадных 
устаноў, і ў нашым згуртаванні. На з’ездзе прысутнічаў старшыня 
Вярхоўнага Савета Станіслаў Станіслававіч Шушкевіч, намеснік 
старшыні СМ М. Дзямчук зрабіў даклад, выступілі многія міністры, 
кіраўнікі камітэтаў, прадстаўнікі суполак і г. д. Тады сабралася ў 
Вялікім тэатры оперы і балета больш за 1300 чалавек. Атрымалася 
сапраўднае свята ўсіх беларусаў. Матэрыялы з’езда, як вы ведаеце, 
апублікаваны асобнай кнігай. У тым жа 1993 годзе Акадэміяй навук 
Беларусі разам з нашым згуртаваннем і іншымі арганізацыямі была 
распрацавана, а затым зацверджана Саветам Міністраў Беларусі 
Дзяржаўная праграма «Беларусы ў свеце», у якой намечаны 
разнастайныя праекты з удзелам дыяспары, дзяржаўных і грамадскіх 
арганізацый Беларусі. Яна была зацверджана на нашым Першым 
з’ездзе беларусаў. 

У 1994 годзе да першага прэзідэнта Беларусі наша Згуртаванне 
беларусаў свету звярнулася з вялікім лістом, у якім мы прапанавалі 
працягнуць сумесную працу дзяржавы, ЗБС «Бацькаўшчына», іншых 
арганізацый з суайчыннікамі ўсіх краін свету. З прывітаннем да 
прэзідэнта звярнуліся ўдзельнікі сходу 21-й сустрэчы беларусаў 
Паўночнай Амерыкі з надзеяй супрацоўніцтва ў пабудове 
самастойнай дэмакратычнай Беларусі. Адказу мы не дачакаліся, а 
праз некаторы час, на жаль, пачулі адмоўныя і нават абразлівыя 
словы пра Першы з’езд беларусаў свету і нашу дзейнасць. 

Згодна са статутам праз 4 гады пасля Першага з’езда 27 ліпеня 
1997 года, у дзень прыняцця Дэкларацыі аб дзяржаўным 
суверэнітэце, адбыўся Другі з’езд беларусаў свету. Галоўная яго тэма 
— праблема захавання беларускай прысутнасці ў свеце. Яе 
актуальнасць відавочная, бо вельмі востра стаіць пытанне: быць ці не 
быць беларусам у свеце, ці застануцца яны як адзіная нацыя? На 
жаль, да таго часу сітуацыя ў краіне рэзка змянілася. З’езд прайшоў 
без усялякай падтрымкі ўрада, якому, відаць, нашы мэты (культурнае 
і нацыянальнае адраджэнне Беларусі, яе незалежнасць) не вельмі 
падабаліся. На жаль, мы павінны былі канстатаваць, што Дзяржаўная 
праграма «Беларусы ў свеце» слаба, а ў апошні час і зусім не 
выконваецца, вядзецца праца па расколу беларускай дыяспары, 
дзяржава мала ўвагі аддае нашым замежным суайчыннікам. 
Фінансавыя цяжкасці і адмоўнае стаўленне многіх структур да ЗБС 
«Бацькаўшчына» знізілі яго дзейнасць. Такія ж неспрыяльныя ўмовы 
застаюцца, на жаль, і да гэтага часу. 



Яшчэ на пачатку гэтага года ўправа ЗБС даслала Канцэпцыю ІІІ 
з’езда беларусаў свету і іншыя дакументы як беларускім суполкам 
розных краін, так і дзяржаўным установам Беларусі. Ад многіх 
суполак мы атрымалі адказы з рознымі прапановамі. Ад уладных 
структур краіны адказ быў толькі ад Палаты прадстаўнікоў і Савета 
Рэспублікі, у якіх яны выказалі пажаданне сканцэнтраваць увагу на 
праблемах культуры, мовы, эканомікі і просьбу даслаць ім заключныя 
дакументы з’езда. Ужо напярэдадні з’езда мы атрымалі адказ ад 
намесніка старшыні Дзяржаўнага камітэта па справах рэгілій і 
нацыянальнасцяў сп. Івана Яновіча ў выглядзе артыкула, 
надрукаванага ў газеце «Голас Радзімы». Ён адразу абвінаваціў нас у 
тым, што Трэці з’езд — гэта «палітычная акцыя», якая спецыяльна 
праводзіцца перад прэзідэнцкімі выбарамі, каб «узмацніць 
напружанасць у грамадстве». Павінен сказаць, што тэрмін Трэцяга 
з’езда з’яўляецца традыцыйным, быў вызначаны яшчэ на Другім 
з’ездзе (4 гады назад) і не мае ніякіх адносін да выбараў. Адпаведна 
са статутам з’езды адбываюцца праз 4 гады, і мы не можам аднесці 
тэрмін на больш позні час, бо пасля ліпеня кіраўніцтва ЗБС 
«Бацькаўшчына» робіцца нелегітымным. 

З артыкула стала вядома, што Дзяржкамітэт па справах рэлігій і 
нацыянальнасцяў рыхтуе ў 2002 годзе Кангрэс суайчыннікаў пад 
патранажам дзяржавы. Аб неабходнасці такога кангрэсу, 
альтэрнатыўнага нашаму з’езду, раней выказваліся Мясніковіч, 
Посахаў. З друку вядома, што Дзяржкамітэт таксама, як 
альтэрнатыву «Бацькаўшчыне», стварыў у 1999 г. Міжнародную 
асацыяцыю «Святло Радзімы» на чале са старшынёй камітэта А. 
Білыкам. 

Толькі з газет мы даведаліся, што камітэт распрацаваў праект 
праграмы «Беларусы ў свеце» на 2001-2010 гады. З гэтым яго можна 
павіншаваць, але шкада, што да гэтай справы ён не прыцягнуў 
суполкі ЗБС «Бацькаўшчына», тым больш што мы на падставе 
прапаноў ад шматлікіх суполак і рашэнняў папярэдніх з’ездаў 
таксама распрацавалі праект праграмы — «Сусветная беларуская 
супольнасць у ХХІ стагоддзі. Асноўныя дзеянні па кансалідацыі і 
дапамозе беларускай дыяспары на перыяд да 2005 г.», якую мы Вам 
усім раздалі і чакаем новых прапаноў і заўваг. 

У артыкуле сп. Яновіча даюцца рэкамендацыі ігнараваць Трэці 
з’езд, да чаго пазней, па звестках шэрагу беларускіх суполак, 
далучыліся і беларускія пасольствы ў некаторых краінах, асабліва 
былога СССР. Дык хто праводзіць дэструктыўную працу па расколу 
беларусаў? ЗБС «Бацькаўшчына» не дзеліць беларусаў на «лаяльных» і 



«апазіцыйных» уладзе. Дэлегаты Трэцяга з’езда — людзі розных 
сацыяльных і прафесійных станаў, розных канфесій, розных 
палітычных поглядаў і грамадскіх арганізацый. 

Прабачце, што я многа аб гэтым гавару, але я вымушаны быў 
давесці да Вас наш погляд, бо адказ на артыкул Яновіча, які мы 
падрыхтавалі, на жаль, пакуль што газета «Голас Радзімы» не друкуе. 
Дарэчы, як і некаторыя іншыя артыкулы. 

Як памятаеце, Другі з’езд праходзіў у Тэатры музычнай камедыі, 
за арэнду якога мы тады своечасова перавялі грошы. Але, нягледзячы 
на гэта, нам нечакана ў пятніцу (а З’езд павінен быў пачацца на другі 
дзень — у суботу) паведамляюць, што нам у арэндзе памяшкання 
адмаўляюць (па прычыне тэрміновага рамонту тэатра, а потым па 
забароне пажарнай аховы). На самой справе гэта быў загад уладаў. Я 
павінен быў некалькі гадзін сядзець у прыёмнай Замяталіна, які быў у 
той час віцэ-прэм’ерам, каб дабіцца дазволу на правядзенне з’езда ў 
памяшканні тэатра, што нарэшце адбылося толькі ў 17.30 гадзін 
вечара. Многім, асабліва беларусам Заходніх краін, такая сітуацыя 
зусім не зразумелая, бо там заплаці грошы і арэндуй памяшканне без 
усялякага спецыяльнага дазволу дзяржавы. Таму ў «Дайджэсту», які 
выдае Прускі ў Амерыцы, са здзіўленнем пісалі, чаго гэта Гарэцкі, такі 
дзівак, выпрошвае ледзь не на каленях у Замяталіна дазвол на 
памяшканне. Я павінен вам сказаць, што ў Беларусі ўсё дзяржаўнае 
(як у той савецкай песні — «всё вокруг колхозное, всё вокруг мое») і 
таму і на сустрэчу нашу, і на памяшканне трэба атрымаць дазвол ад 
вышэйшых дзяржаўных чыноўнікаў, інакш такое мерапрыемства 
будзе несанкцыянаваным і яго можна разагнаць. 

На жаль, і ў гэты раз «камедыя» з памяшканнем зноў 
паўтарылася. Нашыя заяўкі на памяшканні ў цэнтры Мінска 
Мінгарвыканкам увесь час адмаўляў і даў дазвол толькі на Палац 
культуры «Сукно» (гэта на ўскраіне Мінска). Мы вымушаны былі 
згадзіцца і, з улікам вялікай залы, разаслалі запрашэнні. Раптам, зноў-
такі ў пятніцу (перад выхаднымі, калі ўстановы не працуюць), да 
мяне пазваніла супрацоўніца Дзяржкамітэта па справах рэлігій і 
нацыянальнасцяў сп. Ніна Ходар і запрасіла а 14-й гадзіне ў Савет 
Міністраў на пасяджэнне па Трэцяму з’езду, прычым паведаміла, што 
яны дабіліся дазволу правесці з’езд у Доме літаратара, у чым раней 
нам адмаўлялі. Я падзякаваў, але прасіў не мяняць ужо адрас 
правядзення з’езда, бо ў нас ужо няма часу абвясціць усім аб змене 
адраса, ды і іншая падрыхтоўчая работа праведзена ў ПК «Сукно». Я 
пасля аперацыі хварэю і знаходжуся на бюлетэні, таму прасіў 
прысутнічаць замест мяне сустаршынь нашага аргкамітэта і Алену 



Макоўскую. Запрасілі толькі апошнюю, і віцэ-прэм’ер Міхаіл Дзямчук 
прапанаваў арганізаваць сустрэчу ў Савеце Міністраў прадстаўнікоў 
дыяспары з кіраўнікамі шэрага міністэрстваў і камітэтаў. Мы з па-
дзякай згадзіліся, бо і самі аб гэтым прасілі. Можа, такая сустрэча да-
паможа рашэнню шматлікіх пытанняў, аб якіх мы гаворым ужо мно-
гія гады: стварэнне беларускіх культурна-асветных цэнтраў, друкава-
ных органаў, школ, тэле- і радыёперадач, дапамога з беларускай літа-
ратурай, падручнікамі, падпіскай на беларускія выданні, прыёмам 
беларусаў у ВНУ нашай краіны, візавыя льготы для беларусаў, 
атрыманне грамадзянства і г. д. Пра памяшканне Дзямчук казаў: як 
хочаце, гэта Ваша справа. Але каля 17 гадзін з Мінгарвыканкама 
пазванілі Алене Макоўскай і прыказным тонам дазволілі праводзіць 
з’езд толькі ў Доме літаратара, а ў ПК «Сукно» забаранілі, зноў-такі 
спаслаўшыся на нейкіх пажарнікаў. Таму прабачце за цеснату ў гэтай 
зале, але нічога іншага мы ўжо зрабіць не маглі. 

Нашаму пакаленню пашчасціла жыць на мяжы стагоддзяў і на-
ват тасячагоддзяў. Таму наш абавязак — падсумаваць тысячагадовы 
гістарычны шлях беларускага народа і зазірнуць у будучыню, у новую 
гістарычную эпоху. У сувязі з гэтым ЗБС «Бацькаўшчына» стварыла 
Нацыянальны грамадскі арганізацыйны камітэт, які звярнуўся да 
беларускай грамады, каб аднавіць нашу гістарычную памяць як 
падмурак лепшага жыцця ў будучыні, каб захаваць беларускую 
нацыю і дзяржаву ў новым тысячагоддзі. Былі распрацаваны змест 
зборніка «Гістарычны шлях беларускай нацыі і дзяржаўнасці» і 
праграма «Беларусь — 2000 гадоў». Да Трэцяга з’езда беларусаў свету 
мы выдалі па гэтым матэрыялам спецыяльную кнігу (на беларускай і 
англійскай мовах), якую кожны можа набыць. Па гэтай праграме мы 
ўжо правялі шэраг мерапрыемстваў. Разам з Нацыянальным 
навукова-асветным цэнтрам імя Ф. Скарыны распрацавалі 
падпраграму — «Да 2000-годдзя хрысціянства» і інш. 

Натуральна, што галоўная тэма Трэцяга з’езда беларусаў свету — 
«Беларусь і беларусы на мяжы тысячагоддзяў». Мы павінны не толькі 
падсумаваць гістарычны шлях краіны, дзейнасць ЗБС 
«Бацькаўшчына» за мінулыя гады, але абмеркаваць надзённыя 
праблемы сучаснага і будучага нацыянальнага жыцця (станаўленне 
Беларусі як суверэннай дзяржавы, хада справы адраджэння 
культуры, мовы, эканомікі), а таксама намеціць праграму дзейнасці 
ЗБС «Бацькаўшчына» і выбраць новае яго кіраўніцтва. Таму я прасіў 
бы ўсіх выступаючых абмяркоўваць менавіта гэтыя тэмы і не 
зацыклівацца на пытанні выбараў, хаця гэтая падзея вельмі 
хвалюючая для ўсіх нас. 



Дазвольце мне ад імя аргкамітэта Трэцяга з’езда беларусаў свету 
сардэчна павіншаваць усіх дэлегатаў і гасцей з’езда, падзякаваць 
усім, хто прыйшоў сюды, і асабліва тым, хто прыехаў да нас з розных 
краін свету; пажадаць усім добрага настрою, светлых думак, плённай 
працы і выказаць надзею, што з’езд будзе карысным для развіцця 
нашай любай Радзімы, нашай роднай Беларусі, якая павінна стаць у 
новым стагоддзі вольнай, багатай, самастойнай дзяржавай. З гэтай 
надзеяй я і аб’яўляю Трэці з’езд беларусаў свету адкрытым. 

 
[Гучыць мелодыя.] 
 
Я павінен вам растлумачыць. Pараз прагучаў гімн, які ўправа 

прапануе ў якасці гімна Згуртавання беларусаў свету «Бацькаўш-
чына». Гэта музыка са старажытнага «Полацкага сшытка», які, як вы 
ведаеце, знайшоў Адам Мальдзіс, а распрацоўвае Віктар Скарабага-
таў. А музыка, што прагучала, — у апрацоўцы Вячаслава Кузняцова. 
Пакуль што ёсць толькі гэтая музыка. Як вы бачыце, гэта наша 
старажытная музыка. Ёсць прапанова аб’явіць конкурс на тэкст да 
гэтай музыкі. Мы будзем рады, калі атрымаем прапановы па тэксту 
да гэтага гімна. 

Цяпер дазвольце вам прапанаваць наступны вялікі прэзідыум. Я 
прапаную наступным нашым калегам заняць месца ў прэзідыуме, 
калі вы пагодзіцеся. Дазвольце зачытаць гэты спіс: 

Арлоў Уладзімір (Беларусь), 
Арэшка Аляксей (Бельгія), 
Атрушкевіч Павел (Казахстан), 
Барташ Валерый (Украіна), 
Брыль Янка (Беларусь), 
Бураўкін Генадзь (Беларусь), 
Вапа Яўген (Польшча), 
Герасімаў Валерый (Беларусь), 
Гілевіч Ніл (Беларусь), 
Грыцкевіч Анатоль (Беларусь), 
Грыцкевіч Валянцін (Расія), 
Запруднік Янка (ЗША), 
Іпатава Вольга (Беларусь), 
Казак Георгій (Расія), 
Караткевіч-Цыганок Таццяна (Эстонія), 
Кароль Аляксей (Беларусь), 
Каўрыга Францішак (Расія), 
Кіпель Вітаўт (ЗША), 



Клыга Зінаіда (Эстонія), 
Конан Уладзімір (Беларусь), 
Лаўдар Міхась (Аўстралія), 
Лех Генадзь (Расія), 
Лыч Леанід (Беларусь), 
Макоўская Алена (Беларусь), 
Мальдзіс Адам (Беларусь), 
Мірановіч Яўген (Польшча), 
Міхалюк Алена (Англія), 
Мурашка Лявон (Літва), 
Нюнька Хведар (Літва), 
Рудакоў Алег (Расія), 
Савінава Ніна (Эстонія), 
Сяргеева Галіна (Беларусь), 
Трусаў Алег (Беларусь), 
Целеш Вячка (Латвія), 
Чыквін Ян (Польшча), 
Штыхаў Георгій (Беларусь), 
Шушкевіч Станіслаў (Беларусь), 
Юхо Язэп (Беларусь), 
Яновіч Сакрат (Польшча), 
Ярашэўскі Зміцер (Германія). 
Калі ёсць згода, то я папрасіў бы пералічаных калег заняць 

месца ў прэзідыуме. 
Сябры, на жаль, час няўмольны, і людзі не вечныя. Мы таксама 

за гэты час, ад Другога з’езда да Трэцяга, згубілі многіх нашых сяброў, 
выдатных сяброў. Пайшлі ад нас Адамовіч Антон (ЗША), Ахола-Вало 
Аляксандэр (Фінляндыя), Вайвадзіш Эдвард (Латвія), Ваніцкі Арсен 
(Беларусь), Гайдук Мікола (Польшча), Галуза Уладзімір (Расія), Ганько 
Мікола (Канада), Груша Змітро (Аўстралія), Груша Надзея (Аўстралія), 
Ермаловіч Мікола (Беларусь), Завістовіч Расціслаў (ЗША), Золак Янка 
(ЗША), Карпенка Генадзь (Беларусь), Кемпфры Анджэй (Польшча), 
Луцкевіч Лявон (Літва), Матусевіч Ян (Беларусь), Сазановіч Мікола 
(Аўстралія), Сідлярэвіч Уладзімір (Аўстралія), Сяднёў Масей (ЗША), 
Трафімчук Андрэй (Расія), Тулейка Міхась (ЗША), Шаўцоў Сымон 
(Аўстралія). 

Прашу ўшанаваць памяць гэтых выдатных дзеячаў уставаннем. 
Цяпер дазвольце прапанаваць вам рабочыя органы нашага 

з’езда. 
Сакратарыят: Фок Валянціна (Беларусь), Чуяшкова Алена 

(Беларусь), Йарданава Святлана (Беларусь). 



Мандатная камісія: Савік Лідзія (Беларусь), Мілаш Леакадзія 
(Літва), Клыга Зінаіда (Эстонія), Глагоўская Алена (Польшча), 
Шыдлоўская Ніна (Беларусь), Макоўская Алена (Беларусь). 

Рэдакцыйная камісія: Кароль Аляксей (Беларусь), Запруднік 
Янка (ЗША), Сяргеева Галіна (Беларусь), Кіпель Вітаўт (ЗША), 
Латышонак Алег (Польшча), Савінава Ніна (Эстонія), Карповіч Алесь 
(Латвія), Сулкоўскі Віктар (Расія). 

Лічыльная камісія: Юшчук Пётр (Польшча), Шаховіч Ігар (Расія), 
Вінярскі Генадзь (Беларусь). 

Тут прысутнічаюць людзі розных думак, розных поглядаў, 
канфесій. Будуць спрэчкі. Таму я прашу вас усіх быць тактоўнымі, 
цярплівымі. Па магчымасці мы прадаставім слова ўсім, хто запісаўся. 

Я хацеў бы агучыць зварот Савета Міністраў, пра які я згадваў у 
сваім выступленні. Майце на ўвазе, што СМ РБ запрашае ўдзельнікаў 
з’езда 6 ліпеня на сустрэчу з міністрамі аховы здароўя, эканомікі, 
Дзяржкамдруку і інш. Прозвішчы ўдзельнікаў з’езда, жадаючых 
прыняць удзел у сустрэчы, просім перадаць у сакратарыят да 13 
гадзін сёння. 



Даклады 
 

Гарэцкі Радзім 
 

Беларусь і беларусы на мяжы тысячагоддзяў 
 
Больш чым тысячагадовая гісторыя беларусаў была і гераічнай, і 

трагічнай. Пабудова княстваў — першых дзяржаў, а затым і магут-
нага Вялікага княства Літоўскага і іх разбурэнне, вялікае пашырэнне 
старабеларускай мовы і яе забарона, уздым нацыянальнай культуры і 
яе заняпад, развіццё рамёстваў, гандлю і сельскай гаспадаркі і іх 
развал, змаганне галоўных рэлігійных канфесій — праваслаўя і 
каталіцтва — паміж сабой, вялікі ўздым уніяцтва і поўны яго разгром, 
вызвольныя паўстанні і іх жорсткія падаўленні і г. д., — усе гэтыя 
падзеі суправаджаліся амаль бесперарыўнымі крывавымі войнамі, 
кожная з якіх для беларусаў была, як правіла, грамадзянскай, калі 
беларус змагаўся не толькі са знешнім ворагам, але і са сваімі 
суайчыннікамі. Вынікі многіх з гэтых войнаў — страшэнныя ахвяры, 
калі гінуў кожны чацвёрты, трэці, а то і другі жыхар беларускіх 
зямель, інтэнсіўнае перасяленне беларусаў, іх шырокая эміграцыя, 
гвалтоўнае высяленне. Асабліва супярэчлівым (узлёт роздуму і дзікае 
варварства) для ўсяго чалавецтва і для беларусаў было ХХ стагоддзе. З 
аднаго боку, дасягненні чалавецтва, у якіх прынялі ўдзел і беларусы, 
за гэты час проста дзівосныя: інфармацыя (тэлефон, радыё, 
тэлебачанне, інтэрнет), космас, асваенне гідрасферы і атмасферы, ін-
жынерная генетыка, кланіраванне і г. д. А з другога боку, разбу-
ральныя рэвалюцыі, дзве сусветныя вайны, два крывавыя таталітар-
ныя рэжымы — фашысцка-гітлераўскі і бальшавіцка-сталінскі і г. д. У  
выніку загінула каля сотні мільёнаў людзей на свеце. Сярод іх больш 
за тры мільёны беларусаў. Многія з тым, хто застаўся жывым, былі 
раскіданы па ўсім свеце, і цяпер звыш трох мільёнаў беларусаў жыве 
па-за межамі тэрыторыі сваёй Бацькаўшчыны ў 75 краінах свету, а 
гэта значыць, што кожны трэці жыхар Беларусі стаў замежным 
грамадзянінам. Калі зваліўся «жалезны занавес» і краіны былога 
Савецкага Саюза (у тым ліку і Беларусь) сталі больш адкрытымі, 
з’явілася магчымасць для прыцягнення беларускай дыяспары ў 
справу станаўлення Беларусі як дэмакратычнай дзяржавы. На жаль, у 
сучаснай Беларусі патэнцыял эміграцыі выкарыстоўваецца вельмі 
слаба. Беларусы замежжа — неад’емная частка нацыі, велізарны 
чалавечы рэсурс, які можа ператварыцца ў найважнейшы фактар 



эканамічнага і духоўнага ўздыму Беларусі. Яны могуць стаць 
галоўнымі чыннікамі ў разнастайных гаспадарча-эканамічных сферах 
(знешні гандаль, інвестыцыі, новыя тэхналогіі і інш.), у наладжванні 
ўзаемавыгадных кантактаў паміж беларускімі ўрадавымі і 
няўрадавымі арганізацыямі з адпаведнымі ўстановамі іншых краін. 
Спадзяюся, што ў новым стагоддзі беларусы і метраполіі, і дыяспары 
змогуць уключыцца ў сумесную справу пабудовы іх агульнай Радзімы 
— дэмакратычнай еўрапейскай дзяржавы Беларусь. Трэба адзначыць, 
што эміграцыя беларусаў працягваецца і ў наш час — толькі за 
апошнія 5 гадоў з’ехала за мяжу больш 12 тысяч жыхароў Беларусі. 
Сучасная эміграцыя носіць палітыка-эканамічны характар. Патрэбна 
значная праца, каб новыя эмігранты не забываліся пра сваю 
Бацькаўшчыну. 

Найвялікшая каштоўнасць, якую здолеў здабыць беларускі народ 
напрыканцы мінулага тысячагоддзя і ўвайсці ў новае — гэта 
незалежная дзяржава Беларусь. Як вядома, дзяржаўнасць нашага 
народа складвалася ў першым тысячагоддзі н. э. і яе вытокі 
знаходзяцца ў самастойных княствах — Полацкім, Тураўскім і інш. 
Найбольшага росквіту дзяржаўнасць дасягнула ў XV—XVI стагоддзях 
(«залатым веку») у Вялікім княстве Літоўскім, Рускім і Жамойцкім — 
«краіне замкаў», у якой дзяржаўнай мовай была старабеларуская, 
выдатных вяршынь дасягнулі нацыянальная культура, літаратура, 
мастацтва, тэатр, кнігадрукаванне, адукацыя, навука, гістарычна-
архіўная справа («Літоўская метрыка»), заканадаўства (тры рэдакцыі 
Статута Вялікага княства Літоўскага, прычым апошні — 1588 года — 
вытрымаў тры выданні, а пазней быў перакладзены на польскую, 
нямецкую і рускую мовы і паслужыў асноўнай крыніцай для 
юрыдычных актаў суседніх дзяржаў), рамёства, сельская гаспадарка і 
інш. Можна казаць пра стварэнне ў той час у цэнтры Еўропы 
сапраўднай беларускай (літоўскай) цывілізацыі. 

Аб’яднанне Вялікага княства Літоўскага і Польшчы ў адзіную 
дзяржаву — Рэч Паспалітую паступова прывяло да моцнай 
паланізацыі, затым забароны беларускай мовы ў якасці афіцыйнай, 
частковай страты дзяржаўнай незалежнасці. Апошняя канчаткова 
была згублена пасля ўваходу беларускіх зямель у склад Расійскай 
імперыі. Але беларуская нацыянальная ідэя, стрыжнем якой было 
стварэнне незалежнай дзяржавы, увесь час жыла ў сэрцах і розуму 
лепшых сыноў беларускага народа. Спроба аднавіць самастойную 
дзяржаву была зроблена абвяшчэннем БНР. Затым была створана 
БССР. У час Другой сусветнай вайны была арганізавана БЦР. І, 



нарэшце, 27 ліпеня 1990 года была прынята Дэкларацыя аб 
дзяржаўным суверэнітэце Беларусі. 

Многія людзі ў нашай краіне (у тым ліку амаль ўсё кіраўніцтва 
дзяржавы), а таксама ў краінах былога СССР, хацелі б зноў вярнуцца 
ў Савецкі Саюз. Але трэба помніць і разумець, што гэта немагчыма, бо 
кола гісторыі ніколі нельга павярнуць назад, гісторыя — гэта заўсёды 
рух толькі ў нешта новае (праўда, на жаль, не заўсёды прагрэсіўнае). 
Дарэчы, трэба нагадаць, што СССР разваліла зусім не «тройка 
белавежскіх зуброў». Апошнія толькі канстатавалі вынікі гэтага 
працэсу і паставілі ў ім кропку. Наадварот, яны імкнуліся захаваць 
хоць нейкі Саюз на тэрыторыі і стварылі Саюз Незалежных Дзяржаў. 
Як ні парадаксальна, але Саюз разваліла сама бальшавіцкая 
наменклатура, якая яшчэ да падпісання Белавежскіх пагадненняў 
пра стварэнне СНД вылучыла асобную Расійскую кампартыю, затым 
прыпыніла дзейнасць КПСС, правяла «парад суверэнітэтаў» усіх 
былых рэспублік і інш., прычым усе гэтыя акты былі юрыдычна 
замацаваны ў Вярхоўных Саветах усіх рэспублік, якія тады амаль 
цалкам складаліся з камуністаў. Але бальшавіцкая наменклатура 
засталася пры ўладзе: многія «шчырыя» камуністы ўзначалілі ўрады і 
парламенты новых самастойных дзяржаў, сталі іх членамі, зрабіліся 
вядучымі прадпрымальнікамі, алігархамі. «Новыя» кіраўнікі 
незалежных дзяржаў займаліся больш палітычнымі разборкамі, 
палітычнымі гульнямі, чым эканомікай краін, што і прывяло да 
заняпаду гаспадаркі, страшэннага збяднення і без таго бедных 
людзей краін Саюза Незалежных Дзяржаў. 

У Беларусі ва ўладзе таксама засталася галоўным чынам былая 
савецкая адміністратыўная каманда, якая самастойна жыць так і не 
навучылася. Замест таго каб перш-наперш дбаць пра развіццё 
эканомікі, карыснай для сваёй дзяржавы, не гледзячы, адкуль яна 
ідзе — з Захаду ці Усходу, — нашы палітыкі думалі ды і зараз, на 
жаль, думаюць толькі пра тое, як ім захаваць уладу. Таму яны адразу 
распачалі працэс аб’яднання з Расіяй — спачатку ўваход у адзіную 
грашовую зону, а цяпер — стварэнне адзінай дзяржавы. Ужо 
падпісаны пагадненні аб адзінай расійскай грашовай сістэме і 
эмісійным цэнтры, агульных мытні, саюзным бюджэце, парламенце, 
ваенных групоўках і г. д. 

Што дасць арганізацыя такой адзінай дзяржавы? Безумоўна, 
значная, а з часам і поўная страта незалежнасці Беларусі. Беларускія 
«інтэгратары» заяўляюць, што аб’яднанне ў адзіную дзяржаву дасць 
яшчэ большы суверэнітэт для Беларусі. Больш адкрыта пра сутнасць 
аб’яднання гавораць некаторыя палітыкі Расіі. Прыехаўшы ў Мінск, 



Ягор Строеў сказаў: «Мы, русские и беларусы, — один народ, мы — 
одно государство», Г. Яўлінскі кажа: «Если мы так любим нашего 
младшего брата — беларуса, так зачем же у него отнимать паспорт?» 
Але зусім зразумела, што ў адной дзяржавы не можа быць двух 
дзяржаўных суверэнітэтаў. Адна дзяржава не можа мець двух 
прадстаўнікоў у Арганізацыі Аб’яднаных Нацый, пры стварэнні якой 
толькі СССР прадстадстаўляла агульную дзяржаву, і як выключэнне 
ўвайшлі ў склад ААН Беларусь і Украіна ў сувязі з іх вялікім укладам у 
разгром фашысцкага рэжыму, а іншыя, таксама фармальна 
«суверэнныя» рэспублікі не былі прыняты ў гэтую міжнародную 
арганізацыю, нягледзячы на вялікія намаганні кіраўнікоў СССР. У  
адзінай дзяржавы не можа быць двух паслоў — значыць, прыйдзецца 
закрываць беларускія пасольствы. Зноў будзем зацвярджаць бюджэт 
краіны ў Маскве, клянчыць энергетычныя рэсурсы, пасылаць нашых 
сыноў на абарону межаў агульнай дзяржавы і г. д. Усе аб’яднальныя 
працэсы ідуць з парушэннем Канстытуцый і Беларусі, і Расіі. На 
самой справе абедзвюм краінам не выгадна ствараць адзіную 
дзяржаву, больш разумна захаваць іх незалежнасць і выступаць на 
міжнароднай арэне як дзве дэмакратычныя суверэнныя 
дружалюбныя суседкі. 

Вялікі Янка Купала яшчэ ў 1919 годзе пісаў: «Толькі адна поўная 
дзяржаўная незалежнасць можа даць і праўдзівую свабоду, і багатае 
існаванне, і добрую славу нашаму народу». Таму я поўнасцю 
падтрымліваю Акт Незалежнасці Беларусі, які быў прыняты 29 ліпеня 
2000 г. Усебеларускім з’ездам за незалежнасць. Безумоўна, неабходна 
пашыраць эканамічныя, гандлёвыя, культурныя і іншыя ўсебаковыя 
зносіны, перш-наперш з Расіяй, але не ў яе складзе, а ў якасці 
раўнапраўнай, вольнай, незалежнай, дэмакратычнай краіны. Добрыя, 
раўнапраўныя і ўзаемавыгадныя адносіны Беларусь павінна мець 
перш-наперш з іншымі сваімі суседзямі — Украінай, Польшчай, 
Літвой, Латвіяй і з усімі краінамі свету. 

Знішчэнне незалежнай дзяржавы Беларусь з палітычнай карты 
свету непазбежна прывядзе да паслаблення, а затым заняпаду і нават 
поўнага зыходу беларускай прысутнасці ў свеце, паскарэння асіміля-
цыі і дэнацыяналізацыі беларусаў як у мітраполіі, так і замежных 
суайчыннікаў, спынення кансалідацыі беларусаў як нацыянальнага і 
культурнага цэлага. Толькі самастойная Беларусь у стане стварыць 
умовы для захавання беларускай этнічнай супольнасці на ісконна 
беларускіх землях і розных краінах, зберажэння і развіцця традыцый, 
мовы, культуры свайго народа, умацавання повязі суродзічаў з 
гістарычнай Бацькаўшчынай. 



Вялікі непакой выклікае сучасны стан беларускай мовы, развіц-
ця беларускай культуры, выхавання, адукацыі і нацыянальнага 
адраджэння — адных з галоўных кампанентаў захавання і жыцця 
беларускай нацыі. 

На жаль, вельмі кароткая беларусізацыя і досыць інтэнсіўны 
працэс нацыянальнага адраджэння пачатку 90-х гадоў з часу пера-
тварэння Беларусі ў прэзідэнцкую дзяржаву змяніліся на супрацьле-
глую арыентацыю. У выніку закрылася большасць беларускамоўных 
школ, класаў і садкоў. Зменшыліся адзінкі і тыражы беларускамоўных 
кніг, часопісаў і газет. СМІ (у тым ліку найбольш сярод іх уплывовае — 
тэлебачанне і радыё) усё больш пераходзіць на рускую мову і 
расійскую тэматыку. Спроба адкрыць Нацыянальны беларускамоўны 
універсітэт выклікае адмоўную рэакцыю ўладавых структур. 

Многія беларусы, якія ў сваёй большасці па натуры 
паслухмяныя, паважаюць начальства і стараюцца браць з яго 
прыклад, не размаўляюць на роднай мове, бо начальнік так робіць. 
Нездарма наш Якуб Колас некалі казаў, што калі начальства ў 
Беларусі загаворыць па-беларуску, дык і народ будзе размаўляць на 
беларускай мове. Шэраг беларусаў, асабліва амаль усё чыноўніцтва, 
баяцца гаварыць па-беларуску, каб зноў-такі дагадзіць начальству. 
Яскрава гэтая з’ява выступае ва ўрадзе Беларусі, міністэрствах, 
Палаце, сенаце і наогул ва ўсёй «прэзідэнцкай вертыкалі», адкуль 
беларуская мова зусім выкінута. На жаль, гэтая плынь моцна захапіла 
і нашых дырэктараў, рэктараў, кіраўнікоў школ, вышэйшых і 
сярэдніх навучальных устаноў, нават Нацыянальнай акадэміі навук, 
навуковых інстытутаў, прадпрыемстваў, калгасаў і г. д. 
Дакументацыя і абслугоўванне ва ўсіх грамадскіх установах, 
уключаючы пошту, магазіны, паліклінікі і інш., вядзецца амаль 
выключна на рускай мове. Закон аб мовах не выконваецца, нават і 
двухмоўя сапраўднага няма. Усё разам прывяло да катастрафічнага 
стану беларускай мовы, калі яе прыктычна не чуваць на вуліцах 
гарадоў і нават вёсак. 

Такая сітуацыя стварае ўмовы для новага выбуху імклівай 
асіміляцыі беларусаў, якая працягваецца ўжо многія дзесяткі і нават 
сотні гадоў. Яшчэ ў канцы 20-х гадоў мінулага стагоддзя мой бацька 
Гаўрыла Гарэцкі апублікаваў працу «Нацыянальныя асаблівасці БССР 
і беларускага насельніцтва СССР паводле перапісу 1926 г.». Ён  
прыйшоў да вельмі сумнай высновы, што «беларусы перажываюць 
працэс асіміляцыі выключнай моцы, які ставіць беларусаў на 
ўзровень (у гэтых адносінах) да найбольш «некультурных» 
нацыянальнасцей СССР, што стаяць на грані ўжо фізічнага 



змяншэння і вымірання (камчадалы, асцякі і да т. п.)». За савецкі час 
русіфікацыя насельніцтва СССР была такая моцная, што загінула 
больш чым 50 моў народаў Саюза, а многія трапілі ў Чырвоную кнігу. 
Нядаўна па тэлебачанні расказвалі пра ліваў у Латвіі, якіх засталося 
каля 100 чалавек і якія валодаюць гэтай старажытнай мовай угра-
фінскай групы. Страх ахоплівае, калі падумаеш пра такі магчымы лёс 
нашай мовы. Наша агульная галоўная задача — не дапусціць 
беларускую мову ў Чырвоную кнігу! Успамінаю верш Пімена 
Панчанкі, у якім ён развітваецца з роднай мовай: 

Родны Янка Купала, 
Вы пісалі: 
«Я веру: настане!..» 
Дарагі мой Іван Дамінікавіч, 
Не, не настане! 
Гэта ўжо не світанне, 
Гэта наша настала змярканне, 
Гэта з мовай маёй, 
Гэта з песняй маёй 
Развітанне. 

Уяўляю, як расколвалася на дробныя кавалкі сэрца нашага 
выдатнага песняра Панчанкі, як было цяжка дыхаць яму, калі ён 
пісаў гэты верш. Мо і пайшоў таму ад нас заўчасна. Ад крыўды плачу, 
ад болі крычу, чытаючы гэтыя Панчанкавы радкі. 

Нягледзячы на такі стан беларускай мовы, мы ў Беларусі бачым 
яшчэ адзін дзівосны парадокс: апошні перапіс насельніцтва, які, 
дарэчы, праводзіўся пад русіфікатарскім націскам, паказаў, што 
беларусамі сябе лічаць 81,9%  жыхароў Беларусі, роднай мовай сваёй 
нацыянальнасці назвалі амаль 82%, на мове сваёй нацыянальнасці 
размаўляюць дома 45% насельніцтва, а на беларускай — 37% . 
Значыць, жыве беларускасць і любоў да мовы ў многіх беларусах. 
Неабходна ствараць беларускамоўнае асяроддзе, неабходна падтрым-
ка мовы дзяржавай. Калі будуць такія ўмовы, можна чакаць інтэн-
сіўны выбух беларускамоўнасці, які патрэбны Беларусі як паветра, бо 
без мовы няма нацыі. 

Многа робяць па пашырэнні беларускай мовы Таварыства 
беларускай мовы, Таварыства беларускай школы, Скарынаўскі цэнтр, 
Міжнародная асацыяцыя беларусістаў, шматлікая свядомая інтэліген-
цыя (пісьменнікі, мастакі, настаўнікі, навукоўцы), шэраг партый 
дэмакратычнага напрамку (БНФ, АГП, Грамада і інш.), маладзёжныя 
арганізацыі накшталт «Маладога фронту» і інш. Усё гэта ўсяляе 
надзею, што агульнымі намаганнямі мы не дадзім загінуць мове 



нашай беларускай. Будзе жыць беларуская мова, будзе жыць цудоў-
ная краіна свету — Беларусь! 

Супярэчлівасць нашага сучаснага жыцця выяўляецца ў многіх 
напрамках. Напрыклад, шматлікія музычныя і іншыя фестывалі 
(асабліва найбольш любімы кіраўніком краіны «Славянскі базар») 
характэрны амаль поўнай адсутнасцю беларускасці. У той жа час 
намаганнямі Міхаіла Фінберга ў гэтым годзе пасля трохгадовага 
маўчання быў праведзены нацыянальны фестываль беларускай паэзіі 
і песні «Маладзечна—2001» і на яго адкрыцці выступіў кіраўнік 
дзяржавы. На фоне нязменнага антыбеларускага шляху назіраюцца 
вось такія праявы падтрымкі нацыянальнага кшталту (у тым ліку 
прэміі, стыпендыі дзеячам культуры, навукі, маладым талентам і г. 
д.), — відаць, каб «выпусціць пар». 

Каб больш зразумелай была наша рэчаіснасць, прывяду два 
нядаўнія выпадкі, якія датычацца асабіста мяне. У канцы сакавіка 
былі юбілеі двух выдатных жанчын Беларусі. Я тады знаходзіўся ў 
бальніцы, таму напісаў віншавальныя тэлеграмы па-беларуску і 
папрасіў жонку адаслаць. На пошце № 100, што на вул. Максіма 
Багдановіча (!), груба адказалі: «Мы принимаем только обычные 
телеграммы». Аказалася, што тэлеграмы, напісаныя па-руску (гэта 
значыць — звычайныя) прымаюць ва ўсіх аддзяленнях сувязі, а па-
беларуску — толькі ў некаторых. Вось вам і двухмоўе! Другі выпадак. 
У Мінску 7 чэрвеня гэтага года праходзілі Дзесятыя (юбілейныя) 
Гарэцкія чытанні, прысвечаныя жыццю і дзейнасці братоў Максіма і 
Гаўрылы Гарэцкіх. У гэты ж дзень мемарыяльная дошка Максіма 
Гарэцкага, якая была ўстаноўлена ў 1993 годзе на доме Інбелкульта, 
дзе цяпер размяшчаюцца Згуртаванне беларусаў свету «Бацькаўш-
чына» і Навукова-асветны цэнтр імя Ф. Скарыны, была нейкімі 
бандытамі (інакш не назавеш) выкрадзена. Трэба падкрэсліць, што ў 
складзе дошкі няма каштоўных металаў. 

У сувязі з 60-годдзем пачатку Другой сусветнай вайны мы 
нядаўна адзначалі дзень памяці і смутку, успомнілі ўсе жудасці 
вайны, якія асабліва былі крывавыя і жорсткія для Беларусі і яе 
жыхароў. Каб у новым стагоддзі нашу краіну зноў не ўцягнулі ў 
ваенныя канфлікты, неабходна, як запісана ў Канстытуцыі, 
«зыходзіць з прынцыпаў… непрымянення сілы або пагрозы сілай… 
ставіць за мэту зрабіць сваю тэрыторыю бяз’ядзернай зонай, а 
дзяржаву — нейтральнай». 

Перад Беларуссю і беларусамі ўжо цяпер паўсталі складаныя 
праблемы, звязаныя з экалагічнай бяспекай. Апошняя значна 
павялічылася ў сувязі з Чарнобыльскай катастрофай. З цягам часу 



гэтыя праблемы, як і ва ўсім свеце, будуць узрастаць. Многія з іх 
носяць глабальны характар (ахова чысціні атмасферы і гідрасферы, 
захаванне азонавага слоя, розныя стыхійныя бедствы і г. д.), і іх трэба 
вырашаць разам з суседнімі краінамі і ўсім чалавецтвам. Але не менш 
значныя рэгіянальныя і лакальныя пытанні экалогіі. 

На жаль, большасць паказчыкаў жыцця ў сучаснай Беларусі 
маюць адмоўны характар: падае ўзровень забяспечанасці жыхароў, 
расце іх колькасць па-за рысай беднасці, рэзка змяншаецца сярэдняя 
працягласць жыцця, узраслі хваробы, толькі 10%  народжаных 
немаўлятак здаровыя, расце наркаманія, алкагалізм, крыміналізацыя, 
самазабойствы, колькасць вязняў у турмах, разводаў, пазашлюбных 
дзетак і г. д.; у выніку — па прычыне перавышэння смяротнасці над 
нараджальнасцю колькасць насельніцтва з 1994 года на пачатак 
сёлетняга года складае 340 тыс. чалавек, і зараз у Беларусі жыве 
менш 10 млн. чалавек, нягледзячы на значны прыток імігрантаў. 
Шэраг гэтых працэсаў носяць не толькі беларускі, але і сусветны 
характар (тэрарызм і крыміналізацыя, наркаманія і адмоўныя 
экалагічныя працэсы, разбурэнне маралі і разбэшчанасць і інш.), таму 
і вырашаць іх трэба сумесна з іншымі дзяржавамі. 

Перад беларусамі і Беларуссю, як і перад усім чалавецтвам, у 
новым стагоддзі паўстае важнейшая суперпраблема ўстойлівага 
развіцця, якая з’яўляецца шматграннай і звязана не толькі з экалогіяй 
і катастрафічным змяншэннем і недахопам прыродных рэсурсаў, але і 
з пытаннямі эканамічнымі, сацыяльнымі, дэмаграфічнымі, 
палітычнымі і інш. Патрэбен разумны баланс усіх гэтых праблем на 
карысць сучасных і будучых пакаленняў. У сувязі з інтэнсіўнымі 
працэсамі глабалізацыі перад кожным народам, у тым ліку і 
беларусамі, паўстаюць сур’ёзныя праблемы па захаванні сваіх 
нацыянальных асаблівасцяў. Неабходна пашыраць нацыянальныя 
свядомасць і салідарнасць. Вырашэнне ўсіх гэтых праблем ў першую 
чаргу залежаць толькі ад нас саміх. 

Згуртаванне ўсіх беларусаў свету вакол беларускай нацыяналь-
най ідэі, у аснове якой знаходзіцца дзяржаўная незалежнасць, 
дэмакратыя і інтэгральнае адраджэнне палітыкі, эканомікі, культуры, 
мовы, адукацыі, навукі, павінна прывесці не толькі да выжывання, 
але і да далейшага развіцця беларускай нацыі. Гэта дазволіць 
стварыць незалежную эканамічна моцную дэмакратычную еўрапейс-
кую дзяржаву з высокаразвітой культурай, у першую чаргу бела-
рускай, з адначасовым раўнапраўным росквітам культур усіх нацыя-
нальных меншасцяў краіны, усіх існуючых рэлігійных канфесій. Та-
кая краіна — квітнеючая цудоўная Беларусь, родная Бацькаўшчына 



ўсіх беларусаў свету — будзе жыць у новым ХХІ стагоддзі, у новым 
тысячагоддзі. 

Няхай вечна жывуць беларусы, вечна жыве Беларусь! 
 

Кіпель Вітаўт 
(дырэктар Беларускага інстытута навукі і мастацтва, сябра 

Вялікай рады МГА "ЗБС "Бацькаўшчына". ЗША) 
 

Беларуская эміграцыя: аналітычныя аспекты 
 

У зале горача, і Радзім сказаў добрае слова, з націскам на 
«слова». І гэта будзе больш слова, чым даклад. 

У Злучаных Штатах Амэрыкі, адкуль прыехала на гэты з’езд 
невялікая група, значна меншая, чым на мінулыя з’езды, выходзіць 
больш кніжак, прысвечаных эміграцыям, бадай як ва ўсіх іншых 
краінах, разам узятых. За мінулыя 5 гадоў у Злучаных Штатах 
Амэрыкі выйшла каля 500 кніжак, прысвечаных як праблемам 
эміграцыі, так і працэсам эміграцыяў, гэтак і іншым аспектам: 
школьніцтву, эканамічнай узнёсласці эміграцыяў і г. д. Прысвечаных 
Беларусі кніжак пабольшваецца, хоць, праўда, за мінулыя 5 гадоў іх 
выйшла 18 тытулаў — 18 загалоўкаў. Але і гэта ўжо немалая 
колькасць. Больш пацяшальнае з’явішча ў дачыненні да беларускай 
эміграцыі і Беларусі наагул — колькасць артыкулаў у розных энцы-
клапэдыях: энцыклапэдыях, прысвечаных нацыянальнасцям Амэ-
рыкі, палітычнаму жыццю Амэрыкі і г. д. Большых энцыклапэдыяў у 
Амэрыцы ёсць два дзесяткі, і ў 18-ці з іх ёсць артыкулы, прысвечаныя 
Беларусі і беларускай эміграцыі. А яшчэ больш пацяшальнае з’явішча 
— гэта ў артыкулах у часапісах, дзе якраз аналізуюцца дэталі 
эміграцыйных працэсаў. 

Я мушу сказаць, што колькасць друкаваных балонак адпавядае 
больш-менш колькасцям эміграцыяў, якія знаходзяцца ў Амэрыцы, 
гэтак прыкладам нямецкая эміграцыя, якая вельмі старая, яна займае 
найбольш друкаваных балонак. Дарэчы, немцы эмігруюць вельмі 
даўно, і быў час у Злучаных Штатах Амэрыкі, калі ставілася пытанне 
дзяржаўнасці мовы, калі немцаў было амаль гэтулькі сама, колькі 
ангельцаў, і на галасаванні ангельская мова перамагла ўсяго колькімі 
галасамі. За немцамі ідуць ірляндцы, палякі, італьянцы і іншыя 
большыя, як мы кажам, нацыянальныя групы. 

У аналітычных працах, прысвечаных аналізу эміграцыйных пра-
цэсаў з розных краінаў, беларусы не ўспамінаюцца. Чаму не ўспа-
мінаюцца? Бо ў той час, калі ішоў эміграцыйны працэс эўрапейскі ў 



Амэрыку (канец ХІХ — пачатак ХХ стагоддзя) нашыя землякі, якія 
выязджалі з губэрняў, яны выязджалі з дзяржавы, якая была імпэрыя 
— імпэрыя Расейская, вялікая супэрдзяржава, дзе іншыя 
нацыянальнасці не браліся пад увагу, не было нават такое рубрыкі 
«нацыянальнасць». Быў «племенной состав». І, на вялікі жаль, 
сённяшняя тэндэнцыя палітычная ў Беларусі ідзе ў тым самым 
кірунку, да таго самага «племенного состава». З супэрдзяржаваў, калі 
выязджаюць людзі на эміграцыю, пашпарты застаюцца супэрдзяр-
жаўныя. Такім парадка, тыя беларусы, які выязджалі перад 18-м 
годам, перад пэрыядам стварэння Беларускай Народнай Рэспублікі, 
яны выязджалі як расейскія эмігранты, і як такавыя яны фігуруюць у 
статыстычных даведніках Амэрыкі. Бясспрэчна, нацыянальная 
самасведамасць мела значанне. І такія нацыянальнасці, як армяне, 
яўрэі, грузіны па прыездзе ў Амэрыку дамагаліся сваіх правоў, 
часткава яны іх дасягалі. На жаль, беларуская маса, беларуская 
эміграцыя, беларускія віленскія, горадненскія, магілёўскія, 
смаленскія, віцебскія, менскія землякі гэтых прывілеяў — называцца 
беларусамі — не дамагліся, бо якраз пашпарты былі расейскімі. 

Актывізацыя палітычнай беларускай эміграцыі, тое, што і 
адзначаюць амэрыканскія сацыёлагі, пачынаецца пасля пэрыяду 
ўтварэння Беларускай Народнай Рэспублікі. З прыездам у Злучаныя 
Штаты прэм’ера БНР Язэпа Варонкі пачынаецца аргінізацыйная 
дзейнасць стварэння беларускіх палітычных эміграцыяў, у першую 
чаргу Беларускі нацыянальны камітэт у Чыкага. Гэта пачатак 20-х 
гадоў, у другой палове 20-х гадоў ствараюцца арганізацыі ў 
Аргентыне, Бразыліі, Парагваі, у Канадзе. Спробы арганізацыйныя 
беларускай палітычнай эміграцыі назіраюцца сярод нешматлікіх 
студэнтаў у Бэльгіі, а гэтаксама ў Францыі. Безумоўна, амэрыканскія 
сацыёлагі і амэрыканскія даследчыкі эміграцыі правыя: палітычная 
дзейнасць сярод эміграцыі заўдзячвае таму, што была створаная 
беларуская дзяржава — Беларуская Народная Рэспубіка, а прэмьер 
гэтай рэспублікі Язэп Варонка пачаў тую дзейнасць на эміграцыі. 

У выніку Другой сусветнай вайны за межамі Беларусі, на 
эміграцыі, апынулася па-над сто тысячаў жыхарства. Тры чвэрці 
жыхарства былі з Заходняй Беларусі, чвэрць — з Усходняй Беларусі. 
Гэтая хваля эміграцыі — чыста палітычная эміграцыя. Пачалі 
стварацца беларускія школы, беларускія суполкі палітычнага 
характару. Была адноўленая структура, якая пакуль што не існуе на 
Бацькаўшчыне, — Беларуская Праваслаўная Аўтакефальная Царква. 
Такім парадкам працэс эміграцыйны пасля Другое сусветнае вайны 



падмацаваў тую палітычную дзейнасць эміграцыі, распачатую пасля 
1918 года. 

У даследчай літаратуры аналізуюцца прычыны эміграцыяў. 
Безумоўна, асноўная прычына — гэта эканамічная. Але калі на 
эміграцыю выязджалі немцы, ірляндцы, італьянцы і г. д., яны 
выязджалі, каб лепей жыць. Беларусы выязджалі, каб выжыць. На 
Беларусі не былі створаныя ўмовы для выжывання: не развівалася 
індустрыя, не асвойваліся новыя землі для развіцця сельскай 
гаспадаркі. Прыняты тэрмін, накінуты Саветамі, у першую чаргу, 
«агранамічны, агракультурны прыдатак». Гэта калі характарызаваліся 
царскія часы. Савецкія часы можна характарызаваць як «зборачны 
цэх». На Беларусі творчая эканамічная думка была забітая. Беларусі 
падсоўваліся планы развіцця тога, што было патрэбна імпэрыі. І такім  
парадкам, у выніку змены кірунку імпэрыяльнае прамысловасці 
Беларусь апынулася за бартом, бо ейная эканоміка не была 
дапасаваная да імпэрскай эканомікі. Тое, што мы назіраем пасля 
1991 года. Гэта адцемлена ў эканамічнай, сацыялагічнай і літаратуры 
вывучэння розных эміграцыяў з розных краінаў. 

Эканамічны аспэкт для нас мае значанне і сягоння. Як Радзім 
Гарэцкі зазначыў, эміграцыя з Беларусі прадоўжваецца. У Злучаных 
Штатах Амэрыкі, бадай, няма большае кампаніі кампутарнай 
вылічальнай тэхнікі, дзе б ні былі затрудненыя беларусы. Беларусы, 
якія выязджаюць, прыязджаюць у Амэрыку добра падрыхтаваныя 
ўліцца ў тую самую эканоміку, у той самы эканамічны працэс, на якім 
сёння знаходзяцца Злучаныя Штаты Амэрыкі. 

І вось, паважаныя грамадзяне, паўстае пытанне: кожны 
эмігрант можа быць прыкладам: як асоба, чалавек можа сягоння 
стварыць свой дабрабыт. Эмігрант выязджае за межы. Ён 
апыноўваецца адзін, яму ніхто не дапамагае. Добра, калі ёсць суполка 
беларуская, дзе можна першыя дні пераспаць. Ён становіцца на свае 
ногі, ён пачынае верыць у сябе. Яму не патрэбна ніякая падачка, яму 
не патрэбны ніякі плян, які прыходзіць не з беларускіх крыніцаў. У 
яго ёсць свая галава, і ён становіцца на свае ногі, і ён у жыцці 
дасягае, што ён хоча. Адна асоба эмігранта можа быць прыкладам для 
цэлай Беларусі! Беларусь можа сваім розумам жыць, можа паставіць 
эканоміку, якая патрэбная ёй! Беларусь можа наладзіць сыстэму 
эканамічнага існавання, такую, якая патрэбная Беларусі. Гэта 
адзначаецца ў амэрыканскім, канадскім, наагул англамоўным друку. І 
гэта правільны падыход. 

Беларусь праз два стагоддзі была пастаўшчыком спачатку фі-
зычнае сілы, мускулаў. Цяпер становіцца пастаўшчыком інтэлек-



туальнай сілы. Адбываецца сталы адліў працоўных індывідыумаў у 
працоўным стане з Беларусі. Беларусь губляе свой патэнцыял і 
разумовы, і фізычны. І найбольшая трагэдыя Беларусі ў ХІХ-ХХ 
стагоддзях, паводле даследванняў заходніх сацыёлагаў, — не вялося 
ніякага ўліку, што Беларусь губляла. Сягоння ў Ірляндыі любая 
бібліятэка, любы каледж можа паінфармаваць, колькі выехала 
людзей, куды выехалі людзі, як яны ўладзіліся і г. д., не гаворачы пра 
Нямэччыну, і пра Францыю, і пра Бэльгію, пра Італію і г. д. У Беларусі 
такога ўліку не вялося. Беларусы губляліся, абсалютна згубленыя былі 
як для Бацькаўшчыны, гэтак былі згубленыя ў акіяне сусветным. 

І на мой пагляд і пагляд асобаў, якія знаходзяцца ў Беларуска-
Амэрыканскім задзіночанні, Беларускім інстытуце навукі і мастацтва, 
што арганізацыя, як «Бацькаўшчына», нягледзячы на неспрыяль-
нейшыя ўмовы існавання, якія вытвараюцца якраз на Беларусі, гэтая 
арганізацыя павінна існаваць, павінна дзеяць. Бо ўпершыню ў 
гісторыі нацыі была створаная арганізацыйная адзінка, якая ўзяла на 
сябе абавязак сачыць, дзе ёсць беларусы, адрадзіць тыя беларускія 
тысячныя і мільённыя масы, якія выехалі з Бацькаўшчыны. І таму, 
мне здаецца, што нягледзячы на ўсе шквальныя ўздымы палітычных 
працэсаў на Бацькаўшчыне, на цяжкасці, якія ўскладаюцца на гэтую 
арганізацыю, гэтая арганізацыя павінна дзеяць. Бо мы ўпэўненыя, 
што прыйдуць лепшыя часы, нягледзячы на песымістычныя пагляды і 
нас, і нашых вельмі шаноўных паэтаў. Улік дэмаграфічных адтокаў з 
Беларусі павінен весціся. Абавязак гэтага ўліку ўзяла на сябе 
арганізацыя «Бацькаўшчына». Яна павінна гэта прадоўжваць, і, 
бясспрэчна, грамадства павінна гэта падтрымліваць. 

На гэтым я сваё слова, а не даклад, закончу. Вітаю ўдзельнікаў 
з’езда ад імя Беларускага інстытута навукі і мастацтва. 

 
Сяргеева Галіна 

(старшы навуковы супрацоўнік Інстытута гісторыі НАНБ, сябра 
Вялікай рады МГА "ЗБС "Бацькаўшчына") 

 
Беларуская супольнасць у постсавецкіх прасторах: 

сучасныя праблемы і перспектывы 
 
Я сапраўды хачу сказаць пра постсавецкія дзяржавы, таму што 

папярэдні дакладчык, спадар Кіпель, сказаў добра па эміграцыі 
заходняй. 

А пачаць хачу з таго, што на цяперашні час сусветная бела-
руская супольнасць налічвае прыкладна 11-11,5 мільёнаў чалавек: 



больш за 8 млн. беларусаў у самой Беларусі і яшчэ 3,5 млн. чалавек у 
беларускай дыяспары. Адчуйце важкасць апошняй лічбы — каля 
трэці беларускай нацыі жыве па-за межамі Рэспублікі Беларусь. 
Пераважная большасць беларускай замежнай супольнасці сканцэн-
травана на геаграфічным абшары былога СССР і посткамуністычнай 
Польшчы. Пасля распаду СССР у новых незалежных дзяржавах 
аказалася больш за 2 мільёны беларусаў. Па меркаванні даследчыкаў, 
у Польшчы пражывае ад 250 да 400 тысяч беларусаў. Адметнасць 
беларускага замежжа на гэтай геаграфічнай прасторы ў тым, што на 
памежных з Беларуссю тэрыторыях беларусы жывуць на сваіх 
гістарычна-этнічных землях, якія былі адарваны ў 1919-1940-х гадах. 
Тут яны з’яўляюцца карэнным народам. Гэта пэўныя раёны 
Беласточчыны, Віленшчыны, Смаленшчыны, Браншчыны, Латгалія. 

Набыццё Беларуссю незалежнасці і звязанае з гэтым працэсам 
паглыбленне дзяржаўнага, нацыянальна-культурнага адраджэння на 
Бацькаўшчыне абумовіла фарміраванне новай палітыкі ў дачыненні 
да замежных суродзічаў, стала паскаральнікам іх арганізацыйнага 
гуртавання, выяўлення і рэалізацыі нацыянальна-культурных патрэб. 
У шэрагу заканадаўчых актаў былі замацаваны правы замежных 
суродзічаў і беларускіх грамадзян, якія жывуць па-за Беларуссю: у 
Законе аб грамадзянстве (1991), Законе аб парадку выезду з Беларусі 
і ўезду ў яе (дзейнічае з 1994 г.), Канстытуцыі Рэспублікі Беларусь 
(1994). Прынцыпова новымі і важнымі для постсавецкіх замежных 
беларусаў сталі палажэнні гэтых актаў пра захаванне права на 
грамадзянства Беларусі, абарону правоў яе грамадзян за межамі, 
немагчымасць страты грамадзянства толькі на падставе пражывання 
ў другой дзяржаве, а таксама прызнанне ўпершыню ў ХХ стагоддзі за 
жыхарамі права свабоднага выезду і якасна новыя тэндэнцыі ў сувязі 
з гэтым у жыцці беларусаў на постсавецкай прасторы. 

Першае. Выявілася тэндэнцыя змяншэння беларускай дыяспары 
ў новых незалежных дзяржавах на постсавецкім абшары і ўстойлівае 
паступовае павелічэнне яе ў заходніх краінах. Акрэсліўся інтэнсіўны 
працэс вяртання беларусаў на Бацькаўшчыну, абумоўлены жаданнем 
жыць на бацькоўскай зямлі, немагчымасцю ці няпэўнасцю 
атрымання грамадзянства (Латвія, Эстонія), складанасцю адаптацыі 
да новых умоў (гэта асваенне дзяржаўнай мовы ў краінах Балтыі, 
Казахстане і іншых, без ведання якой нельга заняць пэўныя пасады ці 
проста знайсці працу), прыстасаванне да жыцця ва ўмовах 
трансфармацыі эканомікі і грамадскага ладу ў постсавецкіх краінах. 
З 1990 па 2000 год 275 тысяч беларусаў прыехалі на Бацькаўшчыну. 
Я прашу вас звярнуць увагу на гэтую лічбу — 275 тысяч. Гэта 12-13% 



ад іх колькасці на тэрыторыі СССР падчас апошняга перапісу 1989 
года. Гэта сведчыць аб значнасці працэсу рэпатрыяцыі. У 1992-1999 
гадах прыбыло беларусаў: з Расіі — 113 тыс., Украіны — 26 тыс., 
краін Балтыі — 22 тыс., Казахстана — амаль 13 тыс., Сярэдняй Азіі — 
6,3 тыс., Малдовы — амаль 2 тыс. Тысячы беларусаў вярнуліся на 
Бацькаўшчыну ў якасці бежанцаў. Ненатуральна, што рэпатрыяцыя 
беларусаў на Бацькаўшчыну адбываецца без дзяржаўнай падтрымкі. 
Яны сутыкаюцца з абыякавасцю ўлады, не маюць дастатковых 
гарантый для ўключэння ў жыццё і працу. Прыклады збірання нацыі 
даюць многія краіны. З улікам эканамічных абставін Польшча ў 2000 
годзе прыняла Закон аб рэпатрыяцыі палякаў з каўказскага і азіяц-
кага рэгіёнаў былога СССР. Улады Беларусі ўжо даўно спазніліся з вы-
рашэннем праблемы праз пагадненні паміж Беларуссю і новымі неза-
лежнымі постсавецкімі краінамі аб рэгуляванні перасяленцаў і аба-
роне іх правоў. Падпісана толькі з Расіяй у 1996 годзе і ратыфікавана 
ў 1998 годзе такое пагадненне, але яно рэальна не дзейнічае. 

Цяпер я хачу сказаць пра прыток беларусаў у краіны на 
постсавецкай тэрыторыі, колькі ж іх ад’язджае. Ён склаў у 1992-1999 
гадах амаль 63 тыс. чалавек. Такім чынам, за гэты час у постсавецкіх 
дзяржавах беларуская дыяспара зменшылася толькі за кошт 
міграцыйнага абмену з Беларуссю на 125 тысяч беларусаў. Калі 
ўлічыць, што беларусы эмігравалі адсюль яшчэ і на Захад, то 
скарачэнне было відавочна больш значным. Самая вялікая па 
колькасці дыяспара склалася ў Расіі — больш 1 млн. беларусаў, ва 
Украіне асела 400-420 тыс., Латвіі — каля 100 тыс., Казахстане — 112 
тыс., Літве — амаль 55 тыс., Эстоніі — 21 тыс., Малдове — 19, 
Узбекістане — 17. З улікам гэтага абарона правоў замежных суайчын-
нікаў, закладзеных у міжнародных дагаворах, аб узаемаадносінах 
Беларусі з Літвой, Польшчай, Расіяй, Украінай, Узбекістанам, 
Казахстанам, якія ўтрымліваюць артыкулы аб магчымасці свабоднага 
выяўлення, захавання і развіцця суайчыннікамі этнічнай, культурнай, 
моўнай, рэлігійнай самабытнасці. Беларусь падпісала пагадненне аб 
узаемным забеспячэнні правоў асоб, якія належаць да нацыянальнай 
меншасці, з Малдовай, Украінай, Расіяй, Літвой. Заключэнне такога 
пагаднення ўрадамі Беларусі і Літвы асабліва актуальна з улікам таго, 
што да 80%  беларусаў не маюць грамадзянства гэтай краіны. 

Другое. Новым стала з’яўленне ў складзе эміграцыі грамадзян 
Рэспублікі Беларусь. Спазненне прыняцця працэдуры спрошчанага 
парадку набыцця беларускага грамадзянства шляхам рэгістрацыі то-
лькі ў 1993 і 1998 гадах прывяло да таго, што нямала суродзічаў у 
постсавецкіх дзяржавах набылі расійскае ці іншае. Крокам да 



вырашэння гэтага пытання стала пагадненне аб спрошчаным пара-
дку набыцця грамадзянства пры пэўных умовах паміж Беларуссю, 
Казахстанам, Кыргызстанам, Расіяй у 1999 годзе. Міжурадавыя пага-
дненні аб абароне правоў сваіх грамадзян на тэрыторыі адна адной 
Беларусь падпісала з Расіяй, Украінай, Літвой, Казахстанам, Поль-
шчай, Славакіяй, Кубай. У 1999 годзе Беларусь ратыфікавала дагавор 
з Расіяй аб роўных правах грамадзян, але пакуль што гэта хутчэй 
дэкларацыя аб намерах. З Латвіяй, дзе самая высокая ўдзельная вага 
беларусаў у складзе насельніцтва (4%), не ўрэгуляваныя пагадненнямі 
правы грамадзян на тэрыторыі адна адной. 

Трэцяе. Пры савецкай уладзе БССР была пастаўшчыком рабочай 
сілы, асабліва на Поўнач і Усход СССР. Цяпер сфарміравалася новая 
часовая працоўная міграцыя, у тым ліку і нелегальная. Пэўнае, але 
далёка не поўнае ўяўленне аб памерах часовай працоўнай міграцыі 
дае колькасць зарэгістраваных кантрактаў у Міністэрстве працы. У 
1994-2000 гадах за межамі Беларусі па кантрактах працавала больш 
за 20 тысяч яе жыхароў. Міжурадавае пагадненне ў галіне абмену 
працоўнай сілай і абароны правоў працоўных мігрантаў Беларусь 
заключыла з Расіяй, Малдовай, Украінай, Літвой, Казахстанам, 
Польшчай і Арменіяй. 

Чацвёртае. Нацыянальная дыяспара на постсавецкай тэрыторыі 
папоўнілася навуковай, творчай, спартыўнай элітай, асабліва ў Расіі, 
куды і ў савецкія часы пераводзіліся лепшыя кадры. Неспрыяльныя ў 
Беларусі ўмовы гаспадарання, інвестыцый вымусілі тысячы жыхароў 
Беларусі (па неафіцыйных звестках да 30 тыс.) весці свой бізнес у 
Расіі, Украіне, постсавецкіх дзяржавах Балтыі, паляпшаючы 
дабрабыт гэтых дзяржаў. Адток высокапрафесійных прадстаўнікоў 
павялічваецца, але кіраўніцтва дзяржавы не ў стане выпрацаваць 
эканамічныя меры для стрымлівання ўцечкі розуму і залатых рук, не 
здатная праявіць клопат аб захаванні нацыянальнага генафонду. 
Апошнія 10 гадоў прыкладна 10 тыс. навукоўцаў — здольнай 
навуковай моладзі, выкладчыкаў універсітэтаў, якія, як правіла, 
маюць вучоныя ступені і званні, пакінулі Беларусь. Гэта ідзе 
разбурэнне цэлых навуковых школаў, і, на жаль, пакуль што ніякіх 
эканамічных мер не прымаецца. У адрозненні ад Польшчы, 
постсавецкіх краін Балтыі, Украіны, улады Беларусі вельмі слаба 
выкарыстоўваюць значны эканамічны, інтэлектуальны патэнцыял 
беларускай эміграцыі, у тым ліку і ў новых незалежных дзяржавах, яе 
дзелавыя сувязі ва ўсіх сферах на карысць Бацькаўшчыны. 

Пятае. Беларусь першая з постсавецкіх дзяржаў з сярэдзіны 90-х 
гадоў займела палітычную эміграцыю. Апаненты пануючай уладзе 



атрымалі палітычны прытулак у США, Чэхіі, Польшчы, Бельгіі, Англіі. 
Апаненты сучаснаму кіраўніцтву Беларусі гуртуюцца вакол Рады БНР. 
Еўрапейскі сектар Рады папоўніўся прадстаўнікамі беларускіх 
суполак Санкт-Пецярбурга, Масквы, Вільнюса і інш. Дзейнічае 
кааліцыя беларускіх арганізацый ЗША і Канады ў падтрымку 
дэмакратыі і правоў чалавека ў Беларусі, Віленскі цэнтр грамадскіх 
ініцыятыў «Дэмакратыя дзеля Беларусі», Саюз беларускіх палітычных 
бежанцаў у Польшчы, Беларускі цэнтр палітычных бежанцаў у Бельгіі, 
вяшчае на беларускай мове радыёстанцыя «Балтыйскія хвалі». 

Шостае. Характэрным для 90-х гадоў стала існаванне на ўсёй 
прасторы пражывання беларускай дыяспары, як заходняй, так і 
ўсходняй, нацыянальна-арганізаванай дзейнасці. На постсавецкай 
прасторы яна поўнасцю адсутнічала ў пасляваенны перыяд. Беларускі 
рух у Польшчы ў 90-я гады, гэта я хачу асабліва адзначыць, перайшоў 
ад выключна асветніцкай дзейнасці да абароны нацыянальна-
культурных, сацыяльных, палітычных інтарэсаў беларускай 
супольнасці. На цяперашні час культурна-асветную і сацыяльна-
дабрачынную дзейнасць праводзяць дзесяткі арганізацый, суполак, 
згуртаванняў, цэнтраў у Расіі, Літве, Украіне, Малдове, Казахстане, 
Латвіі, Эстоніі, Кыргызстане, Узбекістане, Арменіі. Нацыянальна 
арганізаваныя беларускія асяродкі ў замежжы спрыяюць захаванню 
традыцый свайго народа, яго мовы, культурнай спадчыны, іх 
папулярызацыі шляхам заснавання беларускіх школ, нацыянальнага 
друку, аматарскіх фальклорных, мастацкіх калектываў, святкавання 
юбілеяў знаных грамадскіх і культурных дзеячаў, адметных падзей у 
жыцці беларускага народа, яго абрадавых святаў. 

Гуртаванню беларусаў на постсавецкай прасторы спрыялі 
Першы сход беларусаў блізкага замежжа (1992), з’езды беларусаў 
краін Балтыі (1994, 1998), Сустрэча беларусаў Расіі (1994) і іх з’езды ў 
1999 годзе, сустрэчы беларусаў Сібіры (1995) і, вядома, два з’езды 
беларусаў свету. У межах многіх постсавецкіх краін створаны 
каардынацыйныя органы — Згуртаванне беларускіх грамадскіх 
арганізацый у Літве, Федэральная нацыянальна-культурная аўтаномія 
«Беларусы Расіі», Усеўкраінскі савет беларусаў, Каардынацыйны савет 
беларускіх абшчын у Малдове, Згуртаванне беларусаў Казахстана, 
Асацыяцыя беларусаў Эстоніі. 

Духоўнай асновай нацыянальнага самавызначэння, праявай 
самабытнасці, адметнасці сталі набыткі ў галіне беларусікі замежных 
даследчыкаў-беларусаў, добры плён іх працы ў асваенні, асэнсаванні 
актуальных праблем гісторыі, этнаграфіі, культуры беларускага 
народа, гісторыі нацыянальнай дыяспары, пашырэнне ведаў у свеце. 



Я хачу назваць прозвішчы: Туронак, браты Мірановічы, Латышонак, 
Бялаказовіч, Сосна, Глагоўская — у Польшчы, Каўка, Шыраеў, 
Грыцкевіч, Нікалаеў, Шчавінская, Коктыш — у Расіі і інш. Адзначу і 
творчасць беларускіх пісьменнікаў, мастакоў у замежжы. Беларуская 
культура абагацілася творчасцю сяброў літаратурнага аб’яднання ў 
Польшчы «Белавежа» (Яновіч, Чыквін, Барскі, Швед, Артымовіч, 
Петручук і многія іншыя), пісьменнікаў — Кірвеля, Кавалюк, Жыбрык, 
Сібілы, Грыцкевіча ў Расіі, Валодзькі, Дзегцярука, Мінкіна, Анішчыка 
— у краінах Балтыі, Львовіч, Снарскай ва Украіне і інш. Адметная 
з’ява — творчасць Аб’яднання мастакоў-беларусаў Балтыі «Маю 
гонар», якое склалі мастацкія суполкі Латвіі, Літвы, Эстоніі і Санкт-
Пецярбурга. Захаванню нацыянальнай свядомасці спрыяюць 
беластоцкая «Ніва», вільнюская «Рунь», рыжскі «Прамень», маскоўскі 
бюлетэнь «Шляхам Скарыны» і іркуцкая «Маланка», «Галіцкая рунь» 
(Львоў), выданні ў Санкт-Пецярбургу — газета «Крыніца» і «Наша 
новая газета». Надзею на захаванне беларускай прысутнасці ў 
замежжы дае праца адзінай у замежжы поўнай сярэдняй беларускай 
школы з беларускай мовай выкладання ў Вільнюсе, класы з 
беларускай мовай навучання ў Вісагінасе (Літва), беларуская школа ў 
Рызе. На Беласточчыне родную мову як адзін з прадметаў вывучаюць 
у 29-ці пачатковых школах, 12-ці гімназіях, 2-х ліцэях. Аднак 
небяспечная тэндэнцыя памяншэння колькасці дзяцей, якія 
вывучаюць родную мову на этнічных беларускіх землях, у Польшчы, 
на жаль, яшчэ не прыпынілася. 

На маштабы і характар развіцця беларускага нацыянальнага 
руху на постсавецкай тэрыторыі паўплывала моцная дэнацыяналіза-
цыя беларусаў не толькі тут, але і на Бацькаўшчыне, іх русіфікацыя 
ва ўсіх былых савецкіх рэспубліках, слабая згуртаванасць, недастат-
ковая ўнутраная самаарганізацыя, падзеленасць па палітычных пры-
чынах і, што самае трагічнае, — у адносінах да дзяржаўнасці 
Беларусі. Паміж суполкамі існуе непаразуменне, нават канфрантацыя 
ў Маскве, Санкт-Пецярбургу, Вільнюсе, Таліне. Прынцыповыя змены 
ўнутранай і знешняй палітыкі пасля ўвядзення прэзідэнцтва (1994), 
майскага (1995) і лістападаўскага (1996) рэферэндумаў моцна 
паўплывалі на раскол грамадства ў дзяржаве і, на жаль, у беларускай 
дыяспары на постсавецкім абшары, у тым ліку і шляхам стварэння 
пры актыўным удзеле беларускіх пасольстваў некаторых каардына-
цыйных органаў на аснове абсалютнай лаяльнасці да існуючай улады. 
Але ж за іх межамі засталіся арганізацыі ў Расіі, Літве, ва Украіне, 
якія бачаць у дапамозе сучаснай выканаўчай улады Беларусі рычаг 
уціску на змест іх працы, пазіцыю ў адносінах да падзей на 



Бацькаўшчыне. Пастаянны клопат дзяржавы, а не выкарыстанне 
беларускай дыяспары ў палітычных мэтах кіраўніцтвам пануючай 
улады зможа прадухіліць асіміляцыю беларускіх замежных асяродкаў. 
Цяпер жа існуе вельмі абмежаваная эканамічная падтрымка 
беларускага нацыянальнага руху не толькі ўладамі постсавецкіх краін, 
але і самой Беларусі. Прынятая ў 1993 годзе дзяржаўная праграма 
«Беларусы ў свеце» вельмі слаба фінансуецца і рэалізуецца. Дарэчы, у 
расійскім бюджэце ў апошнія гады і, здаецца, асобным радком 
прадугледжваюцца сродкі для падтрымкі рускамоўных і рускай 
культуры ў замежжы. 

Неналежная падтрымка суродзічаў, уціск усяго беларускага на 
Бацькаўшчыне стала адной з прычын поўнай адсутнасці беларускіх 
школ, агульнацыянальнага друку ў багатых на інтэлектуальныя сілы 
беларускіх асяродках Расіі, Украіны, Казахстана. З улікам таго, што 
беларусы ў этнічных рэгіёнах СССР у аднолькавай ступені не мелі 
магчымасці для выяўлення сваёй нацыянальнай самабытнасці, 
уражвае іх вельмі адрозны сучасны вопыт нацыянальнага жыцця і 
інтэграцыі ў посткамуністычнае грамадства. Сведчанне гэтаму — 
амаль поўная асіміляцыя беларусаў на беларуска-расійскім паграніч-
чы, дзе яны жывуць на сваіх этнічна-гістарычных землях. Прытым 
што ў Літве, Польшчы на сваіх этнічных землях беларусы маюць 
нацыянальную адукацыю, нацыянальныя сродкі масавай інфармацыі, 
а ў Польшчы і нацыянальную палітычную партыю. Беларускай 
супольнасці ў Расіі, уладам абедзвюх дзяржаў варта ўсвядоміць 
жахлівую, ці, кажучы па-руску, вопиющую неадпаведнасць станові-
шча беларускай дыяспары ў Расіі і рускай у Беларусі, якой 
кіраўніцтва нашай дзяржавы стварае суперспрыяльныя ўмовы. А гэта 
прыводзіць да неадпаведнага, адносна долі рускіх у складзе ўсяго 
насельніцтва — гэта 11,4% , уплыву на грамадска-палітычнае жыццё, 
становішча Беларусі і ўмацоўвае тут пазіцыю суседняй дзяржавы на 
шкоду кардынальным нацыянальным інтарэсам беларускага народа. 
Вось як ацэньваюць ролю рускай дыяспары ў Беларусі маскоўскія 
аналітыкі Інстытута краін СНД. Паслухайце, гэта гаворыць расійскі 
бок пра ролю рускіх у Беларусі: «Русские в Беларуси, не принимая 
ситуацию разделения единого народа на русских и белорусов, пред-
почитают деятельность, направленную на переориентацию государст-
венной политики под лозунгом «Белорусское государство — Западно-
русское государство». Я далёкая ад таго, каб лічыць, што менавіта ўсе 
рускія на Беларусі прытрымліваюцца такой палітыкі. Шмат з іх 
разумеюць і трагедыю беларусаў, і іх праблемы, і падтрымліваюць 
беларускасць. Але, тым не менш, гэта ацэнка зроблена менавіта 



маскоўскім бокам той ролі, якую адыгрывае тут руская дыяспара. 
Больш за тысячагадовую гісторыю мае беларускі народ. Але іх для яго 
проста бы няма, быццам тут адныя толькі рускія. 

Свядомая праруская палітыка кіраўніцтва Беларусі прывяла да 
таго, што этнічныя беларусы, якіх больш чым 82%  у складзе 
насельніцтва, у нацыянальным плане не маюць таго, што рускія 
маюць тут. Нацыянальна свядомая інтэлігенцыя пры ўсіх сваіх 
намаганнях не можа дабіцца адкрыцця хаця б адзінага беларускага 
нацыянальнага універсітэта з беларускай мовай выкладання, 
канцэпцыю якога яна, не спадзеючыся на ўлады, распрацавала. 
Асаблівай увагі як дзяржавы, так і грамадскасці Беларусі патрабуюць 
праблемы беларусаў на сваіх этнічных землях у складзе іншых 
дзяржаў. Хоць гэта і не адносіцца да постсавецкай прасторы, я хачу 
зараз сказаць пра праблемы беларусаў Польшчы. Свае цяжкасці 
нацыянальнага і духоўнага жыцця беларусаў Беласточчыны выкла-
дзены ў лісце чатырнаццаці лідэраў праваслаўных і беларускіх аргані-
зацый, накіраваным прэзідэнту Польшчы, прэм’ер-міністру, маршал-
кам сейма і сената ў лістападзе 2002 года. У гэтым дакуменце выка-
заны пратэст супраць фальсіфікацыі гісторыі Беласточчыны, знішчэн-
ня тут беларускіх назваў і сімвалаў праваслаўя, супраць выпадкаў 
дыскрымінацыі па нацыянальных і рэлігійных адзнаках, зацягванне 
прыняцця парламентам закону аб нацыянальных этнічных 
меншасцях. Вядома, што такія пытанні, як і іншыя пытанні польскіх 
беларусаў, неабходна вырашаць на дзяржаўным узроўні, як, дарэчы, і 
беларусаў на сваіх этнічных землях у іншых суседніх дзяржавах. 

Нягледзячы на значную беларускую дыяспару ў свеце, дагэтуль 
не адрэгуляваныя правы замежных суродзічаў. Дзяржкамітэтам па 
справах рэлігій і нацыянальных меншасцяў толькі цяпер распачата 
падрыхтоўка праекта закону аб замежных суайчынніках. Варта 
падумаць аб назве гэтага дакумента і дакладна акрэсліць кола асоб, 
якія будуць мець асобны статус. Закон павінен юрыдычна 
замацаваць правы і льготы, якія прадугледзіць ім дзяржава. Гэта 
можа быць палёгка ў набыцці маёмасці, большае спрыянне 
прадпрымальнікам, інвестарам з беларускай дыяспары, спрошчаны 
парадак уезду ў Рэспубліку Беларусь і шмат чаго іншага. Тут я хачу 
прыгадаць вопыт нашых еўрапейскіх суседзяў, найперш Венгрыі і 
Польшчы. Венгрыя, за межамі якой пражывае 3,5 млн. венграў 
(дарэчы, як і беларусаў), збіраецца ўводзіць асобны статус для тых, 
хто жыве за яе межамі. Этнічныя венгры ў Румыніі і Славакіі 
атрымаюць пасведчанні венгерскасці, што дасць ім права легальна 
вучыцца і працаваць, лячыцца на гістарычнай радзіме, атрымліваць 



грашовую дапамогу для дзетак, што вывучаюць родную мову. 
Польшча ў гэтым годзе абмяркоўвала на самым высокім 
заканадаўчым узроўні закон аб картцы паляка ці пасведчання паляка 
для тых, хто стала жыве за межамі Польшчы. Уладальнікі такога 
дакумента атрымаюць магчымасць бясплатнай візы і шматразовага 
ўезду ў Польшчу, знаходжання на яе тэрыторыі, атрымання адукацыі 
ў вучэбных установах на тых жа прынцыпах, што і грамадзяне 
Польшчы, атрымання медыцынскай дапамогі і іншых правоў, якія 
дагэтуль мелі толькі грамадзяне Польшчы. Але для атрымання карткі 
паляка неабходна даказаць прыналежнасць да польскага народа: гэта 
наяўнасць у мінулым польскага грамадзянства ў заяўніка ці яго 
продкаў, адкрыта прызнаць польскае паходжанне, пацвердзіць, што 
бацькі ці дзяды былі палякамі ці нейкім чынам дэкларавалі сваю 
сувязь з Польшчай і абавязковая ўмова для атрымання дакумента — 
валоданне польскай мовай, веданне і падтрымка польскіх традыцый у 
сям’і, актыўны ўдзел у дзейнасці польскіх арганізацый у краіне 
пражывання. Безумоўна, варта скарыстаць гэты вопыт палякаў і 
венграў з улікам таго, што трэба менавіта для беларусаў. І мы б хацелі 
пачуць, што самі замежныя беларусы хацелі б адлюстраваць у 
дакуменце, падрыхтоўка якога распачата. Пасведчанне беларуса ці 
нейкі іншы дакумент паспрыяў бы кансалідацыі беларускай нацыі як 
у Беларусі, так і яе працягу ў замежжы. 

Перспектывы паспяховага, натуральнага развіцця замежнай 
беларускай супольнасці моцна звязаны са зменай палітычнай і 
сацыяльна-эканамічнай сітуацыі ў Беларусі, умацаваннем яе 
дзяржаўнасці, усталяваннем добрасуседскіх адносін з памежнымі 
краінамі, уваходжаннем у еўрапейскую і міжнародную супольнасць. 
Беларусь як незалежная, дэмакратычная, прававая дзяржава будзе 
прыцягальнай для беларускай дыяспары і зможа выкарыстаць яе 
інтэлектуальны, эканамічны патэнцыял, дзелавыя сувязі з 
палітычнымі, фінансавымі і іншымі коламі краін пражывання. 
Самастойная Беларусь, нацыянальна ўсвядомленая і, я хачу 
падкрэсліць, нацыянальна ўсвядомленая не толькі самімі беларусамі, 
але і ўсімі тымі іншымі этнічнымі меншасцямі, якія жывуць у 
Беларусі. Толькі такая нацыянальна ўсвядомленая Беларусь можа 
забяспечыць існаванне беларускага народа ў Беларусі і беларускай 
супольнасці за мяжой як адзінага арганізма. А гэта адна з цаглінак 
таго падмурка для самазахавання і развіцця нацыі, якая магчыма ў 
эпоху глабалізацыі. 

Я звярнула ўвагу на некалькі праблем. На многія праблемы 
беларускай дыяспары даецца адказ у праекце праграмы дзеяння 



сусветнай беларускай супольнасці на бліжэйшыя гады, які 
Згуртаванне «Бацькаўшчына» прапануе на ваш разгляд. Паглядзіце, 
калі ласка, у дакументах, якія вы атрымалі. Там статут і праграма 
збрашураваныя разам. Прачытайце ўважліва. І я хачу толькі дадаць, 
што толькі супольнымі намаганнямі ўсіх нас яна стане яшчэ больш 
поўнай і канкрэтнай, зафіксуе важнейшыя нацыянальна-культурныя, 
асветныя, прававыя, грамадска-эканамічныя і іншыя нашыя 
агульныя патрэбы. І толькі высілкамі ўсіх нас можа быць рэалізавана. 
Я запрашаю ўсіх вас прадоўжыць канкрэтнае абмеркаванне 
праграмы, як тут, на нашых пленарных пасяджэннях, так і на секцыі, 
якая называецца «Беларуская дыяспара: праблемы і перспектывы». 

І закончыць я хачу тым, што для ўдзельнікаў з’езда, мусіць, будзе 
цікава даведацца, што вышла пра вас вось такая кніжка — 
энцыклапедычны даведнік, які называецца «Хто ёсць хто сярод 
беларусаў свету». Гэтая першая частка прысвечана беларусам і 
ўраджэнцам Беларусі ў памежных дзяржавах, а практычна — на ўсёй 
постсавецкай прасторы і ў Польшчы. Гэта першае выданне, яно 
вельмі няпоўнае. Творчы калектыў зрабіў яго пад кіраўніцтвам 
прафесара Адама Мальдзіса, яго арганізацыйнымі высілкамі была і 
надрукавана. А фінансы на гэта выдзеліў Дзяржкамітэт па справах 
рэлігій і нацыянальнасцяў, за што яму вялікі дзякуй. Чаму я 
звяртаюся да вас. Па-першае, гэта кніга прадаецца ў вестыбюле. Па-
другое, тут не хапае прыкладна 600 прозвішчаў, якія не ўключаны, 
шмат суполак, якія ці стварыліся, ці мы не мелі пра іх нейкіх звестак. 
Таму я вас прашу, калі ласка, пішыце ў Нацыянальны культурна-
асветны цэнтр, які таксама быў удзельнікам падрыхтоўкі гэтага 
даведніка, пішыце ў «Бацькаўшчыну». І мы заўсёды зможам 
рэалізаваць усё тое, што сюды яшчэ не ўвайшло. 

 
Лыч Леанід 

(доктар гістарычных навук, прафесар, сябра Вялікай рады МГА 
"ЗБС "Бацькаўшчына". Беларусь) 

 
ХХ стагоддзе ў лёсе беларускага народа 

 
Калі мы дасканала не разгледзім, якім было ХХ стагоддзе ў 

нашай гісторыі, усе нацыянальна-культурныя адраджэнскія працэсы, 
якімі мы імкнемся авалодаць і скіраваць у правільнае рэчышча, не 
дадуць належнага выніку. У поцемках у наш час нічога нельга 
зрабіць. Можна дасягнуць пастаўленай мэты толькі тады, калі яна 
будзе глыбока асэнсавана. Мая спроба зрабіць гэта праз афіцыйныя 



выданні не знайшла падтрымкі, не знайшла яна падтрымкі пакуль 
што і ў неафіцыйных сродках масавай інфармацыі. Таму я 
выкарыстаю сёння адведзены час. 

У віхуры часу, пройдзенага беларусамі за ўсю сваю гісторыю, 
шэраговага, другараднага месца ніколі не будзе займаць ХХ 
стагоддзе. Нягледзячы на тое, што на працягу ўсяго папярэдняга яму 
ХІХ стагоддзя царскі ўрад і Руская праваслаўная царква поўнасцю 
ігнаравалі беларускі нацыянальны інтарэс, ён не толькі не прапаў, а 
наадварот, выжыў, стаў даволі папулярным сярод самых шырокіх 
пластоў грамадства і найперш інтэлігенцыі. Гэта яе нацыянальна 
актыўным колам мы абавязаныя ўзнікненнем на самым старце ХХ 
стагоддзя, у 1902-1903 гадах, нацыянальнай партыі леванародніцкага 
кірунку — Беларускай рэвалюцыйнай (годам пазней сацыялістычнай) 
грамады. Ужо на пачатку існавання партыі яе кіраўніцтва «выступала 
за ўстанаўленне ў Расіі федэратыўнай дэмакратычнай рэспублікі з 
супольным сеймам (Канстытуцыйным сходам) для ўсіх народаў і 
прадастаўленне кожнаму народу права мець свой сейм, які «вёў бы 
яго справы»1 . У сваёй новай праграме, прынятай у студзені 1906 г. у 
Мінску на ІІ з’ездзе Грамады, апошняя «выказалася за ўтварэнне 
Расійскай Федэратыўнай Дэмакратычнай Рэспублікі з свабодным 
самавызначэннем і культурна-нацыянальнай аўтаноміяй 
народнасцей. Для Беларусі яна патрабавала аўтаноміі з мясцовым 
сеймам у Вільні»2 . Пры тагачаснай палітычнай сітуацыі ў Расіі, 
непадзельным панаванні тут самага рэакцыйнага ў Еўропе рэжыму, 
такая пазіцыя Беларускай сацыялістычнай грамады ў пытаннях 
нацыянальна-дзяржаўнага развіцця беларускага народа павінна 
разглядацца як цалкам прагрэсіўная. Пазней, калі таго дазволяць 
рэальныя ўмовы, дзеячы Грамады будуць выступаць за поўную 
палітычную незалежнасць Беларусі ад Расіі, г. зн. у развязванні 
дадзенага лёсавызначальнага для беларускага народа пытання 
займалі больш разумную, дальнабачную пазіцыю, чым як праз сто 
гадоў сучасныя дзяржаўныя кіраўнікі Рэспублікі Беларусь. 

На старце ХХ стагоддзя нястрымна рос лік людзей, якія не толькі 
блізка да сэрца прынялі заклік трубадура беларускага нацыянальна-
культурнага Адраджэння, паэта Францішка Багушэвіча «Не пакідайце 
ж мовы нашай беларускай, каб не ўмёрлі!», але і ўсяк імкнуліся 
пераўвасобіць сэнс гэтых слоў у жыццё. І такое паступова 
здзяйсняецца, што можна пацвердзіць і арганізацыяй выдання ў 1906 
годзе беларускамоўных газет «Наша доля» і «Наша ніва». Калі 
заснавальнікі першай і адзінай у ХІХ стагоддзі беларускамоўнай 
газеты «Мужыцкая праўда» (прычым нелегальнай) Кастусь Каліноўскі і 



яго паплечнікі па барацьбе з царскім рэжымам змаглі выдаць усяго 
толькі сем нумароў, дык «Наша ніва» выходзіла з лістапада 1906 да 
жніўня 1915 г. і спыніла сваю дзейнасць у сувязі з цяжкімі 
эканамічнымі ўмовамі жыцця ў акупаванай кайзераўскімі войскамі 
Вільні. Для абуджэння беларускага народа ад летаргічнай спячкі, 
разгортванне руху за нацыянальнае адраджэнне нішто такой 
вырашальнай ролі не адыграла, як газета «Наша ніва», выданне якой 
фінансавалася прыватнымі арганізацыямі і асобамі, для якіх вышэй 
за ўсё былі карэнныя інтарэсы роднай Бацькаўшчыны. Не без горычы 
даводзіцца прызнаць, што і амаль праз сто гадоў мы не маем 
перыядычнага органа, які па моцы ўплыву на стваральна-
нацыянальную дзейнасць народа мог бы параўнацца з газетай «Наша 
ніва». І галоўная прычына зусім не ў тым, што ў нас, маўляў, няма 
высокай прафесійнай кваліфікацыі, здаровых нацыянальнай 
самасвядомасцю журналістаў. Яны ёсць. Прычым у дастатковай 
колькасці. Уся бяда тут у іншым: не ўмеем знаходзіць на гэта 
патрэбных матэрыяльных і фінансавых сродкаў, а калі і знаходзім, 
дык распускаем іх не на такія важныя справы, як выданне саліднай 
нацыянальнай газеты, якая дапамагла б расплюшчыць затуманеныя 
афіцыйнай інфамацыяй вочы беларускага народа, убачыць свет 
такім, якім ён ёсць у рэальнасці. 

Прагрэсіўная частка інтэлігенцыі заслугоўвае высокай пахвалы, 
што ў ХХ стагоддзе яна прынесла і зрабіла вельмі папулярнай на ўсіх 
абсягах Айчыны ідэю аб беларускай нацыянальнай сістэме народнай 
адукацыі. Усё больш людзей пачынала разумець, што заснаваная ў 
нас на рускіх культурна-моўных традыцыях школа намертва адрывае 
маладыя пакаленні беларускага народа ад яго гістарычных традыцый, 
прыроднай духоўнай спадчыны, робіць зусім няздольнымі для 
стваральнай нацыянальнай дзейнасці. Але ж такая школа на Беларусі 
акурат і патрэбная была ідэолагам і непасрэдным праваднікам 
русіфікатарскай палітыкі. У цэнтральных дзяржаўных органах 
царскай Расіі, яе Міністэрстве народнай асветы працавалі высока 
эрудзіраваныя людзі, якія добра разумелі, што з узрастаннем ролі 
беларускага фактару ў дзейнасці школ адсунецца на больш працяглы 
час поўнае сціранне этнакультурных адрозненняў карэннага 
насельніцтва Паўночна-Заходняга краю ад рускай нацыі, таму ўсяк 
тармазілі беларусізацыю школ у гэтай частцы імперыі. Далі дазвол на 
стварэнне беларускамоўных школ толькі з 1914/15 навучальнага года, 
прычым толькі пачатковых. Ствараць жа іх прарускай арыентацыі 
мясцовыя ўлады зусім не збіраліся, тлумачачы неабходнасцю 



канцэнтрацыі ўсёй сваёй увагі на вырашэнні праблем, што ўзнікалі ў 
сувязі з падзеямі Першай сусветнай вайны. 

Але здарылася так: на што неахвотна ішлі цэнтральныя 
імперскія ўлады братняга беларусам славянскага рускага народа, тое 
не выклікала аніякага супраціву з боку нямецкіх інтэрвентаў. Яны 
зусім не звярнулі ўвагі, што прагрэсіўныя дзеячы нашага краю 
адкрылі ў Вільні ў 1915/16 навучальным годзе першыя 
беларускамоўныя школы. Неўзабаве гэта важнае нацыянальна-
патрыятычнае пачынанне стала штуршком для заснавання падобных 
школ і ў іншых мясцінах, што знаходзіліся пад юрысдыкцыяй 
кайзераўскай ваеннай і грамадзянскай адміністрацыі. Нечуваны ў 
гісторыі Бацькаўшчыны парадокс: чаго адданым беларускай ідэі 
сілам не ўдавалася вырваць з рук царскай Расіі на працягу больш як 
140 гадоў, ад нямецкіх акупантаў гэта было атрымана ўжо на самым 
пачатку панавання іх на нашай зямлі. 
 

Экстрэмальныя ўмовы гаспадарання чужынцаў з Нямеччыны на 
значнай частцы тэрыторыі Беларусі не сталі непераадольнай 
перашкодай для аднаўлення яе дзяржаўнасці, страчанай у выніку 
падзелаў у 1772, 1793 і 1795 гадах Рэчы Паспалітай, віну за што 
нясуць імперскія рэжымы Расіі, Прусіі і Аўстрыі. Спробы 
нацыянальна арганізаваных беларусаў атрымаць дзяржаўнасць з рук 
бальшавікоў, якія прыйшлі да ўлады ў час Кастрычніцкага перавароту 
ў 1917 годзе, не далі станоўчага выніку. Па-ранейшаму неакупаваная 
немцамі частка Беларусі (Віцебская, Магілёўская і Мінская губерні) у 
якасці паасобнай адміністрацыйна-тэрытарыяльнай адзінкі Заходняя 
вобласць уваходзіла ў склад Расіі і кіравалася яе законамі. Любыя 
намеры распачаць тут беларускае нацыянальнае жыццё аб’яўляліся 
варожымі ідэям пралетарскай рэвалюцыі, разглядаліся як свядомае 
імкненне пахіснуць заваёвы Вялікага Кастрычніка. 

Затое не так варожа ставіліся да нацыянальна-дзяржаўнага 
развіцця беларускага народа нямецкія інтэрвенты, таму менавіта на 
захопленай імі тэрыторыі і адбываўся — няхай сабе і ў вельмі 
страшэнных пакутах — працэс утварэння Беларускай Народнай 
Рэспублікі, якая 25 сакавіка 1918 года абвясціла сябе суверэннай, 
незалежнай дзяржавай. Гэта, без перабольшвання, стала для ўсяго ХХ 
стагоддзя палітычнай падзеяй № 1, бо без яе не было б ні Беларускай 
Савецкай Сацыялістычнай Рэспублікі, ні сучаснай Рэспублікі 
Беларусь. Ужо даўно наспеў час на самым высокім афіцыйным 
узроўні прызнаць гэты вялікай гістарычнай важнасці факт і спыніцца 
паліваць БНР брудам. 



Акт 25 сакавіка 1918 года навочна паказаў дастаткова высокі 
ўзровень нацыянальна-дзяржаўнай свядомасці тагачасных 
авангардных колаў беларускага народа, з’явіўся пераканаўчым 
сведчаннем таго, што беларусы на той час — гэта не якая-небудзь 
бесхрыбетная, бессістэмная этнічная маса, а сапраўдная нацыя, бо 
толькі на такім этапе развіцця можа ставіцца тэарэтычна і 
вырашацца на практыцы пытанне аб стварэнні ўласнай дзяржавы, 
гарантаванні ёй правоў поўнай суверэннасці. На больш высокі 
ўзровень, чым у сакавіку 1918 года, нацыянальна-дзяржаўная 
свядомасць беларускага народа ўжо больш не ўзнімалася на працягу 
ўсяго ХХ стагоддзя, у тым ліку і ў ліпені 1990 года, калі была прынята 
Дэкларацыя аб дзяржаўнай незалежнасці Беларусі, бо дзеля 
рэалізацыі гэтага высокага статусу ўладаю вельмі мала чаго рабілася 
на практыцы, хаця ўмовы дазвалялі ісці на прыняцце самых рашучых 
крокаў. Замест таго каб забяспечыць заняцце ўсіх ключавых пазіцый 
у органах дзяржаўнай улады і кіравання адданымі беларускай 
нацыянальнай ідэі людзьмі, там працягвалі заставацца чыноўнікі, 
якія дзесяцігоддзямі вялі жорсткую барацьбу з гэтай ідэяй, вучылі 
беларусаў жыць у адпаведнасці з курсам камуністычнай партыі на 
зліццё культур і моваў усіх савецкіх народаў. Гэтыя чыноўнікі 
бальшавіцкай закваскі зусім не хацелі пераймаць вопыт стваральнай 
нацыянальна-дзяржаўнай дзейнасці ўладных структураў Беларускай 
Народнай Рэспублікі, якія ў гранічна сціслы тэрмін змаглі на 
падлеглай ім тэрыторыі паставіць жыццё свайго народа на трывалы 
прыродны грунт, у значнай ступені мінімізаваць цяжкія наступствы 
як русіфікацыі, так і паланізацыі. Таму мы дарэмна глумім паперу, 
стараючыся даказаць адсутнасць усялякай рэальнай палітычнай 
улады ў БНР, замест таго каб паказаць, што і ў тых найскладанейшых 
умовах яна змагла дасягнуць шмат чаго станоўчага ў забеспячэнні 
статусу адзінай дзяржаўнай для беларускай мовы, у стварэнні 
нацыянальнай сістэмы народнай адукацыі, у аднаўленні і 
выпрацоўцы нацыянальнай дзяржаўнай сімволікі. 

Словам, нашыя старэйшыя пакаленні з гонарам вынеслі суровыя 
выпрабаванні Першай сусветнай вайны і замежнай інтэрвенцыі, бо і 
ў гэтых стрэсавых варунках знайшлі ў сабе сілы шмат што зрабіць 
дзеля свайго нацыянальнага сталення. У гэтым сапраўдным пекле не 
толькі не аслабеў, а, наадварот, значна паглыбіўся працэс этнічнай 
кансалідацыі беларускай нацыі. Сведчаннем чаго з’явілася і масавая 
рээвакуацыя беларусаў з Расіі ў родныя, хаця і страшэнна 
спустошаныя вайной мясціны, адкуль іх па загаду камандавання 
рускіх войскаў гвалтам вывозілі як мага далей на ўсход у надзеі, што 



пасля такога пакутлівага падарожжа многія змушаныя да ўцёкаў 
людзі не пажадаюць шукаць дарогу назад. Памыліліся. Такое жаданне 
выказалі амаль усе беларусы, дзякуючы чаму на Бацькаўшчыну 
вярнуўся і Антон Брыль з народжаным у 1917 года ў Адэсе сынам 
Іванам, які пазней стане народным пісьменнікам Беларусі. З радасцю 
пакідаў увесну 1921 года далёкі сібірскі горад Томск Іван Мялешка, 
хаця дзеля здароўя двухмесячнага сына Васіля разумней было б як 
мінімум яшчэ з год заставацца на чужыне. Але, на шчасце, вялікая 
бяда не напаткала гэтую сям’ю, і ў асобе Васіля яна дала беларускай 
зямлі здольнага навукоўца, доктара гістарычных навук, прафесара. 
Але вядомыя і выпадкі, калі па тых ці іншых прычынах нямала 
ўцекачоў-беларусаў не вярнулася на Радзіму, і іх таленавітыя дзеці 
працавалі на карысць культуры і навукі іншых народаў, канчаткова 
адыходзілі ад сваёй беларускасці. Сёння пра іх згадваюць толькі 
прозвішчы ўнукаў і праўнукаў колішніх уцекачоў з Беларусі, якія 
жывуць па-за яе межамі. 

Заканчэнне Першай сусветнай вайны і замежнай інтэрвенцыі не 
прынесла асаблівай радасці беларускаму народу, за землі якога вялася 
жорсткая барацьба паміж савецкай Расіяй і пілсудскай Польшчай. 
Вось нават гэтыя два дзесяцігоддзі паказваюць, якім было складаным 
і якім усё-такі было паступальна-змагарным жыццё нашага народа. 
Такім жа было яно насычаным і ў апошнія гады перад вайною, 
нягледзячы на рэпрэсіі. Тое, што здарылася з нашым народам у 
пасляваенны перыяд, вядома, ужо сведчанне таго, што патрэбны 
вельмі вялікія намаганні, прычым намаганні не толькі грамадскасці, 
але і самой дзяржавы па яго выратаванні ад этнічнай смерці. 

Скончылася схватка ў сакавіку 1921 года падпісаннем у Рызе 
грабежніцкай дамовы, згодна з якой за БССР была пакінута толькі 
адна былая Менская губерня, а ўся астатняя беларуская этнічная 
тэрыторыя дасталася Расіі і Польшчы. 

Урады гэтых краін, несумненна, разлічвалі, што пасля такога 
разрабавання беларускіх зямель ні ў адной частцы з іх, у тым ліку і ў 
самой БССР, не будзе рабіцца аніякіх сур’ёзных крокаў па адраджэнні 
нацыянальнага жыцця, што нарэшце гэты славянскі народ 
канчаткова адыдзе ў нябыт, перастане быць косткай у горле 
дзяржаўных рэжымаў Расіі і Польшчы і ў іх тады знікнуць усялякія 
тэрытарыяльныя прэтэнзіі адна да адной. Не, такога не здарылася. У 
здаровых нацыянальных сілаў БССР, нягледзячы на моцныя пазіцыі 
тут прарасійскага фактару, хапіла і розуму, і смеласці, каб і на гэтай 
абцятай славянскімі суседзямі маленькай тэрыторыі будаваць 
незалежную, суверэнную дзяржаву ў поўнай адпаведнасці з 



гістарычнымі, культурна-моўнымі традыцыямі яе карэннага 
насельніцтва. Блізкіх да БССР краін па плошчы і колькасці жыхароў 
тады, як і сёння, было нямала ў Еўропе, і яны паспяхова спраўляліся з 
развязваннем сваіх нацыянальных праблем. Адчувальных зрухаў на 
гэтым гістарычным шляху, хоць яны не да спадобы былі партыйнаму 
цэнтру ў Маскве, дамагалася і БССР. Гэта толькі сённяшнія 
дзяржаўныя дзеячы Рэспублікі Беларусь, замест таго каб публічна 
прызнаць сваю непрафесійную здольнасць умела кіраваць краінай, 
усе эканамічныя цяжкасці звальваюць на адсутнасць у яе неабходных 
памераў тэрыторыі і насельніцтва і, каб застацца ва ўтульных 
ўрадавых крэслах, больш займаюцца пытаннямі палітычнага 
аб’яднання з Расіяй, чым арганізацыяй барацьбы з наступствамі 
гаспадарчай разрухі, якая ўжо паспела набыць хранічны характар. 

Першыя поспехі БССР ва ўзвядзенні нацыянальнага дому 
станоўча адбіваліся і на жаданні жыхароў беларускіх зямель, што 
знаходзіліся пад уладай РСФСР, узяць чынны ўдзел у гэтай 
выключнай важнасці справе. Імкненне беларусаў Віцебшчыны, 
Магілёўшчыны, Гомельшчыны прыналежаць да БССР з года ў год 
набывала такую моц, што гэтага ўжо ніяк нельга было не ўлічваць у 
Маскве. З яе згоды двойчы (у 1924 і 1926 гг.) адбывалася аб’яднанне 
ўсходнебеларускіх зямель з БССР, што значна павысіла яе аўтарытэт у 
складзе СССР. Але яшчэ больш садзейнічала гэтаму палітыка яе ўрада 
па арганізацыі жыцця рэспублікі на ўласным нацыянальным, 
культурна-моўным падмурку. Да гэтай стваральнай працы пажадалі 
далучыцца нават некаторыя палітычныя дзеячы Беларускай 
Народнай Рэспублікі, што знаходзіліся ў эміграцыі. Шчыра радаваліся 
размахам нацыянальна актыўных колаў БССР па пераадольванні 
цяжкіх вынікаў русіфікацыі і паланізацыі беларусы, што не па сваёй 
волі апынуліся пад уладай Польшчы. Сваю радасць яны штодзённа 
падмацоўвалі канкрэтнымі практычнымі дзеяннямі па забеспячэнні 
нармальнай дзейнасці беларускамоўных школ, выданні беларускіх 
газет, часопісаў і кніг, арганізацыі розных масавых культурна-
асветніцкіх мерапрыемстваў у духу беларускіх нацыянальных 
традыцый. Усё гэта дасягалася праз пераадоленне неверагодна вялікіх 
цяжкасцяў, якія спрэс чыніліся дзяржаўнымі ўладамі Польшчы. Яе 
палітыкі і блізкая ім частка інтэлігенцыі выдатна разумелі, калі ва 
«ўсходніх крэсах», г. зн. на беларускіх землях, не ўдасца канчаткова 
выціснуць з ужытку іх прыродную культуру і мову, захаваецца тут 
этнакультурная адметнасць карэннага насельніцтва, яно заўжды 
будзе чужацца польскіх парадкаў, шукаць шляхі да ўз’яднання з 



усходнімі беларусамі і стварэння ўласнай нацыянальна незалежнай 
дзяржавы. 

У чым жа сакрэт такой нечуванай нацыянальнай, стваральнай 
актыўнасці беларусаў у 20-я гады ХХ стагоддзя? Адказ можа быць 
толькі такім: у разумнай дзяржаўнай нацыянальнай палітыцы, 
падмурак якой заснаваў урад Беларускай Народнай Рэспублікі, а 
потым вянок за вянком на якім сталі класці моцна знітаваныя з 
уласным народам палітычныя дзеячы. Ім удалося сумесна з 
нацыянальна свядомай інтэлігенцыяй выпрацаваць вельмі гнуткую і 
эфектыўную сістэму адраджэння роднага краю ў адпаведнасці з яго 
гістарычнымі і культурна-моўнымі традыцыямі, якая ўвайшла ў 
нашую айчынную гісторыю пад вельмі добра вядомай сёння назвай — 
беларусізацыя. Статус дзяржаўнай палітыкі надала ёй у ліпені 1924 
года другая сесія Цэнтральнага выканаўчага камітэта БССР. 
Распрацоўшчыкі гэтага вялікай гістарычнай важнасці праграмнага 
дакумента асабліва высокай павагі заслугоўваюць за смеласць у цэнтр 
сваёй нацыянальнай палітыкі паставіць беларускі фактар. Яны ніколі 
не сумняваліся ў тым, што пры фарміраванні дзяржаўных органаў 
улады і кіравання ўсе ключавыя пазіцыі павінны займаць беларусы, 
паколькі ніхто лепш за іх не ўсведамляе персанальнай адказнасці за 
лёс краіны; што ўсе звёны народнай адукацыі трэба будаваць у 
арганічнай адпаведнасці з мясцовымі гістарычнымі, культурнымі 
асаблівасцямі і пры самым шырокім, неабмежаваным выкарыстанні 
роднай мовы карэннага насельніцтва, бо толькі ў такіх варунках існуе 
рэальная магчымасць узгадавання моцных у нацыянальным духу 
маладых пакаленняў; што пры выданні кніг, газет і часопісаў 
неабходна забяспечыць вядучае месца за беларускай мовай. Усё, што 
сёння робіць урад «суверэннай» Рэспублікі Беларусь у галіне 
нацыянальна-культурнай палітыкі — ёсць поўны антыпод міжваеннай 
беларусізацыі, таму натуральна, што замест умацавання прыродных 
асноў нашага духоўнага жыцця адбываецца яго далейшая 
русіфікацыя, якая з хуткасцю маланкі набліжаецца да свайго 
завяршэння. 

Рэзкі крэн нацыянальнай палітыкі БССР у бок беларусізацыі 
ніколькі не затармазіў культурнага развіцця яе этнічных меншасцяў і 
асабліва тых, што да Кастрычніцкага перавароту 1917 года зведвалі 
сур’ёзныя абмежаванні сваіх правоў. Максімальная ўвага дзяржаўных 
і партыйных уладаў да патрэбаў некарэннага насельніцтва БССР 
з’явілася адной з асноўных прычын яго прыхільнага стаўлення, а ў 
шэрагу выпадкаў і актыўнага ўдзелу ў беларускім нацыянальна-
культурным Адраджэнні. Беларусізацыя ўскалыхнула, прывяла ў 



магутны стваральны нацыянальны рух усё грамадства. Склаліся 
рэальныя ўмовы вызвалення беларусаў ад усіх формаў культурна-
моўнай асіміляцыі, якая на працягу некалькіх стагоддзяў сур’ёзна 
перашкаджала ім жыць і развівацца на сваёй бацькоўскай зямлі. 

Аднак сапраўдны трыумф беларусізацыі ніколькі не радаваў 
агульнасаюзныя ўлады, што сядзелі ў Маскоўскім Крамлі. З іх 
ініцыятывы бальшавіцкі ідэалагічны аппарат БССР разам з адданымі 
яму спецслужбамі распачалі на мяжы 20-30-х гадоў абсякаць крылы 
беларускаму нацыянальна-культурнаму Адраджэнню. Яго самых 
актыўных прыхільнікаў («нацдэмаў») беспадстаўна абвінавацілі ў 
злачынствах у дачыненні да савецкай улады, пазнімалі ў першую 
чаргу з усіх адказных пасадаў і выслалі падалей ад родных мясцін. Не 
толькі спынілі далейшую беларусізацыю вышэйшай і сярэдняй 
спецыяльнай школы, якая ўжо паспела ўнесці немалаважны ўклад у 
фарміраванне нацыянальнай інтэлігенцыі, але і пастараліся дзе-нідзе 
ў гэтым прэстыжным звяне народнай адукацыі аднавіць колішнія 
пазіцыі рускай мовы. Ад гэтага часу больш не выкладалі ў вышэйшых 
і сярэдніх спецыяльных навучальных установах айчыннай гісторыі. 
Дасканала распрацаваны буйнымі спецыялістамі ў галіне філалогіі 
праект правапісу беларускай мовы аб’явілі «нацдэмаўскім», затое 
прапанаванай прынятай у 1933 г. рэформай беларускага правапісу 
проста разбурылі прыродныя асновы роднай мовы беларусаў, зрабілі 
яе зусім няўстойлівай ад русіфікацыі, што выразна бачыцца і сёння. 

Жорсткім задушэннем беларусізацыі ідэалагічныя службы 
кампартыі і карныя органы савецкай камандна-бюракратычнай 
сістэмы ўбілі асінавы кол у беларускае нацыянальна-культурнае 
Адраджэнне, расчысцілі сабе шырокі фронт для правядзення масавых 
рэпрэсій, самы пік якіх прыпаў на 1937-1938 гг. Панесеныя страты 
перасягнулі чалавечыя ахвяры часоў Першай сусветнай і 
грамадзянскай войнаў, не ішлі ні ў якае параўнанне з тым, што 
давялося перажыць ад праведзенай бальшавікамі калектывізацыі 
сельскай гаспадаркі і выкліканага ёю масавага раскулачвання 
заможных і самых працавітых сялян. У ходзе рэпрэсій было 
практычна вынішчана ўсё элітарнае этнічнае ядро беларускага 
народа. У яго засталася крайне мала свядомых і актыўных 
высокаадукаваных нацыянальных дзеячаў. Ва ўсіх высокіх і сярэдніх 
эшалонах савецкай і партыйнай улады колькасна пераважалі далёкія 
ад беларускай нацыянальнай ідэі людзі. Для іх агульнасаюзныя 
інтарэсы былі на некалькі парадкаў вышэй за нацыянальныя, што 
асабліва выразна прасочваецца ў дзейнасці ЦК КП(б)Б і савецкага 
ўрада па мэтанакіраваным распаўсюджванні на тэрыторыі Беларусі 



рускіх культурна-моўных стандартаў, што зноў набыло рэальную 
пагрозу асіміляцыі яе карэннага насельніцтва. 

У вялікай ступені ўсю «прывабнасць» нацыянальнай палітыкі 
ўдалося зведаць і жыхарам той часткі нашай Бацькаўшчыны, што да 
верасня 1939 года пакутвалі пад сацыяльным і нацыянальным 
прыгнётам Польшчы, а затым апынуліся ў складзе БССР. Праз адзін-
два месяцы яны ўжо зусім іншымі вачыма глядзелі на сацыялістычны 
лад жыцця. 

Нашаму народу робіць вялікі гонар, што і ў гэтых экстрэмальных 
умовах ён дамогся пэўнага поспеху ў эканамічным і культурным 
развіцці сваёй радзімы. За даваенны перыяд яе вытворчы патэнцыял 
папоўніўся шэрагам буйных па тым часе прадпрыемстваў, была 
створана даволі шырокая сетка рознага роду ўстаноў сацыяльнага і 
культурна-асветніцкага прызначэння. Дасягалася гэта праз вялікія 
працоўныя намаганні людзей, што не заўсёды належным чынам 
аплачваліся. Іх сацыяльныя патрабаванні задавальняліся на самым 
мізэрным узроўні. 

Вось у такім незайздросным становішчы заспела беларускі народ 
вайна Германіі супраць СССР. Не лепшай была сітуацыя і ў іншых яго 
саюзных рэспубліках, што ў вырашальнай ступені прадвызначыла 
буйныя перамогі Германіі ў першыя месяцы вайны. За лічаныя дні яе 
ўсё карэнным чынам перамянілася на Беларусі. Страшэнная паніка 
ахапіла тых, хто яшчэ зусім нядаўна быў тут актыўным правадніком 
сацыялістычных ідэалаў. Затое некалькі прывольней уздыхнулі тыя, 
хто перад пачаткам вайны тросся за сваю колішнюю нацыянальную 
актыўнасць, з дня на дзень чакаў выкліку ў следчыя органы, у думках 
рыхтаваў сябе да ссыльнага жыцця ў далёкай і халоднай Сібіры, на 
Крайняй Поўначы. Наяўнасць такой палярызацыі ў грамадстве самым 
непасрэдным чынам адбілася на стаўленні людзей да нямецкага 
акупацыйнага рэжыму. Калі адна частка іх шукала сродкі і метады 
барацьбы з ім, другая — не супраць была супрацоўнічаць з чужой 
уладай. З’яўлялася б крайняй несправядлівасцю ўсіх, хто пайшоў на 
службу з ёй, называць здраднікамі, ворагамі беларускага народа, бо 
многія з іх і ў тых небяспечных умовах усяляк служылі яго інтарэсу, 
імкнуліся не дасць разгуляцца грамадзянскай вайне на абшарах 
Бацькаўшчыны, бо палітыка і Масквы, і Берліна вельмі садзейнічала 
гэтаму. У беларускай братазабойнай вайне праліта мора крыві. 
Такога, да прыкладу, не назіралася на тэрыторыі суседняй нам 
Польшчы і, несумненна, таму, што яе карэннае насельніцтва было 
непараўнальна больш этнічна скансалідавана, чым беларусы, не 
зведала, як апошнія, такіх цяжкіх наступстваў яго падзелу паводле 



палітычнай прыкмеце. Растлумачыць жа падобнае можна тым, што 
на працягу пэўнага часу да пачатку вайны з Германіяй польскі народ 
меў сваю ўласную дзяржаву, не быў залежным ад якога-небудзь па-
літычнага цэнтра, што дазваляла ёй усю сваю дзейнасць ажыццяў-
ляць у поўнай адпаведнасці з собскімі нацыянальнымі інтарэсамі. 

Дэмаграфічныя страты беларускай нацыі ў час вайны 
вызначаліся не толькі колькасцю загінулых на франтах, непасрэдна 
ад рук фашысцкіх акупантаў, у выніку братазабойных боек паміж 
партызанамі і паліцэйскімі. Нас не абмінулі гвалтоўныя масавыя 
мабілізацыі людзей для вывазу на працу ў Германію і яе краіны-
сатэліты, што стала прычынай для многіх, каб затым не вярнуцца на 
радзіму. За колькі дзён да вызвалення ад ворага тых ці іншых раёнаў 
Беларусі іх спешна пакідалі, ратуючыся ад пакарання, тыя, хто ў той 
ці іншай ступені супрацоўнічаў з акупацыйнымі ўладамі. Часта на 
захад уцякалі нават і асобы, што не мелі ні кропелькі віны перад 
уласным народам. Хто не ўцёк, панёс суровае і не заўсёды заслужанае 
пакаранне. Ведаючы пра крайне негатыўнае стаўленне савецкіх 
рэпрэсіўных органаў да ваеннапалонных, многія з іх пасля 
капітуляцыі Германіі любымі шляхамі імкнуліся здабыць для сябе 
прытулак на чужыне. 

У сілу пералічаных і іншых прычын Беларусь за гады Другой 
сусветнай вайны страціла кожнага свайго чацвёртага, а зараз іншым 
разам заяўляюць, што і кожнага трэцяга жыхара. Пра гэтую 
трагедыю мы згадваем — і зусім справядліва — пры любой нагодзе. 
Толькі вось не зразумела, чаму не шукаем растлумачэння адсутнасці 
такіх стратаў на Украіне ці на захопленай Германіяй тэрыторыі 
Расійскай Федэрацыі? Стаўленне нямецкіх акупантаў да іх 
насельніцтва было ніколькі не лепшым, чым да беларусаў, а страты 
непараўнальныя паміж сабой. Выходзіць, ці мы самі праяўлялі да сябе 
празмерную жорсткасць з-за супярэчнасці палітычных поглядаў, ці 
чыесьці чужыя рукі ўмела сутыкалі нас лоб у лоб? 

Адзначым, што ніводная з саюзных рэспублік СССР ці іншых 
краін, якія падпалі пад нямецкую акупацыю, не панеслі такіх вялікіх 
людскіх стратаў (у адносным вымярэнні), як Беларусь, ніяк нельга 
ўпускаць з-пад увагі, што гэтая бяда ў найбольшай ступені закранула 
яе нацыянальна самасвядомую інтэлігенцыю. Пра ўсё гэта трэба 
вельмі добра памятаць сёння, паколькі няма цвёрдай надзеі, што 
якія-небудзь супрацьлеглыя лагеры ў чарговы раз не паставяць наш 
народ перад новымі суровымі выпрабаваннямі, якія ніколі не 
абыходзяцца без чалавечых ахвяраў. Калі мы своечасова і грунтоўна 
не падрыхтуемся да такіх выпрабаванняў, дык дзе гарантыя, што нам 



не давядзецца страціць не толькі кожнага чацвёртага ці трэцяга, а 
нават кожнага другога, як гэта ўжо мела месца ў час вайны Расіі з 
Рэччу Паспалітай у 1654-1667 гадах? 

Застаўшыся пасля вайны з крайне мізэрнай колькасцю 
нацыянальна самасвядомай, не здольнай да вялікіх здзяйсненняў 
інтэлігенцыі, Беларусь па волі партыйнага Цэнтра ў Маскоўскім 
Крамлі неўзабаве пераўтварылася ў сапраўдны палігон адпрацоўкі ім 
сваёй палітыкі па збліжэнні і зліцці савецкіх народаў у камуністычнае 
безнацыянальнае грамадства. Усе гэтыя эсперыменты не даходзіла да 
розуму шэраговых беларусаў, якія цалкам былі заняты аднаўленнем і 
далейшым развіццём народнай гаспадаркі і дасягнулі на гэтым шляху 
прыкметнага поспеху. Праўда, яе развіццё далёка не заўсёды 
ўзгаднялася з наяўнасцю мясцовых прыродных рэсурсаў, не ўлічвала 
інтарэсаў Беларусі як аднаго з суб’ектаў СССР. Агульнасаюзны фактар 
развіцця эканомікі БССР заўсёды быў на першым плане, што асабліва 
рэльефна выявілася ў гіпертрафічным разрастанні на яе тэрыторыі 
ваенна-прамысловага комплексу. Калісьці адзін з самых экалагічна 
чыстых куточкаў Еўропы пераўтварыўся ў многіх месцах у зону 
небяспечнага пражывання людзей. Велізарную шкоду прычыніла 
нашай цудоўнай непаўторнай прыродзе бяздумнае асушэнне палескіх 
балотаў. У выніку за ХХ стагоддзе з геаграфічнай карты Беларусі 
зніклі сотні рэк і азёр, істотна абмялелі тыя водныя аб’екты, што яшчэ 
працягваюць сваё жыццё. Нечуванай катастрофай для геаграфічнага 
асяроддзя, а разам з гэтым і для мільёнаў беларусаў з’явілася аварыя 
на Чарнобыльскай атамнай электрастанцыі, якая адбылася 26 
красавіка 1986 года. 

Істотнае пагаршэнне прыродных умоў існавання беларускага 
народа самым адмоўным чынам адбілася на ўсіх баках яго жыцця, у 
тым ліку і нацыянальна-культурнага. Ён стаў нейкім абыякавым да 
ўсяго таго, што па ўказцы з цэнтра дзеялі на яго бацькоўскай зямлі 
партыйныя ідэолагі і прарабы будаўніцтва камуністычнага грамад-
ства. Працягваючы ўвесь час зведваць востры дэфіцыт у нацыя-
нальна арганізаванай інтэлігенцыі, мы амаль не прарэагавалі на такія 
разбуральныя з’явы, як адсутнасць пабудаванай на мясцовых куль-
турна-моўных традыцыях сістэмы вышэйшай і сярэдняй спецыяльнай 
школы, франтальны перавод беларускамоўных агульнаадукацыйных 
школ гарадоў і гарадскіх пасёлкаў у рускамоўныя, масавае выніш-
чэнне прыродных, гістарычнага значэння назваў вёсак і гарадоў з 
заменай іх спалітызаванымі, бессэнсоўнымі найменнямі. Карацей 
кажучы, гарбачоўская перабудова сярэдзіны 80-х гадоў заспела 
беларускі народ на стадыі суцэльнага нацыянальнага загнівання, якое 



ў найбольшай ступені закранула палітычнае кіраўніцтва рэспублікі і 
набліжаных да яго колаў інтэлігенцыі. Жыць паводле беларускіх 
нацыянальна-культурных стандартаў магла толькі значная частка 
творчай (галоўным чынам пісьменнікі) і навуковай інтэлігенцыі. 
Нацыянальны агонь тлеў дзесьці глыбока-глыбока і ў душах 
шараговых людзей, асабліва вясковых, для якіх традыцыйна 
характэрна моцна трымацца сваіх звычаяў і законаў. Гэткай мізэрнай 
па колькасці нацыянальна арганізаванай беларускай інтэлігенцыі 
трэба ў вялікую заслугу паставіць вельмі хуткае і разумнае рэагаванне 
на ўсё тое, што адбывалася ў СССР у працэсе распачатай па 
ініцыятыве генеральнага сакратара ЦК КПСС Міхаіла Гарбачова 
перабудовы. Калі ўся энергія вышэйшых эшалонаў партыйнай і 
савецкай улады Беларусі скіроўвалася на непахіснае захаванне 
статус-кво, гэта частка інтэлігенцыі рабіла рашучыя і тэрміновыя 
крокі па мабілізацыі яшчэ да канца не асіміляваных катэгорый 
беларускага народа на нацыянальна-культурнае адраджэнне. І многае 
атрымлівалася на гэтым гістарычным шляху, што нарэшце 
падштурхнула і вышэйшыя эшалоны ўлады перагледзець сваю крайне 
кансерватыўную, антыгуманную пазіцыю па нацыянальным пытанні. 
Яны не толькі не пярэчылі, а нават садзейнічалі таму, каб беларуская 
мова стала адзінай дзяржаўнай у краіне. Юрыдычна гэта было 
замацавана ў прынятым 26 студзеня 1990 года Законе «Аб мовах у 
Беларускай ССР». Яго з поўнай падставай можна аднесці да ліку 
самых важных заканадаўчых актаў ХХ стагоддзя. 

Па сваім значэнні да такой катэгорыі належыць і прынятая 27 
ліпеня 1990 года Дэкларацыя аб дзяржаўным суверэнітэце Беларус-
кай ССР. Трохі больш як праз год, 25 жніўня 1991 года, гэтай 
Дэкларацыі быў нададзены статус канстытуцыйнага закону. Здава-
лася, усё горшае засталося ззаду. Большасць людзей верылі, што на 
сконе ХХ стагоддзя Беларусь назаўжды пакончыла са сваім палітыч-
ным бяспраўем, атрымала рэальную магчымасць зняць з шыі свайго 
народа абрыдлае ярмо русіфікацыі, пачаць ладзіць прыстойнае 
нацыянальнае жыццё. Аднак для здзяйснення такіх грандыёзных 
планаў ёй было адведзена вельмі мала часу. У сілу розных прычын 
варожым да беларускай нацыянальнай ідэі сілам удалося ў апоры на 
знешні фактар павярнуць ход гісторыі ў адваротны бок, ужо другім 
разам у ХХ стагоддзі замяніць беларусізацыю русіфікацыяй з тым, каб 
да мінімуму звесці этнакультурныя адрозненні паміж беларусамі і 
рускімі, зрабіць першых максімальна падрыхтаванымі да любых 
формаў палітычнага аб’яднання з Расіяй, не выключаючы і тыповай 
інкарпарацыі ў яе склад. 



У комплексе самых кардынальных мерапрыемстваў дзяржаўнага 
характару па дэнацыяналізацыі карэннага насельніцтва Беларусі, 
несумненна, першае месца належыць майскаму рэферэндуму 1995 
года па мове. Падобнага яму антыбеларускага нарматыўнага акта не 
было прынята за ўсё ХХ стагоддзе, нават у час, калі на поўных 
абаротах працавала бальшавіцкая камандна-бюракратычная машы-
на. Правядзеннем рэферэндуму дзяржаве ўдалося яшчэ больш рэль-
ефна падзяліць беларускае грамадства ў моўным плане на дзве часткі: 
адна з іх, што пераважна стаіць на пазіцыях афіцыйных уладаў, 
карыстаецца рускай мовай, а другая, што спавядае нацыянальна-
адраджэнскую ідэю, цалкам усвядомлена з’яўляецца носьбітам бела-
рускай мовы. Гэтыя разнамоўныя часткі людзей далёка не адноль-
кавыя паводле сваёй колькасці. Непараўнальна больш шматлікая 
рускамоўная, што тлумачыцца галоўным чынам працягласцю і 
эфектыўнасцю дзяржаўнай палітыкі русіфікацыі на Беларусі і вялікімі 
стараннямі яе сучасных уладных структур па забеспячэнні прыя-
рытэту рускай мовы ва ўсіх сферах чалавечай дзейнасці. Руская мова 
практычна па-за ўсялякай канкурэнцыяй функцыянуе ў службовым 
справаводстве, у сістэме народнай адукацыі і ў элітарных пластах 
прафесійнай культуры, у навуцы, сродках масавай інфармацыі і вы-
давецкай справе, у час правядзення публічных, культурна-асветніцкіх 
мерапрыемстваў, у візуальным афармленні гарадоў і вёсак, прадпры-
емстваў і ўстаноў. Пасадзіўшы на такі галодны паёк, можна ўмяр-
цвіць нават сусветна значную мову, а тым больш беларускую, якая 
ўжо чатыры стагоддзі застаецца кватаранткай на сваёй этнічнай 
тэрыторыі. 

Стагоддзямі навязаныя беларусам культурна-моўныя каштоўна-
сці ўсходняй суседкі Расіі, ледзь не пагалоўнае гістарычнае бяспа-
мяцтва людзей і, як вынік, амаль поўны параліч нацыянальнай 
самасвядомасці, натуральна, робяць краіну няздольнай вырашаць 
многія надзённыя эканамічныя, сацыяльна-бытавыя праблемы. 
Народная гаспадарка, асабліва яе аграрны сектар, топчацца на 
месцы, трымаецца ў значнай ступені на колішніх набытках, не можа 
існаваць без сур’ёзных дзяржаўных фінансавых уліванняў. 

Спрэс шалее, бязлітасна падмінае пад сябе ўсё новыя і новыя 
ахвяры алкагалізм. Зараз у яго палоне велізарная колькасць моладзі 
абодвух полаў, мацярок з груднымі дзецьмі. Алкагалізм дасягнуў 
крайне небяспечнай мяжы, што з улікам цяжкіх негатыўных 
наступстваў Чарнобыльскай катастрофы ставіць усю беларускую 
нацыю перад рэальнай пагрозай біялагічнага існавання. 



Няспынна расце колькасць дзяцей-сірот пры жывых бацьках. Па 
колькасці разводаў на 10 тыс. чалавек Беларусь выйшла на другое 
месца ў свеце. Апошнімі гадамі стабільнай стала змяншэнне агульнай 
колькасці беларусаў. Мы ідзем цёмным тунэлем, у канцы якога не 
відаць святла. 

Усяго гэтага не здарылася б з беларусамі, калі б дзяржава разам 
з пастаўленай ёй на службу інтэлігенцыяй так заўзята, мэтанакі-
равана не спіхвалі іх у багну гістарычнага бяспамяцтва, не пераў-
тваралі сваю краіну ў арэал франтальнага панавання рускай куль-
туры і мовы, не навязвалі ўсяму народу бессаромных фальсіфікацый, 
што ён ёсць усяго толькі перыферыйнае адгалінаванне рускай нацыі і 
без палітычнага аб’яднання з ёю зусім не здольны да суверэннага 
дзяржаўнага развіцця. На шкодных пазіцыях непрызнання этнакуль-
турнай адметнасці, самабытнага гістарычнага шляху беларусаў стаіць 
і праваслаўная царква, якая ў нашым краі на ўсе сто працэнтаў 
адпавядае патрабаванням тыповага рускага культурна-моўнага 
асяродка. Такімі стараннямі дзяржаўных і свецкіх уладаў беларускі 
народ даведзены амаль да поўнай страты нацыянальнай 
самабытнасці. Праглынуўшы за ХХ стагоддзе забойную дозу 
русіфікацыі, ён у сваёй абсалютнай большасці не праяўляе належнай 
павагі да статусу дзяржаўнасці роднай Бацькаўшчыны, мала 
цікавіцца ўласным гістарычным мінулым, як след не шануе собскай 
культурна-моўнай спадчыны, не з’яўляецца прыхільнікам разумнага, 
здаровага ладу жыцця. Гэтым у асноўным і трэба тлумачыць 
прычыны духоўнага і біялагічнага вымірання беларускай нацыі. 
Становішча яе намнога больш складанае і трагічнае, чым як яно 
здаецца шмат каму, у тым ліку і беларусам са здаровай нацыянальнай 
самасвядомасцю, якія часта пажаданае выдаюць за сапраўднае. 
Нацыянальны патэнцыял сучаснага культурна-моўнага жыцця, якім 
заўсёды вымяраецца здароўе любога народа, істотна слабейшы, чым 
як ён быў на пачатку ХХ стагоддзя. Тады яго (нацыянальны 
патэнцыял) вельмі добра падсілкоўвала вёска. Зараз па ступені 
русіфікацыі яна мала ў чым саступае гораду, таму ўжо не з’яўляецца 
генератарам беларускага этнасу. У гэтай ролі — толькі з крайне 
абмежаванымі магчымасцямі з-за сваёй малалікасці — выступае 
нацыянальна свядомая інтэлігенцыя. 

Некаторым можа падацца неверагодным, але сёння, як ніколі 
раней, захаванне дзяржаўнага суверэнітэту краіны, стан яе 
нацыянальна-культурнага адраджэння залежаць ад месца беларускай 
мовы ў афіцыйным жыцці. Сучасная практыка пераканаўча 
сведчыць, што рускамоўныя беларусы толькі ў мізэрнай колькасці 



з’яўляюцца сапраўднымі прыхільнікамі палітычнай незалежнасці 
сваёй Бацькаўшчыны, з павагаю ставяцца да яе нацыянальнай 
культуры. Затое бальшыня іх аддае перавагу духоўным каштоўнасцям 
таго народа, мовай якога карыстаецца ў паўсядзённай практыцы. 

Адкрытая абарона дзяржаваю рускага і яўная недаацэнка 
беларускага фактараў абавязвае ўсе прагрэсіўныя сілы беларускага 
народа незалежна ад краіны пражывання да актыўных сумесных 
дзеянняў з тым, каб не даць нікому пазбавіць дарагую Айчыну 
палітычнай незалежнасці, бо са стратай яе скончыцца нашае 
самабытнае этнакультурнае існаванне. Агульнавядома, што з 
гістарычнай арэны пазнікалі, бясследна параствараліся ў іншых 
асяроддзях сотні народаў, што не мелі ўласных дзяржаў. Свяшчэнны 
абавязак беларусаў не паўтарыць іх трагічны лёс, заставацца ў сваім 
нацыянальным доме самімі сабой аж да тае пары, пакуль будзе 
працягвацца жыццё чалавецтва на планеце Зямля. 

 
Герасімаў Валерый 

(намеснік старшыні рады МГА "ЗБс "Бацькаўшчына". Беларусь) 
На шляху аб’яднання беларусаў свету: 

 
Справаздачны даклад 

 
Шаноўныя спадары і спадарыні! 
Шчыра вітаю вас з гэтым светлым і знамянальным днём, які 

стварыў для нас Гасподзь! Днём, калі любыя дочкі і сыны нашае 
любае маці-краіны сабраліся разам з усіх абшараў планеты. 
Сабраліся, каб засведчыць беларускую прысутнасць у гэтым 
складаным свеце. Каб захаваць яе і надалей, бо наша моц у яднанні. 

У сувязі з тым, што абраны на Другім з’ездзе старшыня рады і 
ўправы ЗБС «Бацькаўшчына» спадарыня Ганна Сурмач пакінула 
Беларусь і атрымала палітычны прытулак у Чэхіі, ад 1 кастрычніка 
1999 года выконваючым абавязкі старшыні з’яўляўся ваш пакорны 
дакладчык. 

Да вашай увагі прапануецца справаздачны даклад ЗБС з 1997 
па 2001 год і, з улікам эпахальнасці моманту на мяжы стагоддзяў і 
тысячагоддзяў, некаторыя аспекты перадгісторыі і гісторыі стварэння 
ЗБС. 

Як ужо стала зразумела з папярэдніх дакладаў, дыяспары ў 
свеце былі, ёсць і будуць. І ролі іх будуць усё ўзрастаць, ва ўсякіх разе, 
у бліжэйшай будучыні. Законы іх узнікнення і існавання маюць 
агульныя рысы і пэўныя асаблівасці для кожнай асобнай нацыі. 



Бясспрэчна адно: цывілізаваны народ, цывілізаваная краіна ніколі не 
павінны пакідаць гэтую справу без увагі. Якія ж падыходы тут 
патрэбныя? Першае — самаарганізацыя дыяспары, другое — 
падтрымка з боку краіны паходжання эмігрантаў, метраполіі, і трэцяе 
— стварэнне на бацькаўшчыне грамадскіх арганізацый па кантактах, 
а пры неабходнасці дык і дыялога з замежнымі суайчыннікамі. Калі 
ўсе гэтыя тры чыннікі маюць месца, калі яны аб’ядноўваюцца ў 
адным рэчышчы, скаардынавана працуюць на агульныя мэты, можна 
казаць пра ідэальную пабудову адносін у трохкутніку дыяспара — 
дзяржава — грамадскасць метраполіі. 

На практыцы такая мадэль кансалідацыі суачыннікаў, незалеж-
на ад краін іх новага пражывання, рэалізуецца праз міжнародныя 
грамадскія арганізацыі дыяспары. Менавіта такой і з’яўляецца ЗБС. 
ЗБС узнікла не на голым месцы. Ёсць у яго свае гістарычныя карані, 
якімі і вызначаецца яго сучасны нацыянальна-культурны менталітэт. 
Хто ж гэтыя нашы папярэднікі? 17 жніўня 1918 года ў Мінску быў 
зацверджаны статут Беларускага культурна-асветнага таварыства 
«Бацькаўшчына». Супадзенне тут не толькі ў назве, але і ў сутнасці 
дзейнасці. Таварыства ставіла за мэты: праводзіць ідэі беларускага 
нацыянальнага адраджэння, дапамагаць прасвеце беларускага 
народа, гуртаваць беларусаў Віцебскай, Магілёўскай, Смаленскай, 
Мінскай, Віленскай губерняў і часткі Чарнігаўскай губерні, а таксама 
на ўсіх тых мясцовасцях, «дзе заўжды ці часова існуюць беларускія 
калоніі». На выданнях статута была змешчана эмблема «Бацькаўш-
чыны» — выява беларускі ў нацыянальным строі з бел-чырвона-белым 
сцягам у руках. Так што выява нашай асветніцы Еўфрасінні 
Полацкай, якая выкарыстоўваецца ў эмблематыцы ЗБС ад Першага 
з’езда беларусаў свету, таксама сімвалічна працягвае даўнюю 
традыцыю. Аддзелы таварыства існавалі ў Менску, Беластоку, 
Гародні, Коўне, Рызе. Таварыства выдавала газету «Бацькаўшчына» і 
часопіс «На чужыне», які выйшаў у Рызе, на жаль, адзін толькі нумар. 
У рэдакцыйным артыкуле паведамлялася, што часопіс выпускаецца 
дзеля таго, каб выявіць усе беларускія сілы, якія працуюць на 
чужыне, каб злучыць іх у моцны звязак. Арганізатарам і старшынёй 
Таварыства «Бацькаўшчына» быў першы вайсковы міністр ва ўрадзе 
БНР, выбітны дзеяч беларускага нацыянальна-вызвольнага руху, 
дыпламат, гісторык, краязнавец, паэт, публіцыст Кастусь Езавітаў, 55 
гадоў з дня пакутніцкай смерці якога ў мінскай вязніцы МГБ 
споўнілася ў траўні гэтага года. 

Традыцыі першай «Бацькаўшчыны» пераняло ў 1921 годзе 
Беларускае культурна-асветнае таварыства «Бацькаўшчына» ў 



Латгаліі. Яно існавала да 1925 года. У абставінах, калі пасля 1945 года 
на Захадзе склалася самая вялікая ў гісторыі беларускай эміграцыі 
палітычная плынь, ідэя стварэння каардынацыйнага цэнтра ўсёй 
дыяспары ўзнікла зноў. У лістападзе — снежні 1948 года ў Парыжы 
прайшоў І Сусветны з’езд беларускай эміграцыі. На ім прысутнічалі 22 
дэлегаты, якія прадстаўлялі краіны Заходняй Еўропы, Аргенціну, 
Аўстралію, Канаду. У выніку было створана Сусветнае аб’яднанне 
беларускай эміграцыі — САБЭ. Узначаліў яго лідэр аб’яднання 
беларускіх работнікаў Францыі Лявон Рыдлеўскі, ветэран 
Французскага супраціўлення, які пяць гадоў, з 1940 па 1945-ты, 
змагаўся ў макі. У звароце з’езда да беларусаў і беларусак ва ўсім 
свеце падкрэслівалася, што САБЭ створана дзеля гуртавання ўсіх 
нацыянальных сілаў беларускай эміграцыі. На жаль, і гэтая спроба 
арганізацыйнага скансалідавання беларускай дыяспары скончылася 
няўдала каля 1950 года. У наступныя дзесяцігоддзі каардынацыйныя 
высілкі беларускай эміграцыі ў пэўнай ступені рэалізоўваліся праз 
Раду БНР і яе сектары. У постсавецкай Беларусі Таварыства дружбы з 
замежнымі суайчыннікамі «Радзіма» з’яўлялася прыкладам 
заідэалагізаванай, поўнасцю абдзяржаўленай структуры і толькі 
часткова адпавядала памкненням беларускай дыяспары. У канцы 80-
х — пачатку 90-х гадоў пасля распаду СССР і паступовага аднаўлення 
незалежнасці Рэспублікі Беларусь беларускія арганізацыі замежжа 
пачынаюць усталёўваць трывалыя сувязі з Бацькаўшчынай. Само 
жыццё паставіла пытанне стварэння каардынацыйнага цэнтра. І як 
вы ведаеце, у 1990 годзе было створана Згуртаванне беларусаў свету 
«Бацькаўшчына». 

За гэты час, безумоўна, самымі галоўнымі падзеямі сталі Першы 
сход беларусаў блізкага замежжа, Першы і Другі з’езды беларусаў 
свету. Сёння, на нашым Трэцім з’ездзе, мы засяроджваемся на тэме 
«Беларусь і беларусы на мяжы тысячагоддзяў». Як бачна, стратэгічная 
палітыка дзейнасці ЗБС лагічная і прадуманая. 10 гадоў таму 
галоўным было аднавіць незалежнасць, потым прыйшоў час наладж-
ваць масты і ўсталёўваць больш шчыльныя кантакты з беларусамі 
замежжа. Зараз мы стаім на парозе канцэптуальнага асэнсавання 
беларускай дыяспары як такой, паспрабуем акрэсліць сэнс і мэты яе 
доўгатэрміновага існавання ў сучаснай чалавечай цывілізацыі. Праца 
ЗБС апошнія чатыры гады вялася па гадавых планах. Асноўныя 
кірункі дзейнасці — арганізацыйны, культурна-асветны, грамадскі, 
гуманітарна-аздараўленчы, фінансава-эканамічны. Тое, што мы 
зрабілі за гэтыя чатыры гады, надрукавана ў хроніцы, якая маецца ў 
вас на руках. Пералічу толькі некаторыя асноўныя мерапрыемствы. У 



1999 годзе з ініцыятывы ЗБС створаны аргкамітэт і распрацавана 
праграма «Беларусь — 2000 гадоў». У межах праграмы падрыхтавана 
«Слова да беларускага народа», зборнік «Гістарычны шлях беларускай 
нацыі і дзяржаўнасці». У снежні 2000 года ў рамках другой сесіі 
Трэцяга Міжнароднага кангрэса беларусістаў была праведзена 4-я 
Міжнародная канферэнцыя «Культура і адукацыя беларускага 
замежжа» на тэму «Роля беларускай дыяспары ў дыялогу 
цывілізацый». У актыве ЗБС — удзел у дабрачынных акцыях па 
перадачы беларускай літаратуры ў Іркуцкую бібліятэку, беларускай 
літаратуры для выхаванцаў дзіцячых дамоў і школ-інтэрнатаў 
Беларусі, для ўдзельнікаў конкурсаў юных выратавальнікаў і конкурсу 
«Залаты птах». 

Вядома, якім значным творчым інтэлектуальным патэнцыялам 
валодае дыяспара. Толькі друкаваных твораў, бібліяграфій друку 
дыяспары, укладзеных Вітаўтам і Зорай Кіпелямі, улічана каля 5-ці 
тысяч. ЗБС прыкладае шмат намаганняў, каб увесці іх у навуковы і 
духоўны ўжытак на Бацькаўшчыне. Але паколькі такія выданні 
бібліяграфічная рэдкасць, важна, каб да іх займела доступ як мага 
шырэйшае кола людзей. І таму, калі ўладальнік унікальнай бібліятэкі 
літаратуры беларускай дыяспары спадар Алесь Баркоўскі, які зараз у 
зале прадстаўляе беларусаў Якуціі (Саха), звярнуўся да нас, каб 
перадаць свой кнігазбор у грамадскі ўжытак, управа ЗБС 
парэкамендавала падараваць іх у Нацыянальную бібліятэку і 
Прэзідэнцкую бібліятэку. Апошняя атрамала звыш 300 выданняў. Так 
што ў прэзідэнта, які з такім імпэтам падвышае свой фізкультурны 
ўзровень, з’явілася магчымасць падвысіць і культурны. Засвоіўшы 
гэтыя манаграфіі, ён тады, можа, і папросіць прабачэнне за свае 
абразлівыя словы пра «паліцэйскія» з’езды беларусаў свету. 

Выдавецкая дзейнасць ЗБС складаецца з падтрымкі, перавы-
дання і выдання твораў прадстаўнікоў дыяспары і аб дыяспары. Усім 
вядомыя выдатныя манаграфіі і артыкулы па гэтай праблеме сяброў 
управы ЗБС Лідзіі Савік, Галіны Сяргеевай і Вацлава Мацкевіча. 
Выдадзены матэрыял усіх чатырох канферэнцый «Культура і адука-
цыя беларусаў замежжа». Аб гісторыі аднаўлення Крыжа Святой Еўф-
расінні Полацкай Уладзімірам Арловым укладзена кніга «Жыватворны 
сімвал Бацькаўшчыны». З дапамогі беларусаў Беласточчыны выйшла 
выданне «Першы з’езд беларусаў свету: Матэрыялы і дакументы». На 
жаль, дагэтуль не выдадзены матэрыялы Першага сходу беларусаў 
блізкага замежжа. Магчыма, тут трэба было больш парупіцца 
першаму старшыні рады і ўправы ЗБС спадару Яўгену Лецку. І 
нарэшце, самы апошні выдавецкі план ЗБС прэзентуецца для вас 



сёння — гэта «Гістарычны шлях беларускай нацыі і дзяржавы», 
выдадзены як адзін з вынікаў рэалізацыі праграмы «Беларусь — 2000 
гадоў» выдавецтвам «Беларускі кнігазбор». 

У перспектыўных планах дзейнасці ЗБС: ажыццяўленне 
праграмы «Сустветная беларуская супольнасць», праект якой вы мае-
це на руках; распрацоўка вузкаспецыялізаваных праграм па беларус-
кіх дыяспарах асобных краін і міждзяржаўных рэгіёнаў (Смален-
шчыны, Браншчыны, Чарнігаўшчыны, Віленшчыны), пашырэнне ін-
фармацыйнага банка дадзеных і ўцягненне ў сферу нашага ўплыву 
выбітных асоб дыяспары, якія апошнім часам гучна заявілі пра сябе ў 
свеце, напрыклад, такіх, як лаўрэат Нобелеўскай прэміі Жарэс Алфё-
раў або прэзідэнт міжнароднай авіякампаніі Алег Кавецкі. Наспеў час 
і для больш шчыльнай каардынацыі дзейнасці такіх нацыянальна-
асветных арганізацый і ўстаноў, як Цэнтр імя Францыска Скарыны, 
МАБ, ТБМ, ТБШ, Саюз пісьменнікаў. Шмат якія задачы і кірункі 
працы перакрыжоўваюцца, магчыма нават стварэнне нейкага 
каардынацыйнага камітэта. Адным з агульных праектаў для гэтых 
арганізацый можа стаць правядзенне Дня Беларусі і беларускасці ва 
ўсім свеце як комплекснага мерапрыемства па папулярызацыі 
беларускай гісторыі, культуры і мовы. Данінай павагі да гістарычнай 
памяці старшыні «Бацькаўшчыны» 1918 года Кастуся Езавітава 
павінна стаць выданне збору яго твораў. 

На апошні час «Бацькаўшчына» налічвае больш за 3000 індыві-
дуальных сяброў і сяброў рэгіянальных арганізацый, аб’яднаных у 7 
рэгіянальных арганізацый у Беларусі, 11 рэгіянальных арганізацый у 
замежжы, прыкладна 2000 чалавек уваходзяць у 58 суполак 
беларускай дыяспары ў розных краінах свету. У галоўны кіруючы 
орган ЗБС Вялікую раду ўваходзяць 117 прадстаўнікоў беларускай 
дыяспары. Плённая праца ЗБС ніколі б не атрымалася без сяброў яе 
Вялікай і Малой рад, управы, кіраўніцтва і актыву беларускіх суполак 
замежжа. Усё сваё шчырае сэрца і душу ўклаў у ЗБС яго прэзідэнт 
Радзім Гарэцкі. Ахвяруючы сваім здароўем, ён паўсядзённа 
кантраляваў увесь арганізацыйны механізм ЗБС і не быў «вясельным 
генералам», як кажуць, ні на хвіліну. Добрых слоў заслугоўваюць тут 
Яўген Лецка і Ганна Сурмач, першыя старшыні ЗБС. Дзякуючы ім у 
ЗБС склаўся і захаваўся пасля Першага з’езда той асноўны касцяк 
калектыву арганізацыі, які і сёння дазваляе працаваць зладжана і 
эфектыўна. Кіраўнікі суполак, відаць, адчулі апошнім часам і новы 
тэхналагічны ўзровень працы невялічкага штату ўправы ЗБС. Вэб-
старонка ў інтэрнеце, аператыўная электронная сувязь, факс, 
тэлефон — усё гэта забяспечылі нашы жанчыны: старшыня рабочай 



групы па падрыхтоўцы з’езда Алена Макоўская і Валянціна Фок. Без 
высілкаў намесніка старшыні ўправы Барыса Стука немагчымае было 
б фінансава-эканамічнае існаванне ЗБС. Ён жа стаўся адным з 
асноўных арганізацыйных рухавікоў у падрыхтоўцы з’езда. Шмат 
інтэлектуальных напрацовак Івана Саверчанкі і Аляксея Караля леглі 
ў перспектыўныя кірункі дзейнасці ЗБС. Мудрасць нашых паважаных 
прафесараў Арсеня Ліса і Анатоля Сабалеўскага дазваляла нам часам 
пазбягаць няўзважаных і паспешлівых рашэнняў па тых ці іншых 
тактычных пытаннях. Шчыры дзякуй за проста тытанічную працу 
сябрам управы Яўгену Адамовічу, Ніне Загорскай, Лявону Казыру, 
Міколе Люцко, Таццяне Мархель, Вацлаву Мацкевічу, Лідзіі Савік, 
Алесю Станкевічу, Галіне Сяргеевай. Заўсёды ўправа ЗБС адчувала 
сяброўскую падтрымку і разуменне ва ўсіх складаных палітычных і 
грамадскіх варунках з боку старшыні БІНіМа, сустаршыні 
аргкамітэта па падрыхтоўцы з’езда Вітаўта Кіпеля і доктара Янкі 
Запрудніка. Дзякуючы дабрачыннаму фонду Ірэны Каляды-Смірноў 
поўнасцю фінансава забяспечваюцца вось ужо некалькі гадоў нашыя 
гуманітарна-аздараўленчыя праекты. 

Якімі бачацца стратэгічныя перспектывы ЗБС на пачатку ХХІ 
стагоддзя? Выкладу свой асабісты пункт гледжання. На адну з 
першых пазіцый выходзяць сёння праблемы ЗБС і дзяржава, ЗБС і 
палітыка, ЗБС і кансалідацыя дыяспары. Наша арганізацыя 
культурна-асветная, непалітычная, але захаванне нацыянальнай 
культуры, навукі, роднай мовы, існаванне людзей свету беларускага 
паходжання ва ўмовах сучаснай Беларусі — ужо палітыка. Таму ЗБС у 
2000 годзе прыняла спецыяльную Заяву аб сучасным стане 
беларускай нацыі і дзяржавы, дзе выказвае глубокую заклапочанасць 
згортваннем працэсаў нацыянальнага будаўніцтва на Беларусі праз 
так званы Саюз. Небяспечны не сам новаствораны саюз як такі, а яго 
наступствы. Ужо зараз пачаліся працэсы выціскання і ад’езду з 
краіны беларускай нацыянальнай эліты. Прычына гэтага — пагрозы, 
стварэнне невыносных умоў для прафесійнай і грамадскай дзейнасці 
з боку дзяржаўных структур і спецорганаў, крымінальны і фінансавы 
шантаж. У немалой ступені гэтым было выклікана і рашэнне Ганны 
Сурмач аб просьбе палітычнага прытулку ў Чэхіі. 

Па даходзячай да нас інфармацыі, у Расіі зараз інспіруецца 
стварэнне адмысловых беларускіх суполак пад гучнымі назвамі «За 
Саюз Беларусі і Расіі». Дык, можа, ёсць сэнс стварыць такія суполкі, 
напрыклад, у ЗША — «За Саюз Беларусі і ЗША», у Германіі — «За Саюз 
Беларусі і Германіі»? Мог бы тут паспрыяць і былы міністр замежных 
спраў і сустаршыня Першага з’езда беларусаў свету, а сёння пасол 



Рэспублікі Беларусь у Японіі Пятро Краўчанка «За Саюз Беларусі і 
Японіі». Таксама гучыць важка. 

Не разумець важнасці гістарычнага моманту — значыць, 
заставацца пабочным рэгістратарам падзей. Вядомы дзеяч эміграцыі 
Зідар Плашчынскі (Язэп Менскі) заўважыў некалі з гэтай нагоды: 
«Няблага скакаць «Лявоніху», але адно праз «Лявоніху» мы не 
здабудзем сабе месца ў палітычным свеце». 

Сцэнар развіцця палітычных падзей на Беларусі прадугледзець 
цяжка, але бясспрэчна, што захаванне сённяшняй улады выклікае 
новую хвалю масавай палітычнай эміграцыі нацыянальнай эліты і 
моладзі за мяжу. Трэба быць гатовымі і да гэтага. Можам нават 
падумаць і пра стварэнне адпаведных камітэтаў дапамогі новым 
эмігрантам. 

ЗБС і кансалідацыя эміграцыі. Беларусы замежжа ўжо падзяля-
юцца пэўнымі коламі ў беларускай уладзе на сваіх і чужых. Ды ўсё 
гэта марна. Спроба раскалоць эміграцыю па ідэалагічных адзнаках 
толькі пакрые ганьбай арганізатараў брудных кампаній. Нішто пад 
сонцам не новае. Так ужо было ў беларускай гісторыі. На вялікі жаль, 
нехта яе дрэнна ведае. Вернемся хаця б у 1925 год. Тады ў тэзісах ЦК 
КП(б)Б «Беларускі рух за кардонам» рабіліся наступныя высновы: 
«Палітычная афарбоўка групы Езавітава нацыянал-дэмакратычная. 
Да палітыкі запэўнівання Езавітава неабходна адносіцца асцярожна. 
У адносінах да гэтай групы задачай моманту з’яўляецца захоп у свае 
рукі і выкарыстанне лепшых чэсных элементаў, стварэнне актыву, які 
мог бы кіраваць рухам пад кіраўніцтвам кампартыі, працягнуць 
працу па разлажэнні і драбленні беларускай эміграцыі, ні ў якім разе 
не дапушчаючы стварэнне якіх бы там ні было беларускіх аб’яднанняў 
эміграцыі. 1925 г.». Так, сапраўды, нацыянальна свядомая частка 
беларускага грамадства на Радзіме і беларуская эміграцыя ў 
грамадскім і рэлігійным жыцці падзяляюцца на шматлікія рухі, плыні, 
групоўкі, аб’яднанні. Адзін з персанажаў апошняй аповесці Андрэя 
Федарэнкі «Нічые», прысвечанай падзеям Слуцкага паўстання, кажа: 
«Дзе два беларусы, там абавязкова тры партыі». Словы актуальныя і 
сёння. Таму ў пэўных стасунках, напрыклад, у палітыцы, гэта можа 
даць адмоўны эфект. 

А вось ЗБС, калі падыходзіць да гэтага ў філасофска-канцэп-
туальным плане, павінна разыходжанні беларусаў ператварыць у 
дадатны стан. Іншымі словамі: што для іншых мінус — для нас плюс. 
Бо для ЗБС галоўнае — скаардынаваць, знайсці агульную аб’ядна-
льную платформу, грунт, тло для ўсёй разнастайнай палітры 
грамадска-палітычнага, культурна-асветніцкага і рэлігійнага жыцця. 



Гэтае тло — моц кожнага асобнага беларуса і моц беларускай 
дзяржавы, заснаваныя на прынцыпах гістарызму, павагі да роднай 
мовы і нацыянальных сімвалаў, незалежнасці і суверэнітэту. 
Адзінства ў разнастайнасці — unite in divesiti, — як сцвярджаў 
Вінцэнт Жук-Грышкевіч, прэзідэнт Рады БНР у 1970-1982 гадах. ЗБС 
менавіта і бачыць сваёй галоўнай задачай забяспечыць неабходны 
ўзровень талеранцыі, павагі і пашаны адзін да аднаго з боку ўсёй 
беларускай супольнасці. Некалі Максім Гарэцкі ў абразку «Фантазіі» 
так апісаў клопат нашых вялікіх прарокаў Адраджэння пра Беларусь: 
калі яны ўбачылі, як цяжка на Беларусі, які крывавы туман стаіць на 
Беларусі, то сцені нашых памерлых продкаў падняліся з магілаў, каб 
дапамагчы. Сцень Францішка Скарыны прылятае ў Мінск да Янкі 
Купалы. «Што рабіць?» — пытае пясняр. «Што рабіць? — перапытаўся 
доктар. — Тое, што ты і робіш. Магутны кліч твой раздаецца ўжо 
даўно і скрозь, ад краю ў край на Беларусі. А шмат з’явілася? Народ 
за доўгія вякі няволі аглох і зрабіўся нячулым. Але каб зразумеў народ 
наш паспаліты патрэбы сходу, ці не сабрацца спачатку нам, 
будзіўшым яго на дабро ўсе вякі і кожны час?» Неўзабаве сцені 
памерлых і духі жывых сышліся на Парнас з усіх бакоў. Багушэвіч, 
Цётка, Максім Багдановіч, Іван Луцкевіч, Лявон Гмырак, Алесь Гарун, 
Вінцук Дунін-Марцінкевіч, Сяргей Палуян, Карусь Каганец. Так, яны, 
вялікія беларусы, сёння разам з намі, у гэтай зале. А з кім жа 
застаюцца нашыя апаненты? 

Некаторыя арганізацыі ўзнікаюць, адыгрываюць сваю ролю і 
знікаюць. Новыя арганізацыі і ўстановы нараджаюцца з улікам 
зменаў абставін, з прыходам новых людзей, з узнікненнем новых 
патрэб і вызначэннем новых мэт. ЗБС сталася прыкладам адной з 
першых сапраўды дэмакратычных, заснаваных на шырокай 
грамадскай і нацыянальнай ініцыятыве арганізацый у постсавецкай, 
у посттаталітарнай Беларусі. Беларусы на Бацькаўшчыне, беларусы 
замежжа, незалежна ад поглядаў і перакананняў, аб’ядналіся 10 гадоў 
таму. ЗБС з’яўляецца і сапраўднай пераемніцай «Бацькаўшчыны» 
1918 года, і САБЭ 1948 года. Яно годна працягвае традыцыі і 
адначасова адзначае новы этап, бо аб’ядноўвае не толькі беларусаў 
замежжа, але і беларусаў на Беларусі. Гэта значыць беларусаў свету. 
Спадзяюся, што праз 4 гады на Чацвёртым з’ездзе беларусаў свету 
Рада БНР, якая згодна са Статутам з’яўляецца «найвышэйшай 
установай і адзіным інстытутам прадстаўлення суверэнных правоў 
беларускага народа да часу вольных выбараў у незалежнай БНР», 
урачыста перадасць кляйноты беларускай улады сапраўды 
нацыянальнаму беларускаму ўраду. А ЗБС мае свае карані. ЗБС 



жыве. ЗБС з надзеяй глядзіць у будучыню і шырока разгортвае сваю 
дзейнасць, бо, як сказаў Янка Купала, пакуль жыве хоць адзін беларус 
на свеце, жыве Беларусь. 

Жыве Беларусь! 



Выступленні 
 

Запруднік Янка 
(доктар гісторыі, грамадскі і палітычны дзеяч, рэдктар газеты 

"Беларус", сябра Вялікай рады МГА "ЗБС "Бацькаўшчына". ЗША) 
 
Паважаныя спадарыні і спадары! 
Дарагія суродзічы! 
Мы сабраліся на наш з’езд як сыны і дочкі Бацькаўшчыны! 

Вяртацца да Бацькаўшчыны — гэта вяртацца да сваёй спадчыны, да 
сваёй мінуўшчыны, бо ў ёй закладзена мудрасць для будучыні. На 
мяжы двух стагоддзяў, двух тысячагоддзяў, аглядаючыся назад, мы 
бачым, што вызначальнай рысай беларускай гісторыі мінулага веку 
было фармуляванне нацыянальнай ідэі ды ахвяры, праца, кроў, 
абарваныя жыцці на полі рэалізацыі гэтай ідэі. Нашы папярэднікі з 
мінулай эпохі пакінулі нам арыенціры для будучыні, дывізы і 
крылатыя словы, у якіх скандэнсавана існасць гістарычнага шляху 
Беларусі. Яны выказваюць кірунак, у якім трэба ісці далей. 

Беларускія студэнты-нарадавольцы, яшчэ ў 1884 годзе, у сваім 
падпольным часапісе «Гоман» выказалі глыбінную ўзаемасувязь паня-
волення і прагрэсу. Вось іхныя словы для нас, прадаўжальнікаў бела-
рускага шляху: «Не нізкі ўзровень культуры выклікае ейнае падпарад-
каванне, а наадварот — падпарадкаванне выклікае застой». Гісторыя 
Беларусі апошніх двух стагоддзяў — гэта гісторыя намаганняў паз-
быцца падпарадкаванасці, стаць на свае ногі, аднавіць і замацаваць 
сваю дзяржаўнасць, напоўніць яе дэмакратычным і культурна-бела-
рускім зместам. Каб дасягнуць гэтае мэты, патрэбен ідэалізм, падо-
бны да таго, якім кіраваўся старшыня Рады БНР Пётра Крачэўскі. 
Крачэўскі пакінуў нам гэткае крылатае выказванне: «Права не ў сіле. 
Часовая перамога не ёсць законам на будучыню. Рамантызм ідэі 
творыць рэальнасць, а не наадварот. Рэальнасць падпарадкоўвае 
слабейшых, а моцны духам рамантызм змагаецца і накрэслівае новыя 
шляхі будучыні». Так, рэальнасць пачынаецца ад летуценняў, мрояў, 
жаданняў. Каб ужыццёвіць нашыя мроі і жаданні, патрэбна вера, як 
тая, якое просяць вернікі беларускіх цэркваў, дзе напрыканцы святой 
літургіі пяецца малітва «Магутны Божа». Звяртаючыся да Усемагут-
нага, яны пяюць: «Павагу, сілу і веліч веры ў нашу праўду, у пры-
шласць дай». Мала ведаць праўду — у яе трэба верыць. Як тут не пры-
гадаць словы Хрыста, сказаныя жанчыне, якую Ён аздаравіў: «Вера 
твая выратавала цябе». Але вера тым мацнейшая, чым глыбейшая 



веда, веда свае спадчыны, свае гісторыі, свае мовы. Інакш кажучы, 
патрэбна нацыянальная сведамасць, што дае зарад чалавечае годна-
сці, цярэбіць шлях да раўнапраўя, умацоўвае абароназдольнасць, 
пасылае творчыя імпульсы. Адна з найбагацейшых крыніцаў 
нацыянальнай сведамасці — родная літаратура. Але крыніца гэтая 
абрасла багнай адчужэння. Доступ да яе перакрыты праз пазбаўленне 
нацыянальнае мовы, нармальнае функцыі ў жыцці дзяржавы. Праз 
занядбанне мовы перацяты доступ да запаветаў бацькоў і дзядоў. 
Глыбінны сэнс слова «Бацькаўшчына» ў веданні спадчыны, у сталай 
духовай лучнасці з мінулымі пакаленнямі свайго народа. Французскі 
гісторык Фэрнан Брадэль трапна сказаў: «Цана за статус нацыі — гэта 
безупыннае шуканне нацыянальнай тоеснасці, ідэнтытэту». 

Беларускае адраджэнне мінулага стагоддзя прайшло вялікае 
выпрабаванне агрэсіяй у дачыненні да яго. І таму вельмі важна 
разумець сутнасць і формы агрэсіі. Агрэсія бывае розная. Агрэсар 
часамі не хоча вайны, не ідзе на канфрантацыю. Ён хоча забраць 
тваё мірным спосабам, без супраціву з твайго боку. А тых, хто 
здольны бараніць сваю незалежнасць, ён падае як ваяўнічых 
нацыяналістаў. З такіх пазыцыяў вядзецца далей наступ на праявы 
беларускай нацыянальнай сведамасці, якія абвяшчаюцца ваяўнічым 
нацыяналізмам. Хоць у запраўднасці гэта любасць да свайго — свае 
культуры, духовае спадчыны, усяго таго гістарычнага досведу, які 
ўняты ў слове «бацькаўшчына». Адна з найбольшых небяспекаў перад 
беларусамі ў новым стагоддзі тоіцца ў заманьванні іх на тварэнне 
саюзнай дзяржавы. Беларусам, якія не збудавалі поўнасцю і свае 
дзяржавы, прапануюць нейкую звышдзяржаўнасць. Небяспека ў тым, 
аднак, што ў Саюзнай дзяржаве беларускай дзяржаўнасці будзе 
адведзена такое ж самае месца, як цяпер мае беларуская мова ў 
Рэспубліцы Беларусь, на задворках. Таму трэба ставіць пытанне: калі 
базай і гарантам росту дзяржаўнасці з’яўляецца нацыянальная 
культура, дык у якой дзяржаве беларуская культура будзе мець 
большыя шанцы выжыць — у саюзнай ці ў незалежнай? Вось пытанне 
беларусам на цэлае ХХІ стагоддзе. Такім чынам, новае стагоддзе 
павінна працягваць працу, пачатую ў мінулым веку. Яно павінна 
стацца эпохай далейшага будаўніцтва дзяржаўнай незалежнасці. Мы 
мусім ведаць, што дзяржаўныя інстытуты фармуюць маладое 
пакаленне, даюць глебу для росту патрыётаў Бацькаўшчыны. І пры 
ўсім гэтым трэба памятаць глыбокую думку, якую выказаў у крылатай 
фразе яшчэ адзін вялікі папярэднік наш, дзеяч Беларускай Народнай 
Рэспублікі Аляксандар Цвікевіч: «Свабоду не даюць, свабоду бяруць!» 

Жыве Беларусь! 



Мацюкевіч Марыя 
(настаўніца, грамадскі дзеяч, Салігорск, Беларусь) 

 
Я веру ў шчасны лёс твой, Беларусь, 
Без гора, перастрэлак і разборак. 
Не будзе прымусовым твой хаўрус. 
Зямельку-маці не агорне морак. 
Ніхто не будзе на кавалкі рваць, 
Таптаць у бруд спрадвечныя святыні. 
Сцяной паўстане беларусаў раць, 
Навал варожых чорны шквал адрыне. 
Сінейшым стане ў жыце васілёк, 
Наладзяць белы карагод рамонкі. 
Сыны і дочкі вернуцца здалёк. 
Ніхто не зможа любае старонкі. 

Гэтыя радкі былі напісаны ў перыяд паміж Першым і Другім 
з’ездамі беларусаў свету. 

Я памятаю Першы з’езд, у якіх умовах ён праходзіў. І хочацца 
папрасіць прабачэння ў нашых гасцей з далёкага і блізкага замежжа 
за тое, што гэты з’езд, як і Другі, даводзіцца праводзіць у 
звышсціплых умовах. Вядома, мы жывём не ў такой дэмакратычнай 
краіне, як хацелася б, і будуем мы не рынкавую эканоміку, а рынкавы 
сацыялізм. І вось, мусіць, таму так у нас і адбываецца ўсё. Мы жывём 
у краіне (сорамна пра гэта казаць) абсурду, хлусні. І мне самой 
давялося з гэтым сутыкнуцца, калі я ніяк не магу знайсці праўду, калі 
сын быў забіты на вачах усяго горада ў мінулым годзе на Радаўніцу на 
салігорскім фантане, але яго зрабілі хворым. І, нягледзячы на тое, што 
ёсць сведкі трагедыі, гэта не мае ніякага значэння для нашых 
праваахоўных органаў. 

Мне, вядома, не хочацца гаварыць пра гэта, але цяжка і сумна 
канстатаваць, што беларуская мова заганяецца ў рэзервацыю, што ёй 
амаль няма месца на Беларусі. Памятаю, з якім уздымам, з якім 
натхненнем пасля Першага з’езда беларусаў свету я выдавала першы 
нумар газеты (недзе праз месяц пасля з’езда беларусаў свету), якая 
атрымала назву «Рагнеда» і мела дэвізам радкі паэта Лявона 
Случаніна: «Памятай, беларус, што і ты чалавек, які можа сабой 
гаспадарыць». Аднак умовы склаліся так, што ўсяго восем нумароў 
гэтай газеты выйшла, і болей яна не выходзіць. І няма магчымасці яе 
адрадзіць, хоць я раблю дзеля гэтага ўсё магчымае. Аднак падтрымкі 
ніякай не знаходжу. 



Мне хацелася б сказаць, што ўсё залежыць, вядома, ад пазіцыі 
кожнага беларуса. Але беларусы жывуць у страху. Я сустракаюся з 
людзьмі і бачу гэта — баяцца. А як бы хацелася, каб вы прыязджалі да 
нас у вольную, незалежную Беларусь без боязі, каб вы чулі на вуліцах 
беларускую мову, родную мову. Мы нізка схіляем перад вамі галовы 
за тое, што вы ў эміграцыі змаглі захаваць яе парасткі. Мы вельмі 
ўдзячныя вам за тое, што вы не забываецеся пра нашу 
шматпакутную Радзіму, агульную з вамі нашу Радзіму. І хацелася б 
верыць, што адбудуцца перамены і што мы наступны з’езд сустрэнем 
у зале прыгожай, магчыма, нават і ў Палацы Рэспублікі. Там 
праводзяцца сходы — усенародныя беларускія сходы; бачыце, 
выкарыстоўваюць словы Янкі Купалы: «На сход! На ўсенародны сход!» 
Але гэтыя сходы адбываюцца пад прымусам. А сюды мы з’язджаемся 
па закліку сэрца. І я веру, што так будзе! 

А зараз я хачу перадаць вам прывітанне ад свядомых беларусаў 
горада Салігорска. Я ведаю, што яны будуць сачыць за тым, што  
будзе напісана пра з’езд у нашым друку. А я думаю, што будзе 
напісана шмат. І мы з вамі праводзім з’езд вось у такі цікавы 
гістарычны, пераломны, пераходны момант на мяжы тысячагоддзяў і 
на мяжы, я веру, пераменаў. 

 
Целеш Вячка 

(старшыня Аб'яднання мастакоў-беларусаў Балтыі "Маю гонар", 
сябра Вялікай рады МГА "ЗБС "Бацькаўшчына". Латвія) 

 
Дарагія суродзічы, шаноўныя спадарыні і спадары! 
Я шчыра вітаю вас усіх ад імя беларусаў Латвіі на нашым 

форуме. 
Нягледзячы на тое, што мы сабраліся ў невялічкай зале, не та-

кой, якая была ў 1993 годзе, аднак мы ўсе аднадумцы, нас шмат. І гэ-
та дае нам надзею, настрой на тое, што з’ехаліся мы, хоць і не ўсе, з 
усяго свету, але ж прыйдзе час, нас прыедзе больш і большая будзе 
зала. 

Як ужо сказана, як Беларусь і беларусы ўвойдуць у новае 
тысячагоддзе, які іх будзе шлях. Я лічу, што шлях наш неперарваны. 
Мы ідзём ужо ў новым тысячагоддзі. І перапыніць яго ніхто не зможа. 
Пра гэта гаворыць тое, што колькі зараз у нас ёсць нацыянальных 
беларускіх суполак ва ўсім свеце. Калі на Першым з’ездзе іх было 
намнога менш, то зараз вельмі шмат. Безумоўна, шкада, што 
згуртаваць яшчэ на адной ідэі — ідэі нашай незалежнасці, на ідэі 
беларускай мовы, беларускай культуры, на нацыянальнай ідэі яшчэ 



цяжка, таму што людзі постсавецкага часу выхаваны на зусім іншай 
ідэі. І найбольш цяжка, канешне, дыяспарам, якія жывуць менавіта 
на постсавецкай прасторы. Калі беларусы дыяспар далёкага замежжа 
(Амерыка, Англія і іншыя дзяржавы) маюць трохі меншыя праблемы, 
чым у нас. Там намнога лепей жывуць і тыя ж беларусы, і ёсць больш 
магчымасці адраджаць сваё. Але нават і ў іх ёсць праблемы з тым, 
што выраджаліся там беларусы, нягледзячы на тое, што там зараз, як 
мы бачым, папоўніліся дыяспары беларусамі. Нам, беларусам, 
асабіста я хачу сказаць пра нашу дыяспару беларускую ў Латвіі, 
вельмі складана зараз. Калі развалілася імперыя, эканамічнае 
становішча ў людзей намнога знізілася, асабліва ў беларусаў. Таму 
што ўсе нацыянальныя дзяржавы ўзяліся хутка за будаванне сваёй 
дзяржавы, нацыянальнай дзяржавы, і пагэтаму спатрэбілася людзям 
вучыць мову той дзяржавы, дзе яны жывуць. І гэта адна з вялікіх 
праблем, якая зараз ёсць і ў Латвіі. Чалавеку, які не ведае мовы, 
цяжка ўладкавацца на працу, цяжка ўтрымліваць сям’ю. І з  гэтага 
вынікаюць праблемы. З гэтага вынікаюць і праблемы адраджэння 
беларускае культуры, беларускай школы ў Латвіі. Таму што калі няма 
заможных беларусаў, няма адкуль узяць дапамогу. І галоўнае тое, што 
беларуская дзяржава не падтрымлівае беларускую нацыянальную 
ідэю, у яе зусім іншыя планы. Хаця, нягледзячы на гэта, яна 
поўнасцю не адраклася ад нас. Я хачу сказаць як заснавальнік і 
першы дырэктар беларускай рыжскай школы, што толькі Беларусь 
змагла даць 10 тыс. долараў, за якія мы трошкі збудавалі беларускую 
школу. Латышская дзяржава, акрамя аплаты настаўнікаў, нічога не 
дае, спасылаючыся як заўсёды на тое, што не хапае грошай на свае 
школы, і таму прасіце ў Рэспублікі Беларусь. Ну, Беларусь не так 
ставіцца да сваёй нацыянальнай ідэі, як ставіцца Польская дзяржава, 
Украінская дзяржава і іншыя, якія дапамагаюць і школе, і сваёй 
дыяспары. Ім лягчэй будаваць сваю культуру, адраджаць сваю мову, 
ствараць нацыянальную школу. 

Я хачу сказаць як старшыня Аб’яднання мастакоў-беларусаў 
Балтыі. Наша аб’яднанне было заснавана ў 1991 годзе на хвалі 
адраджэння, пад бел-чырвона-белым сцягам. Тады ж урад беларускі 
дапамог зрабіць нам першую выставу ў Мінску. Нас добра сустрэлі. 
Але з 1995-1996 гадах, колькі я ні хаджу ў Міністэрства культуры 
Беларусі, прашу, каб зрабілі нашую выставу. І дагэтуль яны ніяк не 
могуць нам дапамагчы. І вось 19 чэрвеня ў Рызе адбылася выстава 
нашага аб’яднання да 10-гадовага юбілею. Латышская дзяржава 
шмат дапамагла, дапамаглі беларускія прадпрымальнікі. Мы чакалі 
хаця б віншавання з Міністэрства культуры Беларусі. На жаль, ні 



спадар Гедройц, ні міністр не толькі не павіншавалі, а прыслалі нам 
адказ пра выставу, якая ўжо чакалася шэсць гадоў, што яны не 
могуць зрабіць выставу нашых мастакоў у Мінску. 

Гэта ўсё гаворыць пра тое, што нацыянальнае, беларускае не 
падтрымліваецца сённяшнім беларускім урадам. І таму такія 
адносіны і да мовы, і да культуры, і да мастакоў. Хочацца 
спадзявацца, што прыйдзе час, прыйдзе ўрад, які будзе дапамагаць 
не толькі беларусам Латвіі — усім нацыянальным таварыствам, 
суполкам у замежжы. І тады мы намнога больш адродзім сваю 
культуру, сваю нацыю, намнога больш будзе ў нас магчымасцяў 
сустракацца і зрабіць наш з’езд беларусаў больш вясёлым, прыемным, 
і з большым аптымізмам мы будзем глядзець на нашу будучыню. Я 
лічу, што наш з’езд, што сёння адбываецца, дасць нам той стымул, 
тую духоўную падтрымку, каб далей працаваць і не зыходзіць з гэтага 
шляху, па якому павінна ісці Беларусь, і як беларуская дыяспара 
павінна дапамагаць беларускай дзяржаве, каб Беларусь, як і ўсе 
іншыя еўрапейскія дзяржавы, мела вялікі гонар сярод дзяржаў, 
вядомых свету. 

Шчыры дзякуй вам за запрашэнне і вялікае прывітанне ад усіх 
беларусаў Латвіі! 

Жыве Беларусь! 
 

Домаш Сямён 
(грамадскі і палітычны дзеяч. Гродна. Беларусь) 

 
Шаноўныя землякі! 
У гэтай зале мы ўсе землякі, незалежна ад таго, хто дзе жыве і 

працуе. Землякі, таму што маем адзіную любімую Радзіму — Беларусь. 
Усе мы хочам, каб наша краіна была суверэннай, свабоднай, 
заможнай, а яе людзі шчаслівымі. І ажыццявіць гэта цалкам магчыма, 
хоць і неверагодна цяжка. Я як палітык і грамадзянін Рэспублікі 
Беларусь бачу вырашэнне гэтай праблемы на шляху вызвалення 
магчымасцяў нашых людзей. Чалавек, сям’я, грамадства — вось 
прыярытэты любой цывілізаванай і эканамічна моцнай дзяржавы. 
Самыя лепшыя якасці нашага народа — ініцыятыўнасць, 
працавітасць, сумленнасць, талерантнасць, добразычлівасць, 
законапаслушэнства — павінны працаваць дзеля Беларусі. Людзі 
павінны быць вызвалены ад уціску бюракратычных забаронаў, не 
варта перашкаджаць чалавеку багацець, працаваць на сябе, на сваю 
сям’ю. Не дзяржава ўтрымлівае людзей, а людзі дзяржаву. Аднак каб 
гэта адбылося на Беларусі, патрэбна неабдкладна вырашыць дзве 



праблемы: нацыянальнай ідэі і беларускай мовы. Менавіта на гэтых 
дзвюх тэмах я хачу спыніцца. 

Не так даўно я быў у Літве і браў білет на вільнюскім 
чыгуначным вакзале дахаты. Наперадзе ў чарзе стаялі дзве жанчыны. 
Адна з іх звярнулася да касіркі на польскай мове і атрымала адказ на 
польскай мове, другая звярнулася на летувіскай і атрымала 
адпаведны адказ. Мне стала цікава, што будзе, калі я да яе звярнуся 
на беларускай мове. І я гэта зрабіў. І што мяне ўразіла і было прыемна 
пачуць, што касірка адказала таксама мне на беларускай мове. Было 
прыемна, але разам з гэтым узнікла горыч ад таго, як з нашай роднай 
мовай абыходзяцца на Беларусі. І тут узнікае пытанне: няўжо нашыя 
ўладныя дзяржаўныя чыноўнікі не такія адукаваныя, як гэта 
літоўская касірка? Для сябе я знайшоў адказ на гэтае пытанне яшчэ 
дзесяць гадоў таму. Напачатку, калі я толькі пачаў працаваць 
старшынёй Гродзенскага гарвыканкама, я ўспомніў, што я — беларус, 
і пачаў праводзіць нарады на беларускай мове. Пры гэтым я нікога не 
прымушаў размаўляць толькі па-беларуску. І што было цікава. Праз 
некалькі месяцаў усе чыноўнікі гарвыканкама авалодалі беларускай 
мовай без ніякага прымусу, нават тыя, хто на ёй ніколі не размаўляў. 
Адсюль можна зрабіць галоўную выснову — чалавек не любіць 
націску. Ён павінен сам адчуць патрэбу ведаць родную мову, мець 
магчымасць вучыць яе, удасканальваць, чытаць кнігі, глядзець 
кінафільмы на роднай мове, вучыць сваіх дзяцей у нацыянальных 
школах і універсітэтах. Але гэта павінен быць добраахвотны працэс. 
На жаль, гэта ў свой час не зразумелі кіраўнікі апазіцыі БНФ у 
Вярхоўным Савеце. Замест таго каб, карыстаючыся развалам 
камуністычнай сістэмы, аб’яднаць прыхільнікаў дэмакратычнага 
развіцця краіны для вырашэння палітычных і эканамічных праблем, 
яны сканцэнтравалі ўсю ўвагу на пытаннях беларусізацыі, 
нацыянальна-культурнага адраджэння. Што гэта дало, вы ведаеце: 
насельніцтва атрымала не трывалую надзею на дабрабыт, а абяцанне, 
што ўсе абавязкова загавораць па-беларуску. Дэмакратычныя сілы з-
за такога радыкалізму апынуліся ў расцярушаным стане. І гэта ўдала 
скарысталі тыя, хто не хоча, каб Беларусь стала сапраўднай 
беларускай дзяржавай. Роднае мова — неабходная ўмова ўвасаблення 
і нацыянальнай ідэі. 

Беларусь — краіна на скрыжаванні гандлёвых шляхоў, і сам Бог 
даў нам магчымасць багацець ад выкарыстання свайго геаграфічнага 
становішча. Сутнасць беларускай нацыянальнай ідэі можна выказаць 
так: разумнае цяля ад двух матак корміцца. Скрыжаванне ў Еўропе, 
калі Расія будзе імкнуцца ў Еўропу, мост паміж Расіяй і Азіяй, калі 



Расія пойдзе азіяцкім шляхам. Дарогі, масты, сервіснае 
абслугоўванне, свабодныя эканамічныя зоны, еўрапейская адукацыя, 
кваліфікаваныя спецыялісты, якім выгадна і зручна працаваць на 
Радзіме. Такім павінен быць наш выбар. Не лезьці пішчом у Расію 
альбо Еўропу, а разумна выкарыстоўваць сваё геапалітычнае 
становішча, мець роўныя стасункі з усімі суседзямі. І тут неацэнную 
дапамогу нам можа аказаць дыяспара, найперш тымі ведамі і 
сувязямі, якіх у нас не хапае, сваім разуменнем асноваў прававога 
грамадства і прынцыпаў яго дэмакратычнага ўладкавання. Усё гэта 
цалкам магчыма. А калі рэалізуецца ідэя Беларусі як заможнай 
еўрапейскай дзяржавы, то яе грамадзянін будзе мець магчымасць 
чытаць Коласа і Быкава па-беларуску, Пушкіна і Гогаля па-руску, 
каталог «Фольксваген» па-нямецку, а праспект «Майкрасофт» па-
ангельску. Так будзе. Я асабіста веру ў гэта і маю намер прыкласці 
для гэтага ўсе свае сілы. 

Напачатку шматспадзеўных 20-х гадоў мінулага стагоддзя наш 
класік Максім Гарэцкі як звышзадачу адраджэння вызначыў падняць 
беларуса да ідэальнага чалавека і зрабіць яго дужэйшым. У сярэдзіне 
70-х вялікая паэтка і чалавек незвычайнай духоўнай сілы Ларыса 
Геніюш накрэсліла на беларускіх скрыжалях як запавет: «Мы, як 
зубры, мы ў сябе дома, тутэйшыя, што ад вякоў жывуць. Мы, як дубы, 
нас можна знішчыць громам, але з зямлі нас роднай не скрануць». 
Гэтыя словы з’яўляюцца заклікам да ўсіх, хто з’яўляецца сапраўдным 
патрыётам Бацькаўшчыны. Каб усім нам разам будаваць наш дом — 
Беларусь, дом, у якім будуць адчуваць сябе ўтульна ўсе прадстаўнікі 
ўсіх нацыянальнасцяў, якія жывуць побач з намі. Дом, з якога не 
будуць з’язджаць нашыя людзі, а будуць вяртацца нават тыя, хто 
вымушаны быў калісьці з’ехаць з роднай зямлі. І мы здольныя гэта 
зрабіць і абавязкова зробім, калі будзем разам. 

Шчыра жадаю ўсім вам поспехаў і станоўчых вынікаў у працы 
Трэцяга з’езда беларусаў свету. 

 
Міхалюк Алена 

(старшыня згуртавання беларусаў  
у Вялікай Брытаніі. Вялікабрытанія) 

 
Паважанае спадарства! 
Ад імя Згуртавання беларусаў у Вялікай Брытаніі дазвольце мне 

павітаць Трэці з’езд беларусаў свету з адкрыццём і пажадаць плённай 
працы! Няхай надзея на лепшае заўтра беларускага народа натхняе 



ўсіх нас на творчае беларускае супрацоўніцтва для агульнага дабра! А 
з’езду жадаю паспяховай працы! 

Згуртаванне беларусаў у Вялікай Брытаніі з’яўляецца 
найстарэйшай арганізацыяй беларусаў у Вялікай Брытаніі, якая была 
заіснавана ў 1946 годзе. Яе арганізатарам і першым старшынём быў 
прафесар Вінцук Жук-Грышкевіч, а пазней і шмат іншых. Паміж іх 
вельмі актыўнымі і шмат разоў выбіранымі на старшыню былі Паўл 
Навара і Янка Міхалюк, які займаў гэтае становішча праз 21 год і да 
канца свайго жыцця. Мэтай арганізацыі было, каб злучыць беларусаў 
у вадну сям’ю на эміграцыі, апекавацца сваімі сябрамі і дапамаць 
усім тым, каму была патрэба, а таксама працягваць сваё жыццё і 
працаваць для дабра сваёй Бацькаўшчыны-Беларусі. Пачаткі былі 
вельмі цяжкія. Мы не мелі ніякай фінансавай дапамогі ад нікога. 
Трэба было збіраць грошы са сваіх заробкаў, каб наняць памяшканне 
на зборкі ці ўрачыстасці. Але дзякуючы энтузіязму і ахвярнасці 
сяброў праз год часу ЗБВБ ужо мела свой уласны дом у Лондане, а 
незадоўга ў Брэтфардзе і Манчэстэры, дзе кожнага года адзначаліся 
культурныя, нацыянальныя і рэлігійныя святы. Былі заснаваны 
беларускія клубы, якія прыносілі споры даход. Дзейнічалі беларускія 
школкі для дзяцей, рэгулярна выдаваліся камунікаты, журналы і 
брашуры. Пры ЗБВБ быў створаны дабрачынны фонд, які і да цяпер 
дзейнічае. Таксама ЗБВБ спрычынілася да заснавання Ангельска-
Беларускага таварыства, дзе праз шмат гадоў выдаваўся журнал 
«Беларусаведы», кожнага месяца адбываліся і адбываюцца лекцыі 
беларусаведаў і даклады. Да ЗБВБ належалі дастойныя людзі, такія, 
як біскуп Часлаў Сіповіч, закладчык беларускай бібліятэкі імя 
Францішка Скарыны ў Лондане, якая славіцца сваім багаццем на 
ўвесь свет і з якой ЗБВБ трымае цеснае супрацоўніцтва. ЗБВБ 
таксама спрычынілася да стварэння Беларускай Праваслаўнай 
Аўтакефальнай Царквы. Так што, праіснаваўшы 55 гадоў, 
Згуртаванне беларусаў у Вялікай Брытаніі не змарнавала свайго часу. 
Яно захавала самае галоўнае — сваю беларускую мову, сваю культуру 
і традыцыю. 

Цяпер жа нас вельмі непакоіць, што на Беларусі знішчаюцца 
беларускія школы, няма беларускіх сярэдніх і вышэйшых устаноў. А 
самае галоўнае — беларуская мова, якая з’яўляецца сэрцам нацыі. Але 
выказваю надзею, што мова наша шырока адродзіцца, бо веру ў наш 
народ. Беларусь жыла, жыве і жыць будзе. 

Дык хай жа жыве Беларусь! 
 



Вапа Яўген 
(старшыня Беларускага саюза ў Польшчы,  

сябра Вялікай рады МГА "ЗБС ""Бацькаўшчына". Польшча) 
 
Шаноўнае спадарства, прэзідыум! 
Мы ўсе тут знаходзімся ў Мінску, у цёплым ліпеньскім дні. Я 

думаю, што цёплае надвор’е — гэта таксама прызнака пацяплення на 
лепшае. Я думаю, што ўсе мы верым, што гэтае пацяпленне наступіць 
вельмі хутка, калі ідзе гаворка пра справы, пра якія мы сёння тут 
сабраліся пагаварыць. 

Калі гаварыць пра тое, чым ёсць для нас ХХІ стагоддзе, чым ёсць 
для нас нашая Бацькаўшчына-Беларусь, трэба памятаць адно: без 
вялікай моцнай духоўнай Бацькаўшчыны меньшасці ці беларуская 
дыяспара раней ці пазней будзе хутчэй асімілявацца. Таму ведаем 
адно: мы, беларусы, якія жывем па-за межамі нашай духоўнай 
Бацькаўшчыны, без веры ў ейнае існаванне, у ейную магутнасць мы 
таксама становімся слабейшымі. Мы верым, што будзем хутка ўсе 
разам мацнейшымі. І гэта, я думаю, тыя справы, тыя мэты, якія мы 
прыехалі сюды, як беларусы з Польшчы, беларусы з Беласточчыны, 
абмеркаваць. І што зноў найгоршае. Зноў нас пачынаюць дзяліць 
гэтыя межы. Пра гэтыя межы пісаў ужо Багдановіч. Гэтыя межы, якія 
былі звязаныя з жалезнай куртынай, калі мы не маглі сустракацца, 
калі ў нас было тое, што называецца забыццём, дзе ёсць якая 
прастора. Калі нас вучылі, што вось ужо пачынаецца Савецкі Саюз, а 
няма месца для Беларусі. 

Некалькі гадоў, якія былі для нас, пра што мы марылі: 
адкрывалася бязмежжа культурнае, у якім мы маглі сябе 
адшукоўваць. Зараз, на жаль, зноў маем справы, маем праблемы, якія 
ёсць для ўсіх вельмі складанымі. Але простая справа. У 1989 годзе, 
калі на Беласточчыне пачаў узнікаць беларускі самастойны рух, 
думка пра свае справы, лёзунгам, які тады быў вельмі просты: пра 
свае справы будзем гаварыць самі. Гэта быў лёзунг беларусаў у 1989 
годзе. Я гэта паўтараю ў 2001 годзе: беларусы, пра свае справы 
будзем гаварыць самі. 

 
Скарабагатаў Віктар 

(заслужаны артыст БССР,  
дацэнт Беларускай акадэміі музыкі. Беларусь) 

 
Шаноўныя спадарыні! Шаноўныя спадары! 



Я с пачатку слухаў прамовы, і шмат таго, што хацеў сказаць, 
ужо пачуў ад мною паважаных людзей. На шмат якія пытанні, якія 
хацеў задаць, сёння пачуў адказы. Таму не буду паўтарацца. Але хачу 
ўслед за Радзімам Гаўрылавічам адзін парадокс такі прывесці. У нас 
народ такі — парадаксальны. Вядома ж, што гэта нядабра, калі 
чалавек вымушаны паехаць кудысьці ў эміграцыю. Заўжды гэта як 
мінімум шок, часцей — трагедыя. Тым не меней, калі пачалося 
адраджэнне беларускай культуры на мяжы 80-90-х гадоў, прыйшлося 
падумаць над тым, а што мы, уласна кажучы, маем. І высветлілася, 
што ў нас няма гісторыі. Мінулае ёсць, а гісторыі няма. Бо гісторыя — 
гэта падзеі і людзі. Яны як быццам бы нам не належаць. Калі пайшоў 
працэс узнаўлення гістарычнага мінулага, як казаў Гейнэ, мінулае — 
гэта радзіма душы чалавека, наша мінулае нас і згуртуе разам, і дасць 
надзею на будучыню. Дык вось, аказалася, што ў нас няма на што 
абапірацца ў сэнсе культуры. Бо ўсё, што нас цікавіць, знаходзіцца ў 
архівах, якія не знаходзяцца ў межах Беларусі. 90%  тых дакументаў і 
ўвогуле таго, што цікавіць гісторыкаў літаратуры, мастацтва, музыкі, 
знаходзіцца па-за межамі Беларусі. Такім чынам, як гэта ні дзіўна, 
вельмі добра, што ў 75-ці краінах свету існуюць беларускія дыяспары, 
якія маюць магчымасць працаваць непасрэдна там, на месцы. 

Звяртаюся да нашых суайчыннікаў з такою прапановаю: 
расшукваць там тое, што цікавіць не толькі навукоўцаў. Гэта 
Беларусь узноўленая, як узнаўляў яе, скажам, Ермаловіч. І ўвесь пласт 
культуры, такім чынам, калісьці мы ўзновім і станем у шэраг 
нармальных адукаваных у сваёй беларускасці людзей. Вось такая 
прапанова ёсць. 

І яшчэ да мяне звярталіся з пытаннямі многія адносна гімна, які 
прагучаў сёння напачатку. І я хацеў бы растлумачыць сэнс гэтай 
прапановы. Калі паглядзець на штандар «Бацькаўшчыны», то мы 
ўбачым, што ён складаецца з двух старажытных сімвалаў: спалучэнне 
белай, чырвонай і белай палос — гэта знак Хрыста, яму як мінімум 
2000 гадоў, а ў беларускай гісторыі ён узгадваецца не меней за 
паўтысячы гадоў, нават 6 стагоддзяў ужо. Што тычыцца Пагоні, 
вядома. Яна не меней за 7 стагоддзяў існуе. Таму і ўзнікла ідэя: чаму 
ж гімн павінен быць навадзелам? Ён павінен грунтавацца на нейкіх 
адпаведна гістарычных крыніцах. І такую крыніцу, вядома, самую 
вядомую і самую папулярную, якую сёння ведае кожны беларус 
адукаваны, — гэта «Полацкі сшытак». Паходзіць з 1640 года. 
Дакладней, ён складзены ў 1640 годзе. А больш раннія творы 
адносяцца да 1591 года. Вось, адпаведна, і былі ўзяты кампазітарам 
Валерыем Кузняцовым два матыўныя матэрыялы, якія ён спалучыў, 



зрабіў апрацоўку для сімфанічнага аркестра. Вось тое, што вы сёння 
чулі, — гэта такая своеасаблівая прэм’ера гэтага твора, хоць і 
напісаны ён 6 гадоў назад. Я думаю, што прапанова, якая паступіла 
ад кіраўніцтва «Бацькаўшчыны», будзе вамі ўспрынята станоўча і 
будзе прынята гэта ў якасці музычнага сімвала арганізацыі. 

 
Нюнька Хведар 

(старшыня Таварыства беларускай культуры, сябра Вялікай 
рады МГА "ЗБС "Бацькаўшчына". Літва) 

 
Паважаныя дэлегаты і госці 
Трэцяга сусветнага з’езда беларусаў! 
Выказваю ўдзячнасць арганізатарам і, у першую чаргу, — 

арганізацыйнаму камітэту, якія ў вельмі неспрыяльных матэрыяльных 
і палітычных умовах змаглі сабраць нас на гістарычнай нашай 
Бацькаўшчыне. Згуртаванне беларусаў свету «Бацькаўшчына» як 
ніхто іншы зрабіла вялікую справу і наладзіла сувязь паміж усімі 
беларусамі, воляй лёсу раскіданых па краінах свету. Сведчаннем таму 
быў з’езд беларусаў у 1993 годзе. Згуртаванне беларусаў свету 
«Бацькаўшчына» маральна і матэрыяльна дапамагала і падтрымлівала 
стварэнне новых беларускіх асяродкаў за мяжою. Дасылала газеты і 
журналы, кнігі беларускіх пісьменнікаў. З 7-мі мемарыяльных табліц, 
змешчаных намі ў Вільні, чатыры з іх, а менавіта — Кастусю 
Каліноўскаму, Рыгору Шырме, Янку Купалу і Браніславу Тарашкевічу, 
былі выкананы і аплочаны «Бацькаўшчынай». На жаль, сёння 
«Бацькаўшчына» апынулася ў складаных умовах і сама патрабуе ад 
нас дапамогі. Мы абавязаны падтрымаць высакародную місію 
«Бацькаўшчыны». Мне, пражыўшаму амаль 60 гадоў у Літве, дзе 
з’езды літоўцаў з далёкіх і блізкіх краёў праходзяць даволі часта 
[магнітафонны запіс пашкоджаны]. 

Ужо прыехаўшы, на памежным пункце не ўбачыш і не пачуеш 
беларускага слова, забаронена беларуская сімволіка, у гарадах і 
населеных пунктах вуліцы названы чужымі і варожымі нам імёнамі. 
Са сваёй беларускай мовай ты выглядаеш у такіх умовах як белая 
варона, бо ёю тут не карыстаецца ні ўрад, ні дэпутат, ні начальнік. 
Які ж гэта балючы кантраст з памежнай Літвою, дзе нацыянальная 
мова пастаўлена законам на найвышэйшы дзяржаўны ўзровень. Таму 
і гучыць яна нават там, дзе раней гэтай мовы не было чутно. Мы 
сочым за высілкамі Таварыства беларускай мовы, яе старшыні Алега 
Трусава. Але ці ж гэта аматарская справа, якую, да таго ж, не 
падтрымлівае дзяржава. Доказам гэтаму — сабраны дзесяткі тысяч 



подпісаў для адкрыцця ўстаноў з беларускай мовай навучання. Але 
беларускіх як не было, так і няма. Баюсь, што і не будзе. 

Таму і маем у Вільні праблемы з наборам вучняў у беларускую 
школу. За ўсе гады існавання не можам сабраць і 200 вучняў. Кожны 
год узнікае пытанне, ці набярэцца хоць 10 дзяцей у першую клясу, 
хаця побач перапоўненыя літоўскія і польскія школы. Адна з многіх 
польскіх школаў імя папы Яна Паўла ІІ пабудавана нядаўна на 
польскія грошы, і вучыцца там каля 2,5 тысяч дзяцей. Адных першых 
клясаў — 8. Паступіць, дарэчы, туды можна па конкурсу. Дык вось у 
чым прычына: літоўская і польская мовы запатрабаваныя. Яны 
перспектыўныя. А беларуская мова фактычна забароненая. 
Беларускія школы пазачынены ў Беларусі. Дык каму ж яна тады 
патрэбна ў Літве? Для падтрымкі сваёй дыяспары літоўскія ўлады 
пабудавалі сучасныя навучальныя ўстановы ў Беларусі і Польшчы. А 
польскія ўлады будуюць у Літве школы і культурныя ўстановы. Зусім 
нядаўна ў Вільні Спульнота Польска пабудавала для польскай 
культуры Дом культуры плошчай 11 тыс. кв. мэтраў, коштам 9 млн. 
даляраў. Думаю, ні адзін край не адносіцца так абыякава да сваіх 
суайчыннікаў, як рэжым на Беларусі. Нядаўна ў Вільні скралі 
прыгожую бронзавую мемарыяльную табліцу мастаку і патрыёту 
Пётру Сергіевічу, з такім трудом створаную Таварыствам беларускай 
культуры. Тым больш на беларускай мове, бо цяпер можна толькі на 
літоўскай. Мы абвінавачваем у гэтым існуючы на Беларусі рэжым, які 
адмовіўся дапамагчы нам стварыць у Доме мастака музей-кватэру 
Пётры Сергіевіча. Дом гэты перайшоў у рукі камерсанта, астаўлены 
без дагляду, дом гэты стаў лёгкаю прыманкаю для злодзеяў. 

Сёння беларус з памежных, скажам, Ашмянаў не можа без візы 
прыехаць у старадаўнюю сталіцу Вільню. А далей рэжым праезду 
будзе яшчэ больш жорсткім. Гэта вынік той палітыкі, якую 
праводзяць беларускія ўлады, і вядзе ён да ізаляцыі ад цывілізаванага 
свету. Грамадзяне Літвы без перашкодаў могуць ездзіць у бальшыню 
краін Эўропы. 

Ці лёгка нам, беларусам, жыць сёння у Літве? Не, не лёгка. Маем 
эканамічныя цяжкасці, далёка не заўсёды вырашаюцца нашыя 
культурныя патрэбы. Адсутнасць усякай падтрымкі з Беларусі і  
хутчэй сімвалічная дапамога Літвы ставіць нас на мяжы выжывання. 
Тым не менш мы змаглі аддаць даніну памяці беларускім патрыётам, 
ахвярам таталітарных рэжымаў. Мы верым, што будзе і беларускі 
ўрад, і беларускі прэзідэнт. 

Жыве Беларусь! Жыве Бацькаўшчына! І будзем жыць мы! 
 



Ярашэўскі Зміцер 
(настаўнік, сябра Згуртавання беларусаў у Нямеччыне, сябра 

Вялікай рады МГА "ЗБС "Бацькаўшчына". Германія) 
 

Дарагія землякі, паважаныя ўдзельнікі гэтага з’езда! 
Я хачу перадаць вам прывітанне ад тых беларусаў у Нямеччыне, 

якія спрабуюць згуртавацца ў аб’яднанне Згуртаванне беларусаў у 
Нямеччыне. Ад імя ўсіх беларусаў, якія сёння пражываюць на 
тэрыторыі гэтай краіны, я не маю права гаварыць. Чаму? Мы 
раскіданы па ўсёй краіне, нам цяжка сустрэцца. Мы падтрымліваем 
сувязі толькі дзякуючы сучасным сродкам інфармацыі. З другога 
боку, беларусы, якія прыязджаюць у апошні час у Нямеччыну, у 
краіну, куды імкнуцца і многія іншыя людзі, перш за ўсё, каб 
палепшыць сваё матэрыяльнае становішча, каб знайсці сваё шчасце, 
лепшую будучыню для сваіх дзяцей. І вядома, падчас сустрэч можна 
знайсці агульную мову, але і адчуваюцца розныя погляды на тое 
становішча, якое існуе цяпер у краіне. Многія на прапанову ўступіць 
у суполку адказваюць: «Зачем мне это надо?» Ужо гэты адказ 
сведчыць аб тым, што людзі сапраўды прыехалі, каб вырашыць 
эканамічныя праблемы. Але і цяжка іх асуджаць. Можна зразумець, 
што не ад добрага жыцця яны пакідаюць сваю краіну. З 1994 года 
паўсюдна мы чуем праблемы пра захаванне нашай мовы. Пра гэта мы 
чулі і сёння. Але, мне здаецца, многае залежыць і ад нас саміх. І ў 
першую чаргу ад настаўніцтва, пра якое многае пісаў і гаварыў 
глыбокапаважаны Ніл Гілевіч. Можа, сапраўды трэба звярнуцца да 
настаўнікаў краіны, каб яны сказалі самім сабе перш за ўсё на 
жнівеньскай нарадзе настаўнікаў — «у гэтым годзе я выкладаю свой 
прадмет па-беларуску. Забяспечце мяне беларускімі падручнікамі». І я 
ўпэўнены, што ў кожнай школе знойдзецца 30-40%  настаўнікаў, якія 
ў стане выкладаць свой прадмет па-беларуску. І тады ні міністр 
адукацыі, ні прэзідэнт нічога не змогуць зрабіць з гэтымі 
настаўнікамі. Таму што дзяцей трэба вучыць, дзяцей трэба выхоўваць 
і выхоўваць праз сваю родную мову. І тады мы не пачуем такіх 
выразаў, як «наше родное отечество», «наша большая страна», 
«счастливое детство» і г. д. 

Сёння прагучала прапанова сустрэцца з прадстаўнікамі 
некаторых міністэрстваў у Доме ўрада. Прапановы трэба прымаць. 
Але ад гэтых прапаноў заўсёды павінен быць нейкі вынік. У 1997 
годзе падчас Другога з’езда беларусаў свету мне давялося таксама 
прысутнічаць на сустрэчы ў гэтым высокім доме. На жаль, нас нават 
чынавенства гэтага дома не ў стане было павітаць на нашай роднай 



мове. А сярод нас быў беларус з Аўстраліі, які выехаў яшчэ з 
тэрыторыі Польшчы да вайны, які ніколі не чуў рускай мовы, які не ў 
стане чытаць і размаўляць па-руску. І вось нягледзячы на гэта, замест 
таго каб сапраўды пагаварыць аб тых праблемах, якія турбуюць нас, 
нам прапанавалі даклад «Процветание белорусской экономики». 
Спадар Замяталін нават спрабаваў навязаць нам паняцце ці сэнс 
значэння слова «двухмоўе», забываючы на тое, што двухмоўем перш 
за ўсё павінны валодаць чыноўнікі. Калі звяртаецца да чынавенства, 
як гэта ў іншых краінах, у Бельгіі, напрыклад, альбо ў Швейцарыі, 
наведвальнік на рускай мове, калі ласка, адказвай на рускай, калі на 
беларускай — калі ласка, на беларускай. Але сапраўды ад гэтай 
сустрэчы, альбо ўдзельнікаў сустрэчы, мала ад каго мы пачулі як 
прамовы на беларускай мове, так і адказы на тыя пытанні, якія нас 
цікавілі. 

Гэты з’езд, як і папярэднія з’езды, выбера, вядома, кіраўніцтва. 
Кіраўніцтва выбера прэзідэнта. І хочацца спадзявацца, што на чале 
Згуртавання беларусаў свету стане такая ж вядомая асоба, якія 
ўзначальвалі гэтую арганізацыю ад Першага і ад Другога з’ездаў. 
Хочацца спадзявацца, што сапраўды будзе такая асоба, якая будзе 
напамінаць тых, хто стаіць на чале Таварыства беларускай мовы, 
Саюза пісьменнікаў Беларусі. Гэтыя асобы, гэтыя арганізацыі будуць, 
вядома, супрацоўнічаць. І калі будуць супрацоўнічаць гэтыя 
арганізацыі, значыць, у стане супрацоўнічаць і мы. Значыць, мы жылі 
і будзем жыць! 

 
Кулажанка Уладзімір 

(доктар эканамічных навук. Беларусь) 
 
Дарагія госці, шаноўныя члены з’езда 
і прысутныя спадарыні і спадары! 
Адзін амерыканскі эканаміст заявіў нядаўна, што без 

аднаўлення мовы, культуры, гістарычных традыцый нельга аднавіць і 
тым больш узняць эканоміку. І мы сёння з’яўляемся сведкамі таго, 
што заганныя адносіны да ўсяго беларускага, што ёсць у душы 
беларускага народа, прывялі да эканамічнага крызісу і нават, я б 
сказаў, да катастрофы. Пагэтаму тое, што тут мой папярэднік 
гаварыў, што Шэйман ці там хто іншы выхваляўся, які тут у нас 
цудоўны ўздым эканомікі, я паводле афіцыйных дадзеных хацеў бы 
паказаць зусім іншае. Я хацеў бы засведчыць тым самым, што якраз 
памылковыя адносіны да беларускіх праблемаў, да народа, да душы 
яго, гісторыі, мовы найперш і прыводзяць да таго стану эканоміку, у 



якой мы знаходзімся сёння. З тае прычыны, што няма духу ўздыму ў 
народзе, няма імпэту, няма імкнення да шчасця і г. д. Усё 
прыдушана, прыгнечана і знаходзіцца ў цяжкім крызісным стане. 
Дык вось, за апошнія 10 гадоў Беларусь з прычыны памылковай 
ацэнкі сітуацыі і ігнаравання сусветнага досведу згубіла свой 
эканамічны патэнцыял і з цяжкасцю дасягнула ў 1990 годзе. Паводле 
звестак расійскіх навукоўцаў, апублікаваных у 1992 годзе ў часопісе 
«Пытанні эканомікі», № 46, Беларусь атрымала ў 1990 годзе валавы 
ўнутраны прадукт памерам 58,5 млрд. долараў. Гэта 5706 долараў у 
разліку на душу насельніцтва. Гэты паказчык быў вышэйшы за 
адпаведны ў Польшчы на гэты час на 1800 долараў, на 900 долараў 
лепшы, чымся ў Літве, і на 1062 большы, чымся на Украіне. Прайшло 
10 гадоў, і з прычыны адміністрацыйнай сістэмы кіравання і валявога 
рэгулявання эканомікі ўзровень вытворчасці валавага ўнутранага 
прадукта скараціўся амаль удвая. Ён не дасягае сёння і трох тысяч 
долараў на чалавека. Але і гэты паказчык дазваляе нам мець больш 
высокі жыццёвы ўзровень, каб не наяўныя заганы ў размеркаванні, 
пра якія скажу крыху пазней. 

Нашы суседзі, не ў прыклад Беларусі, сталі на шлях рэфарма-
вання эканомікі, пераходу да рыначных стасункаў рэгулявання і да-
сягнулі проста бліскучых поспехаў. Так, вытворчасць валавага ўнут-
ранага прадукта ў Польшчы, якая ў 90-м годзе на трэць адставала ад 
Беларусі, дасягнула 7619 долараў на чалавека ў год. Гэта ўжо сярэ-
днееўрапейскі паказчык ці каля гэтага. У Літве адпаведна паказчык 
склаў 6436 долараў. Невыпадкова сярэдняя заработная плата ў Поль-
шчы яшчэ летась перавысіла 300 долараў у месяц, а сёлета і 500, а ў 
Літве — у межах 300 долараў. Заўважу, што беларускі адміністратар 
толькі ставіць задачу дасягнуць у гэтым годзе стодоларавага ўзроўню 
заработнай платы, і то не да прэзідэнцкіх выбараў, бо няма 
магчымасцяў, пэўна, а пасля іх. Гэта зусім невыпадкова. 

Прыведзены прыклад сведчыць, што згубна на эканоміку 
Беларусі дзейнічае адсутнасць рэформаў, трыманне аджыўшую сябе і 
правальную ва ўсіх сэнсах адміністрацыйную сістэму кіравання 
эканомікай. Але самае трывожнае тое, што крызіс эканомікі Беларусі 
працягваецца і паглыбляецца. Як вядома, перыядычна адміністрацыя 
складае планы сацыяльнага-эканамічнага развіцця. Адзін да аднаго, 
як за савецкім часам. Але карысці ад гэтых планаў аніякай. У гэтым 
годзе прырост валавага ўнутранага прадукта застыў на адметцы 1% , 
што ў 3-4 разы меней, чымся планавалася. 

Тым не менш эканамічны папулізм напярэдадні прэзідэнцкіх 
выбараў толькі мацнее. Аб’яўлена аб павышэнні намінальнай 



заработнай платы і пенсіі з 1 ліпеня. Між тым вышэй адзначаныя 
тэмпы росту валавага ўнутранага прадукта не дазваляюць гэтага 
зрабіць. Аб гэтым сведчыць таксама тое, што за першыя чатыры 
месяцы года (студзень — красавік), па афіцыйных звестках, у 
кансалідаваны бюджэт рэспублікі паступіла толькі 97,5%  сродкаў ад 
запланаванага на дадзены час, у тым ліку ў рэспубліканскі бюджэт 
усяго 94,2% . Становішча з выкананнем прыходнай часткі мясцовых 
бюджэтаў яшчэ горшае. Напрыклад, у Гродзенскай вобласці на 87,5% , 
у Магілёўскай — на 88,5% . Ну адкуль жа рост? Дзе ўзяць сродкі, дзе 
ўзяць рэсурсы? Гэта смех нейкі проста. Жарты эканамічныя. 

Аб паглыбленні эканамічнага і сацыяльнага крызісу сведчыць 
інвестыцыйная палітыка і адпаведная практыка. У студзені — 
красавіку бягучага года на развіццё эканомікі і сацыяльнай сферы 
выкарыстана грашовых сродкаў на 6,6%  меней, чымся за гэты час 
летась. У такім жа аб’ёме скараціліся выдаткі на будаўніча-
мантажныя работы. Увод жылля за гэты час скараціўся на 20,6% . 
Пасля гэтай інфармацыі не варта нават ставіць пытанне аб тым, 
варта ці не варта чакаць рэальнага павышэння ўзроўню жыцця 
нашага народа. Безумоўна, не варта. Бо ізнос асноўнага капітала ў 
краіне дасягнуў 80 адсоткаў. Хутка яма, у якую мы правалімся, будзе. 
А ніякай інвестыцыйнай палітыкі, навукова абгрунтаванай, не 
вядзецца. Больш таго, палітычныя стасункі нейкія такія арганізуюцца 
ў краіне, што, зрэшты, ад нас адхінуўся ўвесь свет. 

А ў гэты час не слабне падатковы ціск на рэальных вытворцаў. 
70%  прыбытку акумулююцца праз падаткі ў бюджэт. Замест 
аптымальнай нормы, вызначанай эканамічнай навукай, — не болей 
35% . Трэба 35 — бяруць 70 працэнтаў. А тут розныя зборы: то на 
веснавую сяўбу, а зараз вось на жніво. У краіне няма ніводнай галіны 
гаспадаркі, якая б развівалася нармальна. Але, бадай, у самым 
цяжкім стане знаходзіцца сельская гаспадарка. Аб выніках у 
раслінаводстве сёння гаварыць рана, а ў жывёлагадоўлі нібы ёсць 
нейкі, ну мізэрненькі, рост. Але рост да нулявых паказчыкаў мінулага 
года. Фактычна ніякага росту няма. І, адпаведна, гаспадарцы без 
грошай няма чым плаціць заработную плату. Вось калі ўзяць любы 
раён, адна ці дзве гаспадаркі, не болей, плоцяць заработную плату. І 
то ў памеры 42 тыс. рублёў, ці 1 долар у дзень. І ўсё. З прычыны 
разбуранасці сельскай гаспадаркі і яе поўнага заняпаду ў нас увесь 
час даражаюць прадукты харчавання. І справа дайшла да таго, што  
65%  сваёй даходнай часткі людзі трацяць на прадукты харчавання. 
65! У той час як у развітых краінах свету 20-25 і не болей. А што гэта 
практычна азначае для нашай эканомікі, я вам скажу: людзі трацяць 



на прадукты харчавання, не могуць купляць прамысловай прадукцыі, 
прамысловая вытворчасць становіцца ў тупік. 

Аб ірацыянальнасці размеркавальных адносін у Беларусі, якія 
стрымліваюць вытворчасць рэальнага сектара, сведчаць шматлікія 
факты. Гэта і нізкая заработная плата, і ўтрыманне полчышчаў 
чынавенства, нізкія пенсія і г. д. Але ёсць адзін факт, прытым 
відавочны і непазбежны ў сваіх адмоўных наступствах, — гэта 
непамерныя вайсковыя выдаткі. Я хацеў бы сказаць, што заняпад 
нашай эканомікі ад недахопу культуры і ад ірацыянальнасці 
размеркавальных адносінаў. Ніхто не карыстаецца навуковай 
тэорыяй, як арганізаваць размеркавальныя адносіны. Такі факт я 
назаву вам. Эканамісты свету даўно адкрылі прынцып, што калі ў 
мірны час войска і ўсе ўзброеныя людзі складаюць болей аднаго 
адсотка насельніцтва краіны, то эканоміка не можа забяспечыць 
дабрабыт краіны. А вось у Беларусі армія, унутраныя войскі, КДБ, 
адмысловыя часткі, спецназ, міліцыя ды іншыя ўзброеныя службы 
разам ўзятыя перавышаюць 300 тысяч чалавек, альбо 3% усяго 
насельніцтва ў краіне. Толькі гэты паказчык асуджае Беларусь на 
галечу і разбурэнне. Усім вядома, што Нямеччына, Японія, а таксама 
іншыя краіны падчас забеспячэння эканамічнага росту зводзілі да 
мінімуму, а то і да нуля, свае войскі. Нават і зараз, калі ўлічыць ўсіх  
людзей пад ружжом у Нямеччыне, то лічбы складаюць 300-500 тысяч 
чалавек, альбо 0,4-0,5%  насельніцтва. А ў нас 3% . 

Цяжкавырашальнай праблемай Беларусі з’яўляецца беспрацоўе. 
Прычына — дзяржаўны прымус трымаць на прадпрыемствах лішак 
рабочай сілы. Па-за ўвагай дзяржавы — вытворчыя праблемы малых 
гарадоў і мястэчак. 

Ёсць і знешняя прычына. Гэта, як вядома, Чарнобыль. І нам ні 
Расія, ні тыя краіны, адкуль гэтая бяда прыйшла да нас, не 
дапамагаюць. 

У чым жа прычына? Прычына — няма рэформаў, няма 
нацыянальнага адраджэння і плюс няма ніякіх рэформаў 
рэструктурызацыі, няма глыбока прадуманай эканамічнай палітыкі. 
Складаюцца нейкія прагнозы, і мы ідзем у нікуды. Калі не будзе 
зменаў у гэтым годзе, то я як эканаміст не магу нават прадбачыць, 
што можа быць далей. Калі ўсё праедзена, усё зведзена да нуля, 
асноўны капітал выдадзены на заработную плату, каб падтрымаць 
імідж. А што далей? 

Я думаю, што беларускі народ ўсё-ткі знойдзе ў сабе волю і сілу 
дабіцца зменаў у нашым грамадстве. 

Жыве Беларусь! 



Шаховіч Ігар 
(старшыня Таварыства беларускай культуры  

Калінінградскай вобл., сябра Вялікай рады 
МГА "ЗБС "Бацькаўшчына". Расія) 

 
Добры дзень, шаноўнае спадарства! 
Я хачу прывітаць вас ад імя Таварыства беларускай культуры 

Калінінградскай вобласці. З 1992 года існуе там беларускае 
таварыства, якое мае ў сваіх шэрагах багата людзей, шчыра адданых 
беларускай справе. Бо насельніцтва нашай вобласці невялікае — 950 
тысяч чалавек, і сярод іх прыкладана 80 тысяч беларусаў, гэта каля 
8,5 адсоткаў. Лік беларускага насельніцтва нашай вобласці 
змяншаецца, і яна ўжо, магчыма, у бліжэйшы час з другой групы 
зробіцца трэцяй, бо павялічваецца лік украінцаў. Хаця пераважна 
беларусамі спачатку ў 1946 годзе засяляўся гэты рэгіён, калі адтуль 
былі выселены карэнныя жыхары — немцы Усходняй Прусіі. На 
сённяшні дзень мы маем сетку філіяў у вобласці, маем самадзейныя 
калектывы, маем прафесійны калектыў. І маем праблемы, якія 
паўсталі 2 гады назад, пасля Другога з’езда. Такія праблемы існуюць, 
я думаю, і ў іншых гарадах Расійскай Федэрацыі. Гэтыя праблемы 
пачалі з’яўляцца, як у нас адкрылася аддзяленне пасольства Беларусі 
ў Расійскай Федэрацыі. Адпаведным чынам нас спрабавалі 
апрацоўваць, каб мы мянялі сваю сімволіку, рабілі тое, што патрэбна 
аддзяленню пасольства. Калі мы на гэта не пайшлі, зрабілі 
паралельную структуру, якая дзейнічае зараз. Па старой партыйнай 
савецкай схеме: адбыўся такі сход партыйны, які сарганізавалі 
чыноўнікі адміністрацыі і кіраўнікі аддзялення пасольства. У нас 
зараз дзве арганізацыі, і паразумення паміж намі пакуль няма. 

Я хацеў бы сказаць аб адной праблеме, якая востра стаіць у нас 
на сённяшні дзень. Гэтая праблема бярэ пачатак свой з 1995 года, 
калі мы звярнуліся да ўладаў з ініцыятывай устаноўкі помніка 
Францыску Скарыне ў горадзе Калінінградзе. Шыльды, помнікі ёсць у 
розных краінах Еўропы і Беларусі, дзе Скарына быў, дзе пралягалі яго 
шляхі. Ён быў у Кёнігсбергу ў 1530 годзе, быў прыняты там 
Альбрэхтам Гагельцолернам, жыў у замку. І вось з такой ініцыятывай 
мы выступілі. Справа з месца скранулася пры дапамозе 
«Бацькаўшчыны» і пры дапамозе яшчэ ў 1995 годзе Дзяржкамітэта па 
справах рэлігій і нацыянальнасцяў. І на сённяшні дзень мы маем 
гатовы помнік, які адліты ў майстэрні «Юнона», выкананы 
скульптарам Арцімовічам. Дзякуй Богу, што на Беларусі ў свой час 
адбыўся конкурс па слядах 500-гадовага юбілею, працаў было багата, 



было з чаго выбіраць. Вось такую працу мы выбралі для Калініграда. 
Гэты помнік, магчыма, будзе стаяць, калі ён будзе стаяць, недалёка ад 
таго месца, дзе знаходзіўся замак. Там захавалася аўра 
сярэдневяковая, Ніжні стаў — магчыма, менавіта тое месца, дзе 
непасрэдна Скарына і праводзіў нейкі час. Дык вось, помнік 
знаходзіцца ў майстэрні. І аплаціць яго не ў стане ні Рэспубліка 
Беларусь, ні наша адміністрацыя. У нас змянілася кіраўніцтва ў гэтым 
годзе, магчыма, нешта скранецца. Губернатар прыязджаў у Мінск, і 
мы яго прасілі, каб ён гэтае пытанне ўзняў. Але пакуль не ведаем, 
наколькі гэта было рэалізавана. Помнік каштуе 22 тысячы, гэта не 
надта вялікія грошы. І ў бліжэйшы час ён, магчыма, будзе прададзены 
проста з малатка, таму што майстэрня зрабіла яго на ўласныя грошы. 
Я хацеў бы, каб вы надалі ўвагу гэтай праблеме, бо яе тут няма нават 
у гэтай праграме, дзе сказана аб устаноўцы помнікаў Янку Купалу, 
Максіму Багдановічу ў Маскве, адпаведна і ў Кіеве. Хацелася б, каб і 
гэтую праблему таксама паднялі, бо гэта ўжо вырашацца будзе ў 
бліжэйшы час, калі яна не вырашана. Помнік могуць проста прадаць 
ці ў Магілёў, ці ў іншае месца, туды, дзе ён не так, магчыма, 
патрэбны, як у Караляўцы, адзіным месцы, дзе Скарына яшчэ ніяк не 
ўшанаваны. 

 
Трусаў Алег 

(кандыдат гістарычных навук, старшыня Таварыства 
беларускай мовы імя Ф. Скарыны, намеснік старшыні Беларускай 

сацыял-дэмакратычнай грамады. Беларусь) 
 
Шаноўнае спадарства! 
Сіла і моц кожнай нацыі вызначаецца яе еднасцю. Ці не таму 

ўвесь час беларусаў імкнуліся раз’яднаць то па моўнай прыкмеце, то 
па веравызнанню, каб пазбавіць іх годнасці і гістарычнай спадчыны. 
Але неадольная прага да волі, нацыянальная самасвядомасць 
выдатных сыноў і дачок беларускага народа не дазволілі здзейсніць 
непапраўнае — знішчыць старажытны этнас. Сённяшні з’езд 
беларусаў свету ёсць сведчанне, чарговы крок да нашай еднасці. 

Таварыства беларускай мовы імя Францішка Скарыны сардэчна 
вітае ўсіх удзельнікаў з’езда. Мы асабліва ўсцешаныя тым, што 
асновай нашага яднання ёсць жыватворная крыніца, неўміручы наш 
скарб — беларуская мова. Наша глыбокае перакананне — жыве 
беларуская мова, жыве беларуская нацыя, жыве Беларусь! 
[Апладысменты.] 



Яшчэ колькі хвілін я закрану вашу ўвагу наступным, што 17 тра-
ўня г. г. у гэтай зале Таварыства беларускай мовы аднагалосна пры-
няло Дэкларацыю аб беларускай мове, у якой гаворыцца наступнае: 

«Мы канстатуем, што беларуская мова — тытульная мова бела-
рускага народа. Беларуская мова — унікальная, самабытная, сама-
стойная, дасканалая і выдатна распрацаваная лінгвістычная сістэма. 
Беларуская мова ніколі не была ні часткай, ні адгалінаваннем, ні 
дыялектам нейкай іншай мовы. Яна развівалася беларускім этнасам, 
унутры беларускага этнасу і паводле яго запатрабавання. Беларуская 
мова — адзіная спрадвечная і паўнапраўная мова беларускага 
народа. Паўнавартаснае жыццё беларускага грамадства можа быць 
рэалізавана толькі ў беларускамоўным асяроддзі. Усе асноўныя 
гістарычныя, палітычныя і культурныя набыткі беларускага народа 
дасягнуты ў беларускамоўнай прасторы. Беларуская мова ўяўляе 
сабой каштоўнасць для ўсяго чалавецтва і павінна быць захавана ў 
якасці жывой штодзённай мовы беларускага народа як часткі 
агульначалавечай супольнасці. Развіццё, удасканаленне, распаўсюдж-
ванне беларускай мовы — абавязак усіх грамадзян Беларусі і 
прадстаўнікоў беларускай дыяспары ў краінах свету. 

Беларуская мова існуе ў вуснай і пісьмовай, літаратурнай і 
дыялектнай формах. Пісьмовая беларуская мова мае сваю унікальную 
граматыку, зборы нормаў і правіл для забеспячэння большай адпавед-
насці пісьмовай мовы і вуснай. Слоўны запас беларускай мовы забяс-
печвае магчымасць высокаякасных перакладаў любой інфармацыі з 
любой мовы свету. Беларуская мова зразумелая прадстаўнікам усіх 
народаў, што жывуць на Беларусі, яна можа выконваць функцыю 
мовы міжнацыянальных зносінаў на тэрыторыі Рэспублікі Беларусь. 

Мы пагаджаліся ў тым, што: грамадзяне Рэспублікі Беларусь 
павінны ведаць беларускую мову і карыстацца ёю ў паўсядзённым 
жыцці. Беларусы за мяжой лічаць за гонар валодаць беларускай 
мовай, карыстацца ёю ў сям’і і грамадскай дзейнасці на карысць 
Беларусі. Беларуская мова павінна быць адзінай афіцыйнай дзяржаў-
най мовай Рэспублікі Беларусь. Дзейнасць усіх палітычных партый і 
грамадскіх арганізацый Рэспублікі Беларусь мусіць ажыццяўляцца на 
беларускай мове, дзейнасць грамадскіх арганізацый нацыянальных 
супольнасцяў можа адбывацца на нацыянальных альбо міжнародных 
мовах, а таксама з выкарыстаннем беларускай мовы. У дзейнасці ўсіх 
прыватных грамадскіх прадпрыемстваў на тэрыторыі Рэспублікі 
Беларусь абавязкова выкарыстоўваецца беларуская мова. Дзяржаў-
ныя і недзяржаўныя сродкі масавай інфармацыі на тэрыторыі 
Рэспублікі Беларусь абавязаны выкарыстоўваць беларускую мову 



альбо мае беларускамоўны варыянт. Сродкі масавай інфармацыі 
нацыянальных супольнасцяў выходзяць на мовах гэтых супольнасцяў, 
а таксама выкарыстоўваюць беларускую мову. Нацыянальная сістэма 
адукацыі мусіць ажыццяўляць навучанне і выхаванне карэнных 
жыхароў Беларусі на беларускай мове, а прадстаўнікі нацыянальных 
супольнасцяў маюць права навучацца на іх нацыянальнай мове з 
абавязковым выкарыстаннем беларускай мовы. 

Мы патрабуем, каб беларуская дзяржава, як найвышэйшая 
арганізацыйная структура беларускай нацыі, забяспечыла рэальнае 
існаванне і развіццё беларускай мовы як адзінай афіцыйнай 
дзяржаўнай мовы Рэспублікі Беларусь, стварыла эканамічныя, 
юрыдычныя, арганізацыйныя ўмовы для выкарыстання беларускай 
мовы ва ўсіх функцыях грамадства. 

Мы патрабуем, каб быў прыняты новы закон аб мовах, які 
забяспечыць юрыдычныя падставы існавання і развіцця беларускай 
мовы як адзінай дзяржаўнай мовы Рэспублікі Беларусь і створаць 
умовы пашырэння беларускай мовы ў пазадзяржаўныя сферы і за 
межы Беларусі. 

Мы патрабуем, каб дзяржаўнымі структурамі была 
распрацавана праграма па рэалізацыі гэтага закону. 

Мы патрабуем, каб усе дзяржаўныя ўстановы і структуры, у тым 
ліку сістэма адукацыі, працавалі на беларускай мове. 

Мы патрабуем, каб быў створаны дзяржаўны камітэт альбо 
міністэрства па справах беларускай мовы і адпаведныя структуры ва 
ўсіх міністэрствах і ведамствах Рэспублікі Беларусь. 

Мы зацікаўлены ў тым, каб міжнародная супольнасць ставілася 
да беларускай мовы як да мовы самастойнага народа і ў адпаведнасці 
з гэтым ладзіла свае стасункі з Беларуссю. У сувязі з гэтым 
Таварыства беларускай мовы выказвае шчырую падзяку 
Амерыканскай амбасадзе, Польскай амбасадзе, Чэшскай і іншым 
амбасадам, якія шырока выкарыстоўваюць беларускую мову ў сваіх 
зносінах з беларускай дзяржавай. 

Міжнародная супольнасць усвядоміла неабходнасць дапамогі 
беларускай мове ў яе развіцці і пашырэнні, а грамадзянам Беларусі ў 
захаванні іх моўных правоў. Мы зацікаўлены ў тым, каб міжнародная 
супольнасць зразумела, што станаўленне Беларусі як дэмакратычнай 
краіны магчыма толькі пры вырашэнні моўнага пытання на карысць 
беларускай мовы. Мы зацікаўлены ў тым, каб беларуская мова 
шырока выкарыстоўвалася ў дзейнасці рэлігійных канфесій у 
Беларусі. 



Мы выказваем сваё імкненне да ажыццяўлення ідэй і 
прынцыпаў, закладзеных у Дэкларацыі і падпісваем яе». 

І мы заклікаем усіх прысутных далучыцца да гэтай Дэкларацыі, 
падпісаць яе, каб такім чынам мы выказалі сваё стаўленне да 
асноўнага здабытка нашага этнасу — беларускай мовы. 

І напрыканцы я ўношу прапанову ў Рэзалюцыю нашага 
высокага сходу: запатрабаваць ад беларускіх уладаў, каб напярэдадні 
юбілею Янкі Лучыны (на днях яму спаўняецца 150 год) на Кальварыі 
быў пастаўлены помнік на яго магіле. Бо там ёсць толькі дошка, 
помніка няма. Я прапаную звярнуцца да ўрада ад імя з’езда, каб 
помнік нашаму песняру стаяў на месцы яго пахавання. 

 
Каўрыга Францішак 

(старшыня Федэральнай нацыянальна-культурнай аўтаноміі 
"Беларусы Расіі". Расія) 

 
Добрый день еще раз. 
Я буду говорить на русском языке, потому что последние 20 лет 

живу и работаю в Москве, в России. Естественно, мне легче читать, 
но говорить труднее. Чтобы не было слово русское, слово белорусское, 
буду говорить на русском. 

Самые добрые вам пожелания и приветствия от белорусов 
России, которых насчитывается в России около 2 миллионов. В 
данных, которые нам раздали, написано, что около 3 млн. живет в 
республиках бывшего Союза. В самом деле по переписи последней, 
это информация официальная, около 2 млн. белорусов проживает в 
России. Если брать разные этапы миграции, то, наверное, эта цифра 
будет значительно больше. В Москве проживает 140 тысяч белорусов. 

Я хочу сказать, что в 1991 году пришла идея создания обще-
ственной организации белорусов. Мы тогда начинали с Москвы, с 
России. И в 1992 году мы создали Ассоциацию культурных и эконо-
мических связей с Республикой Беларусь. Впоследствии по инициа-
тиве региональных общественных структур белорусов в России, по 
инициативе Министерства по национальной политике России был 
проведен съезд белорусов России. Это два с половиной года назад. И 
создана Федеральная национально-культурная автономия «Белорусы 
России», которая и объединяет это количество живущих белорусов в 
России. И несмотря на создание такой автономии, много и других 
общественных организаций, в том числе и Московский филиал 
«Батьковщины», и Общество Франциска Скорины, и землячество, и 
целый ряд других общественных организаций. 



В связи с законом, принятым в России, и внесенными измене-
ниями буквально в этом месяце в Государственной думе, обществен-
ными как бы головными организациями являются федеральные 
автономии разных диаспор. Всего федеральных автономий в России 
на сегодняшний день насчитывается 16. Белорусы в этом списке 
занимают пятое место по численности. По важности и активности, 
наверное, в числе первых трёх. Потому что к белорусам в любом 
регионе России, или это Камчатка, Сахалин, или это Север, Сибирь, 
отношение везде одинаковое и самое хорошее. Потому что белорусы 
себя проявляют прежде всего в конкретной практической работе, в 
производстве, в общественной жизни, в науке, в экономике, и 
особенно ранее служили в разных родах войск, и все хотели иметь 
пополнение из Беларуси. Это говорит о той важности, о той 
ответственности, которая всегда придавалась белорусскому народу. 

Что касается структур по России, то практически в каждом ре-
гионе наша задача иметь региональную автономию. Приняты реше-
ния сегодня в Думе и, мы знаем, готовится бюджет 2002 года, будет 
внесена строка финансирования автономий России. Тем самым мы 
имеем практическое финансовое подкрепление в нашей работе по 
созданию не только лицеев, школ, не только кружков всевозможных, 
музеев, но тем самым открыть во многих регионах школы там, где 
будет количество людей, желающих изучать белорусский язык, зани-
маться вопросами культуры и т. д. Когда подкрепляется государством 
эта работа, тогда общественным организациям значительно легче 
работать. 

Что касается экономических, культурных отношений. Мы всегда 
способствовали, и не скрываем этого, и проводили ту работу, которую 
могли, по линии общественных организаций, чтобы крепилась 
экономическое единство и культурное пространство России и 
Беларуси. Когда мы говорим о единении этого пространства, мы 
прежде всего выполняем волю народов — белорусского и русского. 
Когда этот референдум проводился, мы проводили общественную 
работу [незадаволеныя воклічы, шум]. Я же вас слушал! У меня 
терпения хватит, я белорус, партизан, поэтому меня вы этим не 
собьете. На Первом съезде белорусов всего мира мы тоже слышали эти 
слова (нас было пять делегатов): «Вы москали. Вы проводите 
политику». Поэтому и в проектах решений записано «агенты влияния 
Москвы» и т. д. Как же можно делить свой народ на белых или 
красных? Мы все желаем добра и счастья своему народу. И делаем 
все, что от нас зависит, чтобы люди, живущие за рубежом, по разным 
причинам оказавшиеся за пределами своей страны, могли 



чувствовать себя всегда вместе, чувствовали экономически, культурно 
единым народом. И для того чтобы эта работа целенаправленно 
проводилась и в последующие годы, мы должны уметь слушать друг  
друга и понимать друг друга. То, что я говорю, — делается, это 
делается конкретно. То, что сегодня в рамках России и Беларуси 
сделано значительно в экономическом плане, это говорит о том, что 
мы продолжаем те традиции, которые заложены были до нас в 
период, который был мазуровский, машеровский, когда Белоруссия 
была одной из цветущих республик Союза, мы не можем ее 
вычеркнуть из истории нашего народа. [Незадаволены гул у зале.] 

Я хочу сказать, что сегодня большая работа проводится в 
регионах. Один из основных регионов — это Москва. Из всего 
товарооборота Беларуси, который есть между Россией и Беларусью, 
примерно половина приходится на Москву. Я приведу только один 
пример. Находясь в делегации Москвы в Минске на автозаводе, мы 
услышали такие цифры: благодаря только контракту, который 
существует между автозаводом и предприятиями Москвы, 
численность работающих на этом предприятии увеличилась на 4 
тысячи человек. Вот это конкретная практическая работа. И один из 
примеров культурной программы. В прошлом году открыли памятник 
А. С. Пушкину на берегу Свислочи. В этом году открывается 
памятник Янке Купале в Москве, на одной из центральных улиц. Все 
это делается за счет средств правительства Москвы. Вот это 
конкретные, практические шаги, которые позволяют нам крепить 
единство и делать пользу для своего народа. Я хочу сказать, что мы 
всегда были и будем сторонниками тесной, хорошей работы во имя 
белорусского и русского народов. 

 
Хадыка Юрый 

(доктар фізіка-матэматычных навук, намеснік старшыні 
Беларускага Народнага Фронту, сябра Вялікай рады МГА "ЗБС 

"Бацькаўшчына". Беларусь) 
 
Паважаныя сябры, шаноўная грамада! 
Найперш хачу прывітаць усіх замежных сяброў з’езда з 

вяртаннем на Беларусь. Няхай гэта вяртанне вельмі кароткае, на пару 
дзён толькі, але для нас гэта крыніца натхнення, крыніца сілы ў 
нашым змаганні за вольную, незалежную, дэмакратычную Беларусь. 
Дзякуй вам! 

Згуртаванне беларусаў свету — непалітычная арганізацыя, 
аднак арыентавацца ў палітычнай сітуацыі неабходна ўсім беларусам, 



без розніцы, дзе яны жывуць. Аднак атрымаць неабходную інфар-
мацыю ў нашай краіне не так проста. Дакладней, проста, з аднаго 
боку. Тут не толькі шматлікія дзяржаўныя сродкі масавай інфармацыі 
— газеты, радыё, тэлевізія, але і прастата іх агітацыі. З балонак газет, 
экрана тэлебачання і радыёэфіра не знікае адзіны герой. Другі бок 
асвятляецца выпадкова і тэндэнцыйна. Таму я скарыстаю сем сваіх 
хвілінаў для кампенсацыі гэтай аднабаковасці. Калі гэтага будзе мала, 
то я запрашаю ўсіх жадаючых пагаварыць аб сітуацыі ў Беларусі 
заўтра. Спадар Станкевіч арганізоўвае тут сустрэчу. Я прапаную залю 
Беларускага Народнага Фронту. Гэта тут недалёка. 

Пачынаючы з 1999 года беларуская апазіцыя ўпарта і не без по-
спеху імкнулася да ўсталявання арганізацыйнага адзінства, нягле-
дзячы на пэўныя ідэалагічныя разыходжанні. На шляху ўмацавання 
гэтага адзінства адзначу кампанію альтэрнатыўных прэзідэнцкіх 
выбараў 1999 года, якая хоць і не скончылася плануемым поспехам, 
аднак паказала, якую небяспеку для сённяшняга існуючага аўтары-
тарнага рэжыму ўяўляе адзінства дэмакратаў. Можна дапусціць, што 
смерць Карпенкі, знікненне Захаранкі і Ганчара звязаны з поспехам 
гэтай кампаніі, якая паказала, што аб’яднаныя дэмакраты ў Беларусі 
— гэта сіла. Таксама байкот палітычнага фарса — выбараў у 
мясцовыя саветы і ў так званы Нацыянальны сход у кастрычніку 
2000 года. Я хачу запэўніць нашых гасцей, што гэты байкот быў 
цалкам паспяховы: па дадзеных нашых назіральнікаў, якія закрылі ў 
той кампаніі звыш 40%  гэтых акруг, ні ў адной з гэтых гарадскіх 
акруг выбары не адбыліся. Гэта ўсё вынік фальсіфікацыі, падробкі. І 
таму гэты Нацыянальны сход не прызнаны сусветнай супольнасцю. 

На шляху гэтага адзінства я хацеў бы адзначыць стварэнне і 
паспяховую працу Кансультатыўнай рады апазіцыі. Там не толькі 
дэмакраты былі. Гэтая Кансультатыўная рада, створаная ў 1999 годзе 
пры падтрымцы міжнароднай дэмакратычнай заходняй арганізацыі, 
у першую чаргу, ОБСЕ, дасягнула шмат чаго ў кансалідацыі сіл. Але 
гэтая кансалідацыя дэмакратаў знайшла сваё выражэнне ў 
Каардынацыйнай радзе дэмакратычных сілаў. Калі вы чытаеце, што 
яна загінула, страціла ўплыў, то не верце гэтаму. Таму што гэта 
далёка ад праўды. Менавіта КРДС і правяла падрыхтоўку да 
вылучэння адзінага кандыдата ад дэмакратычных сілаў Беларусі. 
Хоць і не без памылак і не без цяжкасцяў. Наколькі гэта неабходна, 
сведчыць сённяшняя сітуацыя. Вы добра ведаеце, што ажно 21 
чалавек спачатку, а потым 20 ужо, паколькі Наталля Машэрава зня-
лася, вырашылі «кінуць пальчатку» сённяшняму кіраўніку дзяржавы. 
Усё гэта сведчанне, з аднаго боку, шырокага незадавальнення 



беларускай грамадскасці існуючым рэжымам, а з другога боку, на 
жаль, вельмі нізкай палітычнай культурай. Таму што абсалютна 
зразумела, што такая колькасць кандыдатаў можа прывесці толькі да 
аднаго выніку — да перамогі Лукашэнкі, таму што дэмакратычны 
электарат будзе разарваны на кавалкі па сваіх прыхільнасцях. 
Перамога ляжыць толькі на шляху адзінства. Толькі і выключна! 

Сённяшні стан у нас такі. Каардынацыйная рада падтрымала і 
спачатку абмежавала колькасць прэтэндэнтаў на вышэйшую пасаду 
краіны чатырма персонамі. Гэта Ганчарык, Чыгір, Домаш, які 
выступаў перад вамі, і генерал Казлоўскі. Усё гэта вельмі прыстойныя 
людзі. І іх вылучэнне і шырокая прапаганда сталася вынікам вельмі 
мужнага кроку з боку існуючых дэмакратычных партый у Беларусі, 
якія дамовіліся паміж сабой у межах КРДС не вылучаць сваіх 
прадстаўнікоў на гэтыя пасады, каб не выклікаць таго самага 
небяспечнага расколу дэмакратычнага электарату. Сёння, па выніках 
збору подпісаў, я магу сказаць, што лідзіруюць два чалавекі — Домаш 
і Ганчарык. Ён таксама прысутнічаў у першай палове ў гэтай зале, 
таксама дэманструе сваю прыхільнасць да ЗБС «Бацькаўшчына». 
Ёсць спадзяванне, што праз 10 дзён мы наогул выйдзем на аднаго 
кандыдата. Але я хачу звярнуць вашую ўвагу, што сярод тых людзей, 
якія не падтрымалі намаганне адзінства аб’яднаных дэмакратычных 
сілаў, знаходзяцца такія паважаныя людзі, як дэпутаты Вярхоўнага 
Савета 12-га склікання сп. Антончык, сп. Пазьняк, сп. Марыніч, якія 
ў грамадскай свядомасці ўспрымаюцца таксама як дэмакраты. Я 
хацеў бы заклікаць ад імя Беларускага Народнага Фронту, 
карыстаючыся гэтай высокай трыбунай, гэтых людзей узважыць свае 
магчымасці рэальныя, узважыць рэальную сітуацыю ў Беларусі, 
адкласці свае амбіцыі і прыняць удзел у фарміраванні адзінай 
дэмакратычнай каманды на выбарах. Інакш — гэта сваімі рукамі 
рыхтаваць перамогу Лукашэнку. Таму я хачу сказаць, што зараз 
Беларускі Народны Фронт бярэ самы актыўны ўдзел у кампаніях 
мабілізацыйных, агітацыйных, кантролю за выбарамі. 

І на самы канец хачу адказаць на крытыку, якая часам гучыць у 
адрас БНФ, хаця гэта цалкам нармальна. БНФ, як любая арганізацыя, 
створаная людзьмі, рабіла і выпраўляла памылкі і яшчэ, мабыць, 
будзе рабіць. Справа не ў гэтым. Але спадар Домаш, які тут згадаў, 
што БНФ робіць шмат памылак, забыў, што на 1991 годзе ён пачаў 
размаўляць па-беларуску толькі дзякуючы БНФ. І таму я закончу тым 
вобразам, які я прывёў яшчэ ў першым нашым афіцыйным мітынгу, 
які адбыўся ў студзені 1989 года на стадыёне «Дынама»: Беларускі 
Народны Фронт мне нагадвае конніцу вялікага князя Вітаўта, якая 



распачала бойку пад Грунвальдам атакай праз воўчыя ямы. І амаль 
што ўся загінула ў гэтых самых ямах. Аднак быць гноем на полі 
перамогі — гэта нічога ганебнага няма. Гэта гонар. Калі мы толькі 
пераможам, калі Беларусь будзе квітнець, няхай БНФ будзе несці 
адказнасць за ўсе памылкі. 

Жыве Беларусь! 
 

Штыхаў Георгій 
(доктар гістарычных навук, сябра Вялікай рады МГА "ЗБС 

"Бацькаўшчына". Беларусь) 
 
Шаноўнае спадарства! 
За мяжой і ў Беларусі часта задаюць пытанне: а калі 

сфарміраваліся беларусы, што яны сабой уяўляюць і чым яны 
адрозніваюцца ад рускіх і ўкраінцаў? Беларускія навукоўцы, 
асноўная іх частка, за апошнія 15 гадоў, пачынаючы з перабудовы, 
зрабілі вельмі многае, каб прасачыць гэты шлях, які паказвае, што 
тры народы — беларускі, рускі і ўкраінскі — прайшлі розныя шляхі ў 
сваім фарміраванні. І так званая старажытна русская народнасць — 
гэта вялікае пытанне. Гэта была ідэалагічная прапаганда савецкіх 
часоў. Дык што ж мы, навукоўцы, новага зрабілі? За 5 мінут вельмі 
цяжка сказаць. Мы напісалі гісторыю Беларусі ў 6-ці тамах. І першы 
том прадаецца. Прыдбайце яго. І вось там вы пачытаеце тое, што я 
вельмі коратка цяпер скажу. 

Нашы антраполагі даказалі, што існуе генетычная пераемнасць 
насельніцтва на тэрыторыі Беларусі сама мала на працягу 2 тысяч 
гадоў. І нават больш. Яны адносяць да канца каменнага веку. Пра 
што гэта сведчыць? Што нягледзячы на ўсе тыя перасяленні, на тыя 
археалагічныя культуры (мы, археолагі, ведаем, мы іх вывучаем, 20 
археалагічных культур мянялася за тысячагоддзі на тэрыторыі 
Рэспублікі Беларусь), але нейкая частка насельніцтва заўсёды 
заставалася і перадавалася па генах. Вось гэта ёсць генетычная 
пераемнасць. І па гэтаму паказчыку Беларусь на сёння, у сельскай 
мясцовасці, бліжэй за ўсё да літоўцаў і латышоў, потым ідуць 
украінцы, рускія, палякі. 

Далей. Чатыры тысячы гадоў таму назад што было. Нашы 
навукоўцы аднавілі індаеўрапейскую тэорыю паходжання народаў. 
Усе народы амаль усёй Еўропы, усе славяне — гэта індаеўрапейскія 
народы. У іх агульныя карані былі. Потым яны падзяліліся на 
прагермацаў, прабалтаў, праславян. І на тэрыторыі Беларусі, як 
паказвае вывучэнне гідронімаў — назваў нашых рэк, рассяліліся 



балты — продкі літоўцаў і латышоў. Славяне былі па той бок Прыпяці, 
даказана, у V стагоддзі нашай ужо эры. У V—VІ стагоддзях 
з’яўляюцца ўжо бясспрэчныя славяне на тэрыторыі Беларусі. І з 
поўдня яны рассяляюцца на поўнач і змешваюцца з балтамі. І гэта 
мела вельмі важнае значэнне для фарміравання беларусаў. Для 
фарміравання беларускага этнасу. І на тэрыторыі Беларусі, а таксама 
на ўсёй тэрыторыі Усходняй Еўропы (а балты былі не толькі на 
тэрыторыі Беларусі, яны былі аж да Масквы, да вярхоўяў Масквы 
даходзілі балты. А іншае насельніцтва там былі фіна-угры) адбывалася 
такая з’ява, што на гэтай вялікай тэрыторыі ўтварыліся 
пранароднасці. Іх было пятнаццаць, прыкладна. А на тэрыторыі 
Беларусі гэта былі крывічы, драгавічы, радзімічы. Вось гэтыя славяне, 
якія тут былі, іх аб’ядноўвала што — тое насельніцтва, якое да іх было. 
Гэта былі балты. І як яны зменшваліся, адбывалася славянізацыя 
балцкага насельніцтва, і фактычна і быў пачатак фарміравання 
беларусаў. Вось дзе нашыя вытокі. Гэта VII, VIII, IX, X стагоддзі. І 
тэорыю гэтую стварыў расійскі вучоны Сядоў. Мы яго вельмі добра 
ведаем. Сядоў стварыў тэорыю субстратнага паходжання беларусаў. А 
мне давялося, раскопваючы курганы крывічоў на Полаччыне, знайсці 
вельмі пераканаўчы таму доказ. Бо крывічоў зараз, многія маскоўскія 
навукоўцы кажуць, што крывічы — гэта наогул не славяне, гэта ж 
балты. А крывічы наогул жа Полацк стварылі. Такія праблемы. 

У беларусаў многа балцкай крыві, таксама, як у літоўцаў. Нашыя 
бліжэйшыя родзічы не толькі рускія і ўкраінцы, гэта абвязкова 
літоўцы і латышы. 

З назвай. Нам кажуць у Расіі: дык беларусы ж — гэта толькі ў 
XVII стагоддзі з’явіліся. Назва ж толькі там у крыніцах. А я кажу: а 
калі рускія з’явіліся ў Маскоўскай дзяржаве? Іх называлі маскавіты. 
Дзяржава была Масковія. А рускімі яны пачалі называцца толькі ў 
XVI стагоддзі. І за дзяржавай замацаваў назву Расійская імперыя, 
Расія ўжо Пётр І. А Русь адносілася першапачаткова да Кіеўшчыны. З 
Кіешчыны на Беларусь перайшла гэтая назва. Гэта іншая праблема. 

А тут яшчэ менталітэт. Па менталітэту рускія, беларусы і 
ўкраінцы — зусім розныя народы. Вось вам доказ. Распаўся Саюз. Як 
рэагавалі рускія, як украінцы і як беларусы? А беларускі парламент 
прагаласаваў амаль адзінагалосна за самастойнасць Беларусі. Вось 
прыклады. Розны менталітэт у трох народаў! 

Я яшчэ хачу сказаць, што гістарычная памяць настолькі ж 
важная, як і мова. Нацыя трымаецца на двух крылах — гэта мова і 
гістарычная памяць. І з гістарычнай памяццю ў нас не так дрэнна ў 
Беларусі. І тое, што 80%  беларусаў адносяць сябе сапраўды да 



беларусаў, гэта дзякуючы гістарычнай памяці. І ў нас ёсць надзея, 
што дзякуючы тым даследаванням, якія мы робім, будзе ўмацоўвацца 
гістарычная памяць і будзе адраджацца яшчэ і мова. У нас не ўсё 
згублена і ў нас наперадзе нядрэнны яшчэ шанс выжыць. 

Жыве Беларусь! 
 

Еўдакімаў Васіль 
(старшыня Англа-Беларускага таварыства, сябра Вялікай рады 

МГА "ЗБС "Бацькаўшчына". Вялікабрытанія) 
 

Добры дзень! 
Вельмі нечакана для мяне было тое, што выклікалі сюды 

выступіць. Я не рыхтаваўся. 
Я магу пацвердзіць словы папярэдняга аратара, сп. Штыхава, аб 

сувязі беларусаў і славян, бо мая жонка латышка, яна нашых дзяцей 
называе літоўцамі. Кажа, што ад сумесі беларусаў з латышамі 
паходзяць літоўцы. [Прыязны смех у зале, апладысменты.] 

Так, я не рыхтаваўся. Таму я, можа, патлумачу вам свае першыя 
ўражанні ад з’езда. Можа, занадта эмацыйныя, але ж нічога другога я 
пакуль што прапанаваць не магу. Таму што, як я казаў, для мяне 
вельмі нечакана тут выступіць. 

Я быў удзельнікам папярэдняга з’езда беларусаў свету ў 1997 
годзе. І мае ўражанні ад сённяшняга з’езда ў пэўнай меры, у вельмі 
значнай мэры, гэта амаль што копія ці калька таго з’езда. Я маю на 
ўвазе, можа, нават нейкі негатыўты аспект, бо кожны другі, на мой 
погляд, выступ — гэта нейкі плач. Я сядзеў там, слязамі абліваўся і 
шкадаваў і Беларусь, і нас з вамі. Праблемы ў нас, безумоўна, ёсць. І 
яны заўсёды будуць. Я спадзяваўся, шчыра кажучы, пачуць нешта 
канструктыўнае, больш канструктыўнае аб тым, што мы зрабілі за 
гэтыя гады. Можа, нават падзяліцца вопытам, якіх поспехаў хто дзе 
дасягнуў і як яны нейкія праблемы павырашылі. Але адно — як нам 
цяжка жывецца, як ніхто не шануе, як нашу мову зневажаюць і так 
далей. Ведаеце што, у мяне такое ўражанне, асабліва калі я чытаю 
беларускую апазыцыйную прэсу (вельмі цікавая прэса, я з задаваль-
неннем яе чытаю), але ж уражанне робіцца такое, што ў нас два 
ворагі існуюць — гэта Масква і Лукашэнка. Калі б гэта было так, я 
быў бы вельмі задаволены, бо гэта не ворагі, з імі мы зладзім. Галоўны 
вораг ёсць мы самі, наша такая, можа, нерашучасць, млявасць і г. д. 
Гэта сапраўдная праблема, якую я бачу, што мы 10 гадоў змарнавалі з 
дня незалежнасці — ніякіх вывадаў не зрабілі, ніякай крытыкі на сябе 
мы ніколі не пачулі. Ніколі. Я не бачыў. БНФ я вельмі паважаю, я 



паважаю сп. Хадыку. Але ж лідэры БНФ, на мой погляд, заўсёды былі 
нейкай свяшчэннай каровай, якіх, нягледзячы на паразы, не трэба 
было крытыкаваць. Я не кажу, што я б, напрыклад, зрабіў бы нешта 
лепшае, але ж калі з такім вынікам, як мы прыйшлі да сённяшняга 
дня, то я б сказаў: можа, не толькі народ, можа, і я нешта не тое 
рабіў. 

Брытанскія сацыёлагі дзеляць людзей на дзве катэгорыі: на тых, 
хто шукае нейкія прычыны сваіх паразаў, няўдач у жыцці, у 
вонкавым свеце, — гэта людзі-аптымісты, якім удача не спрыяе 
звычайна, і людзі, якія робяць вывады і шукаюць прычыны параз у 
саміх сябе. Вось я баюся, што большасць беларусаў, на жаль, 
паходзяць з першай катэгорыі. Я вельмі спадзяюся, што падобныя 
мерапрыемствы мы будзем праводзіць больш канструктыўна: 
напрыклад, дзяліцца вопытам, дзяліцца поспехамі, дзяліцца радасцю. 
Я забыў сказаць, што вельмі прыемна было ўбачыць знаёмыя твары, 
вельмі прыемна было пабачыць людзей, якіх я не бачыў даўно і якія 
мяне пазналі і я пазнаў. І чыста эмацыянальна вельмі і вельмі 
прыемная падзея тут адбываецца. 

Дарэчы, у нас ёсць пэўныя поспехі ў Брытаніі, напрыклад. Вось 
сп. Лёля Міхалюк, якая выступала тут, ужо тлумачыла вам, што ў нас, 
напрыклад, стварылася парламенцкая Брытанска-беларуская група. 
Упершыню ў гісторыі. Бо Балтыйскія краіны мелі такія групы. Яны 
вельмі спрыялі адраджэнню і нацыянальнай незалежнасці гэтых 
краінаў. Беларусы ніколі гэтага не мелі. І вось зараз мы маем. Гэтая 
група ў складзе з 20-30 чалавек з сяброў Палаты абшчын і лордаў 
Палаты лордаў. Вельмі важныя і шаноўныя людзі. Яны не заўсёды 
падзяляюць нашы погляды. Гэта і нармальна. Бо мы эмацыянальна 
ставімся да Беларусі, гэта нашая краіна. Яны ставяцца прагматычна 
да гэтага. Я наогул лічу, што нам не трэба спадзявацца на нейкую 
шчырую і вельмі рашучую падтрымку Захаду, бо Беларусь не надта 
цікавіць Захад. І гэта краіна не з’яўляецца прыярытэтам Захаду. 
Напрыклад, у Еўропе. Гэта маё ўражанне, якое падзяляецца многімі 
людзьмі на Захадзе таксама. Але ж пашырыць свядомасць, імідж 
Беларусі распаўсюдзіць — гэта тое, што яны робяць. Гэта вельмі 
станоўчы фактар. У нас адрадзілася беларуская школка ў Лёндане, 
нядзельная школка, не так часта, але збіраюцца. Дзеткі ўжо паявіліся, 
ходзяць туды, і вельмі ім падабаецца. Напрыклад, мае дзеці ходзяць і 
ў латышскую школу, і беларускую. Зараз мне кажуць, што беларуская 
падабаецца больш. Там сапраўды прыемныя, цудоўныя маладыя 
людзі гуляюць з імі, размаўляюць, малююць і так далей. Мне самому 
прыемна. Я сам з задавальненнем прымаю ў гэтым удзел. 



Так што і вынік такі: калі мы супрацьпастаўляем сябе нонішняй 
уладзе беларускай, у нас адзін вынік і адзін шлях, адно выйсце — 
быць лепшымі за іх, больш цывілізаванымі, лепшымі спецыялістамі, 
больш прыемнымі людзьмі. І тады нам не трэба будзе крыўдзіцца на 
народ, які нас не разумее і за намі не ідзе. Яны будуць цягнуцца да 
нас. 

Дазвольце ўсім вам пажадаць поспехаў вялікіх. Давайце 
сябраваць, давайце яднацца. І няхай Бог нам дапаможа і нашай 
краіне. 

 
Шушкевіч Станіслаў 

(член-карэспандэнт НАНБ, доктар фізіка-матэматычных навук, 
прафесар, старшыня Вярхоўнага Савета Рэспублікі Беларусь ХІІ 

склікання, старшыня Беларускай сацыял-дэмакратычнай грамады, 
сябра Вялікай рады МГА "ЗБС "Бацькаўшчына". Беларусь) 

 
Шаноўнае спадарства! 
Каб не апошні выступоўца, то я сказаў бы так, што мы ўвесь час 

гаворым аб тым, што ў нас адбываецца, чаму і хто вінаваты. І мы ні ў 
чым не вінаватыя. І мы не гаворым, што трэба рабіць. А сапраўдныя 
інтэлігенты павінны гаварыць, што трэба рабіць. І вось я проста быў 
здзіўлены выступленнем Васіля Еўдакімава, які сказаў, што 
брытанскія сацыёлагі падзяляюць так людзей на дзве катэгорыі. 
Справа ў тым, што я чалавек, які атрымаў савецкае выхаванне і 
савецкую адукацыю. Я думаў, што гэта марксісты заўсёды 
падзяляюць, таму што яны гаварылі так, што ўсе філосафы да Маркса 
тлумачылі, што адбываецца ў свеце, а Маркс (ну, далей Энгельс, 
Ленін, Сталін) сказаў, як гэты свет перарабіць. І вось гэты свет 
перарабілі. І мы цяпер у гэтым пераробленым свеце, знявечаным, не 
ведаем, што рабіць. Больш за тое, мы паводзім сябе па-савецку. Мы 
не пашыраем кола тых, хто падзяляе нашы падыходы. Мы не працуем 
у гэтым накірунку. А наша кола ўвесь час звужаецца, і мы працуем 
углыб. Мы хутка будзем ведаць усё ні аб чым, як гаварыў некалі 
Бернард Шоў. Такімі стануць вузкімі спецыялістамі беларусы. І ў нас 
узнікае пытанне: што мы павінны рабіць? 

Па-першае, я хачу сказаць так. Я паглядзеў гэты статут, і  
ведаеце што. Мне стала цяжка. Таму што ў адпаведнасці з 
Канстытуцыяй 1996 года, у адпаведнасці з указамі прэзідэнта 
павінна дзейнічаць структура Згуртаванне беларусаў свету. А гэта 
Канстытуцыя трыма кампетэнтнейшымі камісіямі Еўропы, 
незалежнымі, прызнана як антыдэмакратычная і не можа служыць 



асновай для дэмакратычнага заканадаўства. І гаварыць тут, што мы 
не павінны займацца палітыкай — гэта, прабачце, злачынства. Мы не 
павінны займацца палітыкай у тым сэнсе, што Згуртаванне беларусаў 
свету не змагаецца за ўладу. Яно не хоча захапіць уладу. А тое, што 
яно абавязана тлумачыць, якая ў нас злачынная ўлада, якое ў нас 
злачыннае заканадаўства, — гэта абавязак. І калі мы будзем 
працаваць у адпаведнасці з гэтым заканадаўствам, мы гэта не 
зможам зрабіць. І я думаю, што, можа, пара задумацца, каб цэнтр 
Згуртавання беларусаў свету быў не ў Мінску, дзе немагчыма сёння 
працаваць належным чынам, а ў бліжэйшым беларускім асяроддзі — 
у Вільні, гэта бліжэй, чым, напрыклад, да любога абласнога 
беларускага цэнтра. Можа, трэба пра гэта задумацца, бо як жа мы 
будзем працаваць? 

Цяпер у мяне ўзнікае такое пытанне. Ведаеце, некалі мне 
здзівіліся, што я гавару па-беларуску. У мяне не было іншай мовы ў 
сям’і, акрамя беларускай. А руская мова была, каб чытаць кніжкі, а ў 
бабкі была польская мова для таго, каб маліцца, яна была каталічкай. 
Скажыце, ва ўсіх у вас у сем’ях гавораць па-беларуску? [Голас з залы: 
«Гавораць».] Цудоўна, што ёсць такія сем’і. А трэба, каб ва ўсіх і каб 
гэта пашыралася. Таму што калі мы не зробім гэтую цагліну сучаснай 
супольнасці, сучаснага грамадства, то мы нікога не навучым. Можна 
даваць добрыя парады, але трэба самім гэта рабіць. Я вялікі 
прыхільнік Алега Трусава і вельмі ганаруся тым, што сёння робіць 
Таварыства беларускай мовы, але, думаю, што і там трэба думаць: 
сям’я павінна быць беларускай у беларусаў. І калі там будзе мова і 
калі яна там будзе патрэбна, нічога нельга будзе зрабіць, каб гэтай 
мовы не было тут. 

І яшчэ. Я абураны, прабачце, паважаны Радзім Гаўрылавіч, 
вашай прапановай пайсці ў Саўмін. Ніхто там нічога не вырашае. Вы 
пойдзеце да халуёй, якія ніводнага пытання з вамі не вырашаць. А 
назаўтра гэта будзе выкарыстана ў прэзідэнцкай выбарчай кампаніі 
супраць беларусаў свету. І таму я лічу, што нельга туды запісвацца і 
нельга туды ісці. 

Яшчэ адно найважнейшае пытанне. Цудоўная кніжка з’явілася. 
Я на яе напісаў рэцэнзію. «Рэканструкцыя нацый» Цімаці Снайдэра, у 
Гарвардскім універсітэце працуе. У чым адрозненне пабудовы нацый 
украінскай, літоўскай, польскай? І ў чым адрозненне беларускай? У 
тым, што мы клічам да былога, да таго добрага былога. Там і злое 
было былое. А мы не імкнемся рэканструяваць нашую нацыю ў 
адпаведнасці з прынцыпамі глабалізацыі, у адпаведнасці з 
прынцыпамі пашырэння сувязяў. Мы робім заклікі да рускага народа, 



з Масквой таргуем 50% . Дык таму таргуем, што з людскім светам не 
можам таргаваць. Таму што на Захад дарога закрыта. А Літва, 
паглядзіце, і Латвія гандлююць з Захадам, перабудаваліся і не 
залежаць ад Масквы. А на каго мы накіроўваем? Цалавацца будзем з 
той Масквой? Нічога пакуль што тая Масква нам добрага не 
прынесла. Нічога, акрамя пэўных абавязкаў. І калі наша сённяшняе 
кіраўніцтва не здольна кіраваць само і можа толькі дзякаваць і 
разбіваць лоб у паклонах Маскве, то мы можам сказаць, што ў 
Беларусі ёсць многа людзей, якія могуць інакш. І таму я спадзяюся, 
што мы ўсвядомім сучасныя метады і падыходы, сучасныя. 

Я прывяду два такія прыклады. Класіка ненасільнага 
супрацьстаяння. Гандзі і Марцін Лютэр Кінг. Ненасільнае 
супрацьстаянне. Каго мы навучылі ў Беларусі гэтаму? Каго? Калі мы 
адну маленькую кніжачку паспрабавалі выдаць... Мы не ведаем гэтых 
тэхналогій контрпрапаганды. Паглядзіце на сённяшнюю вольную 
нашу прэсу. Там больш партрэтаў Лукашэнкі, чым каго-небудзь 
іншага. У палякаў у гэты час не было ніводнага здымка Ярузэльскага і 
ўвогуле не ўжывалася гэтае слова, не існаваў гэты ўрад, гэтае 
цемрашальства. А мы ўвесь час гаворым пра нейкі феномен у 
Беларусі. Таму што мы неадукаваныя людзі ў галіне сучаснай 
паліталогіі. Без гэтага мы не зменім сітуацыю ў Беларусі. І я заклікаю 
вас да таго, каб мы гэтаму вучыліся і вучылі іншых. Я магу сёння 
многа кінуць абразаў у чый хочаш адрас. А мы не гэта павінны 
рабіць. Мы павінны навучыцца знаходзіць кампраміс. І калі сёння 
выказваецца надзея, што мы вылучым аднаго кандыдата, дай Бог! 
Гэта патрабуе вельмі высокай самаадданасці краіне. Гэта трэба, каб 
мы адпавядалі таму прынцыпу, пра які некалі сказаў Кенэдзі. Ён 
казаў: не пытайцеся ў Амерыкі, што яна зрабіла для вас, а скажыце, 
што вы зрабілі для Амерыкі. Дык вось я кажу: не пытайцеся ў 
беларускага руху, у беларускай апазіцыі (яна знявечана, у цяжкім 
стане), што яны зрабілі для Беларусі, а што кожны з вас зрабіў для 
Беларусі. Таму што калі мы ідзём ва ўслужэнне невуцтву і хамству. І 
гэта ж не адна асоба! Калі атрымоўвае з рук чалавека, які зневажае 
мову, нейкую прэмію памерам у палову заработка рабочага ў 
Польшчы чалавек, якім я ганарыўся, я баюся ісці яму насустрач, мне 
няёмка з ім вітацца. І мы павінны пазбавіцца ад такіх учынкаў. І я 
спадзяюся, што з’езд гэты будзе спрыяць гэтаму! 

Жыве Беларусь! 



Янка Запруднік (вядучы): 
 
Я хачу ўнесці некаторыя выясненні, сп. Шушкевіч і паважаныя 

ягоныя слухачы. Тут не было ніякіх заклікаў нікуды ісці. Тут была 
інфармацыя. Калі прыйшла сюды такая прапанова, абавязак 
старшыні быў яе падаць. Яна да вашага ведама была пададзена. Вы 
рабіце, як кожны, як вы ўважаеце. Тут ніякіх заклікаў не было і, калі 
ласка, не абвінавачвайце нікога ў закліканні. Мы пашыраем тут 
інфармацыю. Даём да ведама. Кожны тут можа выказаць сваю 
прапанову, але не трэба задалёка ісці ў сваіх домыслах, што хто будзе 
рабіць. 

 
Капчык Пятрусь 

(настаўнік, старшыня Беларускай суполкі «ÇЗорка Венера», 
сябра Вялікай рады МГА "ЗБС "Бацькаўшчына". Ізяслаўль, Украіна) 

 
Шаноўнае спадарства! 
Свет уступіў у новае тысячагоддзе. Нам пашчасціла жыць у ХХІ 

стагоддзі. Здавалася б, жыві, чалавек, і радуйся. На вялікі жаль, 
беларусам замежжа, якія пільна сочаць за падзеямі, якія адбываюцца 
на нашай гістарычнай Бацькаўшчыне, падставаў для радасці няма. 
Чаму? Ды таму, шаноўная грамада, што тыя парасткі беларускага 
адраджэння, якія мы назіралі пасля распаду Савецкай імперыі ў 
1991-1994 гадах, сёння нахабна стаптаныя антыбеларускімі, 
прарасійскімі сіламі, якія кіруюць краінай на працягу апошніх сямі 
гадоў. Дзе, у якой краіне свету ёсць такая трагічная сітуацыя, калі 
родная мова карэннага народа выцясняецца моваю меншасці гэтай 
краіны? У якой яшчэ краіне свету, апроч, безумоўна, Беларусі, 
прэзідэнт пагардліва ставіцца да мовы маці, якая яго нарадзіла? Чаму 
прэзідэнт Украіны сп. Кучма звяртаецца да нас, грамадзян Украіны, 
па-ўкраінску? Хаця да свайго абрання на пост прэзідэнцкі ён таксама 
карыстаўся спрэс мовай расійскай, таму што яго жонка сама 
расіянка і ён жыў у Днепрапятроўску, у горадзе, які лічыцца 
рускамоўным. А стаўшы прэзідэнтам Украіны, Леанід Кучма адразу 
перайшоў на ўкраінскую мову, ён успомніў сваё дзяцінства, што ён 
нарадзіўся на Чарнігаўшчыне ў вёсцы і ў маленстве размаўляў на 
сваёй роднай украінскай мове. Дарэчы, яго дзяцінства прайшло 
побач з Беларуссю, на мяжы з Гомельшчынаю. 

Прэзідэнт жа Беларусі, таварыш Лукашэнка, дэманстратыўна не 
карыстаецца сам беларускай мовай, а ўслед за ім ігнаруе першую 
дзяржаўную мову краіны ўсё чынавенства, пачынаючы ад прэм’ер-



міністра, канчаючы старшынямі калгасаў. Ганьба такой 
антынацыянальнай палітыкі кладзецца кляймом на нас, беларусаў, 
пражываючых у далёкім і не зусім далёкім, гэтак званым бліжнім, 
замежжы, дзе людзі не могуць зразумець, чаму амаль 8 мільёнаў 
карэнных беларусаў дапусцілі, каб у іх адабралі нацыянальныя 
сімвалы — герб Пагоню і бел-чырвона-белы сцяг. Чаму за 10 гадоў 
самастойнасці так і не з’явіўся годны нашага народа дзяржаўны гімн 
краіны і ўвесь час чуецца «Мы, беларусы, з братняю Руссю»? Праўда, і 
гэта горкая праўда, што большасць карэнных беларусаў сёння 
перасталі адчуваць сябе беларусамі. Таму было лёгка правесці гэтак 
званыя рэферэндумы, сфабрыкаваўшы іх вынікі на карысць таго, хто 
іх праводзіў. Таму сёння ідзе шалёная русіфікацыя ўсяго таго, што 
яшчэ не паспелі русіфікаваць, пачынаючы ад вясковых школ, 
сродкаў нагляднай агітацыі. Гляньце сёння на вуліцы Мінска, на 
крамы. Што сёння робіцца?! Здымаюцца беларускамоўныя шыльды і 
замяняюцца рускамоўнымі шыльдамі. У галовы веруючых, 
праваслаўных веруючых, забіваецца такая думка, што беларусы — 
тыя ж рускія, якія гавораць па-руску з мясцовым акцэнтам. Такога 
трэба хутчэй пазбаўляцца, каб стаць сапраўднымі рускімі і зажыць 
адзінай Расійскай імперыяй. Мне думаецца, што ў гэтай зале ёсць 
дэлегаты-беларусы з Расійскай Федэрацыі, тут ужо нехта выступаў і 
яшчэ можа выступіць і развеяць міф аб шчаслівым жыцці простага 
люду. Таму што мы, на Украіне, маем магчымасць па кабельным 
тэлебачанні глядзець праграму РТР, навіны РТР і бачым, якое 
«шчаслівае» жыццё прастога расійскага народа. 

Нам, беларусам, трэба выкінуць з галовы нават думку, што ў 
адной з Расіяй сям’і і цукар будзе саладзейшы. Не, не будзе. Рускія 
ніколі нічога не рабілі і не будуць рабіць, каб было добра не ім, а 
іншым! Таму трэба будаваць свой, нацыянальна адметны беларускі 
дом, у якім будзе ўтульна жыць, у першую чаргу, самім беларусам. 
Таму што іншай зямлі, дзе можна было б збудаваць такі дом, няма. Ва 
ўсіх нацыянальных меншасцях, што сёння пражываюць у Беларусі, 
ёсць свае гістарычныя землі, куды яны могуць з’ехаць у любы момант, 
калі ім тут штосьці не спадабаецца. А куды вам з’язджаць, беларусам, 
якія жывуць тут, у Беларусі? З’язджаць няма куды. 

Адзін мой добры знаёмы з Літвы — Ёзас Абікаўскас (заўважу: ён 
літовец па нацыянальнасці), самастойна вывучыў беларускую мову, 
напісаў па-беларуску верш, які скіраваў новым ворагам беларушчыны 
— «Чаго вам хочацца, панове?». Калі ласка, паслухайце яго. 

У час надзеі і змагання 
Звяртаўся так пясняр да вас: 



«На гэта грознае пытанне 
Калі пачуем мы адказ?» 
Народ наш зведаў крыўд нямала, 
Быў доўгі шлях да Калымы. 
І наша мова ледзь гучала 
Ў гады чырвонае чумы. 
Ў дзяржаве незалежнай, новай 
Пачаў быў родны дух лунаць. 
А вам зноў хочацца, панове, 
Чужыя песенькі спяваць? 
Чаму вы зганьбілі Пагоню, 
Зняважылі святы наш сцяг? 
Мо вашы «мудрыя» законы 
Жандарскай дзейнасці працяг? 
Але ж мінулі дні жандараў, 
НКВД і ГПУ. 
Не стане хутка чорных хмараў, 
Зарос бальшак на Калыму. 
Пагоню, мову адным махам 
Вы хочаце спыніць, разбіць? 
Пад бел-чырвона-белым сцягам 
Жыў беларус і будзе жыць! 

[(Апладысменты.] 
Дзякуй спадару Ёзасу, што ён так прасякнуты турботаю за 

гаротны стан, у якім апынуўся наш нацыянальны сімвал, наша мова, 
наша гісторыя. 

Зіновій Квіт, старшыня Украінскага сусветнага саюза 
прафесійных настаўнікаў, які жыве і працуе ў Філадэльфіі, у 
Амерыцы, які сочыць за станам украінскай мовы на Украіне, піша ў 
газеце «Дзень» 1 чэрвеня сёлета: «З разбурэннем мовы адбываецца 
разбурэнне народа». Калі ўжо ўкраінцы так пішуць пра стан 
украінскай мовы на Украіне, тады што казаць нам, беларусам, пра 
стан нашай мовы на Беларусі? Каб беларусы захаваліся як этнас са 
сваёю адметнаю моваю, не ў Расію нам трэба пнуцца, а, хутчэй, 
наадварот. Таму што Расія праглыне нас, беларусаў, як этнас, нават 
не заўважыўшы гэтага. А намёкі на гэта мы ўжо чулі, калі, 
закладаючы цагліны пад новы гмах расейскай амбасады ў Мінску, 
прэзідэнт Лукашэнка сказаў прэзідэнту Пуціну, што «когда в этом 
доме отпадет необходимость как в посольстве, будет что-то другое». 
Удумаліся? Разумнаму чалавеку дастаткова гэтай фразы, каб 
зразумець, што Лукашэнка не спыніцца на паўдарозе, стварыўшы так 



званы Саюз Беларусі і Расіі, а будзе рабіць усё, калі яго зноў «абярэ 
ўвесь народ», для таго каб Беларусь злілася з Расіяй у адной дзяржаве. 
Навошта? Вось і я не разумею, навошта. Чаму Беларусь не можа быць 
самастойнай дзяржавай са сваімі гістарычнымі сімваламі, са сваёю 
роднай мовай, адзінай у якасці дзяржаўнай? Думаю, што беларускім 
выбаршчыкам у верасні трэба добра памеркаваць, чаго ж яны 
хочуць: заставацца самастойным народам і жыць у незалежнай 
дзяржаве або знікнуць у ХХІ стагоддзі як этнас, стаўшы «рускімі з 
мясцовым акцэнтам» — гэта значыць людзьмі другога гатунку, з якіх 
будуць смяяцца сапраўдныя — гэта значыць без мясцовага акцэнту — 
рускія, пагарджаць імі. 

І закончыць свой выступ хачу вершаванымі радкамі паважанага 
мною Артура Вольскага: 

Душою збалелаю ціха гарнуся 
Да птушак, да кветак, да дрэў, да травы. 
І не таюся, пры ўсіх ганаруся, 
Што з доляй адзінай маёй Беларусі 
Лучу сваю долю, пакуль я жывы. 
Тут войны не раз засявалі раллю, 
Чужых і сваіх смерць няшчадна касіла. 
Спяць воі пад вартай бярэзін пахілых, 
А кветкі ўпрыгожваюць нашу зямлю 
Нанова, не толькі на брацкіх магілах. 
Нас мовы сваёй пазбаўлялі. Ды ўсё ж, 
Хоць многае ўжо незваротна забыта, 
Яна с пракавечнага ўжытку не зжыта 
І ў полі штогод каласуе не «рож», 
А наша, сваё жыццядайнае жыта. 
Галеюць атручаных рэк берагі. 
Даўно пазнікалі старыя стагі. 
Ад сцюжы няўмольнай, ад цяжкай тугі 
Згасаюць пра лета няпэўныя згадкі, 
Але ж утравеюць нарэшце лугі 
І паша ўратуе галодныя статкі. 
У жыце, ў буслянцы, у кветцы, ў траве 
Жыве Беларусь! Жыве! 

 
Лех Генадзь 

(старшыня Маскоўскага таварыства беларускай культуры. Расія) 
Па-першае, хачу падзякаваць арганізатарам, бо ім прыйшлося 

прыкласці велізарныя намаганні для арганізацыі гэтага з’езда. 



Па-другое, мой даклад пераклікаецца з дакладам Каўрыгі 
Францішка Пятровіча, які выступаў на расейскай мове і выклікаў 
пэўнае абурэнне ў часткі дэлегатаў. Па-першае, Францішак Пятровіч, 
вам вельмі дрэнна рыхтавалі ваш даклад. Хачу вам паведаміць, што 
апошні перапіс насельніцтва ў Савецкім Саюзе праводзіўся ў 1989 
годзе і згодна з ім у Расійскай Федэрацыі пражывала 1 мільён 219 
тысяч пашпартных статыстычных беларусаў, у тым ліку 68 900 
чалавек у г. Маскве. Рэгіёны, з заўважнай колькасцю беларускага 
насельніцтва, — гэта Смаленская, Бранская, Новасібірская, Іркуцкая, 
Мурманская вобласці, г. Санкт-Пецярбург, Рэспубліка Комі. За 
апошнія 10 гадоў сапраўды ў Расійскую Федэрацыю перасялілася 
яшчэ пэўная колькасць беларусаў з Сярэдняй Азіі, Закаўказзя і 
Казахстана. Але падлік гэтага не праводзіўся. У бліжэйшыя два гады ў 
Расіі будзе праводзіцца перапіс насельніцтва, і мы даведаемся, які ж 
статыстычны вынік. У той жа час да 1995 года беларусы актыўна 
вярталіся з Расійскай Федэрацыі на сваю гістарычную Айчыну — 
Беларусь. У праватнасці, у Мінск з 1990 па 1995 год з нашага 
Маскоўскага таварыства культуры з’ехала 16 сем’яў з дзецьмі. Пасля 
1995 года гэты працэс спыніўся, на пракладзе нашай суполкі, у сувязі 
з эканамічнымі і палітычнымі зменамі на Беларусі. 

Калі ж пачалася наша дыяспара навейшай гісторыі? Яшчэ на 
пачатку 80-х гадоў паміж студэнтамі некалькіх маскоўскіх ВНУ было 
створана нефармальнае беларускае студэнцкае брацтва, сябрам якога 
даводзілася быць і мне. У тагачаснай многанацыянальнай Маскве 
была патрэбна падтрымка землякоў, маральная, грашовая, нават 
фізічная. Але да пачатку перабудовачных працэсаў беларуская 
дыяспара ў Расіі мела неакрэслены характар. Першай ластаўкай, 
гучна заявіўшай аб сабе з экрана тэлебачання, была маладзёвая 
маскоўская суполка «Пагоня», створаная маскоўскімі студэнтамі ў 
1987 годзе. Менавіта сябры гэтай суполкі ўпершыню ўзнялі ў Маскве 
бел-чырвона-белы сцяг. За выключэннем двух чалавек, усе яны з’ехалі 
жыць на Беларусь. Напрыканцы 1988 года было заснавана, а потым 
атрымала афіцыйны статут Маскоўскае таварыства беларускай 
культуры імя Францішка Скарыны, у арганізацыі якога вялікую ролю 
адыграў вядомы беларусіст прафесар Аляксей Каўка. У 1989 годзе 
было ўтворана Таварыства беларускай культуры ў г. Санкт-
Пецярбургу (тады яшчэ Ленінград). Пачаўся працэс арганізацыйнага 
афармлення беларускай дыяспары. З 1990 года ў межах Маскоўскага 
таварыства беларускай культуры запрацавалі нядзельная школка, 
Згуртаванне беларусаў-вайскоўцаў, праз якое на Беларусь вярталіся 
беларусы-афіцэры, у беларускае войска, маладзёвая секцыя, суполка 



Беларускага Народнага Фронту, пачаў рэгулярна выходзіць бюлетэнь 
«Шляхам Скарыны». На маскоўскіх вуліцах і плошчах залуналі бел-
чырвона-белыя сцягі ў часы тагачасных масавых палітычных 
мерапрыемстваў. К пачатку 1994 года ў рэгіёнах Расійскай Федэрацыі 
было зарэгістравана, паводле даных Міністэрства юстыцыі, 15 
суполак беларускай дыяспары. Але далей гэты працэс спыніўся. Бо 
зноў жа на Беларусі, я гэта падкрэсліваю, пачалі адбывацца істотныя 
змены. А разам з гэтым пачала гаснуць мара расейскіх беларусаў на 
вяртанне на Радзіму — у цывілізаваную, еўрапейскую, дэмакратыч-
ную, незалежную Беларусь, надзея мець свой нацыянальны беларускі 
дом. У стварэнні новых суполак адбыўся пяцігадовы перапынак. 

Тым не менш нават такая кволая беларуская дыяспара не вельмі 
задавальняла новыя ўлады Беларусі. Асабліва не задавальнялі суполкі 
ў Маскве, Санкт-Пецярбургу і Іркуцку. Пасля пяцігадовага перапынку 
ў Расіі і краінах СНД назіралася актыўнае стварэнне новых суполак, 
новай беларускай дыяспары, фундуемае ўрадамі Рэспублікі Беларусь і 
Расійскай Федэрацыі. Так, за 1 год (1998-1999) у Расійскай Федэрацыі 
створана ажно 42 новых суполкі, якія падтрымліваюць інкарпарацыю 
(г. зн. акупацыю) Беларусі ў склад Расіі. 2 красавіка 1999 года, так 
званы Дзень яднання, пра якое выступаў дакладчык на расейскай 
мове, яны правялі свой з’езд, дзе ўтварылі сапраўды Федэральную 
аўтаномію беларусаў Расіі, у Маскве, у будынку Міністэрства па 
справах нацыянальнасцяў. Трэба сказаць, што новаствораныя 
суполкі, тут ужо давалі іх назву, маюць часам вельмі дзіўныя назвы, 
кшталту Беларуска-расійскіх спартовых клубаў або «Общество по 
поддержке союза России и Беларуси и лично президента Лукашенко». 
Горад Пскоў, магу дадаць. Узначаліў гэтае ўтварэнне чыноўнік мас-
коўскага ўрада, які выступаў, — Францішак Каўрыга. Трэба сказаць, 
што адпаведныя суполкі на Украіне стварылі сваё аб’яднанне. Для 
чаго рабілася гэтая акцыя і як? У Маскве мне давялося быць на сходзе 
адной суполкі. І высветлілася, што сярод двух тузінаў прысутных 
пенсіянераў няма ніводнага пашпартнага (этнічнага) беларуса. 
Ніводнага не было! Але справа праводзілася. Так і рабіліся гэтыя 
суполкі — зверху. Трэба сказаць, што свядомыя беларусы адказалі на 
гэта, як кажуць, адпаведным чынам. У супрацьвагу ў Расіі 25 
сакавіка таго ж года — у Дзень волі — быў праведзены іншы з’езд, на 
які прыйшлі шэсць старых рэальных суполак, утвораных яшчэ ў 
перыяд 1994-1998 гадоў. Базавымі суполкамі былі маскоўская, 
піцерская і іркуцкая таварыствы культуры. На з’ездзе прысутнічалі 
сп. Шушкевіч, сп. Домаш, Ганна Сурмач і іншыя. 



Фармальна так званая новая дыяспара не складае нам рэальнай 
канкурэнцыі. Але ўпарта робіць разнастайныя заявы, у якіх 
падтрымлівае акупацыю Беларусі. Гэтыя заявы друкуюцца ў такіх 
газетах, як «Саюз», «Ліга нацый», фундуемых усім вядомым Паўлам 
Барадзіным. Трэба сказаць, што і частка старшынь сумленных 
арганізацый прынялі ўдзел у тым з’ездзе. Напэўна, яны хацелі 
атрымаць грашовую дапамогу. Безвынікова. Трэба сказаць, што 
чыноўнікі лукашэнкаўскай амбасады ў Маскве (цяжка назваць яе 
беларускай) спрабуюць змяніць становішча. Яны сталі цікавіцца 
справаздачна-выбарчымі сходамі, яны актыўна выкарыстоўваюць 
тэлефоннае права, яны агітуюць сяброў суполак супраць кіраўніцтва, 
абяцаюць грашовую дапамогу і г. д. Асаблівую ролю ў стварэнні 
новай дыяспары адыграла наменклатура беларускага паходжання. А 
гэта — чыноўнікі ўрадавых расійскіх структураў, касманаўты 
беларускага паходжання, банкіры з напалову дзяржаўных расійскіх 
банкаў. На падрыхтоўчым сакавіцкім сходзе 1999 года ў Міністэрстве 
нацый Расійскай Федэрацыі па ўтварэнні так званай аўтаноміі, на які 
я таксама быў запрошаны, загадчык Галоўнага ўпраўлення 
выканкама Саюза Расіі і Беларусі спадар Чарняк выказаўся: «Не 
трэба перажываць. Будзем кітайцамі, калі загадаюць. Галоўнае тут — 
банкет». Гэтым пасяджэннем якраз кіраваў спадар Каўрыга, які 
выступаў. Банкет быў па поўнай праграме. 

Вядомы беларускі палітык сп. Лябедзька выказаўся пасля таго 
з’езда ЗБС: «Цяпер мы маем шчырую і няшчырую дыяспару». І гэта 
ёсць праўда. Часам беларускія чыноўнікі, якія пражылі, як ён сказаў, 
20 гадоў (я таксама жыву 20 гадоў у Маскве, і мае дзеці носяць 
беларускія імёны і размаўляюць па-беларуску, бо бацька на іншай 
мове ніколі з імі не размаўляў). Дык вось гэтыя чыноўнікі хочуць быць 
расейцамі больш, чым самі расейцы. У 1989 годзе па хадатайніцтву 
суполак тагачасным дэмакратычным ўрадам Масквы (тады мэрам 
быў Гаўрыіл Папоў) на баланс амбасадаў Беларусі, Украіны, Грузіі былі 
выданы ордэры на будынкі пад нацыянальна-культурныя цэнтры. У 
выніку грузіны і ўкраінцы ў гэтых будынках маюць свае культурныя 
цэнтры, школы, дзіцячыя садкі, бібліятэкі, нават рэстарацыі з  
нацыянальнай кухняй, якія рэкламуюцца ў сродках масавай 
інфармацыі. Чатыры будынкі, выдзеленыя беларусам, не былі ўзятыя 
на баланс тагачасным амбасадарам Даніленкам. Нягледзячы на тое, 
што маскоўскі ўрад двойчы працягваў дзеянне гэтых ордэраў. Любым 
чынам, з-за жадання не дапусціць стварэння культурнага цэнтра для 
дыяспары, была нанесена эканамічная шкода беларускай дзяржаве, 
бо гэтыя будынкі ў той жа час перадаваліся задарма, без усялякіх 



умоў. Зараз жа такое немагчыма, гэтыя будынкі маюць кошт. У 
рэшце рэшт, можна было здаць іх у субарэнду. Але яны і гэтага не 
зрабілі. 

У заключэнне хачу дадаць, што час ставіць усё на свае месцы. 
Нельга пасадзіць усіх у адну лодку, як хоча Згуртаванне беларусаў 
свету «Бацькаўшчына». Але як кажуць, не будзем ім у гэтым 
перашкаджаць. Можна, здаецца, усадзіць толькі тых беларусаў, якія 
адчуваюць сябе беларусамі. У кнізе Вітаўта Кіпеля «Беларусы ў ЗША» 
апісаны беларусы-федэралісты ў 60-я гады ХХ стагоддзя. Вельмі 
падобныя на нашых наменклатурных кэгэбэшных канкурэнтаў ці 
апанентаў. А дзе яны цяпер? У Амерыцы іх няма, яны рассасаліся. Тое 
ж самае будзе і з гэтымі, у іх адпадзе патрэба — яны будуць 
расейцамі, кітайцамі, кім заўгодна. 

Жыве Беларусь! 
 

Усцілоўскі Георгій 
(старшыня Саснагорскага таварыства «Мемарыял», сябра 

Вялікай рады МГА "ЗБС "Бацькаўшчына".  
Рэспубліка Комі, Расійская Федэрацыя) 

 
Все ораторы выступали и очень озабочены, и правильно озабо-

чены, чтобы «Батьковщина» жила, чтобы «Батьковщина» более актив-
но работала. Но один вопрос, который я хочу вам рассказать сейчас, о 
нем ораторы почти не говорили, кроме президента, который делал 
доклад и говорил, что были такие события, а я вам приведу факты из 
тех страшных сталинских дней, сталинского кровавого режима. 

Я из Коми приехал. Мы там издаем вот такие книги. Десять 
томов. Что значат эти книги? Республика Коми в сталинские времена 
была вся опутана колючей проволокой. Очень и очень много было 
лагерей ссыльных, спецпоселенцев и просто заключенных в лагерях. 
Очень много погибло там людей. Мы поставили, Фонд «Покаяние», 
задачу, чтобы поименно назвать всех, кто там погиб и кто остался 
живой, но были репрессированы. Вот и в этой книге тоже есть. На 
белорусов я выбрал список из двух томов. Я передал их в 
«Батьковщину». Здесь эту книгу я оставлю. Задача такая: если кто-то 
будет заинтересован в нас в Минске, то мы ставим такую задачу: 
издать эти книги и кто поименно будет назван, тому подарить эту 
книгу бесплатно или его детям, или внукам. Для этого надо, чтобы 
кто-то здесь, в Беларуси, тоже работал. Например, я работаю 
председателем общества «Мемориал» в Сосногорске и состою в 
редколлегии по изданию этих книг. 



А сейчас я вам просто хочу рассказать некоторые факты из тех 
страшных дней. Ну, мы знаем с вами, что до XVII партийного съезда 
было очень много загублено крестьян, особенно на Украине. На 
Украине погибло 7 млн. человек крестьян. Погибли с голоду те, кто 
сеяли, пахали, добывали хлеб. А массовый кровавый террор начался 
после XVII партийного съезда так называемой ВКП(б). Что произошло 
на XVII партийном съезде? На XVII партийном съезде произошло то, 
что нам стало известно недавно из архивных материалов, произошло 
следующее: против Сталина голосовало 292 делегата съезда. Предсе-
датель счетной комиссии доложил об этом Кагановичу. Каганович 
повел председателя к Сталину. Было предложение и было желание у 
многих Сталина заменить Кировым, избрать его генеральным 
секретарем. Сталин спросил, а сколько против Кирова голосовало. Ему 
сказали: четыре человека. Он сказал, так вот сделайте против меня 3, 
остальные бюллетени уничтожить. И уничтожили. Но факт остался 
фактом. Сталин, конечно, возмутился тем, что раз появилось такое 
желание (вы знаете, что в те годы еще было много старых больше-
виков, с дореволюционным партийным стажем), то на следующей 
конференции его переизберут обязательно. Он допустить такого не 
мог. И вот именно после XVII партийного съезда начинаются 
массовые репрессии. В первую очередь судят в 1936 года группу 
Зиновьева — Каменева, 16 человек. Всех их приговорили к расстрелу, 
и все они признали себя виновными в том, что они были шпионы, что 
они хотели свергнуть власть, капитализм установить в стране. Это, 
конечно, была ложь. А потом Бухарина судили. Дело в том, что это 
люди видные и известные, и потом — обвинять их в шпионаже, то на 
какую страну они работали. Можно врать, но та-то страна знает, что 
они не были шпионами. Тогда был генеральным прокурором 
Вышинский. Вышинский со Сталиным произвели такую беседу, что 
если человек подпишет, что он действительно виноват, что он 
занимался предательством, шпионажем, хотел убить Сталина и 
прочее, то это будет являться юридическим документом и такого 
человека можно будет расстреливать. Но как надо было получить эти 
признания? Я могу вам рассказать несколько конкретных случаев. 
Был такой военный Муралов. Это был очень сильный человек. Его по-
разному пытали, он не подписывал. Тогда взяли отрезали ему ногу. 
Представляете, живой человек и ему режут ногу. Это конечно боли 
страшные. Но и тогда он ничего не подписал. Тогда ему отрезали 
вторую ногу. И тогда он подписал, потому что знал, что он уже дальше 
не жилец. Итак, это только один вопиющий факт. В отношении 
Тухачевского. Тухачевский, Уборевич, бывший командующий 



Белорусского военного округа, был с ним Кох, был с ним Эйзельман, 
Якир, Украинский военный округ. Если других сумели заставить их 
подписать, то Тухачевского сломать не могли. 

Это мне что ли звонок? Ну, не знаю, я только начал говорить. 
[Cмех у зале.] Если делегатам нашего съезда интересны эти факты, я 
прошу тогда разрешить мне рассказать несколько очень ярких 
фактов. 

Я вам начал про Тухачевского. [Голас з прэзідыума: «Толькі адзін 
факт».] Нет, один не выйдет. Народ не поймет. Тухачевскому в камеру 
привели его 13-летнюю дочь. И следователи ему сказали: или ты 
подпишешь нужные бумаги, или мы на твоих глазах сейчас будем 
истязать твою дочь. Вы знаете, каждый отец есть отец своему 
ребенку. Он сказал: уведите ее, я подпишу все. И он подписал 
преступления, которых он не совершал. В суде пытались они говорить 
о том, что их заставили подписывать пытками и т. д. Но это уже 
никто принимать не мог, потому что Сталин уже дал распоряжение 
всех их расстрелять. 

Я один такой факт хочу вам прочитать. Многие из вас знали, что 
в Союзе был такой Мейерхольд. Это большой артист, режиссер 
большой. И вот его арестовали. И вот он пишет письмо Вышинскому, 
генеральному прокурору. Он рассчитывает, что прокурор же будет 
законность соблюдать. И вот что он пишет. Отрывок из его письма. 
Адресовано 13 января 1940 года. Генпрокурору Вышинскому: «Меня 
клали на пол лицом вниз, жгутом били по ногам. Следующие дни, 
когда эти места ног были залиты обильными внутренними 
кровоизлияниями, то по этим красно-сине-желтым кровоподтекам 
снова били этим жгутом. И боль была такая, что, казалось, на больные 
чувствительные места налили крутой кипяток. Я кричал и плакал от 
боли. Руками меня били по лицу. Следователь все время твердил, 
угрожая: «Не будешь писать, будем бить опять. Оставим не тронутыми 
голову и правую руку. Остальное превратим в кусок бесформенного 
окровавленного тела». И я все подписал до 16 ноября 1939 года». В 
феврале 1940 года Мейерхольд был расстрелян. 

Пытки выдумали не просто сами следователи НКВД. В конце 
1936 года белорусское ЦК ВКП(б) издало распоряжение применять 
при допросах пытки. А в начале 1937 года Сталин дал шифрованную 
телеграмму применять пытки. 

И вот последний факт из Белоруссии. В 1937 году была дана 
разнарядка по заданию Сталина расстрелять 68 тысяч и еще большое 
количество лишить свободы. В Беларуси расстрелять 2 тысячи 
человек, отправить в концлагеря 10 тысяч человек. Здесь был тогда 



первым секретарем ЦК партии Беларуси Пономаренко. Пономаренко 
пишет такое секретное шифрованное письмо: «Совершенно секретно. 
НКВД СССР. Третий специальный отдел. 07.08.1938 г. Секретарю ЦК 
КПБ тов. Сталину, секретарям ЦК ВКПБ тов. Ежову, тов. Андрееву. 
Из Минска. Шифровка. Добиваюсь рассмотрения в судебном порядке 
на особой тройке две тысячи по первой категории [т. е. к расстрелу] и 
три тысячи по второй. Пономаренко». 

Да, я должен заканчивать, но я хочу сообщить то, что народу 
пока не известно. Сталин в 1936 году вызвал Ежова и Ягоду и сказал, 
чтобы они отобрали 5 тысяч коммунистов, желательно с 
дореволюционным стажем активистов, и тайно их расстреляли. Что 
они и сделали. Без предъявления обвинения. 

Фактов таких очень много. Ну, что успел, то сказал. 
 

Рудакоў Алег 
(старшыня Іркуцкага таварыства беларускай культуры  

імя Я. Чэрскага, сябра Вялікай рады 
МГА "ЗБС "Бацькаўшчына". Расія) 

 
Дзень добры, спадарыні і спадары! 
Ад імя рады Іркуцкага таварыства беларускай культуры імя Яна 

Чэрскага я шчыра вітаю ўсіх прысутных і віншую са святам — з 
Трэцім з’ездам беларусаў свету. 

Сапраўды, зараз, сёння, у такой зале вельмі складана выступаць, 
я гэта адчуваю, але ўсё ж такі я не хацеў бы шмат затрымліваць 
вашай увагі і скажу самае галоўнае. Мне вельмі спадабалася, як тут 
выступаў Еўдакімаў і сказаў аб тым, што трэба казаць пра рэальныя 
справы. Трохі нашы рэальныя справы. Наша іркуцкая грамада існуе 
ўжо 5 год. 31 траўня гэтага года споўнілася роўна 5 год з таго 
моманту, як мы правялі першы з’езд беларусаў Іркуцкай вобласці. 
Што намі ўжо зроблена? Пералічваць гэта няма сэнсу. Я думаю, што  
вы ўсе ўжо шмат чыталі публікацый у розных газетах: і «Народная 
воля», і «Наша свабода», і «Наша слова», і іншыя выданні, «Беларускі 
дайджэст» у Амерыцы таксама, і «Рунь» друкавалі розныя артыкулы 
пра нашую суполку і, я спадзяюся, будуць рабіць гэта і надалей. Таму 
зараз я хацеў бы падзяліцца з вамі некаторымі думкамі пра тое, што 
сёння адбываецца і на што мне асабіста хацелася б спадзявацца і 
спадзяюцца нашыя сябры ў Іркуцку. 

Нашая іркуцкая грамада ўжо досыць вялікая. Мы здолелі 
ўпершыню ў гэтым годзе правесці абласны фестываль беларускай 
песні. Дарэчы, на гэты фестываль прыехалі з чатырох раёнаў, з вёсак, 



дзе кампактна пражываюць беларусы-перасяленцы, дзе гэтыя вёскі 
былі ўтвораны беларусамі-перасяленцамі. І гэта, я лічу, вялікі поспех у 
нашай працы. Безумоўна, я лічу вялікім нашым поспехам тое, што 22 
красавіка мы ўдзельнічалі ў Новасібірску ў І Усесібірскім фестывалі 
беларускай песні, куды прыехаў з Цюмені ансамбль «Лянок», таксама 
там выступаў мясцовы ансамбль «Азарычы» (Новасібірск) і ансамбль 
«Зязюля» Новасібірскай вобласці. І наш фальклорны ансамбль 
«Ленушка» і дуэт «Пралескі». Я лічу, што гэта пачатак вельмі добры. І 
зараз у перапынку мы перамовіліся з маскоўскімі нашымі суродзічамі 
Генадзем Лехам, які мяне запэўніў, што ў Маскве мы правядзём І 
Усерасійскі фестываль беларускай песні, куды запросім розныя 
беларускія калектывы з беларускіх дыяспар у сталіцу Расійскай 
Федэрацыі. Але я выношу прапанову і далей: а давайце ўсё ж такі мы 
правядзём першы сусветны фестываль беларускай песні ў горадзе 
Мінску, можа, нават увесну наступнага года, куды запросім з розных 
беларускіх дыяспар фальклорныя калектывы і ўбачым, што як ужо 
робіцца на месцах. [Апладысменты.] Будзем лічыць, што мая 
прапанова прайшла і яе выкарыстаюць у праграме з’езда ЗБС 
«Бацькаўшчына». 

Чаму я на гэта раблю вялікі акцэнт? Таму што на самой справе, 
калі мы правялі першы фестываль у нас у Іркуцку, я ўбачыў, што тыя 
ж самыя людзі з раёнаў, з беларускіх вёсак, многія з якіх утварыліся 
яшчэ на пачатку стагоддзя, у 1907 годзе, у 1909 годзе, у 30-х гадах. 
Гэтым людзям патрэбна нейкая свежая хваля. Яны там жывуць у 
сваіх вёсках, кампактна, праводзяць нейкія традыцыйныя мерапры-
емствы, святы. Але яны ўжо пачынаюць забывацца, што яны 
з’яўляюцца прадстаўнікамі беларускай нацыі. І калі яны збіраюцца 
разам, і калі гучаць беларускія песні, яны пачынаюць успамінаць пра 
гэта, пачынаюць больш шчыра працаваць на гэтую справу. Вось 
напрыклад у вёсцы Тургенеўка ўзнік беларускі народны хор 
«Варэнічкі», гэта перасяленцы з Гродзенскай губерні. Яны гэтага 
звання дабіліся таму, што знаходзяцца ў Усць-Ардынскай Бурацкай 
аўтаномнай акрузе, і ім гэта было лягчэй нават, чым нам у Іркуцку 
зрабіць, — дабіцца звання народнага хору. Чаму яны гэта зрабілі? 
Таму што раней іх называлі то хахламі, то яшчэ як, але потым, як 
пазнаёміліся з нашай грамадой, як пачаліся з намі шчыльныя 
статункі, яны пачынаюць сябе называць беларусамі, шчырымі 
беларусамі. І я думаю, што далей можна не хвалявацца за іх лёс. Яны і 
далей будуць перадаваць гэты свой набытак сваім дзецям. 

Сапраўды, такія агульныя мерапрыемствы, я лічу, — вельмі 
патрэбная рэч. Калі мы былі ў Новасібірску, гэта таксама паказала, 



калі збіраюцца беларусы з усёй Сібіры і ўстанаўліваецца атмасфера 
беларускасці — гэта вельмі цудоўна. 

Што датычыцца далейшых маіх прапаноў. Наогул я лічу, што 
дыяспара — гэта вельмі моцная сіла. Але, на вялікі жаль, наша 
дзяржава гэтага пакуль не зразумела. Наша дзяржава, афіцыйныя 
органы, усё шукаюць нейкіх там славянскіх братоў. Шукаюць-
шукаюць ды ўсё знайсці не могуць. У Іркуцк ужо некалькі разоў 
тэлефанавалі, звярталіся, спрабавалі стварыць нешта такое 
агульнаславянскае па падтрымцы аб’яднання Беларусі і Расіі. Але ўсё 
роўна гэта не ішло далей размоў. Чаму не ішло? Таму што, я лічу, калі 
мы кажам пра славянскае брацтва, то ў асноўным дамінуе толькі 
погляд расійскі. А расійскі погляд — гэта не нацыянальны погляд. І 
развіваць далей стасункі на шчырасць беларускасці яны не будуць. 
Толькі шчырыя беларусы, якія самі з’яўляюцца носьбітамі нашай 
беларускай культуры, толькі яны могуць працаваць на карысць і 
дзяржавы, у тым ліку, і нацыі цалкам. Вось у нас у Іркуцку такая 
грамада. Мы працуем, і раней я асабіста прыязджаў у Міністэрства 
культуры, Міністэрства адукацыі і праводзіў шэраг сустрэч. Акрамя 
кніжак, вельмі вялікі стос, больш ніякай падтрымкі мы не 
атрымлівалі. Можа, і добра на гэтым. Мы існуем ужо 5 год і 
навучыліся самі за гэты час працаваць. І нам ніякай падтрымкі ад 
дзяржавы не трэба. Але ўсё ж такі сапраўды дыяспара фарміруе 
імідж і аўтарытэт нацыі, народа і дзяржавы. Вось некаторыя 
прыклады ў нас у Іркуцку. Польшча. Яна вельмі добра ставіцца да 
сваёй дыяспары, ёсць там консул Польшчы, адно з польскіх 
ваяводстваў будуе Польскі культурны дом, і мэрыя ідзе насустрач у 
гэтых пытаннях. І сапраўды, калі ўлады мясцовыя бачаць, што за 
дыяспарай стаіць краіна, яны, безумоўна, больш паважна ставяцца і 
да самой краіны, і да гэтага народа. 

Яшчэ трошкі я хацеў бы сказаць наступнае. Мне хацелася б, каб 
ЗБС «Бацькаўшчына» распрацавала сапраўдную праграму, але 
акрамя праграмы яшчэ распрацавала канкрэтны план дзейнасці. Бо 
тую праграму, якую я бачыў, яна, безумоўна, цудоўная. Але хто там 
напісаны выканаўцамі? Міністэрства замежных спраў, Міністэрства 
культуры. Атрымліваецца нейкая дзіўная рэч. Мы крытыкуем нашу 
дзяржаву, мы кажам, што яна не зацікаўлена ў спрыяльнай 
нацыянальнай палітыцы і ў той жа час прымаем праграму, дзе ў 
большасці спадзяёмся, што будзе праводзіць мерапрыемствы 
Міністэрства замежных спраў, Міністэрства культуры. А калі не 
будуць праводзіць гэтыя мерапрыемствы, тады што? Мне здаецца, 
што нам трэба больш спадзявацца на свае сілы, як гэта мы робім у 



Іркуцку, дарэчы, і праводзіць нейкія самастойныя дзеянні па 
ўмацаванні нашай нацыянальнай палітыкі ў свеце. 

І я хацеў бы пажадаць прэзідэнту нашага Згуртавання беларусаў 
свету, які, хутчэй за ўсё, будзе абраны заўтра, і новаму актыву, каб 
яны ўсё ж распрацавалі план канкрэтных дзеянняў па большаму 
ўзаемадзеянню дыяспар між сабой, каб мы больш наведваліся адзін 
да аднаго. Я не ведаю, якім чынам гэта зрабіць, але я гатовы паехаць 
у Нью-Ёрк, калі хто-небудзь запросіць. І да нас у Іркуцк таксама 
прыязджайце, накормім вельмі цудоўна і на Байкал звозім таксама. 
Але ўсё ж такі нам трэба наладзіць такія шчыльныя 
ўзаемасупрацоўніцтвы. 

Ну добра, я не буду больш нічога казаць. Выбачайце за мой трохі 
сумбурны выступ. 

 
Загорская Ніна 

(пісьменніца, сябра Вялікай рады 
МГА "ЗБС "Бацькаўшчына". Беларусь) 

 
Я вітаю вас. 
Сёння сапраўднае свята, свята беларусаў, беларусаў планеты. 

Дзе б мы ні былі, а Бацькаўшчына — гэта той дом, куды мы пры-
ходзім як дадому. Сапраўды, і неба тут вышэйшае, і зоры яснейшыя, і 
паветра можа больш насычана кіслародам. Гэта здароўе, гэта повязь, 
гэта гістарычная памяць. І наша зямля такая багатая. І, можа, таму 
Гасподзь (а ў маіх руках свечка з дабрадайным агнём ад Гроба 
Гасподня) з гэтай святыняй мы ўжо 8 гадоў ідзём па храмах, і гэты 
агонь заносіцца ў навучальныя ўстановы, установы культуры, у 
школы, у дзіцячыя садочкі. Па блаславенні мітрапаліта Філарэта гэты 
агонь у складзе нашай рэспубліканскай навукова-творчай экспедыцыі 
(вучоныя, пісьменнікі, журналісты, тэлебачанне бывае). Хто, можа, 
ведае, можа, не ведае пра існаванне Святога поля. Носім мы гэтую 
святыню з яўленай цудатворнай іконай. 

Летась 8 жніўня Сінод Беларускай праваслаўнай царквы ікону 
Свята-Пакроўскую кананізаваў як цудатворную. Якія ж цуды 
ўтварыла гэтая ікона, яўленая ў Баранавіцкім благачынні на Святым 
полі? Гэта лука Шчары. З усіх часоў там былі магілы. Вялізны курган, 
як Курган Славы, быў з Паўночнай вайны. З Першай сусветнай 
вайны больш за 2,5 гады там былі таксама тры братнія магілы. Адна з 
іх была царскага войска і дзве нямецкіх. Калі ў 1983 годзе дарожныя 
будаўнікі Расіі прынялі прапановы мясцовых улад, калгасных і 
партыйных, далі гэтыя пахаванні магільныя пад кар’еры. Вывезлі. І ад 



Шчары ў бок Мінска 2,5 кіламетры па касцях шведаў, немцаў і 
царскага войска. І наступным было праваслаўнае пахаванне — былыя 
Загорскія прыходскія магілы (там была пахавана і маці Ігната 
Дамейкі) аддалі. Але ў першым каўшы экскаватара яўляецца ікона — 
вобраз Пакроваў Прасвятой Уладаркі нашае Багародзіцы, шчыльны 
святы ангел з саборам Прарок і Апостал. Верылі яны ці не верылі 
Богу, але сабраліся ўсе дарожныя будаўнікі і сказалі: хлопцы, 
натварылі мы тут. Давай скажам, што гэты кар’ер не падыходзіць для 
дарожнага будаўніцтва. 

Там у нас зараз капліца Іаана Прадцечы, праз дзень — хрэсны 
ход, будзе малебен, і людзі з навакольных вёсак і паломнікі з Беларусі, 
з Польшчы, з Расіі і Украіны прыязджаюць на гэтую святыню, дзе 
явілася ікона — Пакроў Прасвятой Уладаркі нашае Багародзіцы. 
Гэтая ікона пакуль часова знаходзіцца ў Станавіцкай праваслаўнай 
царкве. Правячы архіерэй Пінскі і Лунінецкі архіепіскап Стэфан 
дабраславіў летась мяне: шукай багатага чалавека і дбай — будуй на 
месцы яўлення гэтае святыні праваслаўную мураваную царкву. 

У мяне сёння ўзнікла ідэя. Гэтая ікона была на пачатку нашае 
«Бацькаўшчыны». Сабраліся пяцёра — Анатоль Сабалеўскі, Казыра, 
Герасімаў, Адамовіч і Лецка. І Лецка кажа: давай мы створым 
арганізацыю і збяром усіх беларусаў свету. Што маем — вы бачыце: 
ёсць арганізацыя. Увесь гэты час з намі была гэтая ікона. Увесь гэты 
час з гэтай іконай мы носім благадатны агонь ад Гроба Гасподня. У 
мяне такая прапанова: калі кожны член усіх суполак, якія ўваходзяць 
у Згуртаванне беларусаў свету «Бацькаўшчына», хоць адну цаглінку 
ўкладзе ў гэты храм, ён ужо будзе да крыжоў, да купала. Ёсць у нас 
наша харугва. Будзем спадзявацца, што баранавіцкі кампазітар 
Вячаслаў Кузняцоў (музыку вы сёння чулі, я ўпэўненая — знойдуцца 
таленавітыя словы, тэкст, паэзія пад гэты гімн) у нас можа быць 
міжнародны духоўна-культурна-асветны цэнтр, з’яўлены цудатворнай 
іконай, Святое поле, Сталавіцкі сельсавет, Баранавіцкае благачынне. І 
калі гэтая прапанова знойдзе водгук у вашых сэрцах, то можна не 
абавязкова цагліну везці з Канады альбо Амерыкі. Там, каля букета 
ружаў, стаіць скарбоначка. Можа быць, які рубелец на гэтую святую 
справу нехта з вас ахвяруе. 

Жадаю нашаму Згуртаванню праплыць праз палітычныя ўсе 
гэтыя няўстроі, праз гэтае двухмоўе — шлях пахавання беларускай 
мовы. І калі мы гэта не адкруцім усур’ёз, усе, супольна, беларусы, то  
хто ведае, ці не ператворыцца ў ІІІ тысячагоддзі наша мова, як 
лацінская, у мёртвую. 



Дык стойма ж за нашу Бацькаўшчыну, за нашую мову пад 
пакровам Прасвятой Уладаркі нашай Багародзіцы. 

Шчасця вам ва ўсіх яго вымярэннях. 
Амінь. 
 

Рудзіч Расціслаў 
(сябра Украінскага аб'яднання беларусаў. Украіна) 

 
Уважаемые соотечественники! 
Я буду говорить на русском языке в связи с тем, что я родом из-

под Бреста, а в Брестской области говорят на украинском суржике, а 
я изучал белорусский язык только 10 лет и уже 43 года говорю на 
русском языке, из них 36 лет в вооруженных силах Советского Союза 
и Украины. Поэтому я буду говорить на том языке, которым я владею 
лучше, чем белорусским. [Голас з залы: «Украінскім!»] На украинским я 
могу, но я буду говорить на русском. Я под конец скажу на 
украинском языке. 

Мы представляем здесь делегацию в составе семи человек 
Общеукраинского объединения белорусов в Украине. Организация, 
которую мы создали год назад, 3 марта 2000 года, и основной задачей 
и целью нашей организации ставится объединить усилия белорусов, 
проживающих в Украине, а их по данным на сегодня разное 
количество называли, в пределах 420-450 тыс. Мы считаем — около 
500 тыс. человек. А в связи с тем, что в январе 2002 года в Украине 
начинается перепись населения, то после января мы дадим точные 
данные, сколько белорусов в Украине. 

Основная задача, которую мы поставили перед собой, — 
объединить усилия белорусов, проживающих в Украине, для создания 
лучших условий тем людям, которые нуждаются в Украине. В 
Украине очень сложная социально-политическая обстановка, и 
экономическая не лучше, может быть, чуть-чуть хуже, чем на 
Беларуси. 

Приятно мне, допустим (я буду говорить от себя и в какой-то 
степени от своих товарищей), то, что белорусов на Украине очень 
уважают. Почему? Потому что люди, переехавшие жить, попавшие, 
осевшие на Украине, — это, как правило, специалисты высокого 
класса, профессионалы своего дела в любом виде народного 
хозяйства, учёных много, военных много. Они зарекомендовали себя 
настоящими тружениками бывшего государства и того государства, в 
котором они сейчас проживают. Поэтому когда спрашивают, откуда 
вы, и когда узнают, что я белорус, люди расплываются в улыбке, с 



любовью говорят о белорусском народе, о Беларуси, и Украина 
внимательно следит за тем, как живет сейчас Беларусь. Я бываю дома 
раз в три-четыре месяца. У меня там живет мама, братья и сестры 
под Брестом. И всегда спрашиваю у них, что нового в Беларуси, как 
живет народ, какое мнение народа и что народ думает о власти. 

Я сегодня очень внимательно слушал выступления многих из вас. 
Очень внимательно. Никуда не выходил. Всех слушал. И я выскажу 
свою точку зрения, что я слышу, когда приезжаю в родное село, 
разговариваю с людьми. Но почему-то люди говорят, что пока 
нормально, что пока другого хозяина нам не дано. Это дело народа, 
который проживает здесь. 

Нам бы хотелось, очень хотелось, чтобы работа нашего 
объединения, которое мы создали. Мы попытались создать его на 
таких началах, чтобы мы не просили с протянутой рукой у украинцев-
бизнесменов и не искали белорусских бизнесменов, потому что их не 
очень-то много. Мы хотели создать экономический базис нашей 
организации и на основе этого экономического базиса создать 
условия для практической помощи людям, которые нуждаются в 
этом. Я вам скажу буквально на двух примерах. Как только мы 
создали свою организацию, пошла информацию по радио, 
телевидению и в печати (мы дали телефоны), буквально на следующий 
день начали появляться к нам ходоки. И первые люди, которые 
приходили, первый вопрос задавали: дайте нам работу, помогите с 
работой. Житомир и Житомирская область в списках Украины среди 
областей занимает первое место по безработице. На одно рабочее 
место претендует сейчас 60-65 человек. Пенсионеры получают пенсию 
58 гривен, а в прошлом году 37 гривен минимальная пенсия была, это 
в переводе где-то 6 долларов, а сейчас 58 гривен — это 10 долларов, о  
той дороговизне, которая сейчас есть на Украине на продукты 
питания и другие предметы, я уже не говорю. Естественно, люди 
находятся в тяжелом положении. Поэтому мы решили так, что в 
рамках общественной организации создать коммерческую структуру, 
учредителем которой является и наша организация, и процент ее 
будет отчисляться от прибыли той, которую мы будем получать, для 
оказания практической помощи белорусам, которые находятся в 
Украине. 

Второе. У нас ощущается (не знаю, как в других регионах) 
вакуум, голод информационный про Белоруссию. Нет у нас газет. 
Если раньше, при советской власти, в исполком зайдешь — есть 
газеты: «Гомельская правда», гомельские разные газеты были, 
центральные газеты. То сейчас таких газет нет. Хотелось бы, чтобы 



«Батьковщина» попыталась, может быть, через свои органы, свои 
каналы каким-то образом давала такую информацию. Хотелось бы, 
чтобы газеты были разного толка, разного направления. 

И последнее, выслушав внимательно вас, мне кажется, что ваша 
организация (я не хочу обсуждать и давать вам советы какие-то), но 
мне кажется, что в вашей организации есть люди, которые очень 
болезненно относятся к тому, что вот я, допустим, не говорю по-
белорусски. Я вам объясню в двух словах. И мама моя говорит на 
украинском языке, и братья и сёстры на украинском языке, все 
вокруг на украинском языке. Заставьте их сейчас говорить на 
белорусском языке [Голас з залы: «Дык і вы гаварыце па-ўкраінску.] 
Добро, я тоже буду говоріти на украiнскої мові. Вось заставте мені 
говоріти на білорускої мові, як що я размовляю на украiнскої мові. Я 
буду коверкать слова, я буду говорить неправильно, и сначала я буду 
переводить, что я думаю, на украинский язык, а потом на 
белорусский. Я с удовольствием слушаю и говорю, с удовольствием 
ловлю радиоприемником волну Белоруссии, слушаю новости, слушаю 
независимые каналы, которые есть в Беларуси, сопоставляю. У меня 
есть, так сказать, свой канал информации — радио. Но хотелось бы, 
чтобы пресса все-таки доходила из Беларуси. Вы знаете, на Украине в 
1991 году на первых президентских выборах амбициозен был Рух 
народны во главе с Черновилом. И когда в своей программе, что на 
каждого украинца, получается, Украина выплавляет там стали, 
чугуна, труб, зерна добывает, мяса и прочее, что Украина была самая 
богатая страна в мире. И они эту идею взяли на выборах за основу. И 
на выборах они сначала имели где-то 12%  успеха. Потом, когда 
разобрались, когда развалилась экономика, т. е. экономические 
отношения, и все заводы остановились, кроме металлургических. 
Народ у Руха спросил: что же вы придумали, что мы такие богатые, 
что мы кормили и Россию, и весь Советский Союз? 

Давайте быть объективными. Давайте жить на земле, где мы 
живем. Давайте желать доброго для Белоруссии. Хоть я живу на 
Украине, но я желаю величайшего добра, чтобы мой народ чувствовал 
себя прекрасным, вольным, свободным и хорошо жилось всем. 

 
Вітаўт Кіпель (вядучы): 

 
Я разумею, у нас набалелае месца адно ёсць — адносна мовы. 

Але калі мы хочам моўнага раўнапраўя, то на такіх форумах трэба 
паказваць прыклад гэтага раўнапраўя. І калі чалавек хоча гаварыць 
на той мове, на якой яму лягчэй выказвацца, калі ласка, цярпліва 



выслухайма яго і зразумейма ягонае сітуацыі. А то выходзіць тады 
раўнапраўе ці нераўнапраўе наадварот. А так не трэба. 

Пасля таго, як мы выслухаем Якава Гутмана, Ніна Савінава 
раскажа нам коратка пра цудоўны гурт мастацкі, які яна нам 
прывезла на пачастунак. Таму цяпер папросім Якава Гутмана да 
мікрафона. Якаў Гутман, як вас ідэнтыфікаваць? Беларусь, так? Ці 
Нью-Ёрк? 

 
Якаў Гутман: 

Афіцыйная арганізацыя ў Нью-Ёрку. 
 

Гутман Якаў 
(прэзідэнт сусветнага аб'яднання беларусаў-яўрэяў,  

выхадцаў з Беларусі. ЗША) 
 
Тут ніхто з прадстаўнікоў ўраду не сказаў пра «падарунак», які 

падрыхтаваны да з’езда. Я каля гадзіны назад быў каля дома на 
Дзімітрава, 3. Гэты дом быў пабудаваны і выкарыстаны як сінагога, а 
потым у 80-я гады ў гэтым доме пачыналася беларускае адраджэнне. І 
восенню мінулага года быў шэраг артыкулаў. І мы спадзяваліся, што  
ўлады кінулі гэтую ідэю — зруйнаваць дом. Але зараз вакол гэтага 
дома працуюць экскаватары і там б’юць сваі. Гэта значыць, 
габрэйская культура і памяць аб апошняй хвалі адраджэння будзе 
вынішчана. Я прапаную, каб заўтра, на сустрэчы ва ўрадзе, ад імя 
з’езда нехта з кіраўнікоў арганізацыі жорстка запатрабаваў спынення 
гэтага будаўніцтва. І я ўпэўнены ў тым, што гэта, можа, спрацуе. 
Гэткім чынам у 1991 годзе я спыніў будаўніцтва зоны адпачынку на 
нашых могілках на вуліцы з такой непрыемнай назвай Калектарная, 
якая да вайны называлася Габрэйская. 

Таму я яшчэ раз паўтараю прапанову: заўтра ў вуснай форме 
запатрабаваць спынення будаўніцтва, а потым, можа, да канца дня, 
можа, пасля з’езда на наступным тыдні падрыхтаваць афіцыйны ліст. 
Мы не можам дазволіць такую непавагу да саміх сябе. 

 
Савінава Ніна 

(старшыня Асацыяцыі беларусаў Эстоніі, сябра Вялікай Рады 
МГА "ЗБС "Бацькаўшчына". Эстонія) 

 
Паважаныя сябры! 
Я затрымаю вас на хвіліну. Дзякуй, што «эстонцам» далі слова. 

Дзякуй за ўсё, што прымаеце нас. Мы прыехалі — 30 чалавек, каб 



падтрымаць з’езд беларусаў свету. За свае грошы, заплаціўшы за ўсе 
візы. Шкада, памяшканне ўрад не даў, і яны зараз гуляюць па Мінску. 
А нас тут чалавек сем. 

Паважаныя сябры! Пытанні ставіць, якія хвалююць дыяспару, 
асабліва Эстонію, я не буду. Тут няма каму іх вырашаць. Я дзякую 
«Бацькаўшчыне», што сабралася яна ў такіх умовах. Не будзем гэтыя 
пытанні ставіць. У нас ёсць моладзь. Мы захоўваем мову, песні. І мы 
прывезлі вам гурт «Алеся» з Таліна, Эстоніі. Яны выйдуць сёння, 
павітаюць вас. І гэта лішні доказ, што трэба працаваць. Але шкада, 
што мы прынялі 22 калектывы з Беларусі, а майму калектыву няма 
дзе тут распрануцца. Усе пайшлі дахаты. У 6 гадзін скончыўся час 
працы. Пакуль, дарагія сябры, мы будзем так шмат гаварыць і так 
мала рабіць і казаць самому сабе, што я не зрабіў да канца, — няма 
каго абвінавачваць. 

Дзякуй вам за ўсё. Вас вітае гурт «Алеся»! Размаўляць беларусы 
ўмеюць вельмі-вельмі добра, усё памятаюць, а хто будзе працаваць? 

 
Караткевіч-Цыганок Таццяна 

(старшыня Нарвскага беларуска-эстонскага культурна-
асветніцкага згуртавання «Спадчына». Эстонія) 

 
Я папрасіла слова, таму што ў маленькай прыбалтыйскай краіне 

Эстонія, якая налічвае 1 300 000 з невялікім жыхароў усяго, бела-
руская дыяспара складае 23 тысячы. І трэба сказаць, што беларусы 
Эстоніі — гэта найбольш актыўныя людзі. А чаму так? Ведаеце, мы не 
задаем сабе пытанні, што здарылася і хто ў гэтым вінаваты. Мы робім 
тое, што можам зрабіць. Кожную хвіліну, кожную гадзіну, кожны год, 
кожны месяц, усё сваё жыццё, хто аб’ядналіся ў гэтыя беларускія 
суполкі. 

Прыкладам тваім, Прасветніца-Маці, можна збавіцца, бо ты ўзя-
ла крыж і павяла за сабой. І прыкладам вучыла, як трэба грэбаваць 
целам, а ходацца за душамі несмяротнымі. Дзеля гэтага, дастойная 
Еўфрасіння Вялікая, князёўна Полацкая, твой дух будзе радавацца 
разам з анёламі. 

Жыццё Еўфрасінні Полацкай, святло душы, яе крыж, які яна 
падаравала нам, беларусам, для аб’яднання. Гэта святыня. Яна нас 
мацуе ў нашых справах. Але мы не азіраемся толькі на мінулае. 
Мінулае нам з’яўляецца вялікім вопытам. Мы глядзім у будучыню. Мы 
глядзім у будучыню і робім усё магчымае, каб нашая моладзь і мы 
самі, якія жывём у Эстоніі, таксама захавалі сябе. 



Я літаральна два прыклады скажу. У ІІІ тысячагоддзе беларусы 
Нарвы ўвайшлі з нашай беларускай культурай. Да нас прыязджаў 
Уладзімір Арлоў, які зрабіў прэзентацыю сваёй кнігі «Дзесяць вякоў 
беларускай гісторыі». Мы зрабілі выставу беларускіх мастакоў 
Марыны Бацюковай і Уладзіміра Лісавенкі. Потым з гэтай выставай 
мы паехалі ў Талін і ў Таліне паказалі сваё мастацтва беларускае, 
сваю творчасць. Потым у Мастацкай акадэміі Эстоніі была творчая 
сустрэча з нашымі беларускімі мастакамі. 

Чаму мы гэта робім? Таму што яшчэ не ўсе беларусы Эстоніі 
завуцца беларусамі. Яны таксама скардзяцца, што не ведаюць мовы, 
не памятаюць і г. д. І самасвядомасць павінна пачынацца з вялікіх 
прыкладаў нашых гістарычных асоб, нашых суайчыннікаў-сучаснікаў 
і нас, беларусаў. 

Мы ўваходзім зараз у Асацыяцыю беларусаў Эстоніі. У Нарве 
зараз створаны Цэнтр этнічных і нацыянальных меншасцяў, які 
ўзначальваю зараз я. «Круглы стол» нашага Паўночна-Усходняга 
рэгіёна [запіс неразб.] узначальвае Маргарыта Астраумава. Гэта 
прыклад таго, як беларусы за сваю дзейнасць, актыўную дзейнасць, і 
дыпламатычную дзейнасць, за далікатныя адносіны да прадстаўнікоў 
іншых народаў, якія жывуць у Эстоніі. І я думаю, што час раскідваць 
камяні скончыўся. Па словах акадэміка Вярнадскага, мы ўваходзім у 
новы час, новую сферу. І кожны павінен заглянуць у сябе: што я 
зрабіў канкрэтна. Спадар Шушкевіч якраз пра гэта і казаў. 

Наш Беларускі інфармацыйна-культурны цэнтр у Нарве 
прапануе трымаць сувязі з усімі суполкамі беларускімі, раскіданымі ў 
свеце. Мы з задавальненнем прымем удзел у праграмах, якія будуць 
прысвечаныя маладзёжнаму абмену. Мы з задавальненнем прымем 
нашых дзяцей беларускіх для аздараўлення на эстонскай зямлі. Усё, 
што зможам, мы будзем рабіць. 

І, канешне ж, ад гэтага з’езда і ад Згуртавання «Бацькаўшчына» 
мы чакаем канкрэтныя праграмы, якія будуць працаваць. Я 
спадзяюся, што заўтра справа па секцыях дапаможа выпрацаваць 
нам нейкія канкрэтныя агульныя справы. 

І закончыць я хачу словамі беларуса Уладзіміра Дзегцярука, 
якога, на жаль, няма зараз на з’ездзе, ні на гэтым, ні на папярэднім. 
Яго не запрасілі. Але з гэтага чалавека пачыналася беларускасць у 
Эстоніі. Уладзімір Дзегцярук наш паэт, які ведае выдатна і эстонскую 
мову, і беларускую, і выдатна ведае і Эстонію, і Беларусь. Ён напісаў 
такія вершы: 

Беларусь! Ты далёка-далёка. 
Што ж тут зробіш? Такі ўжо мой лёс. 



Я пакінуў бусловы твой клёкат 
Без трывогі, без суму, без слёз. 
На абшарах вялізнай краіны 
Ў мітусні разнастайных падзей 
Часта думаў пра словы Скарыны, 
Пра звяроў, птушак, пчол і людзей. 
Я не ведаю лепшага шчасця, 
Чым ў бацькоўскую хату ўвайсці, 
Да рукі мацярынскай прыпасці 
І ў вачах зразуменне знайсці. 
Беларусь! Ты далёка-далёка. 
Не разблытаць жыццёвы клубок. 
Я стаю, а па небе аблокі, 
Нібы думкі, ляцяць у твой бок. 
І малюся малітвай бясконцаю, 
І малюся малітвай бязмежнаю. 
Можа, жыць будуць ўнукі без стронцыю, 
Можа, ўбачу цябе незалежнаю. 
Жыве Беларусь! 

 
 

6 ліпеня 2001 г. 
 

Сяргеева Галіна (вядучая): 
 
Шкада, вядома, што шмат людзей адлучылася па іншых справах: 

пайшла ва ўрад даволі значная група, значная група пайшла па 
інтарэсах у Саюз пісьменнікаў і Нацыянальную акадэмію навук, на 
сустрэчу з прадстаўнікамі іншых грамадскіх арганізацый. І вось, на 
вялікі жаль, у зале засталося не так шмат людзей. Тым не менш, я 
думаю, гэта самыя зацікаўленыя, тыя, каго насамрэч цікавяць гэтыя 
праблемы. Мы спазніліся з пачаткам працы на цэлых 50 хвілін. З 
улікам усяго гэтага мы хацелі б перш за ўсё паслухаць, якія патрэбы 
ёсць у дыяспары, нейкім чынам выявіць вашыя інтарэсы, якія мы не 
бачым адсюль, з Мінска. 

Перш чым мы канкрэтна пачнём гаварыць, я хацела б звярнуць 
вашую ўвагу на тое, што ўправа прапаноўвае праект рэзалюцыі 
з’езда, якая называецца «Беларуская дыяспара і свет». Гэта, на мой 
погляд, даволі цікавая інтэлектуальная напрацоўка, якая бачыць ролю 
дыяспары ў свеце, у тых дзяржавах, у якіх яны жывуць, і яе ролю 



дзеля самой Беларусі. І я хацела б, каб вы пачыталі яе і падтрымалі 
падчас прыняцця выніковых дакументаў з’езда. 

Я хацела б яшчэ сказаць крышку пра тое, што вы маеце на 
руках праграму дзейнасці для беларускай супольнасці, усёй 
супольнасці, — і тут, на Беларусі, і  беларусаў у замежжы, якая 
складзена з улікам таго, што прапаноўвалася і была выканана на двух 
першых з’ездах беларусаў свету, з улікам тых апытанняў, якія мы 
дасылалі ў суполкі і якія яны выказвалі прапановы. З улікам гэтага. І з 
улікам тых напрацовак, якія мела сама «Бацькаўшчына». Вядома, 
любы дакумент можа ўдасканальвацца і ўдасканальвацца. Мы 
ўсведамляем, што ён вельмі няпоўны, што толькі з вашай дапамогай 
мы можам унесці не толькі нейкія канкрэтныя прапановы, а можа, і 
нейкія цікавыя праекты, ідэі. І з усіх вашых выступаў будзем рабіць 
высновы, каб нешта ўводзіць у гэтую праграму. Таму, калі ласка, калі 
вы паспелі яе паглядзець, выказвайцеся. Прапануецца рэгламент 
выступаў. Колькі на ваш погляд? 5-7 хвілін хопіць? 

Ведаеце, мы думалі, што вы захочаце выкласці нам шмат таго, 
што вам набалела. Мы хацелі паслухаць вас у першую чаргу. Бо адно 
бачанне адсюль, з Мінска, і зусім іншае бачанне з вашага месца пра-
жывання. І праблемы тут могуць быць самыя розныя. У прыватнасці, 
як вы бачыце свае мясцовыя праблемы, як вы бачыце праблемы 
«Бацькаўшчыны», з чым яна павінна больш працаваць, што яна неда-
працоўвае, што яна ўпускае, што павінна быць першачарговым у яе 
дзеянні. 

Я хачу сказаць, што мы атрымалі шмат прапаноў яшчэ да таго, 
як пачалі складаць гэтую праграму. І прапановы гэтыя тычыліся 
самых розных момантаў. Вы можаце яшчэ раз паглядзець гэтую 
праграму і ўбачаце, што адны з асноўных пунктаў гэтай праграмы — 
прававая аснова працы беларускай дыяспары і што прапануюцца там 
цікавыя дакументы, якія павінны вырашацца толькі на дзяржаўным 
узроўні, на заканадаўчым узроўні. І прапануецца выйсці з прапа-
новай ва ўрад аб прыняцці закону «Аб рэпатрыяцыі», каб чалавек 
заўсёды меў магчымасць вярнуцца на Бацькаўшчыну, на сваю 
гістарычную Радзіму. І ён мае права на тое, каб мець дзяржаўную 
падтрымку пры гэтым. Каб не абапірацца толькі на сваякоў ці 
застацца ўвогуле без дапамогі ў новай сітуацыі, у тых варунках, якія 
склаліся сёння ў Беларусі. 

У праекце гэтай праграмы вы бачыце, што ў нас стаіць таксама 
прапанова прыняць закон «Аб беларускай дыяспары». Я ўжо, калі 
выступала ўчора, гаварыла, што Дзяржкамітэт па справах рэлігій і 
нацыянальных меншасцяў, які курыруе адначасова праблемы бела-



рускай дыяспары ў цэлым (ён такі кааардынуючы орган, які займа-
ецца праблемамі дыяспары), ён пачаў падрыхтоўку такога закону — 
«Аб суайчынніках». Я думаю, для тых, хто будзе распрацоўваць гэты 
закон, будзе вельмі цікава пачуць, якім вы бачыце гэты закон, што 
павінна быць унесена ў яго, якія правы вам патрэбны, якія льготы 
вам патрэбны тут, на Бацькаўшчыне. Гэта тычыцца грамадзянства, 
візавага рэжыму, набыцця маёмасці, спрыянне прадпрымальніцкай 
дзейнасці. Гэта праблемы льготнага візавага рэжыму для беларусаў ці 
кіраўнікоў беларускіх суполак, для тых асоб, якія едуць сюды на 
афіцыйныя мерапрыемствы беларускія ці вязуць сюды свае мастацкія 
калектывы. Была цікавая прапанова ўчора сабраць першы ўсебела-
рускі фестываль беларускай песні. Гэта цудоўна. Але адразу суты-
кнемся з праблемай візаў, з праблемай страхавання, з усімі іншымі. 

Мне здаецца, у вас павінна быць шмат пытанняў. Я думаю, што 
частка гэтых пытанняў вырашаецца зараз з міністрамі, якія сабраліся 
ва ўрадзе. 

Тым не менш мы б хацелі ў праграме заявіць аб усіх патрэбах 
дыяспары: арганізацыйных, інфармацыйных, патрэбах культурна-
асветнай дзейнасці, прававых. Мы ўсе пытанні, якія толькі магчыма, 
хацелі б зафіксаваць. Таму што гэтую праграму мы бачым не як 
праграму, якую павінна выконваць «Бацькаўшчына», а перш за ўсё 
мы бачым як праграму, якая заяўляе, выяўляе канкрэтныя нацы-
янальныя патрэбы, усялякія: інфармацыйныя, культурныя, прававыя, 
эканамічныя самой дыяспары. І вось калі яны будуць выяўленыя ў 
гэтай праграме, мы зможам яе пакласці ў тым жа Дзяржкамітэце і 
сказаць: глядзіце нашыя напрацоўкі. Гэта не толькі «Бацькаўшчына» 
зрабіла, гэта зрабілі ўсе беларускія структуры ў замежжы. Вось яны 
бачаць такой працу. І тады да гэтай працы можна падключаць і 
грамадскія арганізацыі (не толькі «Бацькаўшчыну»), шмат якія іншыя, 
можна прасіць падключыцца дзяржаўныя ўстановы, можна звяртац-
ца ва ўрад, апелюючы тым, што праграма была абмеркавана на з’е-
здзе, абмеркавана беларусамі з Беларусі і беларусамі замежжа і, можа 
быць, нават зацверджана тут. Я, магчыма, трошкі і апярэджваю 
падзеі. 

У мяне ёсць такая прапанова, каб мы ад імя нашай секцыі 
прапанавалі з’езду зацвердзіць гэтую праграму з улікам тых заўваг і 
прапаноў, якія будуць у нас тут падчас дыялога, дыскусіі, якая тут 
будзе, і тых прапаноў, якія вы яшчэ дашлеце. Гэта праграма, 
безумоўна, будзе яшчэ дапрацоўвацца, і прыняць яе зараз можна 
толькі ў цэлым, з улікам таго, што будзе яшчэ шмат прапаноў. Я 
думаю, калі вы даедзеце дамоў, калі вы яшчэ раз усё ўважліва 



прачытаеце, вы, безумоўна, улічыце тое, чаго ў праграме не хапае і 
чым яе трэба папоўніць. 

Я спадзяюся, што ўжо натхніла вас. І ўжо ёсць першы 
выступоўца — кіраўнік Іркуцкай суполкі імя Чэрскага Алег Рудакоў. 

 
Рудакоў Алег 

(Расія) 
 
Учора мне далі слова ў канцы і толькі пяць хвілін. Я хацеў учора 

шмат што сказаць і не паспеў. Паспрабую не паўтарацца і скажу свае 
роздумы, як нам трэба нашую працу, Згуртавання беларусаў свету 
«Бацькаўшчына», усё ж такі накіроўваць. 

Перш за ўсё я хацеў сказаць, што нам трэба ставіцца да 
Згуртавання беларусаў свету «Бацькаўшчына» як да грамадскай 
арганізацыі. Гэта так ёсць па статуту. І мне здаецца, што грамадская 
арганізацыя, я не ведаю, як у вас у Беларусі, але ў нас у Расіі ёсць 
закон «Аб грамадскіх арганізацыях», дзе сказана, што грамадская 
арганізацыя больш спадзяецца на свае сілы, свае планы, свае 
праграмы, а дзяржава можа дапамагаць, а можа не дапамагаць. Гэта 
залежыць ад таго, наколькі яна палічыць тыя праекты, якія 
прапаноўвае грамадская арганізацыя, патрэбнымі дзеля ўмацавання 
нейкіх там дзяржаўных варункаў. 

Таму ўсё ж такі, яшчэ раз прачытаўшы тую праграму, якую нам 
прапанавалі, я ўбачыў шмат залежнасці ад афіцыйных уладных 
структур (Міністэрства замежных спраў, Міністэрства культуры). 
Безумоўна, гэтая праграма патрэбная, я яе падтрымліваю і ўхваляю. 
Але ўсё ж такі спадзявацца, што Міністэрства замежных спраў ці 
Міністэрства культуры раптам усё кіне і пачне рэалізоўваць праграму, 
якую мы ім прапануем, — гэта ідылія. І таму нам сапраўды трэба 
спадзявацца толькі на сябе. 

З другога боку. Што такое Згуртаванне беларусаў свету 
«Бацькаўшчына»? Гэта спроба аб’яднаць усе беларускія дыяспары, 
якія існуюць самастойна. Я тады задаю пытанне: якая карысць 
Іркуцкаму таварыству беларускай культуры ад таго, што існуе 
«Бацькаўшчына»? Пяць год мы існуем самастойна. Я прыязджаў у 
Мінск, сустракаўся з Ганнай Сурмач. Яна мне заўсёды казала адно: 
ой, якое ў нас цяжкае становішча, нас тут ціскаюць, нас тут давяць, у 
нас тут нічога няма; ну, на табе кніжачку якую-небудзь. І за гэта 
дзякуй. Што далей? Больш нічога. Я разумею, што знаходзіцца тут, у 
Беларусі, і весці такую лінію на пад’ём аўтарытэту беларускай нацыі 
зараз вельмі складана. Але ўсё ж такі, мне здаецца, калі б мы тут, і 



ўправа, і прэзідэнт, і старшыня ўправы, распрацавалі канкрэтны 
план дзеянняў. 

Вось яшчэ адна мая прапанова: ствараць рэсурсныя цэнтры 
падтрымкі грамадскіх ініцыятыў сярод дыяспары. Гэта робяць, 
дарэчы, украінцы. Не так даўно, па памылцы, відаць, да мяне 
прыйшоў ліст з Кіева з прапановай стварыць рэсурсны цэнтр 
падтрымкі грамадскіх ініцыятыў. Яны, дарэчы, забяспечваюць 
кампутарамі, аднаму робяць вызваленую пасаду і нават згодны 
плаціць грошы. Адна толькі ўмова — ведаць украінскую мову і 
шчыраваць на распаўсюджванне ўкраінскай культуры. І ўсё. Я, 
канешне, аказаўся беларусам. А то мог бы ўладкавацца ва ўкраінскі 
рэсурсны цэнтр і атрымліваць, мабыць, там заробак. Я ўжо думаў, 
можа, украінца якога знайсці, каб хоць атрымаць кампутар. Справа ў 
тым, што і «Бацькаўшчына» магла б гэта зрабіць. Нам трэба больш 
канкрэтных мерапрыемстваў. Не баяцца ставіць у план нейкія 
канкрэтныя дзеянні. А няма грошай, дык яны знойдуцца. Знойдуцца 
грошы пад канкрэтныя праекты сярод бізнесоўцаў, якіх і я, дарэчы, 
ведаю шмат. Ёсць яны ў Расіі і ў іншых краінах, я веру, што іх там 
вельмі шмат. Яны не хочуць проста так даваць грошы. Ну навошта? 
«Каб квітнела Беларусь», «каб жыла Бацькаўшчына»? А што далей? А 
вось калі вы прадставіце канрэтны план, напрыклад, стварэнне 
рэсурсных цэнтраў. 

А навошта рэсурсныя цэнтры? А рэсурсныя цэнтры для таго, каб 
нейкія грамадскія ініцыятывы на месцах усё распраўсюджваць, 
экспедыцыі тыя ж самыя рабіць. Вось зараз мы будзем шчыра 
працаваць: рабіць экспедыцыі па беларускіх вёсках Іркуцкай вобласці 
і збіраць звесткі аб гэтых вёсках — гісторыю ўзнікнення гэтых вёсак, 
іх стан на сённяшні момант, якія яны захавалі традыцыі, што 
асімілявалася, што ўзялі ад некага яшчэ. Гэта вельмі вялікая праца. 
Яна патрэбна. Іркуцкая вобласць па сваёй тэрыторыі змяшчае 
Украіну, Беларусь і Прыбалтыку разам, тысячы кіламетраў на Поўнач, 
а па насельніцтву яна ў 3-4 разы больш, чым Беларусь. Дзе-нідзе 
тайга, лес — і беларуская вёска. Іх трэба вышукваць, з імі трэба 
працаваць. І я тут казаў учора, што як толькі прыедзеш у тыя вёскі, 
як падкажаш ім, што яны не проста сяляне нейкія неразумныя, 
непісьменныя, якія не ведаюць добра расейскай мовы і таму 
размаўляюць неяк з літарай «г». І як давядзеш ім, што яны беларусы, 
нашчадкі з Беларусі, у іх годнасць узнікае адразу. Яны потым і музеі 
свае ствараюць, і ансамблі свае ствараюць. Ужо некалькі ансамбляў 
існуе ў Іркуцкай вобласці беларускай песні. Гэта і ў Тургенеўцы 
«Варэнічкі», і ў Тарнопалі «Марусенічкі», і ансамбль «Ручнікі». Вось гэта 



праца. Гэта сапраўды пашырэнне нашай беларускай культуры, 
пашырэнне ведаў пра нашую нацыю, і годнасць нашай нацыі ўсё 
больш і больш падымаецца. 

Такім чынам, я лічу, што над гэтым трэба яшчэ думаць і, можа, 
нават правесці асобны «круглы стол» па тым, якія канкрэтныя дзеянні 
трэба нам рабіць. Тое, што ўжо зрабілі сайт ЗБС «Бацькаўшчына», я 
думаю, гэта вельмі ўдалы праект. Гэта вельмі патрэбны праект. 

Далей. Тут казалі пра грамадзянства. У мяне таксама ёсць 
прыклад. Адна дзяўчына закахалася ў нашага іркуцкага хлопца, 
выйшла за яго замуж, засталася ў Іркуцку. Але грамадзянка Беларусі. 
Збіралася прапісацца, але яе не прапісалі. Сказалі, што нельга. 
Двайнога грамадзянства не даюць. Мне здаецца, што трэба выйсці на 
Міністэрства замежных спраў, і Беларусі, у тым ліку, каб яны ўсё ж 
падпісалі дамову паміж Расіяй і Беларуссю аб двайным грамадзянстве 
беларусаў па нацыянальнасці. 

Далей. Эканамічныя стасункі. Я лічу, што Беларусь гандлюе з 
Расіяй. Але як яна гандлюе. За нафту і газ па бартэру амаль што за 
бясцэнак аддае беларускія тавары. Ну, а далей што? Вось мы, 
напрыклад, у Іркуцку ўтварылі Беларускі гандлёвы дом. Збіраліся 
гандляваць беларускімі таварамі. Прыехалі ў Беларусь, а нам кажуць: 
ну, вы з Расіі прыехалі, надта, мабыць, багатыя. Вось вам кошт 
нашых тавараў у доларах. Ён такі кошт, што божа мой. Канешне, 
ніхто не будзе плаціць гэты кошт. Тым больш прывезці тавар у Іркуцк, 
і колькі ён там будзе каштаваць? Таму я лічу, што было б добра ўвесці 
нейкія льготы для беларускіх дыяспар, для іх эканамічных аддзелаў і 
прадаваць беларускія хаця б па ўнутранарынкавым кошту, як для 
бізнесоўцаў-беларусаў. Я думаю, гэта падняло б і беларускія 
прадпрыемствы, і мы б ужо куплялі беларускія тавары. У нас, дарэчы, 
шмат беларускіх тавараў у Іркуцку, але купляюць іх у Маскве. Ніхто 
не едзе за імі ў Беларусь. Бо тут нейкія незразумелыя падаткі і г. д. 

Далей. Я думаю, што трэба было б стварыць сваю газету. Чаму 
мы ў Іркуцку робім «Маланку», а вы тут у Мінску не можаце рабіць 
нейкую агульную газету, якая б адлюстроўвала падзеі ўсіх дыяспар у 
свеце? Мне здаецца, не так ужо шмат грошай трэба дзеля гэтага. Вось 
і ўсё на сённяшні момант. 

 
Вітушка Людвіка 

(прадстаўнік Каталіцкай грамады Вільні. Літва) 
 
Добры дзень! 



Я маю статус госця на гэтай сённяшняй імпрэзе і прадстаўляю 
Каталіцкую грамаду Вільні. І такія спантанныя думкі, покуль я ехала 
сюды, сядзела ў залі. 

Я хачу сказаць, што мы не мусім глядзець на «Бацькаўшчыну» як 
на дойную карову, што яна мусіць адшпіляць нам на кожную суполку 
пэўную суму долараў. Я думаю, трэба глядзець на яе ў першую чаргу 
як на нейкі інтэлектуальны цэнтр, які мог бы дапамагаць нам у тым, у 
чым мы не маем спецыялістаў, камандзіраваць іх. Тут, напэўна, усё 
будзе ўпірацца ў грошы, але ў гэтым «Бацькаўшчына» была б найперш 
як цэнтр у Мінску, карысны нам на перыферыі. Калі нехта стварае 
нейкі музей, яны маглі б камандзіраваць спецыяліста-гісторыка ці 
іншага, таксама ў нейкай іншай галіне. І той чалавек сваімі парадамі 
мог бы нешта там зрабіць, дапамагчы нам. 

З другога боку. Чым «Бацькаўшчына» магла б быць карысна. Я 
лічу, што мы павінны ствараць міжнародныя летнікі для дзяцей. Я, 
напрыклад, як маці, думаю эгаістычна аб сваёй дачцэ. У гэтым годзе 
мы адпачывалі з дачкой з беларускімі дзецьмі. І браў жах. Я ўвесь час 
чакала пытання, чаму яны ўсе гавораць па-расейску. На шчасце, яна 
гэта пытанне не задала. Былі дзеці з Мазыршчыны і Наваградчыны. 
Шчыра, я не думала, што настолькі трагічная сітуацыя з мовай. І я 
думаю, што для летнікаў гэта магла б быць Беларусь ці сучасная, ці 
этнічная (Беласточчына, Віленшчына). Я думаю, мы, бацькі, маглі б 
даплочваць за сваіх дзяцей пэўныя грошы. Нават добра рабіць групы, 
розныя па ўзроўні, — студэнцкія, дзіцячыя. Каб дзеці маглі знаёміцца, 
пашыраць кантакт. Урэшце — гэта наша будучыня, і мы мусім 
падрыхтоўваць сабе замену ўжо сёння. І думаць, хто будзе кіраваць 
заўтра суполкамі ў кожнай з сваіх краін. 

Аб візах усе гаварылі. Напэўна, трэба ўсё ж патрабаваць ад 
беларускага ўрада палёгкі адносна візаў. Напрыклад, Літва для сваіх 
літоўцаў робіць абсалютна бясплатныя пажыццёвыя візы. А мы 
плацім грошы. Я лічу, што народжаныя ці тут у Беларусі, ці на 
этнічнай, павінны мець большыя льготы, чым мы цяпер маем. 

Асноўная праблема, думаю, у кожнай суполцы, у кожнай краіне 
— разрозненасць суполак. Уся гісторыя кажа, што адзін чалавек 
нічога не зробіць. І на сёння я не ведаю выхаду таму, што ўсе мы 
перасварваемся, і, напрыклад, беларусы, як ніводзін народ, любяць 
высвятляць адносіны. І, можа быць, «Бацькаўшчына» павінна 
распрацаваць нейкую праграму ці сёння мы ўсе разам, каб мы 
мірыліся. Мы можам зрабіць нешта, толькі калі нас шмат. Я мяркую 
па сябрах сваіх, па суграмадзянах. Цяжка. Людзі падзяляюцца па 
розных інтарэсах, і ты, здаецца, не можаш прыняць тых, хто прымае 



сучасную беларускую палітыку. Але ў пэўным сэнсе мы ўсё роўна 
павінны неяк гуртавацца. Кажу гэта, бо, можа, хто-небудзь зараз 
можа падказаць, як выйсці з гэтай сітуацыі. Як нам замірыцца ўсім. 
Мне здаецца, што ад таго, што нехта аддзяляецца, стварае сваю 
суполку, праводзіць свае мерапрыемствы. Атрымліваецца на адным 
мерапрыемствы 10 чалавек і на другім — 10. А эфекту ад гэтага — 
абсалютны нуль. 

Вось і ўсё, што я збальшыні хацела сказаць. 
 

Нюнька Хведар 
(Літва) 

 
Я хацеў бы закрануць тое пытанне, што задала спадарыня 

Вітушка ў адносінах да візавага рэжыму. 
Паколькі гэта Літва, я трошкі ў курсе спраў гэтых. Пачалося гэта 

яшчэ, калі ўпаўнаважаным па справах Беларусі быў Уладзімір 
Шчасны. І тады стаяла пытанне аб візавым рэжыме. Ён ставіў 
пытанне, каб віз не трэба было, але літоўскі ўрад якраз быў 
зацікаўлены. І ўсё, што яму ўдалося дамагчыся ў той час, — гэта каб 
пенсіянеры маглі ездзіць без візаў. Ведаеце, гэта амаль выключэнне. 
Калі вы паглядзіце, такіх выключэнняў няма, што менавіта 
пенсіянеры могуць ездзіць без візаў. Але цяпер літоўскі бок паставіў 
пытанне аб тым, што з новага года ліквідуецца і гэта льгота. Гэта 
значыць, што і пенсіянерам патрэбны будуць візы. І калі вы звярнулі 
ўвагу, калі я выступаў, што рэжым праезду будзе больш жорсткі. І 
менавітта гэта павінна быць зразумела. І не таму, што людзі не 
хочуць. У першую чаргу гэта б’е і па кішэні, і па маральным боку 
беларусаў. Але мы апынаемся па розныя бакі сістэмаў. З аднаго боку 
— гэта Літва, якая ўступае ў НАТО і робіць усё магчымае і нават 
немагчымае, каб туды ўвайсці. З другога боку — гэта ўжо ёсць 
ваенны блок, да якога сённяшні рэжым імкнецца быць разам з 
Расіяй. Так што праезд будзе яшчэ больш жорсткім для нас. Таму, на 
жаль, «Бацькаўшчына» — не тая інстанцыя, якая магла б што-небудзь 
дапамагчы. Хаця і думаю, што яна хацела б вельмі гэта зрабіць. 

 
Макагон Андрэй 

(сябра Маскоўскага таварыства беларускай культуры. Расія) 
 
Мяне завуць Андрэй Макагон, я з Масквы. Праўда, я 

прадстаўляю сябе асабіста і яшчэ 5 маіх сяброў. 



Дзякуй прамоўцу з Іркуцка, ён узняў пытанне падтрымкі тых жа 
ўкраінцаў Кіевам. Я лічу, што нам не трэба спадзявацца на радзіму. 
Тут цяперашні ўрад не будзе падтрымліваць нас ні грашыма, ні 
інфармацыйна. І таму, хутчэй за ўсё, праца суполак і фармальных, і 
нефармальных будзе трымацца за кошт тых грошай, якія маюць самі 
суполкі. І тут трэба звяртацца да беларускіх бізнесоўцаў на месцах. Я 
як сам прадстаўнік бізнесу маскоўскага скажу, што  даюць грошы, але 
толькі пад канкрэтныя праграмы, як было сказана. Калі проста нехта 
прыязджае і кажа «дайце нам грошы», а навошта? Пад канкрэтныя 
прапановы можам даць, канешне. 

Якая прапанова ёсць да ЗБС «Бацькаўшчына». Я ўвогуле прые-
хаў сюды са спісам. Хачу знайсці 10 чалавек: гісторыкаў, культу-
ролагаў, філосафаў, каб запрашаць іх у Маскву. Там у нас невялікая 
аўдыторыя — 5 ці 10 чалавек беларусаў. Каб яны нам распавядалі пра 
сучасную гісторыю Беларусі, пра тое, што было ў мінулым, пра 
эканамічны стан, пра філосафаў. І нам трэба інфармацыйная пад-
трымка, каб я ведаў, да каго мне тут у Мінску звярнуцца, хто б мне 
тэлефоны іхнія даў. Бо я, на жаль, у твар іх не ведаю. Не ведаю, як іх 
знайсці. 

А наконт грошай? Мы можам дапамагчы, але, зноў жа, пад 
канкрэтны план дзеянняў. Трэба зразумець: грошы будуць толькі на 
месцах зараз, у тых жа суполках у Іркуцку, у Маскве, недзе там яшчэ. 
Вы павінны толькі рэагаваць на тыя ініцыятывы, якія ідуць з суполак. 
Толькі так патрэбна нам зараз выжываць. Ну і суполкі могуць 
дапамагчы адна адной. Я ведаю, што магчыма запрашаць не толькі з 
Мінска, а і з той да Польшчы, Піцера і г. д. 

Яшчэ ж ёсць такая галіна, як турызм. Калі нехта з беларусаў 
хоча з’ездзіць у тую ж Маскву, Піцер і інш., дык трэба звяртацца праз 
«Бацькаўшчыну» да прадстаўнікоў тых суполак. Таксама гэта будзе і 
нейкі гандаль. Бо сваімі грашыма мы можам дапамагчы мясцовай 
суполцы, калі мы прыедзем туды і нам будуць ладзіць экскурсіі па 
мясцовасці. Вось такая прапанова. 

 
Барташ Валерый 

(старшыня Севастопальскага таварыства беларусаў  
імя М. Багдановіча. Украіна) 

 
Я очень гармонично вышел сразу после москвича и в продол-

жение его темы говорю. По поводу национального туризма. Эта идея 
родилась два года назад у нас в Севастополе, и действительно реально 
рассматривать такой вариант. Я работаю над темой «Белорусское 



присутствие в Севастополе, белорусское присутствие в Крыму» с тем, 
чтобы когда приезжают белорусы, акцент делался на этом. Эта тема 
достаточно богатая, реальная, и поездка могла бы носить безыскус-
ный национальный колорит и акцент. Поэтому нам, наверное, надо 
бы встретиться и проговорить в практической плоскости этот вопрос. 

Теперь несколько слов о методах работы. На основе 
четырехгодичного опыта работы нашего общества это могло бы стать 
отдельной темой разговора. Мне кажется, нет смысла говорить только 
о больших объединениях. Потому что практика Севастополя и Крыма 
показывает, что большие структуры не выдерживают, они чаще всего 
сводятся к переписыванию людей, большей частью — пенсионного 
возраста. Сначала говорят о целях, а потом говорят о том, что нужны 
деньги, что кто-то что-то должен дать, и на этом всё глохнет. 
Небольшая структура в этой части если состоит из людей, которые 
имеют здоровое самолюбие, идею национальную, а она живучая, она 
всегда существовала. Таким образом мы и работаем и существует 
наше небольшое, но достаточно результативное и имеющее авторитет 
в городе общество белорусов. 

Принцип работы, мне кажется, заключается не только в том, 
чтобы получать деньги и говорить, но и привлечь внимание к своим 
проблемам и заставить на идейной основе работать еще и другие 
системы. В частности, другие общества и организации, порой 
противоположные по национальным воззрениям. В частности, в 
Севастополе проводится такая интересная акция. Она еще не 
завершена, я скажу почему. Она называется «Якорь для Дубровно». 
Как выяснилось, для большинства белорусов Севастополя, я лично это 
знал давно, что первый памятник в городе Севастополе Александру 
Ивановичу Казарскому, установленный в 1834 году, — это земляк 
наш белорус из города Дубровно. Проводятся мероприятия при 
участии Российского флота (вернее, мы проводим, приглашая их) — 
отмечается день рождения. При нашем участии (мы мобилизуем) 
ремонтируется этот памятник. Стоит в подтеках — позор для 
Черноморского флота. Более того, общество обращается к 
командующему Российским флотом с предложением подарить городу 
Дубровно адмиралтейский якорь, в память о земляке, который 
прославил Черноморский флот. Это предложение принимается. 
Адмиралтейство соглашается, этот якорь дарится, приглашается 
председатель Дубровенского исполкома в Севастополь, командующий 
устраивает прием. И, о ужас, вынуждены пригласить меня со значком 
«Погоня», и все эти объяснения... Я показываю этот пример, что в 
данном случае мы делаем: поднимаем свой престиж, мы 



демонстрируем причастность героя к нашему народу. И 
реализовывается это материально: якорь для Дубровно дарится. (Но, к 
сведению говорю, что он находится пока в Севастополе.) Эта идея 
осуществлена без коммунистов, без русских националистов. Эта идея 
осуществлена без белорускомовных советских уже совсем белорусов. 
Эта идея осуществлена небольшим кругом лиц. Она широко 
освещалась в прессе Севастополя. К сведению сообщаю: в связи с тем, 
что сейчас проходят выборы в Беларуси, на мой взгляд, 
нецелесообразно перевозить якорь сейчас. Потому что на этой светлой 
идее может сделать пропагандистское шоу вам известный интегратор. 
И осуществим это позже. 

Следующий вариант. Я говорю о практических вопросах, 
которые входят в стадию реализации. Город Севастополь и Крым, в 
частности, — это глубоко историческое место. Оно связано с давних 
времен с судьбой нашего народа. Здесь прослеживается связь и 
Владимира недоброй памяти, когда он туда приходил и там были 
полоцкие наши дружинники. Там князь Альгерд приходил, взял икону 
Остробрамскую и привез ее в Вильно. И после колонизации, захвата 
Крыма Россией, это был уже нарастающий поток эмиграции, 
вынужденной эмиграции. Это наши земляки, наши воины, это 
шляхта, это Крымская война. Это захоронения прослеживаются, есть 
фотографии. Прослеживается в некоторой степени связь с 
Евфросиньей Полоцкой: икона Корсунская была заказана. В связи с 
этим родилась прекрасная идея об установке памятника, который бы 
символизировал белорусское присутствие в этом месте. Здесь идет 
речь как о белорусах этнических, так и выходцах с земли белорусской. 
Эта идея овладела в Севастополе и администрацией. Уже был 
предварительный разговор с мэром Севастополя перед поездкой. С 
практической стороны мы уже разговаривали с господином 
Сулковским из России. И, по-моему, она уже попадает в план. Я хочу 
говорить об обосновании этой идеи. Потому что здесь же идет и 2000-
летие христианства. Деликатный вопрос: как увязать это присутствие 
с Владимирским собором? По концепции этот памятник будет 
находиться на другой стороне бухты. Он будет иметь пирамидальную 
форму, которая может восприниматься как меч Рогнеды, и, 
одновременно, будет крест Евфросиньи Полоцкой. В общем, мы так 
достойно выходим их этого положения. И я прошу принять это к 
сведению, чтобы это было действо и были причастны к этому в 
большей или меньшей степени. 

 
 



Сулкоўскі Віктар 
(прадпрымальнік, сябра Нацыянальна-культурнай  

аўтаноміі «Беларусь».  
Рэспубліка Комі, Расійская Федэрацыя) 

 
Я вчера тоже обратил внимание, что тональность выступлений 

была несколько однообразна. С одной стороны, это была жалоба на 
плохое положение с языком, с поддержкой государства. С другой 
стороны, это было как самоубеждение какое-то: ну, ничего, все равно 
все будет хорошо. Для меня лично никаких сомнений нет. 

Занимаясь белорусской тематикой последнее время, я пришел к 
твердому убеждению на основе полученных знаний, что процесс 
укрепления движения Беларуси к суверенитету, движения к 
независимости — необратим. И этому существует масса 
доказательств. Если кому-нибудь нужно, я могу обосновать отдельно. 

Сегодня, чтобы не терять времени, хотел бы перейти к 
практической части. Дело в том, что вторая часть того, чем я 
занимался, — как же все-таки создать источники финансирования 
деятельности «Батьковщины». Я разобрал несколько вариантов и хотел 
бы сегодня с вами поделиться. Если будет предложение какое-то 
принято, мы могли бы вместе его реализовывать. 

При разработке и поиске таких вариантов я сразу же отбросил 
один важный, конечно, но нереализуемый параметр, как прямое 
финансирование государства. Оно даже невозможно в силу 
кризисного положения экономики. Второй момент касается 
спонсорских поступлений. Их нельзя вообще принимать в основу. 
Почему? Потому что спонсорские поступления, во-первых, носят 
нерегулярный характер, занимают много времени и нервов на поиски 
и убеждение спонсоров. Их можно использовать разово, когда есть 
какой-то проект, но только на начальном этапе. 

Третий вариант, который практикуют многие общественные ор-
ганизации (не избежала этого и «Батьковщина»), — это участие в 
бизнес-проектах через экономическую службу. Я считаю, что этот 
способ тоже бесперспективный. Почему? Потому что он вообще явля-
ется миной замедленного действия и несет в себе такую достаточно 
деморализующую часть. Дело в том, что, подчиняясь закону 
оптимального поведения, любые люди, занимаясь экономическими 
проектами, стремятся влиться в деловое сообществом. Они исполь-
зуют информацию, связи организации своей и в дальнейшем защи-
щают интересы своих бизнес-партнеров. Это естественный процесс. 
Здесь не надо идентифицировать как-то с фамилиями. Это масса 



организаций. И вы можете даже привести сами для себя такие 
примеры. Это по всему миру происходит. Где какая-то общественная 
организация, общественный фонд, там время от времени возникают 
скандалы о нецелевом распределении средств и прочее. Эта схема 
тоже не очень перспективная. Ее можно использовать на каком-то 
начальном этапе. 

Далее я рассматривал такие параметры. Хотелось бы создать 
такой источник финансирования, который помимо того, что мог бы 
обеспечивать деятельность «Батьковщины», попутно еще нес какую-то 
национальную пропаганду культуры, традиций и тиражирования ее. 
Разобрав все варианты, я думаю об организации развития внутрен-
него туризма по местам исторических, культурных, религиозных 
памятников на Беларуси. Технически это может осуществиться, если 
будет подготовлен проект постановления правительства или президен-
та (я точно не знаю, как здесь законы работают) с правом наделить 
«Батьковщину» полномочиями разрабатывать маршруты и давать 
разрешения на развитие внутреннего туризма. Дело в том, что у 
такого проекта есть положительные стороны. Для начального этапа, 
считайте, от 3,5 до 5 миллионов потенциальных клиентов, желающих 
посетить исторические места Беларуси, уже существуют из рядов 
диаспоры. А в дальнейшем, используя информацию диаспор, кто бо-
лее активно работает на местах, можно будет этот проект распро-
странять не только на белорусов, а и на других граждан. Может быть, 
на сегодняшний день для неподготовленных людей это звучит 
абсурдным, но на самом деле — это очень хороший, живой, реальный 
проект. И если вспомнить, что туризм — вообще очень рентабельный 
бизнес и во многих странах большая часть бюджета на нем держится, 
то я думаю, почему бы ни попробовать. Ниша эта, я так понял, в 
Беларуси еще не занята. Для начала, конечно, можно и спонсорские 
поступления использовать, все что угодно. А в дальнейшем этот 
механизм должен работать на постоянной основе. 

Еще один очень важный момент. При осуществлении этой 
схемы, этого проекта получается такая ситуация, что белорусы начнут 
вкладывать деньги в Беларусь и в развитие деятельности «Батьков-
щины». Но не как спонсоры, а как покупатели услуг. Это тоже очень 
важно. Для человека всегда важно, куда он свои деньги кровные 
тратит и что он за это получает взамен. Здесь как бы совпадение 
интересов происходит. Если этот проект пройдет, появятся источники 
финансирования деятельности, тогда уже можно говорить о более 
интересных моментах и, может, более значимых: создать 
определенную координационную комиссию, которая бы отслеживала 



публикации, фильмы и т. д. в различных регионах и странах о Бе-
ларуси, о белорусах, об их традициях. И если эта статья действительно 
соответствует требованиям, условиям, оплачивать из этих денег 
публикации. Это тоже один из моментов, который реально уже будет 
работать. Он, кстати, будет привлекать больший круг людей, 
заинтересованных в развитии Беларуси. 

Еще у меня одно предложение. Поскольку, как тут уже было 
отмечено, самая крупная диаспора белорусов проживает в России, 
все-таки нужно будет активизировать работу «Батьковщины» именно 
в сторону России. Я был зимой здесь на Третьем съезде белорусистов. 
Я столкнулся с некоторыми заблуждениями представителей 
некоторых европейских стран по отношению к российским 
белорусам. Заблуждение, доходящее до глупости. Они почему-то 
думают, что белорусы, проживающие в России, спят и во сне видят, 
чтобы Беларусь прекратила свое существование. Это совершенное 
заблуждение. Но оно откуда появляется? Потому что нет информации. 
И «Батьковщине», я думаю, нужно поменьше смотреть на Запад и 
повернуться в сторону России. Если вы считаете, что там все 
несознательные, давайте побольше информации, работайте. Дело в 
том, мне так кажется, что часть белорусов из-за исторического 
определенного этапа развития остались в стадии гомеостаза, живут в 
гармонии с природой, их волнует только выживание. Они хорошие 
работники, но они не активны, пассионарность их еще не коснулась. 
Просто информации больше надо давать. И мы увидим в своих рядах 
пополнение. 

И еще я хотел бы поддержать последнее предложение г-на Бар-
таша с Севастополя. Действительно, нам нужна идея цементирующая, 
которая могла бы объединить. Желательно, чтобы она, раз есть такие 
проблемы, не носила явно религиозный характер. Но я думаю, идея 
такая хорошая. Это присутствие белорусов в Севастополе. Я лично ее 
поддерживаю, и надо всячески способствовать ее реализации. 

У меня, пожалуй, все. Готов ответить на вопросы в кулуарах. 
 

Галіна Сяргеева (вядучая): 
Дазвольце адну рэпліку наконт падвойнага грамадзянства. Вы 

можаце на пальцах адной рукі пералічыць краіны ў свеце, якія маюць 
падвойнае грамадзянства. Калі ў ААН 200 з  нечым дзяржаў, з іх 3-5 
маюць падвойнае грамадзянства, то нам таксама варта падумаць, ці 
трэба яно нам. 

 
 



Глагоўская Алена 
(гісторык, старшыня Беларускага культурнага таварыства 

«Хатка», сябра Вялікай рады МГА "ЗБС "Бацькаўшчына".  
Гданьск, Польшча) 

 
Дазвольце прывітаць тут усіх. Я на з’ездзе паявілася сёння 

толькі. Выклікаў Хведар Нюнька да выступлення. Прашу прабачэння, 
я тут не рыхтавалася выступаць. Магчыма, будзе няскладна. Але 
праблемы, якія я тут пачула сёння, менавіта прапанова наконт 
турызму ў адрас «Бацькаўшчыны», сапраўды, я думаю, добрая ідэя. Я 
хачу сказаць, што ўжо ад трох гадоў я езджу на Беларусь менавіта 
турыстычна са сваімі студэнтамі, сябрамі. Бярэм карту, едзем, не 
патрабуем ніякай дапамогі «Бацькаўшчыны», нічыёй, бо спадзявацца 
на каго тут і што тут. Наймаем машыну і едзем па Беларусі, проста 
пазнаем месцы розныя. І, можна сказаць, стоптваем гэтую бела-
рускую зямлю, бо не ўяўляем сабе іншага ўсведамлення беларускасці і 
Беларусі. Бо як можна казаць аб Беларусі, не зведаўшы яе, не 
прайшоўшы яе, не размаўляўшы з люзьмі. І думаю, праблема 
перадусім у ахвоце падарожнічання па Беларусі, у ахвоце пазнавання 
Беларусі. Тут яшчэ калі і людзі лёгкія на пад’ём, маладыя даволі — 
гэта палатка, як можна сказаць, хлеб і нешта да хлеба. І так сапраўды 
можна зведаць Беларусь. Так што  вымагаць ад «Бацькаўшчыны» 
нейкіх арганізацыйных высілкаў няёмка, можна сказаць, у сённяшніх 
умовах. Я пачула сённа такі голас, што ў Беларусь сёння нельга 
ўехаць, нельга падарожнічаць, у Польшчы нават прапаганда ў гэтых 
мэтах вядзецца. Ну, гэта мяне здзіўляе, таму што праехаўшы 
сапраўды ўсюды, людзі гасцінныя, адкрытыя. Адзінае што і вельмі 
важнае, што трэба пераадолець пры гэтых турыстычных паездках, 
калі ты больш за тры дні знаходзішся ў Беларусі і ты не прыпісаны, то 
цябе на мяжы гатовы арыштаваць, як ты выязджаеш. І гэтая 
праблема, якую трэба вырашыць, недзе ж трэба прапісацца, але ж 
гэта, вядома, фіктыўнасць чыстая. Як прапісацца ў Горадні, а 
праехаць усю Беларусь? Дзеля чаго гэта? Дзеля фармальнасці толькі. 
Такія справы трэба вырашаць. 

Калі ідзе размова пра нейкія прапановы, я думаю, што варта 
было б вярнуцца да таго, што было ў пачатку 90-х гадоў для дзяцей з 
беларускага замежжа: арганізаваць для моладзі беларускія летнікі, 
беларускія нацыянальныя летнікі. Я сама ў 91-м годзе прыязджала з 
дзецьмі як апякунка з Польшчы. Можа, не трэба такія летнікі рабіць 
вельмі маштабнымі, вялізнымі, дзе дзяцей дзве сотні, бо гэта не мае 
ніякага сэнсу, масавасць такая. Але ідэя вельмі добрая, каб дзеці 



беларусаў, якія жывуць у замежжы, пачалі адчуваць гэта. І, на жаль, я 
не ведаю, каб такая праца вялася. І, на жаль, дзеці, моладзь адыхо-
дзіць ад беларускасці, пражываючы ў іншым асяродзі, ім вельмі цяж-
ка ўспрымаць беларускасць. Але і другая справа. Пасля апошняга ле-
та, калі мы падарожнічалі па Беларусі, я ведаю, што ёсць настаўнікі, 
якія захопленыя краязнаўствам, якія водзяць сваіх дзяцей па Бела-
русі. Такіх настаўнікаў мы ў сваіх падарожжах сустрэлі. Можа, саб-
раць іх і, можа, вандроўкі нейкія супольныя ладзіць з тымі людзьмі, 
якія апантаныя ў турызме і краязнаўстве. 

Што тычыцца беларусаў у замежжы, хацелася б сказаць насту-
пнае. Я якраз прадстаўляю Беларускае культурнае таварыства «Хат-
ка», якое гуртуе беларусаў, якія жывуць у Гданьску і наваколлі над 
морам у Польшчы. Нашае таварыства ўваходзіць у склад арганізацыі 
«Беларускі саюз у Польшчы». І думаю, што ўсё тое, што сказаў Яўген 
Вапа і іншыя прадстаўнікі Беларускага саюза ў Польшчы пра белару-
саў у Польшчы. Я проста не хацела б вельмі гаварыць такім тэрмінам 
«беларуская дыяспара ў Польшчы». Дыяспара — гэта ёсць мы ў 
Гданьску, але не ёсць беларусы на Беласточчыне. Такая невялікая 
тэрміналагічная заўвага. Усё ж такі трэба адысці ад гэтай 
тэрміналогіі, каб дыяспарай называць беларусаў на Віленшчыне ці на 
Беласточчыне. Гэта проста беларусы замежжа, якія адвечна там 
пражываюць. Вядома, праблемаў шмат, пачынаючы ад праблемаў 
самасведамасці, палітычных поглядаў, розных, якія ёсць сярод членаў 
нашых усіх груповак беларускіх у Польшчы. Нават у адных і тых жа 
групоўках ёсць вельмі розныя погляды, пачынаючы ад сітуацыі ў 
нашай краіне, канчаючы на сітуацыю ў Беларусі. Але ж трэба ўсё 
рабіць, каб гэтая сведамасць умацоўвалася. Яе нельга ўмацоўваць ці 
не ўдасца ўмацоўваць ад кантактаў з  Беларуссю. І таму вельмі б 
хацелася, каб «Бацькаўшчына» мела больш шчыльныя сувязі з 
суполкамі, з іх кіраўнікамі. Бо, на жаль, гэта ў апошнія гады не 
адчуваецца. Проста кожная суполка існуе дзеля сябе, можа, гэта і 
добра, але ёсць патрэба ў духовай блізкасці з «Бацькаўшчынай», бо 
спадзявацца на нейкія іншыя арганізацыі ў Беларусі вельмі цяжка. 
Ідэя, дзеля якой існуе «Бацькаўшчына», я думаю, годна таго, каб 
падтрымоўваць гэтыя сувязі на бліжэйшым узроўні і на розных 
узроўнях, і на ўзроўні звычайнай арганізацыйнай прыналежнасці 
(«Бацькаўшчына» нас яднае). Па-другое, на ўзроўні адукацыі, на 
ўзроўні гадавання нашых дзяцей, нашай моладзі. І таксама на ўзроўні 
таго ж турызму, пра які тут гаварылася. Гэта, каб не было таго, што 
мы падтрымоўваем «Бацькаўшчыну» толькі як грамадскую 
арганізацыю, што існуе тут на Беларусі, ведаючы яе арганізацыйны, 



дзяржаўны статус. Бо я часам маю такое ўражанне, што мы 
падтрымоўваем «Бацькаўшчыну», ведаючы яе сітуацыю на Беларусі. І 
нічога не можам ад яе жадаць, бо часам мы ў лепшай сітуацыі, не 
скажу, што ў фінансавай ці эканамічнай, але псіхічна лепшай 
сітуацыі, чым «Бацькаўшчына» ў Беларусі. Бо шматлікім суполкам у 
замежжы лепш у сэнсе існавання, чым «Бацькаўшчыне» ў Беларусі. 

Гэта сталася ўсё, што я хацела сказаць. 
 

Галіна Сяргеева (вядучая): 
 
Шаноўныя сябры! Мы ўжо крыху прыхапілі і абедзеннага часу, 

таму будзем заканчваць. І дазвольце мне выказаць некалькі думак да 
тых высноў, якія зробленыя з вашых выступаў. 

Наколькі я зразумела, гэта тэма зацікавіла шмат людзей. Нас 
было больш 50-ці чалавек. Мы палічым, колькі тут было выступоўцаў. 
У выніковую нашую справаздачу перад з’ездам мы вынесем усе 
прапановы, якія прагучалі. І галоўнае, што я зразумела цяпер, — гэта 
тое, што «Бацькаўшчына» патрэбна і вы разумееце «Бацькаўшчыну» 
не як арганізацыю, якая працуе адсюль на ўсю дыяспару, а менавіта 
«Бацькаўшчыну» як тую арганізацыю, якая адначасова і тут, і мы ўсе 
ў замежжы. Вось гэта і ёсць «Бацькаўшчына». Праца ўсіх — і там, і 
тут. Адсюль сама па сабе «Бацькаўшчына» павінна быць сапраўды 
нейкім такім інтэлектуальным, арганізацыйным цэнтрам, які 
генерыруе ідэі для ўсёй дыяспары. І я пагаджаюся з той думкай, якая 
тут выкрышталізавалася ў нас падчас абмеркавання, і я думаю, што 
вы падтрымліваеце ўсё далейшае існаванне дыяспары і вы 
падтрымліваеце тую рэзалюцыю, якая ёсць у вас, у падтрымку 
дзейнасці «Бацькаўшчыны» як непалітычнай, нацыянальна-
культурнай, асветнай, адукацыйнай і інш. арганізацыі для Беларусі і  
для беларускага замежжа. Я думаю, што выкажу нашую агульную 
думку, калі прапаную з’езду падтрымаць рэзалюцыю «Беларуская 
дыяспара і свет». Мы таксама прапануем ад імя нашай секцыі 
зацвердзіць праграму. І я адразу хачу сказаць пра наступную 
прапанову: уключыць такі канкрэтны пункт да гэтай праграмы — 
распрацаваць канкрэтны план дзеянняў, які будзе выконваць 
менавіта «Бацькаўшчына» з усёй беларускай супольнасцю за мяжой. 

Яшчэ раз хачу падкрэсліць, што ў выніковы дакумент мы 
ўключым усе прапановы, якія тут прагучалі, а іх было шмат і вельмі 
карысных. Таксама хачу сказаць, што мне было вельмі прыемна, што 
тут сядзяць людзі не толькі з беларускай душой, але і з грашыма. Гэта 



вельмі важна. Мне было вельмі прыемна, калі выходзяць людзі і 
кажуць, што гатовыя даць грошы пад канкрэтныя праекты. 

Я, безумоўна, згодна з тым, што «Бацькаўшчына» недапрацоўвае 
шмат. У сувязі з гэтым я заклікаю вас вельмі абачліва падыходзіць да 
таго, каго вы рэкамендуеце ў тыя органы, якія будуць абірацца на 
з’ездзе. І паколькі на з’ездзе абіраецца Вялікая рада, вельмі вялікая 
просьба да вас: ініцыятыўных, актыўных, маладых, прагматычных 
людзей рэкамендуйце ў Вялікую раду. Таму што менавіта праз 
Вялікую раду «Бацькаўшчына» звязваецца з усім беларускім светам. І 
яшчэ. Варта добра падумаць, паколькі ёсць прапановы ўводзіць 
пасады віцэ-прэзідэнтаў. На мой погляд, гэта вельмі разумна. І віцэ-
прэзідэнтаў менавіта двух з самой замежнай беларускай супольнасці. 
Зноў-такі, вы рэальна ацаніце шансы тых, каго прапануе ўправа ці 
каго б хацелі вылучыць вы. 

 
Прывітанне Прэзідэнта Рэспублікі Беларусь А. Р. Лукашэнкі. 

 
Паважаныя суайчыннікі! 
Сардэчна вітаю вас на роднай беларускай зямлі! 
Кожная сустрэча з Радзімай заўсёды хвалюе чалавека, выклікае 

светлыя пачуцці. Вы прыехалі ў незалежную, суверэнную Беларусь, 
якая займае дастойнае месца сярод іншых краін свету. Рэспубліка 
Беларусь паслядоўна і настойліва ідзе па шляху будаўніцтва 
гарманічнага, сацыяльна справядлівага грамадства. У гэтай справе 
маеце магчымасць прыняць удзел і вы, нашы суайчыннікі з далёкага і 
блізкага замежжа. 

Паспяховае і дынамічнае развіццё нашай рэспублікі — вынік 
стваральнай працы мудрага, добрасумленнага і гераічнага беларус-
кага народа. Вы з’яўляецеся паўнамоцнымі прадстаўнікамі гэтага 
народа, сваёй грамадскай працай мацуеце яго аўтарытэт, ствараеце 
беларускія асяродкі ў сваіх краінах, спрыяеце захоўванню беларускай 
прысутнасці ў свеце. Беларусь і надалей будзе ўмацоўваць сувязі з 
суайчыннікамі за мяжой. У адзінстве — наша сіла. 

Упэўнены, што прыспеў час падняць супрацоўніцтва нашай 
Радзімы з беларусамі і выхадцамі з Беларусі іншых нацыянальнасцяў 
на якасна новы ўзровень. З гэтай мэтай кіраўніцтва дзяржавай 
плануе правесці ў лістападзе 2001 года кангрэс беларусаў свету. 

Шчыра жадаю кожнаму з вас і вашым родным моцнага здароўя, 
поспехаў і плёну ў нашай сумеснай дзейнасці на карысць любімай 
Айчыны. 

Тэкст зачынаў Іван Яновіч, 



намеснік старшыні Дзяржаўнага камітэта 
па справах рэлігій і нацыянальнасцяў 

 
Кандыба Алег 

(старшыня Маскоўскага клуба беларусаў. Расія) 
 
Шаноўныя сябры! 
Вітаю вас ад Маскоўскага клуба беларусаў, які я ўзначальваю. 
Дазвольце, я буду гаварыць па-руску. А то получается слово по-

русски, слово — по-белорусски. Уж лучше, как я привык. 
Мне, наверное, попроще сегодня выступать. Потому что столько 

событий было за эти два дня. Вчера были какие-то эмоции, а потом 
мы как-то успокоились, по-деловому перешли к диалогу. А сегодня и в 
правительстве встречались. И сегодня общение совсем другое и более 
приятное. 

Я хочу немного рассказать про ту организацию, которую возгла-
вляю. Мы три года назад создали в Москве из наиболее ярких пред-
ставителей, выходцев из Беларуси (академиков, ученых, военачаль-
ников, бизнесменов, предпринимателей, творческой интеллигенции) 
прекрасный клуб, клуб друзей — Московский клуб белорусов. Клуб 
показал себя хорошей, деятельной структурой. По нашему примеру 
создан такой же клуб во Владивостоке. 26 июня создали такой же 
клуб в Сочи, такой же клуб создан у нас в Санкт-Петербурге, в 
Калининграде подготовлена база, чтобы создать, и проведена 
подготовительная работа для создания подобных клубов в 80-ти 
регионах Российской Федерации. В конце лета планируем провести 
конференцию по созданию клуба «Белорусы России» и перед Новым 
годом в одном из живописных мест Беларуси проведем конференцию 
по учреждению Клуба белорусов мира. 

У нас своя газета с июня месяца. Называется «Сябры». Она и на 
русском, и на белорусском языках. Я оставлю свои координаты и при-
глашаю всех желающих из всех стран и республик поучаствовать, 
войти в состав редакционной коллегии. Мы с удовольствием рассмо-
трим любые предложения и любую информацию из тех мест. Газета 
позволит общаться нам в разных странах, на разных континентах. 

Клуб — это душевная часть. Через него не проходит решение 
никаких деловых вопросов, а только лишь общение деловых 
белорусов. А все деловые вопросы решаются у нас через Торговый дом 
«Сябры» (газета тоже называется «Сябры»), туристическую компанию 
«Сябры-круиз», юридический центр «Сябры». И я думаю, в этом году 
возле вокзала мы заложим фундамент и в следующем году закончим 



строительство ресторана и делового центра, чтобы вам, приезжая в 
Москву, не нужно было думать, где остановиться, провести 
переговоры, просто отправить телеграмму или поесть драников. 

Клуб сам по себе — мужская организация. Я вот говорю — как 
альтернативная. Мужская организация и очень хорошая. Женщины у 
нас входят в состав клуба в статусе почетных членов. А все 
мероприятия клубные мы проводим на 50 процентов — мальчиш-
ники, на 50 — семейные в основном. Очень прекрасный у нас (я при-
глашаю) на Сочинском побережье клуб «Сочинский». И руководитель 
Сочинского клуба белорусов — он же владелец летнего театра в Сочи. 
Поэтому если нужно организовать гастроли с любого региона, пожа-
луйста, используйте эту деловую составляющую, чтобы заработать 
грошы, а не просить. И наши земляки помогут их заработать. 

Я очень благодарен вам, несмотря на то, что это было очень 
эмоционально, вы все выступали от души. Это самое главное. Нас, 
белорусов, это всегда и отличает, потому что мы откровенные люди. 
Но хотелось бы, чтобы мы помнили еще о том, что помимо 
откровенности белорус в большинстве своем — это человек со знаком 
качества. Нас привыкли так воспринимать во всем мире. В Китае, 
если переводят «белорус», считай, это как «святой человек». Наши 
студенты рассказывают. Белый — значит чистый, идеальный. 
Поэтому давайте, чтобы того экстремизма, который вчера в каких-то 
выступлениях присутствовал, надо убрать его. Оставить ту деловую 
составляющую, которая есть в этой «Батьковщине». 

Уже программа появилась. Вчера я бы еще сказал: программы 
няма, того няма, сего няма. А сегодня как бы работа налаживается. 
Деловая составляющая тоже должна присутствовать. Надо подумать, 
какую структуру надо задействовать при «Батьковщине». При «Бать-
ковщине», а не внутри. Потому что мы три года создавали 
организацию, и я вам скажу, что все организации общественные 
разрушаются, если там появляются грошы заработанные. Надо просто 
чтобы рядом эти грошы были. 

Вам большое спасибо. Счастья, здоровья, благополучия, 
достатка, процветания, богатства вам морального и материального. 

 
Баркоўскі Алесь 

(сябра Беларускай суполкі "Суродзіч".  
Рэспубліка Якуція - Саха, Расійская Федэрацыя) 

 
Шаноўнае спадарства! 



Мы перадаем вам прывітанні ад беларусаў Якуціі, хоць іх там 
засталося і вельмі мала — усе з’язджаюць. 

У мяне ёсць нязвыклае пытанне да людзей. Справа ў тым, што 
калі я знаходзіўся ў Якуцку, на маё імя тут паступілі кнігі з Монтэ-
Сэлі. Іх вельмі шмат. Дзесьці 260 адзінак. Адтуль прасілі 
«Бацькаўшчыну» забраць іх, але не было даручэння. І мытня запрасіла 
вельмі вялікую мыту — дзесьці 160 долараў. У заключым слове сваім 
сп. Сяргеева сказала, што вельмі рада, што ў зале знаходзяцца вельмі 
заможныя людзі і гатовыя ахвяраваць грошы. Таму звяртаюся. 
Можна з’ездзіць зараз на Галоўпаштамт і атрымаць кнігі і на 
вечарыне раздаць людзям. Гэта, пэўна, казка «Музыка і чорт», 
надрукаваная на свае сродкі Масеем Смаршчком з Монтэ-Сэлі. Калі 
хто хоча ахвяраваць, едзем — атрымліваем кнігі і раздаем вечарам. 
Калі яны яшчэ захаваліся на Галоўпаштамце, бо справа была ў траўні. 

 
Баршчэўскі Алесь 

(пісьменнік, доктар філалогіі, прафесар,  
сябра Вялікай рады МГА "ЗБС "Бацькаўшчына". Польшча) 

 
Шаноўны спадар прэзідэнт, шаноўны старшыня, 
паважаныя дэлегаты і ўдзельнікі нашага з’езда! 
Па сутнасці, можна было б і не выступаць, бо калі маем для 

выступу толькі тры хвіліны, гэта не мае сэнсу ніякага. Можна 
перадаць толькі прывітанне і крыкнуць: «Жыве Беларусь!» 

Ну, але раз я стаю на трыбуне, скажу тое, што прагну. Перадусім 
прагну перадаць прывітанне ад кафедры беларускай філалогіі Вар-
шаўскага універсітэта, якой кірую ўжо 25 гадоў і якая на працягу 30-
ці гадоў была адзінаю такога тыпу пляцоўкай у свеце. 
[Апладысменты.] 

Тут учора выступаў беларус з Масквы, па-руску, які гаварыў аб  
парытэце паміж магчымасцямі беларусаў, якія жывуць у Расіі, і 
рускімі, якія жывуць у Беларусі. Няма парытэту, і ніколі яго не было! 
Бо калі ў Беларусі ёсць некалькі тысяч школ рускамоўных, калі ў 
Беларусі выдаюцца сотні газет рускамоўных, калі ў Беларусі 
выдаюцца сотні тысяч экземпляраў рускамоўных кніг, то ў Расіі няма 
ніводнай беларускай школы і ніводнай беларускай газеты, і хіба не 
выдаецца ніякая беларуская кніжка. Апрача гэтага, што найбольш 
дзіўнае, — у Расіі няма ніводнай кафедры беларускай філалогіі, ані ў 
Маскве, ані ў Пецярбургу, ані ў сумежных гарадах тыпу Бранска, 
Смаленска, Ноўгарада ці іншых гарадоў з гэтага памежжа. Тады калі 
ў любой беларускай гуманітарнай вучэльні ёсць магутная кафедра 



рускай філалогіі. Як вядома, у Беларусі рускамоўная паліцыя, 
рускамоўная армія, рускамоўная царква. Аб ніякім парытэце, роўных 
магчымасцях тут гутаркі быць не можа! 

Апрача гэтага (не ведаю, ці гэты пан учарашні ёсць), ці ж не 
дзіўна тое, што беларусы з Амерыкі, беларусы з Англіі, беларусы з 
Польшчы, з Літвы, Латвіі, Эстоніі выступаюць па-беларуску, а гэты 
пан-беларус з Масквы ні бэ, ні мэ па-беларуску. [Бурныя 
апладысменты.] Гэта смешна і кампраметуюча. Тым больш што  
сядзіць насупраць мяне чалавек — беларус з далёкага Іркуцка, які 
заўсёды паслугоўваўся беларускай мовай. Значыць — многае 
залежыць ад нас саміх! Патрэбна толькі адпаведная воля і падыход 
адмысловы да гэтай балючай і драматычнай справы. 

Ці можа жыць на свеце чалавек поўнасцю ізалявана ад іншых 
людзей, да якога ніхто не звяртаецца, да якога ніхто не азываецца, у 
якога ніхто парады не просіць і яму ніякай парады не дае? Такі 
чалавек нармальна жыць не можа. Ён скончыць жыццё у рэшце рэшт 
вар’яцтвам і смерцю. А ці можа ў такой сітуацыі існаваць дзяржава і 
народ?! У поўнай ізаляцыі. На маю думку, таксама не можа. На жаль, 
тое, што дзеецца ў Беларусі, спрыяе вялікай ізаляцыі гэтай краіны ў 
свеце. Я гэта бачу на прыкладзе Польшчы. Тады калі ў Польшчу шэсць 
разоў у год прыязджае прэзідэнт Украіны Кучма, і прыязджае шэсць 
разоў у год прэзідэнт Літвы Адамкус, і  столькі ж разоў едзе наш 
прэзідэнт на Украіну і ў Літву, то з Беларусі не прыязджае ніхто. 
Апошні візіт прэм’ера Беларусі ў Польшчу быў у 1992 годзе, тады 
прэм’ерам Беларусі быў Чыгір. Памятаю гэты прыезд і памятаю 
прыём у сувязі з гэтым у прэм’ера Польшчы. Вы ведаеце, што ў сваім 
тосце прэм’ер-міністр Польшчы Юзэф Олексы тры разы гаварыў аб  
каштоўнасці, якой ёсць незалежнасць Беларусі. Прэм’ер Беларусі 
Чыгір, які, здаецца, сёння таксама кандыдуецца ў прэзідэнты, ані 
разу аб гэтай каштоўнасці не сказаў. Ён спасылаўся на паэзію 
Міцкевіча, на сярэбранае жыта, на пазалочаную пшаніцу, на снежна-
белую грэчку, але аб незалежнасці Беларусі ані аднаго слова. Значыць 
— гэта не была для яго каштоўнасць. І гэта наша галоўная бяда, што 
так адносімся да таго, што найважнейшае ў жыцці. Чым трэба 
вытлумачыць вялікую ізаляцыю Беларусі ў свеце? Я сачу за гэтымі 
справамі і ведаю, якія прычыны галоўныя. Калі ёсць прадстаўнікі 
ўрада беларускага, то хай паслухаюць мяне і возьмуць гэта пад увагу. 
Першым чыннікам, які ў значнай ступені спрычыніўся да гэтай 
ізаляцыі, быў расстрэл амерыканскага шара паветранага з лётчыкамі 
над Беларуссю. Другі чыннік — гэта вялікая авантура за Дразды. 
Трэці чыннік — гэта адступленне ад нацыянальнай сімволікі і замена 



яе сімволікай прасавецкай. Чацвёрты чыннік — гэта абмежаванне 
радыкальнае магчымасцяў апазіцыі ў Беларусі. І пяты чыннік вялікі 
— імкненне да ліквідацыі незалежнай суверэннай дзяржавы. І калі 
гэта будзе паглыбляцца, то ізаляцыя Беларусі будзе ўсё большай і 
большай. І так, як той адзінокі ізаляваны чалавек, закончыць жыццё 
або вар’яцтвам, або смерццю, то нешта такое пагражае і нашай 
нацыі. 

Але гэта не адзіныя дзеянні, якія шкодзяць незалежнасці 
Беларусі, якія шкодзяць аўтарытэту Беларусі на міжнароднай арэне. 
Ёсць іншыя, менш істотныя, але важныя. У вас існуе ўстанова, якая 
называецца Дзяржаўны камітэт па справах рэлігій і нацыянальных 
меншасцяў. Я вялікім намаганнем на працягу шматлікіх гадоў дабіўся 
таго, што ў Польшчы была паклікана да жыцця алімпіяда беларускай 
мовы. Адзіная ў свеце, нідзе больш у свеце алімпіяды беларускай 
мовы няма. Вядома, што як алімпіяда спартыўная спрыяе 
пашырэнню і папулярызацыі спорту, так алімпіяда мовы спрыяе 
пашырэнню і папулярызацыі мовы. Здавалася б, што гэта можа 
здзейсніць толькі Беларусь. Аднак пэўнага дня атрымоўваю ліст, 
адпісаны Білыкам, які якраз з гэтага камітэта славутага па справах 
рэлігій і нацыянальнасцяў. Я думаў, што будзе падзяка за маю 
дзейнасць. Адкрываю гэты ліст, а ў ім напісана гэтым дзеячам: «На 
каком юридическом основании действует комитет олимпиады бело-
русского языка в Польше? Какие цели преследует комитет белорус-
ского языка в Польше и сколько учителей состоит в комитете бело-
русского языка?» І гэтак далей, на дзве старонкі тэксту. Аб чым гэта 
сведчыць? Каму гэта служыць? Служыць ізаляцыі Беларусі. А чаму 
служыць пастанова гэтага ж камітэта аб тым, што святары, якія 
жывуць за мяжой, мусяць атрымаць дазвол з гэтага славутага 
камітэта, каб прыехаць на Беларусь?! Я ведаю аднаго святара. Многія 
з вас яго таксама ведаюць. Старэйшы чалавек, які сабраў некалькі 
тысяч даляраў і купіў за іх некалькі тон лякарстваў, купіў паходжаны 
грузавічок, сам грузіў гэтыя лякарствы на гэты грузавік і тросся праз 
усю Еўропу, праз канал Ла-Манш, праз Францыю, праз Польшчу і вёз 
гэтыя лякарствы ў Беларусь. Ён спыняўся ў мяне, не начаваў дома, 
ішоў начаваць у грузавік, каб не скралі гэтыя лякарствы. І ён мне 
сказаў: «Больш не еду ў Беларусь, так доўга, аж пакуль будзе дзейні-
чаць гэты дурацкі закон». Не рабіце такіх рэчаў! Гэта служыць ізаля-
цыі Беларусі, вядзе да яе смерці, і гэта злачынная дзейнасць, па 
сутнасці. 

Наш святы абавязак — ратаваць годнасць і гонар Беларусі. Ці 
ёсць такія праявы ў нас? Ёсць. Паўгода назад я звярнуўся да аднаго 



вашага пісьменніка з інфармацыяй, што мы будзем арганізоўваць у 
Польшчы спатканне беларускіх і польскіх пісьменнікаў. Я кажу яму: 
прыедзь да нас. А ён кажа: «Не паеду». — «Чаму?» — «Бо мусіў бы 
ўзяць у рукі пашпарт постсавецкі і рускамоўны, а тымчасам я захаваў 
пашпарт беларускамоўны з «Пагоняй» і буду чакаць так доўга, аж гэты 
пашпарт станецца зноў дзейсны і адкрые мне дарогу на цэлы свет». 
[Апладысменты.] Гэты пісьменнік ёсць у гэтай зале, не буду называць 
яго прозвішча, бо, можа, ён гэтага не хоча. Калі захоча, сам пра гэта 
скажа. У любым выпадку яму за гэта дзякуй. 

І апошняя справа, раз няма часу. Вы ведаеце, агарнула Беларусь 
эпідэмія ўцёкаў з краіны. Кожны чалавек павінен мець права жыць 
там, дзе ён хоча, і выбраць любую краіну. Але калі чалавек звязваецца 
неяк арганічна з нейкай арганізацыяй ці структурай, дзе ёсць члены 
гэтай структуры, сябры гэтай структуры, то павінен лічыцца з тым, 
што павінен дзяліць лёс гэтых членаў, не павінен пэўнага дня сказаць 
«да пабачэння», шапку на вушы ды паехаць за мяжу. На жаль, гэтая 
эпідэмія датычыць і нашай арганізацыі «Бацькаўшчына». І гэта вельмі 
балючае і драматычнае. Таму ў мяне зварот да ўсіх вас. Калі 
намерваецеся ўцякаць з Беларусі, не згаджайцеся на тое, каб вас 
выбіралі ў праўленне. [Бурныя апладысменты.] Хай выбіраюцца тыя 
асобы, якія будуць назаўсёды з гэтым краем, з лёсам гэтага народа і з 
лёсам нашай арганізацыі. 

Усяго вам найлепшага, дарагія браты і сёстры з усяго свету! 
 

Несцярэнка Васіль 
(член-карэспандэнт НАНБ. Беларусь) 

 
Дорогие друзья, дорогие коллеги! 
Я хотел бы сегодня внимание всех вас, особенно тех, кто живет 

за рубежом, привлечь к национальной беде, к тем последствиям, 
которое получило все население Беларуси от Чернобыля. Я вспоминаю 
первые дни Чернобыля. Сидит здесь наш знаменитый поэт Нил 
Гилевич. Это было 29 апреля. Я целый день пытался попасть к 
Слюнькову (тогда первый секретарь был) и рассказать, что есть 
острая необходимость за 100-200 километров убрать всех детей из 
Чернобыльской зоны. Это говорил мой профессиональный опыт 
радиационной защиты. Если бы это сделали тогда, то не было бы того, 
что сегодня случилось. Вот недавно академик Демидчик на 
парламентских слушаниях и на научной сессии Академии наук 
доложил, что оперировано уже 1415 детей по поводу рака 
щитовидной железы, а всего 7,7 тыс. человек. И эта беда навалом 



продолжается и будет сопровождать нас еще многие десятки лет. Но 
тогда Нил Семенович говорил, что они полтора часа обсуждали (я 
понимаю, что он ходил остро ставить вопрос по развитию культуры). 
Я ему тогда сказал: я боюсь, что ее воспринимать будет некому, если 
мы сегодня не спасем детей. Действительной, это была катастрофа. Я 
был с первых дней в Чернобыле. Мне пришлось потом уйти из 
академии, так как мне сказали, что это не академическая наука. 
Спасибо тогда Алесю Адамовичу, шахматисту Карпову и Андрею 
Сахарову. Они предложили мне создать Институт радиационной 
безопасности Беларуси. Он был создан. И уже десять лет он живет. 
Нам удалось по республике создать около 370 общественных центров 
контроля продуктов питания. А вот последние 6 лет у нас уже есть 
спектрометры излучения человека. Они размещены благодаря 
международной помощи в мобильных лабораториях. Мы смогли 
посмотреть. Там у нас живет более 2 млн. человек и 500 тысяч детей. 

Еще раз хочу сказать, что если мы не примем экстренных мер, 
то я будущего в этом крае не вижу. В самом деле, вот совсем недавно 
медики назвали: если в 1985 году, перед Чернобылем, у нас было 90% 
здоровых детей, то сейчас эта цифра называется официальная по 
Беларуси 20% , а в Гомельской области — менее 10% . Есть у медиков 
такое понятие «практически здоров». Я практически каждый месяц с 
этими лабораториями бываю там. Я хочу сказать, что очень мало 
осталось людей, которые продолжают заниматься Чернобылем. Вот 
спустя 15 лет каждый год люди едят загрязненные продукты питания, 
радиация, естественно, наносит ущерб здоровью. Поэтому у нас врож-
денные пороки выросли в несколько раз, поэтому просто катастрофи-
чески развивается у детей сахарный диабет. Это в общем-то забо-
левание пожилых людей. Очень много заболеваний глаз у детей. В об-
щем, я бы сказал, что мы, приезжая замерять накопления у детей, ес-
ли ребенок имеет в организме 50 беккерелей на килограмм. А таких 
детей несколько сот тысяч с таким уровнем накопления. Даже в Мин-
ске мы находим детей с накоплением 700-800 беккерелей на кило-
грамм. 

Я очень опечален той трагичной судьбой, которая постигла 
профессора Бандажевского. Он сам патолог, он посмотрел несколько 
тысяч детей в Гомеле. Только 20% детей имеет нормальную работу 
сердца. Оказывается (и это его работа), по организму радионуклиды 
распространяются неравномерно. Если, например, в организме 100 
беккерелей на все тело, то в почках будет 3000, в сердечной мышце — 
1000, происходит вытеснение из клетки калия, начинается аритмия, 
тахикардия. И это является причиной того, что уже при уровне 50 



беккерелей на килограмм у ребенка есть, то уже идет патология 
жизненно важных систем. Это не только сердце, не только почки, это 
и иммунная система, и эндокринная, и остальные. 

Если мы это знаем, то эти 115 тысяч детей, которых мы 
посмотрели, ниже цифры 15 беккерелей, откуда надо начинать 
защиту, у нас меньше 10%  детей даже в Минске. А в Наровлянском, 
Лельчицком районах мы нашли детей, которые имеют 4 тысячи, 7 
тысяч беккерелей на килограмм. Сами понимаете, что там ни о каком 
здоровье не приходится говорить. 

Что в этой ситуации делать? Отселили за эти годы 135 тысяч 
человек. Ущерб от Чернобыля Беларуси составляет 235 млрд. 
долларов. Это 32 годовых бюджета 1985 года. Если я начну на 
сегодняшний бюджет считать, то, наверное, эта цифра уйдет за 100. 
Ясно, что ни делай, всех отселить нельзя. 90%  дозы люди набирают 
через загрязненные продукты питания. Я могу вас хоть сейчас 
пригласить на Комаровку, купим чернику, измерим у нас в институте. 
И вы увидите, что ее не только детям нельзя давать, но даже 
взрослым. Но, к сожалению, как саранча, эти грязные продукты по 
всей республике ползут. И поэтому не удивительно, что многие, даже 
сидящие в этом зале, бывали в нашем кресле, и у них тоже есть 
накопление радионуклидов. Казалось бы, если мы не можем отселить, 
давайте дадим чистые продукты хотя бы детям. Это тоже не удается. 
Я на прошлой неделе был в деревне Альманы Столинского района, это 
220 км от станции. Мы нашли там детей с накоплением 600, 800, 
1200 беккерелей. Там молоко сейчас пью с содержанием 
радионуклидов до 2000 беккерелей на килограмм. 

Вот то, что сегодня реально происходит. И если мы сегодня 
реально не примем меры, не поможем этой детворе, то это будут люди 
с очень коротким периодом жизни. Я думаю, что вы все, сидящие в 
зале, знаете, что перед Чернобылем в 1985 году средняя продолжи-
тельность жизни мужчин была 72 года. Средняя продолжительность 
жизни мужчины в Гомельской области сегодня менее 59 лет. Это 
факт. И это нельзя просто фиксировать, просто при этом присутство-
вать. Я думаю, что не стоило жить на этой земле, если мы не сможем 
создать нормальные, достойные условия нашим детям и внукам. 

Мы пытались разные способы искать. Пока у нас есть 
непонимание со стороны Министерства здравоохранения. Но тем не 
менее, благодаря помощи многих Чернобыльских инициатив, а я вот 
сегодня обращаюсь и к вам и надеюсь, что белорусская диаспора 
прежде всего поможет нам спасти эту детвору. Надо, чтобы эти 500 
тысяч посмотреть хотя бы два раза в год, если всем нельзя помочь, то 



надо выяснить хотя бы те семьи, у которых особенно большое 
накопление. Нам надо 15 лабораторий. Я по наивности своей ходил, 
просил правительство, в Чернобыльском комитете. В общем, все 
шесть кресел-спектрометров мы купили при помощи Ирландии, 
Норвегии, Фонда Макартура из Америки, Германии, многих церков-
ных организаций. Но мы хотим построить карту радиационного 
загрязнения детей, чтобы увидели не только власти, но и вы, куда 
прежде всего нужна помощь. Мы каждый квартал сейчас выпускаем 
бюллетень по результатам мониторинга. Но этого мало. И мы нашли 
на Украине прекрасные сорбенты на основе пектина яблок. Если вы 
отжимаете яблочный сок, то только 5% переходит в сок, а остальное 
остается в отжимках. Куда мы их деваем в Беларуси? У нас больше 20 
таких заводов. А кормим коров и свиней. А возьмите их высушите, 
добавьте туда витамины и микроэлементы. Мы такую работу уже 
сделали. Вот уже второй год мы выпускаем такой препарат. Мы 
каждому ребенку перед поездкой в Германию даем 150 г. — упаковку 
порошка. Дети как компот из сухофруктов пьют его перед едой. Если 
они просто побыли там, то очистились всего на 15% , а если каждый 
день еще и пьют этот порошок перед едой, то очистились на 60-70% . 
Спасибо церковной австрийской инициативе. Благодаря им мы 
смогли 1000 детей в течение года четыре раза в день давать этот 
препарат. Мы уменьшили годовую дозу в 2-3 раза, а это значит, и 
число больных в столько же уменьшилось. И если, например, в 
деревни Сивица (это совсем рядом от Минска, в Воложинском районе) 
было 340 беккерелей на килограмм, то сегодня в этой деревне больше 
40 ни у одного ребенка нет. 

И я задаю вопрос, видя, сколько у нас народу в зале. У нас 1100 
деревень, в которых опасно детям жить. Пусть бы над каждой такой 
деревней взяли шефство, помогли. Не очень много, в год, чтобы 
измерить уровень и дать ребенку препарат, стоит 28 долларов. Что, 
мы не в состоянии это сделать? Все мои предложения в Министерство 
здравоохранения, в правительство остались без ответа. Я сейчас 
повторяю, что 115 тысячам детей помогли Чернобыльские 
инициативы из-за рубежа. Мы 45-ти тысячам детей дали препарат. И 
вот недавно Филарет и отец Федор в доме милосердия предложили 
организовать выпуск этого препарата. Сейчас в институте мы можем 
делать 300 баночек в день, а нужно, чтобы дать защиту этим 500 
тысячам детей, 8000 баночек. Стены там уже есть, сейчас надо 
купить оборудование и организовать это производство. 

Я бы хотел сказать, что наша оценка такова. Поскольку где-то 2-
3 см в год двигаются радионуклиды в почву, период полураспада 



цезия 30 лет, значит, он будет распадаться до безопасного периода 
300 лет. Поэтому еще несколько десятков лет опасность загрязнения в 
Беларуси, а значит — большой ущерб для здоровья будет сохраняться. 
И этим людям надо помочь. Ведь до Чернобыля, как мы знаем, 
население Беларуси было 10,5 млн. человек, а прошлое лето нас стало 
уже меньше 10 млн. И как мне ни объясняют, что потому что они 
плохо живут... Но вспомните после войны, разве они лучше жили? Но 
ничего же похожего не было. Сегодня в Беларуси, если сравнить с 
другими странами (Польшей, Прибалтикой, Россией), самая короткая 
продолжительность жизни. И мы теперь видим, что то поколение, 
которое идет нам на смену, они тоже будут мало жить, потому что мы 
их не защитили от радиации. Вот в чем у меня конфликт с 
Минздравом. В России или на Украине любые детские продукты не 
могут быть загрязнены больше чем 50-70 беккерелей на килограмм. А 
что у нас? А у нас допустимы нормы, например, на мясо — 500 
беккерелей, на молоко — 100. Оказалось, что при одинаковом 
питании взрослых и детей, дозовая нагрузка на детей в 3-5 раз 
больше. Дети оказались беззащитными. И в этом плане им надо 
помочь не только чистыми продуктами, но научить их. Есть очень 
много методов, приемов (нужно учителей научить), как защищать 
своего ребенка. Из Минска мы их не защитим. Эти знания надо дать 
там. Я повторяю, таких деревень 1100, а детей 500 тысяч. 

Я вас умоляю и прошу: помогите им! 
 

Клыга Зінаіда 
(сябра Беларуска-Эстонскага згуртавання, сябра Вялікай рады 

МГА "ЗБС "Бацькаўшчына". Эстонія) 
 

Паважанае спадарства! 
Я хацела б сказаць, што мне сёння вельмі прыемна было чуць 

выступленне Баршчэўскага, і я цалкам падтрымліваю ўсё тое, што 
было сказана ім. І таксама ўчора сп. Шушкевіч вельмі слушныя словы 
сказаў, і таксама мне хацелася б сказаць, што я цалкам з ім і з тымі, 
хто разам з ім. 

Я таксама лічу, каб дасягнуць нейкай агульнай мэты, трэба 
пачынаць са штодзённай працы. Таму некалькі слоў скажу пра тое, 
чым жыве нашая суполка БЭЗ — Беларуска-Эстонскае згуртаванне на 
паўночным захадзе Эстоніі. Мы існуем з сакавіка 1989 года, так што 
ўжо даволі доўга. І мы не ўваходзім у гэтак званую Асацыяцыю 
беларусаў Эстоніі, таму што не з усімі пастулатамі і крокамі яе 
згодныя. Наша асноўная мэта (можа, яна маленькая) — згуртаванне 



беларусаў і ўмацаванне беларускасці, яе духу, адраджэнне беларускай 
мовы і культуры ў нашым асяроддзі там, у Эстоніі. Не буду казаць 
вельмі многа, хаця і можна было б. Але толькі так нагадаю, як мы 
працуем. 

Мы бываем у сёлах і гарадах, якія побач з намі, збіраем людзей 
вакол сябе, ладзім святы, выставы, нейкія імпрэзы, трымаем 
адпаведныя сувязі з мастацкімі калектывамі з Беларусі («Юнацтва» з 
Баранавіч, «Тутэйшая шляхта», «Скарыначка», «Паазер’е» з Паставаў), 
з мастакамі з Гомеля, з краін Балтыі, дзякуючы спадару Целешу, 
Аб’яднанню «Маю гонар». Ён і старшыня нашай суполкі Маргарыта 
Астраумава робяць вялікую працу ў гэтым напрамку, і гэтыя выставы 
ладзяцца і ў Рызе, і ў нас у Йыхве, не ў Таліне, а ў Йыхве менавіта. 
Мы зрабілі першы помнік дзеячу беларускай культуры, беларускаму 
пісьменніку Яну Скрыгану ў Ківіле, куды ён трапіў, калі яго расійскія 
ўлады загналі спачатку ў Сібір і г. д. Прымалі ягонага ўнука, вельмі 
цікавага хлопца Яна Скрыгана, гітарыста. Мы вельмі ўдзячныя ўсім 
тым, хто прыязджаў з Бацькаўшчыны да нас, зрабіў добрае ўражанне 
на нашых людзей. Гэта і Анатоль Кудласевіч, і  Антаніна Хатэнка, і 
Таццяна Мархель, Уладзімір Пузыня і шмат іншых. І ўсё гэта робіцца 
на карысць нашай агульнай працы. Мы зрабілі даволі многа, каб да 
нас, да беларусаў, там, у Эстоніі, з павагай ставіліся ўлады і наогул 
насельніцтва. І нават тое, што тых, хто да нас прыязджаюць, 
прымаюць на ўзроўні гарадскіх уладаў — аб многім сведчыць. Вось 
зараз робяцца нейкія хады паміж Паставамі і нашым горадам Йыхве 
зрабіць дагавор аб культурных зносінах. Гэта будзе і гэта таксама 
дапаможа нам жыць. Так што калі пачаць з сябе, то, дзякуй Богу, у 
нас яшчэ ёсць сілы, каб працаваць, і мы будзем працаваць далей, 
пакуль будуць гэтыя сілы. 

Але я хацела б вярнуцца да нашага з’езда. Ці памятаеце вы, як 
адбываўся Першы з’езд беларусаў свету? Уздым такі, дзяржаўная 
падтрымка, здавалася, — сусветнае свята. І вы памятаеце, што мы 
адтуль адвезлі дахаты. Вы памятаеце, як праходзіў Другі з’езд? Гэта 
была нейкая барацьба, варожасць, хлусня. Адрэдагаваная, 
адцэнзураваная рэакцыя СМІ, улады адчувалі небяспеку з боку 
нашага грамадскага згуртавання. Я думала тады, што людзі, жыхары 
нават Мінска, яны, здаецца, і не заўважылі, што мы тады сабраліся. 
Не так, як было на Першым з’ездзе. А што ж зараз? Зараз хоць тут і 
бліскацелі апаратурай прадстаўнікі прэсы, але, здаецца, ужо ў іх 
няцяжкая праца. Яны адзначаць, што хуценька і гладзенька тут 
сустрэліся людзі, якія калісьці былі здольныя нешта зрабіць, а зараз 
па-большасці ўспамінаюць мінулае і шкадуюць, што не атрымалася. А 



тыя, хто мы самі ёсць, — беларусы, яны як да нашых турбот 
ставяцца? Мы амаль што не ведаем. Я спрабую зрабіць уласную 
адзнаку таму, што бачу і чую тут і ўчора, і сёння. На пачатку нашага 
шляху там, на хвалі адраджэнскага ўздыму, здавалася: мы — 
прадстаўнікі беларусаў свету — маем магчымасць і здольнасць ісці 
ўперад, гуртаваць беларусаў і рабіць уплыў на будучыню Радзімы. 
ЗБС здавалася нейкім каардынацыйным цэнтрам — галавой, дзе 
нараджаюцца ідэі, рыхтуюцца і распаўсюджваюцца методыкі працы 
па згуртаванню, адраджэнню Беларусі. І я ведаю, што 
«Бацькаўшчына» зрабіла вельмі многа. Але праз некаторы час, як 
сябра Вялікай рады, убачыла, што галоўны накірунак дзейнасці ЗБС 
больш павярнуўся ў бок тых беларусаў, хто жыве па-за марамі ці 
акіянамі — Амерыка ці Аўстралія, Заходняя Еўропа і г. д. На саму 
Беларусь і беларусаў, якія побач маюць патрэбу ў падтрымцы, 
быццам не стала хапаць ні часу, ні грошай. Настаў час, калі 
старшыня ЗБС даездзілася і засталася за мяжой. Дарэчы, і там (я 
ўчора пачула) яна некім кіруе. Але ж няхай яна ўжо і там пакіруе, а ў 
нас тут спраў хапае. І зразумець хацелася б, ці патрэбныя нашыя 
намаганні сённяшняй Беларусі. Я прашу прабачэння, можа, хто з 
нашых далёкіх сяброў і не чытаў бяляеўскай «Галавы прафесара 
Доўэля», але мне даводзіцца такое параўнанне скарыстаць. Ёсць 
нядрэнная «прафесарская галава» — «Бацькаўшчына». А што ёсць 
«цела»? Ці, можа, яно ўжо наогул адрэзанае? Сапраўды, пакуль 
«Бацькаўшчына» робіць углыбіню, як сказаў учора сп. Шушкевіч, яна 
шануе быццам сама сябе, робіць шмат, але гэта на далёкую 
будучыню, калі нашчадкі ацэняць высілкі «прафесарскай галавы». А 
ці будуць здольныя тыя нашчадкі зразумець, што было гэтай «галавой» 
зроблена? 

Мне як сябру рады ад самага пачатку не хапала вось гэтага 
сапраўднага супрацоўніцтва. І сёння мы робім наступны крок у 
гісторыі згуртавання. Ужо тое, што з’езд адбыўся, гаворыць пра тое, 
што яшчэ ёсць патэнцыял, што ёсць адданыя людзі, што можна 
спадзявацца, што мэты згуртавання, мабыць, будуць ажыццяўляцца. 
Вельмі хацелася б набыць вялікае «цела» да добрай «галавы». Мы, 
дыяспара, таксама частка агульнага беларускага цела. І калі сапраўды 
ўлады паспрабуюць стварыць альтэрнатыўныя гурты і згуртаванне, 
мо трэба думаць, каб захаваць гэтую нашую «Бацькаўшчыну» недзе 
па-за межамі Беларусі? Таму што тое, навошта мы склікалі адзін 
аднаго, вельмі патрэбна самой Беларусі. І патрэбны мо і нейкія іншыя 
адпаведныя крокі, каб дасягнуць нашых мэтаў. 



Я хацела б сказаць, што сёння я буду галасаваць за малады (а я 
веру моладзі), вельмі здольны парастак. Я не ведаю добра гэтай 
жанчыны, старшыні рабочай групы па падрыхтоўцы з’езда сп. Алены 
Макоўскай, але, здаецца, людзі, якія прапанавалі і расказвалі пра яе, 
маюць рацыю. І мне здаецца, мо маладосць пераадолее і дасць 
«Бацькаўшчыне» новы штуршок, каб «галава» атрымала для сябе 
добры падмурак — беларусаў свету і беларусаў у самой Беларусі. 

Дзякуй вам усім за ўвагу. І мне хацелася б, каб мы сапраўды не 
дазволілі, каб было гэтых згуртаванняў ад нашага імя шмат. Яны не 
патрэбныя. Ёсць «Бацькаўшчына» і ёсць вялікая мэта — адраджэнне 
Беларусі. Давайце працаваць, давайце працаваць так, каб было 
«цела». І тады ніхто не зробіць альтэрнатыўную «Бацькаўшчыну». 

 
Цвірка Кастусь 

(пісьменнік, прэзідэнт Міжнароднага грамадскага  
аб'яднання "Беларускі кнігазбор". Беларусь) 

 
Тэма майго выступлення — выданне кніг на Беларусі, 

беларускай кнігі. І, у прыватнасці, я хацеў бы звярнуць увагу на тую 
серыю кніжную, якую выдае Міжнароднае грамадскае аб’яднанне 
«Беларускі кнігазбор». Мы тут усе гаворым пра адраджэнне, пра 
неабходнасць пашырэння беларускай мовы. Я думаю, тут трэба больш 
чым гаварыць, пераходзіць да практычнай справы: да выдання кніг 
на беларускай мове і інш. 

Што такое «Беларускі кнігазбор»? Гэта мнагатомная серыя. Вы 
ведаеце, што Беларусь — гэта краіна са старажытнай гісторыяй і 
старажытнай культурай. І я лічу, што мы, беларусы, вельмі багатыя 
людзі. Таму што ў нас вялікая культура, вялікая літаратура і вялікая 
наша нацыянальная традыцыйная спадчына. Толькі мы яе не ведаем, 
мы не ведаем сваёй гісторыі, мы не ведаем сваёй культуры. І, можа 
быць, гэта адна з прычын такога становішча, у якое мы трапілі. 
«Беларускі кнігазбор» называюць «залатая серыя», «залатая бібліятэка 
Беларусі». Яна будзе складацца прыкладна з двухсот тамоў. Гэта не 
проста «залатая бібліятэка». Калі гэтая серыя задумвалася, мы лічылі, 
што трэба народу вярнуць сваю нацыянальную спадчыну. Калі мы 
маглі б выдаць усю гэтую задуманую серыю, гэта быў бы грунт нашай 
нацыі, грунт нашай нацыянальнай культуры. Таму што тут будзе 
сабрана ўсё самае важнае, што стварыў наш народ на працягу многіх 
стагоддзяў. 

У гэтай серыі (я думаю, вы ўжо знаёмыя з гэтай серыяй) выйшлі 
многія кнігі, якія раней не выдаваліся. Напрыклад, мы ўпершыню 



выдалі беларускія летапісы і хронікі. Упершыню выдалі выбраныя 
творы Вацлава Ластоўскага, Яна Баршчэўскага, у поўным выглядзе 
матэрыялы пра Кастуся Каліноўскага, аднатомнік твораў Ларысы 
Геніюш, Мікалая Улашчыка. І вось зусім нядаўна з’явіўся чарговы 16 
том нашай серыі — гэта «Беларусы» Карскага. Я вам скажу, што гэта 
толькі маленькая частка таго, што мы задумалі. У нашым не толькі 
плане, але ўжо зроблены, падрыхтаваны кнігі, якія патрэбны людзям. 
Яны ідуць не проста ў кнігарні. Гэтымі кнігамі камплектуюцца 
бібліятэкі нашых вышэйшых навучальных устаноў і таксама школ. І 
таму гэта наша літаратура ідзе да моладзі. Я назаву толькі тыя 
важнейшыя кнігі, якія намі ўжо падрыхтаваны, але якія мы не можам 
выпусціць толькі таму, што ў нас няма на гэта сродкаў. Цяпер 
рыхтуюцца да друку кнігі нашай дыяспары. Гэта перш за ўсё Наталля 
Арсеннева (яна ўжо амаль падрыхтавана) «Выбраныя творы»: гэта не 
толькі вершы яе, паэмы і пераклад «Песні пра зубра», і яе лісты, і 
іншыя матэрыялы. Алесь Салавей. Мы хацелі б таксама Салаўя 
вярнуць дадому з Аўстраліі. Рыгор Крушына. Вось таксама мы 
рыхтуем гэту кнігу. Падрыхтаваны і даўно ўжо звярстаны такія кнігі: 
паэзія Янкі Купалы. Самае важнейшае, што ёсць у Янкі Купалы, 
сабрана ў гэтым томе. Уступны артыкул, выдатны, падрыхтаваў Ніл 
Гілевіч да гэтай кнігі. Кніга звярстаная, ляжыць, чакае свайго часу. 
Звярстана таксама такая кніга, як Алесь Гарун і «Старажытная 
літаратура Беларусі», якую падрыхтаваў Іван Саверчанка, і праз 
якую, можна сказаць, мы вернем цэлыя стагоддзі нашае беларускае 
культуры і літаратуры. Падрыхтаваны і сярэдневяковы перакладны 
рыцарскі і гістарычны раман, выбраныя творы пісьменніка і 
гісторыка, краязнаўца Аляксандра Ельскага, перакладзена з польскай 
на беларускую мову выдатная этнаграфічная праца Чэслава 
Пяткевіча «Рэчыцкае Палессе». Таксама рыхтуецца Уршуля Радзівіл, 
выбраныя яе творы. Адам Міцкевіч. Падрыхтавана кніга Гаўрылы 
Гарэцкага. Гэта, можна сказаць, публіцыстыка беларускага 
адраджэння. І іншыя кнігі. 

Хацеў бы яшчэ сказаць, што разам з Міколам Міхноўскім мы 
рыхтуем яшчэ адну серыю ў выдавецтве «Беллітфонд» — «Беларускі 
гістарычны раман». Мы хочам праз гэтую серыю паказаць людзям, 
якая ў нас вялікая і цікавая гісторыя. Пачалі мы гэтую серыю з 
рамана Уладзіміра Караткевіча «Хрыстос прызямліўся ў Гародні». 
Цяпер рыхтуецца вельмі цікавая кніга ў гэтай серыі — «Драбы» 
Уладзіміра Случанскага, пісьменніка, які жыў у Аўстраліі. Яна ўжо 
падрыхтавана на камп’ютэры, таксама шукаем на яе сродкі. Будзе 
цікавая кніга ў гэтай серыі — «Пляц волі» Алеся Пашкевіча, 



«Альгердава дзіда» Вольгі Іпатавай, якая праз мастацкае слова 
паказала нашу гісторыю ад Міндоўга і да Альгерда, «Пагоня на 
Грунвальд» Кастуся Тарасава і іншыя кнігі. 

Мы хочам вярнуць беларусам іх свядомасць, іх нацыянальную 
памяць. І вельмі хацеў бы звярнуцца да вас, каб усе вы па магчымасці 
прынялі ўдзел у гэтай справе. Таму што гэта справа не толькі нашага 
выдавецтва. Мне здаецца, гэта справа ўсёй нашай грамадскасці 
культурнай. Кожны том гэтага выдання каштуе каля пяці тысяч 
долараў. І ўсе гэтыя кнігі ў нашай цяперашняй эканамічнай сітуацыі 
стратныя. І для таго, каб пакрыць гэтыя страты, мы хацелі б, каб нам 
хто-небудзь дапамог хоць часткай сродкаў, каб пакрыць хаця б 
страты ад гэтых выданняў. Вось тут выступалі беларусы з Расіі. Я 
думаю, добра было б, каб яны ад слоў перайшлі да гэтай самай 
справы і звярнуліся да нас, і разам прынялі ўдзел у выданні гэтых 
кніг. Нашае выдавецтва знаходзіцца ў памяшканні «Бацькаўшчыны». 
Мы вельмі цесна супрацоўнічаем са Згуртаваннем «Бацькаўшчына» і 
выдаём разам кнігі. Вось выйшла кніга «Гісторыя беларускай нацыі і 
дзяржавы». Таксама гэта ў «Беларускім кнігазборы». Апрача серыйных 
кніг мы выдаём і кнігі іншага плана. Карацей кажучы, вельмі просім 
звяртацца да нас, каб мы разам рабілі гэтую серыю. 

 
Мітэр Альберт 

(навуковец, сябра суполкі "Беларусы Сібіры",  
сябра Вялікай рады МГА "ЗБС "Бацькаўшчына". Расія) 

 
Высокі з’езд, шаноўныя суродзічы! 
Хаця я жыву ў Расіі не 20 гадоў, а 49 гадоў, я буду гаварыць на 

беларускай мове. [Бурныя апладысменты.] Перш чым сказаць тое, пра 
што я хачу сказаць, дазвольце, каб правільна быць зразуметым, 
некалькі слоў пра сябе. Я належу да старадаўняга беларускага роду, 
якому ў гэтым годзе спаўняецца 500 год. Мае некалькі пакаленняў з 
тых, каго я ведаю па імёнах, мелі дачыненне да беларускай 
дзяржаўнасці. Адзін з іх быў рыцарам Віленскай харугвы вялікага 
гетмана літоўскага, яго сын быў мінскім харунжым, яго ўнук быў 
мінскім падчашым. Усё гэта напаўняе маё сэрца вялікім гонарам, але 
адначасова і вялікай адказнасцю. Мне здаецца, што мае продкі 
глядзяць на мяне з цемры небыцця і моўчкі пытаюць: «А што ты 
зрабіў для Бацькаўшчыны?» З другога боку, я 49 гадоў жыву ў Расіі. 
Расія, менавіта Сібір, стала маёй другой бацькаўшчынай. З Сібіры 
паходзяць абедзьве мае жонкі, першая — нябожчыца. Там нарадзіліся 
трое маіх дзяцей і пяцёра маіх унукаў. Таму можаце зразуць, што я не 



магу не жадаць дабра Расіі і Беларусі. Але я не хачу дабра Беларусі за 
кошт Расіі і не хачу дабра Расіі за кошт Беларусі. Я не хачу, каб 
беларусы, як некаторыя маюць надзею, «жылі на халяву», за кошт 
Расіі. Таму што за «халяву» заўсёды прыходзіцца расплачвацца. 

Першае пачуццё, якое датычыцца Беларусі і з якім я ехаў сюды 
на з’езд, — гэта пачуццё сораму. Сораму за ўладу, сораму за 
прэзідэнта, якія змагаюцца з беларускай мовай, змагаюцца з 
беларускай культурай, а значыць — змагаюцца з народам, якім яны 
кіруюць. Што такое прэзідэнт Лукашэнка, усе ведаюць. Але справа не 
ў Лукашэнку, не ў ім. Справа ў народзе, прычым у той частцы, якая 
падтрымлівае такую ўладу і такога прэзідэнта. Але што рабіць? Гэта 
наш народ, гэта мы самі, гэта нашыя суродзічы. І значыцца — мы 
таксама ў чымсьці вінаватыя. Калі нам расказваюць пра саюз, як 
кажуць па-руску, «будет союз, и мы сольемся в экстазе», было ўжо 
гэта, ужо двойчы зліваліся: пры царызме і пры камунізме зліваліся. 
Чым гэтае зліццё можа закончыцца, вядома. Саюз малой дзяржавы з 
вялікай заўсёды, хочаш ці не хочаш, рана ці позна, заўсёды 
скончваецца адным — уваходжаннем малой у вялікую і асіміляцыяй. 
Гэта будзе (і не дай бог, каб гэта адбылося) бядой, трагедыяй не толькі 
беларускага народа, а ўсёй чалавечай супольнасці. І рыкашэтам гэта 
адбіваецца і на саміх асімілятарах. Таму што, як вядома, прырода 
зберагае сябе, а таксама чалавечую супольнасць, як своеасаблівую 
частку прыроды, праз разнастайнасць. Вы калі-небудзь задумваліся 
аб тым, чаму такое разнастайнае жыццё, колькі відаў раслін, жывёл, 
птушак, якая разнастайнасць чалавецтва: плямёны, нацыі, нават у 
кожнай сям’і розныя людзі. І што цікава, што шлюбы паміж блізкімі, 
роднымі людзьмі ні ў адным народзе недапушчальныя. Такім чынам 
прырода кажа: не трэба аднолькавага. Трэба, каб была 
разнастайнасць. І ў чалавечай супольнасці. Яшчэ ніхто не валодаў, 
ніхто не кіраваў светам. І не будзе такога. А калі адбудзецца, гэта 
будзе азначаць канец чалавечай цывілізацыі. Я магу звярнуцца да 
мужчын. Уявіце: выходзіце вы на вуліцу, а там усе жанчыны — копія 
вашай жонкі. Гэта ж звар’яцець можна. [Бадзёры мужчынскі смех.] 
Ну, таксама і жанчынам. 

Яшчэ сто гадоў назад у свеце было каля 80-ці дзяржаў, а цяпер 
— больш двухсот. Гэта якраз адлюстраванне патрэбы разнастайнасці. 
Мы бачым, як рознымі метадамі ўсе народы змагаюцца за 
незалежнасць: дробіцца і Югаславія, і інш. Таму асабліва балюча 
бачыць, што робіцца на Беларусі. Тут не трэба вялікага розуму, каб 
зразумець, што прэзідэнт Лукашэнка спіць і марыць стаць 
прэзідэнтам «всея Русі, Вялікае, Малае і Белае». Але карыстаючыся 



гэтай трыбунай і тым, што я амаль паўстагоддзя жыву ў Расіі, я магу 
звярнуцца да таварыша Лукашэнкі. 

Таварыш Лукашэнка! У Расіі не рускі ніколі не будзе 
прэзідэнтам, ніколі. Нават калі б адбылося другое прышэсце Хрыста, і 
Хрыстос задумаў бы выставіць сваю кандыдатуру на прэзідэнта Расіі, 
то яго ніколі не выбралі, таму што вядома — Хрыстос не быў рускім. 
[Бурныя апладысменты.] 

Тут ужо правільна гаварылі, што Беларусь павінна дружыць з 
усімі суседзямі, чаму толькі з Расіяй. І з Расіяй, і з іншымі суседзямі. 
Але, як кажуць, каб дружыць дамамі, дальбог, не трэба сяліцца ў 
камуналку. Жылі ж мы ўжо ў камуналцы! Кожны народ павінен быць 
панам-гаспадаром у сваёй хаце: хачу — памыў посуд, не хачу — не 
памыў. Трэба памятаць словы вялікага беларуса Кастуся Каліноўскага, 
які сказаў, што «не будзе шчасця на Беларусі, пакуль на ёй правяць 
чужынцы!». Чужынцы не па крыві і не па пашпарту, а па духу! 
[Авацыі.] 

Давайце кінем вокам на гісторыю Беларусі. У 1795 годзе Расія 
захапіла Беларусь (Вялікае княства Літоўскае). Да чаго гэта прывяло? 
Гэта прывяло да таго, што буфер паміж Расійскай імперыяй і 
Еўропай, якая бурліла Французскай рэвалюцыяй і напалеонаўскімі 
войнамі, быў зліквідаваны. Яны прыйшлі ў сутыкненне. У 1812 годзе 
вядома, што было: Масква спалена, напалеонаўскае нашэсце і г. д. 
Ёсць законы, якія відаць толькі на працягу многіх гадоў. Малюнкі 
пустыні Наска відаць толькі з самалёта. Так і законы відаць толькі на 
працягу гадоў. І яшчэ праз сто гадоў — Першая сусветная вайна. 
Таксама — немцы, сутыкненне. Яны дайшлі да Петраграда, дайшлі да 
Растова. Крушэнне імперыі, гібель дынастыі. Гісторыя дала другі 
шанс. Узнік новы буфер у выглядзе Рэчы Паспалітай. Дык Гітлер са 
Сталіным, як кажуць, злодзей у злодзея дубінку ўкраў, усё падзялілі. 
Савецкі Саюз прыйшоў у сутыкненне з нямецкім фашызмам. Другая 
сусветная вайна. Вядома, чым гэта скончылася. Цяпер гісторыя дала 
трэці шанс — узнікла незалежная беларуская дзяржава. Дык вось, 
замест таго каб пылінкі збіраць з гэтай дзяржавы, каб яе берагчы, 
гарачыя галовы з таго і з другога боку, як кажуць, купаныя ў гарачай 
вадзе, зноў хочуць ліквідаваць незалежную дзяржаву. 

І апошняе. У Маскве, пры Міністэрстве атамнай энергетыкі, 
здаецца, ёсць лабараторыя глабалістыкі, якую ўзначальвае прафесар 
Кліменка. Яны там пабудавалі логіка-матэматычную мадэль і 
напоўнілі яе інфармацыяй, якую змаглі дастаць, за ўсю гісторыю 
чалавецтва. Яны зрабілі адкрыццё, на мой погляд, эпахальнае ў 
сферы грамадазнаўчых навук, але яно неяк не прагучала адпаведна. 



Выснова такая, што па энерга-інфармацыйных паказчыках усе 
краіны, якія перавышаюць 500 тысяч квадратных кіламетраў (гэта як 
Францыя, прыкладна), павінны распасціся рана ці позна. Адсюль — 
Расію чакае немінучы распад. Гэта не палітычны прагноз, а навукова-
тэхнічны. Мяне гэта, канешне, вельмі турбуе, бо мае дзеці і ўнукі там. 
І было б вельмі добра, каб гэты распад прайшоў у форме 
«цывілізаванага разводу». А калі ён будзе ў форме «ядзернага выбуху»? 
Дык я пытаю: навошта Беларусі лезці ў магчымую крывавую баню? 
Каб потым зноў вярнуцца са стратамі? Нашто лезці туды? І 
наадварот, калі Беларусь у той час будзе стабільнай дзяржавай, то 
тыя суседзі — былыя этнічныя беларускія землі — Смаленшчына, 
Браншчына, яны самі пацягнуцца да Беларусі і далучацца да яе. 

Таварыш Сталін калісьці сказаў, што гітлеры прыходзяць і 
сыходзяць, а нямецкі народ застаецца. Я ўпэўнены — беларускі народ 
застанецца. Жыве Беларусь! 

 
Александровіч Разалія 

(сябра праўлення Беларускага грамадскага  
аб'яднання татараў «Зікр уль-кітаб». Беларусь) 

 
Шаноўныя прадстаўнікі народа-гаспадара нашай роднай 

Беларусі! 
Дазвольце ад імя беларускіх татараў «Зікр уль-кітаб» павітаць 

ваш шаноўны сход. 
Прайшло ўжо чатыры гады з часу Другога з’езда беларусаў свету. 

І прайшло ўжо 604 гады з часу засялення на гэтых землях продкаў 
беларускіх татараў. І мы, прадстаўнікі беларускіх татараў, якіх было 
дзевяць чалавек, выдатна памятаем да сённяшняга дня ўсе хвілінкі 
нашага хвалявання, калі перад вашым шаноўным Другім з’ездам мы 
стаялі на сцэне, а зала стаяла перад намі. Мы гэта ніколі не забудзем і 
будзем вам адплочваць. І сёння мы дорым вам дзве кніжкі, у кожнай 
з іх два аўтары, адзін з іх — татарын ці татарка, а два другіх — 
беларусы. Першая кніжка — «Гісторыя і культура беларускіх татар». Яе 
аўтар — Ібрагім Канапацкі, другі аўтар — Аляксандр Смолік. Другая 
кніжка — «Зямля з блакітнымі вачыма». Яе аўтары Разалія 
Александровіч і Таццяна Нескаромная. 

І разам з гэтымі кніжкамі я хацела б сказаць, што ў нас і сёння 
тры апірышчы. Галоўнае наша апірышча — наша вера — іслам. 
Другое нашае магутнае апірышча — гэта зямля Беларусі, на якой мы 
ўжо 600 гадоў нараджаемся і сыходзім на вечны спачын. І яшчэ 
нашае важнае апірышча — нашая беларуская мова, з якой мы 



паядналіся, з якой мы жывём разам, якая бурліць ужо ў нашых 
жылах, і яна надае новы рытм нашаму жыццю. І таму мы з абсалютна 
поўным правам кажам вам: «Мы ўсе табе належым, Беларусь!» 

 
Грыцкевіч Валянцін 

(старшыня Беларускага грамадска-культурнага таварыства  
ў Санкт-Пецярбургу, сябра Вялікай рады МГА "ЗБС 

"Бацькаўшчына". Расія) 
 
Шаноўная грамада! 
Не марнуючы час на падзяку, хоць я і павінен падзякаваць тым, 

хто мяне сюды запрасіў, я за кароткі час мушу спыніцца на тых 
найважнейшых, як мне здаецца, пытаннях, якія павінна вырашаць 
«Бацькаўшчына», і якія ўзнікаюць невыпадкова, і якія тычыцца 
беларусаў Пецярбурга, таксама, як беларусаў Беларусі, беларусаў 
Аўстраліі ці іншых месцаў. 

Справа ідзе, як сказала мая сяброўка Зінаіда Клыга, зусім не пра 
тое, што ў нас можа быць раскол. Раскол можа быць толькі сярод 
аднадумцаў. Два гады запар (гэта ўжо пасля Другога з’езда) пад 
націскам на гузік ствараюцца культурна-нацыянальныя аўтаноміі. Я 
кажу шчыра, бо я ведаю гісторыю гэтых культурна-нацыянальных 
аўтаномій па Пецярбургу і па Маскве. Ужо тады, чатыры гады таму, 
намецілася заснаванне квазі-беларускіх арганізацый. Згодна з 
законам, які тагачасны міністр Расіі Абдулаціпаў зрабіў, права на 
падтрымку, грашовую, бюджэтную, дзяржавы могуць мець толькі 
культурна-нацыянальныя аўтаноміі. Наша таварыства, адно са 
старэйшых у Расіі, Беларускае грамадскае культурнае таварыства ў 
Пецярбургу спецыяльна, каб прадугледзець магчымае стварэнне 
фіктыўных беларускіх арганізацый, стварыла, як ужо казаў мой 
папярэднік Генадзь Лех (мы паразумеліся, седзячы побач, і з Алегам 
Рудаковым, і з краснаярскай арганізацыяй), Міжрэгіянальнае 
аб’яднанне Беларусі, перад «Беларусаў Расіі», з усімі фармальнымі 
правамі, якое заснавана на чатырох прынцыпах: ахова мовы, ахова 
культуры, ахова незалежнасці Бацькаўшчыны і дэмакратыя на 
Бацькаўшчыне. Мы ведаем статутныя правы беларускіх культурна-
нацыянальных аўтаномій. Мне і Аляксандр Глод, якога тут няма, 
званіў, каб мы толькі ўвайшлі ў гэтую аўтаномію. Мне і звоняць двое 
розных людзей. Самае цікавае, што за два дні да ад’езду сюды 
пазваніла адна кабетка, якая год не званіла, а тут так угаворвала. І 
калі я пытаюся ў гэтых рускамоўных людзей, якія ўгаворваюць нашае 
БГКТ у Пецярбургу ўступіць у нацыянальна-культурную аўтаномію, а 



што вы можаце прапанаваць, а што вы робіце за тыя два гады, што 
вы існуеце? Мне адказваюць толькі па-руску: «Мы организовали 
выставку художников-белорусов в Петербурге». Прабачце, але гэтага 
для існавання беларускай культурнай суполкі, згодна з статутам 
«Бацькаўшчыны», мала. Хай сабе збіраюцца беларускія нацыянальна-
культурныя аўтаноміі на свой з’езд, аб чым тут абвясціў прадстаўнік 
камітэта мяншынь і рэлігій. Мы не маем да гэтага ніякага дачынення. 
«Голас Радзімы» паведаміў з радасцю, захліпаючыся, што (гэта было па 
вясне) «беларусы Пецярбурга аб’ядналіся». Я зачытаў гэтую нататку на 
сходзе таварыства, і адзін з дэлегатаў, які тут прысутнічае, пытаецца: 
«Валянцін Пятровіч, а што вы збіраецеся рабіць?» А я кажу: «Што? 
Прыняць да ўвагі». Ён кажа: «Не, давайце прагаласуем, што мы не 
маем ніякага дачынення да аўтаноміі, якая не ставіць перад сабой 
мэтаў захавання культуры і мовы і што мы прытрымліваемся толькі 
статуту «Бацькаўшчыны» і будзем прымаць удзел толькі ў з’ездах 
«Бацькаўшчыны». Гэта навіна першага года. А ў 1999 годзе, як даволі 
сціпла сказаў Генадзь Лех, мы вось зрабілі такое аб’яднанне. Яно існуе 
— фармальна, юрыдычна, пацверджана, легальна. Існуе і будзе 
існаваць. 

Чаму я так націскаю на гэта? Я ніякай агрэсіі да культурнай 
аўтаноміі не маю. Хай сабе існуюць. Але мы існавалі 12 год і без гэтай 
аўтаноміі, кожныя два тыдні збіраемся, кожныя два тыдні праводзім 
заняткі свайго лекторыя і абмеркаванні таго, што адбываецца на 
Бацькаўшчыне. А што ж мы бачым, каго мы бачым у Беларускай 
культурнай аўтаноміі? Незнаёмыя асобы — вельмі добра, хай яны 
будуць. Але калі я ўбачыў там імя Івана Сабілы, беларуса па 
паходжанню, старшыні вялікадзяржаўнага, шавіністычнага Саюза 
пісьменнікаў у Пецярбургу, у мяне валасы астатнія дыбам усталі на 
галаве. Таму што гэты чалавек актыўна прапагандуе, не думайце, не 
саюз — інкарпарацыю, паглынанне Беларусі Расеяй, выступаў 
прадстаўніком ад камуністаў кандыдатам у дэпутаты, які двойчы 
правальваўся на выбарах. На мітынгах, дарэчы, збіралася па некалькі 
соцень людзей, і двойчы правальваліся яны ў вобласці на выбарах, і 
двойчы правальваліся яны пад лозунгам: «Інкарпарацыя Беларусі ў 
Расію», бо ні Ленінградскай вобласці, ні Пецярбургу гэта не цікава. І 
выбаршчыкі абралі іншых. І гэты чалавек паўсюды б’е ў званы: 
адзіны народ, адзіная мова (ну, для яго, можа, яна і адзіная), адзіная 
культура, ніякай Беларусі няма. Вось як у «Каму на Русі жыць добра» 
Клімка-бурмістар ведаў такія лозунгі. Някрасаў высмейваў такія 
лозунгі яшчэ 150 год назад: «Москва первопрестольная, отечество 



преславное, я — русский человек». Хай сабе будзе рускім чалавекам, 
але без БГКТ. 

Чаму я пра гэта кажу. Вось зараз пераходжу да самага галоўнага 
і добра, што мяне апярэдзіў Алесь Баршчэўскі. Таму што ў Польшчы 
300 тысяч беларусаў і апроч кафедры Аляксандра Баршчэўскага яшчэ 
пяць кафедраў беларускай культуры, некалькі газет, прычым такая 
першакласная, як «Ніва», часопісаў. Тут прысутнічае Ніна Баршчэў-
ская, якая кіруе беларускай рэдакцыяй на Польскім радыё, Радыё «Ра-
цыя» і шмат чаго іншага. Сядзяць балтыйскія беларусы. У Вільні ёсць 
радыёстанцыя, у Рызе ёсць радыёстанцыя беларуская, у Таліне ёсць. 

І літаральна дзве хвіліны пра самае набалелае. Што ёсць у Расіі 
беларускага? Ні кафедраў, ні школ, ні радыё, ні тэлебачання, ні 
бібліятэк — анічога. Алесь Баршчэўскі правільна сказаў: Пецярбург і 
Масква не маюць беларускіх кафедраў. Вы што думаеце, той 
гуманітарны творчы патэнцыял, які ёсць у Пецярбургу і Маскве, яго 
не хапае на кафедры беларусістыкі? Каўка выступаў, Лабынцаў ёсць у 
Маскве, у нас — Нікалаеў, Маціеўскі, яшчэ шмат людзей. Што з тых 
нашых прапановаў было? У педуніверсітэце ў мяне прапаную 
гісторыю Беларусі — «у нас скарачаецца колькасць студэнтаў». Ніка-
лаеў чатыры гады б’ецца ва універсітэце — не даюць беларусістыкі 
доктару філалагічных навук, між іншым. У Гуманітарным усходне-
еўрапейскім інстытуце няма беларусістыкі і — не будзе. 

Дык вось, я вас папярэджваю: тое ж вас усіх у Беларусі чакае 
пасля інкарпарацыі! [Бурныя апладысменты.] 

 
Беленькі Юрась 

(намеснік старшыні Кансерватыўна-хрысціянскай партыі — 
БНФ, сябра Вялікай рады МГА "ЗБС "Бацькаўшчына". Беларусь) 

 
Шаноўныя спадарыні, шаноўныя спадары! 
Я ўважліва праслухаў даклады, уважліва праслухаў вашыя 

выступы, і сугучнасць, за пэўным выключэннем, відавочная. Але 
варта вярнуцца да нашай праграмы, статуту і паглядзець, можа, мы 
нешта не тое заклалі, запісалі, што так супраць нас, супраць 
беларусаў, тых людзей, якія нясуць беларускую ідэю, змагаецца 
беларускае начальства. Менавіта гэта слова — «начальства», бо яно 
ўжывалася і ў дакладзе шаноўнага спадара Гарэцкага, і ў нашых 
класікаў. Дык вось, мэты і задачы, якія ставіць перад сабой наша 
згуртаванне: гэта адраджэнне Беларусі як суверэннай дзяржавы; гэта 
кансалідацыя беларусаў; гэта клопат пра духоўнае і фізічнае 
захаванне беларускай нацыі; умацаванне дружбы з іншымі народамі і 



г. д. Вельмі-вельмі высакародныя мэты. І, можа, пэўна, цяжка ўявіць, 
каб у любой краіне грамадская арганізацыя, якая не патрабуе вялікіх 
выдаткаў і фінансавання з боку ўладаў, замест таго каб атрымаць 
поўную хаця б маральную, псіхалагічную падтрымку з боку ўладаў, 
атрымлівае зусім іншае. Чаму ж так атрымліваецца? 

Прычына, напэўна, крыецца ў вельмі простай рэчы: на Беларусі 
няма беларускага ўрада, на Беларусі няма беларускага начальства, на 
Беларусі ёсць акупацыйны ці, як вызначыў, спадар Старчанка, на 
Беларусі ёсць каланіяльная адміністрацыя, якая ў сваёй дзейнасці 
кіруецца не інтарэсамі беларускай нацыі, не беларускай дзяржавы, а 
інтарэсамі зусім іншай дзяржавы і тых колаў, якія кіруюць гэтай 
дзяржавай. 

Шаноўнае спадарства! Ніводная з гэтых высакародных задач, 
якія мы запісалі ў нашай праграме, не будзе выканана, калі не будзе 
вырашана гэта адна простая рэч — замена каланіяльнай адміністра-
цыі на сапраўды беларускую ўладу. [Бурныя апладысменты.] 

Шаноўнае спадарства! Вядучы як бы кінуў такую рэпліку: быў 
такі эпізод, калі група дэпутатаў «захацела паначаваць» у Вярхоўным 
Савеце. Я быў у складзе той групы. 19 чалавек — апазіцыя 
Беларускага Народнага Фронту — у знак пратэсту па ганебным 
рэферэндуму, калі фактычна пачалося знішчэнне нашай мовы, калі 
была адменена дзяржаўнасць нашай мовы і сімволіка, аб’явіла тады 
галадоўку. І ў Вярхоўны Савет (!) былі ўведзены войскі, спецназ, нас 
білі, выкінулі з Вярхоўнага Савета. У той час прэм’ерам беларускай 
дзяржавы быў спадар Чыгір (якога ўзгадваў сёння спадар 
Баршчэўскі), які чамусьці забыўся сказаць хаця бы пару слоў пра 
нашу незалежнасць. Учора з гэтай трыбуны таксама выступаў былы 
высокі камуністычны начальнік, які расказваў, што ў 91-м годзе 
раптам успомніў, што ён беларус. Сапраўды, узгадаў ён толькі таму, 
што ў 91-м годзе адраджэнскія сілы на Беларусі дамагліся незалеж-
насці нашай дзяржавы, дамагліся ўзвышынь гонару беларускай мовы, 
беларускай сімволікі і імя беларуса. Тады толькі мы шмат не паспелі 
зрабіць. Так, мы не паспелі шмат зрабіць. Выйдзіце на вуліцы, так, 
ёсць пэўныя шыльды, якія ганебныя для Беларусі: Кнорын, Ленін і г. 
д. Мы не паспелі тады змяніць, бо нас было ў Вярхоўным Савеце 
толькі восем працэнтаў. Уявіце сабе, каб вы, кожны мае сваю хату, і ў 
вас на сцяне вісеў партрэт забойцы вашага роднага ці вашага 
блізкага! Мы, беларусы, ходзім па вуліцах, якія названы імёнамі 
забойцаў нашага беларускага народа. Таму, калі той вялікі 
камуністычны начальнік, які зараз дэмакрат, які абвінавачвае нас у 
радыкалізме, я кажу: не, тое, што ён называе радыкалізмам, у свой 



час — гэта нармальнасць, гэта норма жыцця для любой дзяржавы. 
Шаноўнае спадарства! Мы не дасягнулі ў свой час гэтай 
нармальнасці. Але дзякаваць Богу, што ёсць вы, што ёсць беларуская 
нацыянальная супольнасць, якая не скарылася, якая ідзе, калі трэба, і 
пад дубінкі, якая ідзе і ў турмы, і якая нясе гэтую светлую беларускую 
ідэю. Я абсалютна згодны з шаноўным спадаром Запруднікам, які ў 
сваім выступе сказаў: «Наперадзе рэчаіснасці заўжды ідзе светлая 
ідэя». Але ідэя сама не ідзе. Яе нясуць людзі ў сваіх сэрцах. Таму, 
шаноўныя спадарыні і спадары, вы таксама нясеце гэтую ідэю. І 
сведчанне таму — гэты з’езд. 

Кожны робіць сваю працу і маленькі ўнёсачак уносіць дзеля 
таго, каб гэтая ідэя пашыралася і ўвасаблялася ў жыццё. Рабіце гэтую 
справу! Вялікая падзяка вам за гэта! І — дасць Бог, у гэтым годзе ўсё 
на Беларусі зменіцца. 

Я трымаю ў руках артыкул Зянона Пазьняка (на жаль, нават у 
апазіцыйнай прэсе цяжка многія артыкулы надрукаваць), які назы-
ваецца «Бог. Беларусь. Незалежнасць». Я працытую некалькі слоў. 
Цытую, гаворыць Пазьняк: «Я думаю, што ўсё нашае змаганне, што 
ўся праца, якую робім мы пад бел-чырвона-белым сцягам, павінна 
мець вялікі духоўны сэнс. Мы валодаем найсвяцейшым сімвалам і 
светазорным знакам. Незабывайма, што мы — беларусы — вялікі 
народ, запісаны ў Боскай Кнізе Жыцця. Чалавек, які шануе сваё імя, 
шануе Бога, гэтак і народ. Шануйма ж самі сябе! Нельга апускаць 
рукі! Нельга паддавацца злу! Змест беларускага існавання ў свеце, як 
я разумею, змяшчаецца ў трох словах — Бог, Беларусь, Незалежнасць. 
Мы — беларусы, а не маскоўскія кагэбісты, павінны быць гаспадарамі 
на сваёй зямлі і ў нашай дзяржаве. Гэта наша зямля, наша ўласнасць, 
наша краіна. Беларусь для беларусаў дадзена Богам. І ніякая 
маскоўская мафія не мусіць кіраваць у нашай Бацькаўшчыне». 

 
Кабанава Ніна 

(сябра Нацыянальна-культурнай рэгіянальнай аўтаноміі 
беларусаў. Новасібірск, Расія) 

 
Паважаныя суайчыннікі! 
Добра, што мы ўсе такія розныя, але ж мэта ў нас адна. Усе мы 

тут сабраліся і трывожымся за нашую Радзіму. І ва ўсіх нас баліць сэ-
рца за нашу Радзіму. І нягледзячы на ўсю цяжкую абстаноўку, мы ўсё 
роўна не апускаем рукі. Я прывяду прыклад аб сваім Новасібірску. 

У нас у Новасібірску за сем гадоў, што існуе наша супольнасць, 
ужо ўтварылася тры суполкі. Ёсць Таварыства «Беларусы Сібіры», 



якое ўжо сем гадоў існуе, ужо два гады — Нацыянальна-культурная 
рэгіянальная аўтаномія беларусаў, і вось ужо год, як ёсць дзяржаўная 
суполка — Новасібірскі цэнтр беларускай культуры. За сем гадоў у нас 
ужо зроблена шмат. Ёсць беларускі фальклорны ансамбль «Азарычы», 
прафесійны ансамбль. Зараз пачалі будаваць царкву св. Евфрасінні 
Полацкай. Царква ўжо працуе год, у маленькім вагончыку. Але ўжо 
адведзена зямля і пабудаваны фундамент. Я маю такую магчымасць, 
калі будзе пабудавана гэтая царква, праз год альбо два максімум, да 
нас, як будзе адкрыццё царквы, вас запрасіць. У нас ёсць свая 
беларуская бібліятэка, а таксама ёсць мясцовы, 21-шы, канал. Але 
пакуль няма магчымасці з-за сродкаў. Гэтую праблемы мы вырашым. 
Таму што мы выбралі новага прэзідэнта (на жаль, Галуза памёр, рай 
яму светлы). Зараз, так бы мовіць, да ўлады прыйшоў Панасюк Іван 
Паўлавіч. Гэтае прозвішча будзе вам знаёмае, вы яго запомніце. Ён 
выйдзе на арэну беларушчыны. Гэта малады, разумны хлопец, які 
таксама балее за Беларусь, як і ўсе, хто тут сабраўся. Зараз мы на 
тэрыторыі вобласці будзем адкрываць філіялы. Ужо ёсць 
дамоўленасць з трыма раёнамі. І так патрошку будзем абазначацца, 
што мы ёсць — беларусы, нягледзячы на тое, што так далёка жывём. 

Хочацца сказаць, каб мы часцей сустракаліся. Усё-ткі лепш 
размаўляць, гледзячы адзін аднаму ў вочы, чым на адлегласці. І ў 
мяне такая прапанова. Мы мала адзін пра аднаго ведаем. Трэба нам 
якуюсьці інфармацыю (буклеты ці што іншае), каб «Бацькаўшчына» 
разаслала, ці мы адзін аднаму па інтэрнеце. Каб у нас была сувязь 
больш цесная. І яшчэ нам трэба праводзіць сумесныя 
мерапрыемствы, напрыклад, фестывалі беларускай песні. У нас ужо 
ёсць прыклад з Цюменню. Калі ў нас быў фестываль, мы запрасілі 
Цюмень, Іркуцк, і нам было хораша разам, мы пераймаем і перадаем 
вопыт адзін аднаму. 

І апошняе. Хай жыве Беларусь і мы ўсе — беларусы! 
 

Валодзька Станіслаў 
(сустаршыня Беларускага культурна-асветніцкага  

таварыства «Уздым» у г. Даўгаўпілсе,  
сябра Вялікай рады МГА "ЗБС "Бацькаўшчына". Латвія) 

 
Шаноўныя дэлегаты і госьці 
Трэцяга з’езда беларусаў свету! 
Я вітаю вас ад імя ўсіх беларусаў Латгальскага краю, што ў 

Латвіі! 



Паколькі часу на выступленне нямнога, я не буду дзяліцца з вамі 
сваімі роздумамі філасафічнымі. Я агучу некалькі практычных 
пытанняў, дзе хацеў бы мець падтрымку нашага высокага форуму. 

У нас, беларусаў Латвіі, ёсць праблема наведвання нашай 
Радзімы ў сэнсе фінансавых магчымасцяў. У свой час нам былі 
навязаны візы, за якія трэба плаціць грошы. Напачатку гэтая плата 
вызначалася даволі высокай, меліся такія закіды, але пасля нашага 
хадайніцтва, калі мы сабралі подпісы, прыехалі ў Беларусь да 
беларускіх уладаў, былі прынятыя ў Адміністрацыі прэзідэнта, у МЗС, 
нам пайшлі насустрач — вызначылі памяркоўны кошт візаў, але гэты 
кошт год ад года патрошку расце ізноў. Але, тым не менш, да гэтага 
яшчэ ў мінулым годзе ўвялі абавязковае медыцынскае страхаванне, 
якое каштуе для нас таксама не малых грошай — адзін долар на двое 
сутак. Гэта не ўлічваючы тое, што мы едзем да сваіх бацькоў 
памагаць ім, можа, і на працяглы тэрмін у адпачынак. За месяц, 
значыць, трэба чалавеку заплаціць 15 долараў. Калі адвезці дзяцей на 
адпачынак да дзядуль-бубуль на лета, то палічыце, якія гэта будуць 
грошы. І гэта абернецца толькі тым, што гэтыя дзеці ці не пабываюць 
у дзядуль-бубуль летам у гасцях, у адпачынку, ці калі пабываюць, то 
на вельмі кароткі тэрмін. Таму мы склалі зварот да беларускіх уладаў, 
сабралі зноў подпісы — больш за тысячу і накіравалі сюды, у 
Беларусь, нашым беларускім уладам. Атрымалі адказ, што разуменне 
нашых праблем мы знаходзім, але справа, так сказаць, складаная для 
вырашэння, таму, маўляў, пачакайце. Я, будучы на з’ездзе беларускіх 
пісьменнікаў, быў у Адміністрацыі прэзідэнта, дзе мне сказалі, што, 
абапіраючыся на наш ліст, міністр замежных спраў сп. Хвастоў 
звяртаўся да прэзідэнта з просьбай адмяніць гэтыя медыцынскія 
страхоўкі жыхарам Латвіі — нашым суайчыннікам, у якіх ёсць блізкія 
ў Беларусі. Прэзідэнт аднёсся да гэтага з разуменнем, было сказана, і 
даручыў Міністэрству фінансаў практычна ажыццявіць гэтае 
пытанне. Людзі ў Латвіі чакаюць, калі ж адбудзецца гэтая адмена. І ў 
мяне пытаюць. Мабыць, тут думаюць, што мы ў Латвіі долары 
зрываем з дрэва, у нас растуць яны. Нібыта не ведаюць, што ў нас і 
беспрацоўе немалое, і зарплаты адносна невялікія, і квартплаты 
даволі высокія, і да гэтага — трэба чалавеку купіць візу, аплаціць 
дарогу, каб прыехаць на Бацькаўшчыну, можа, хворым бацькам 
купіць яшчэ лекаў. А да гэта яшчэ вось такую медыцынскую 
страхоўку на выпадак, калі здарыцца нейкае няшчасце і трэба будзе 
выклікаць «хуткую дапамогу», тады ўжо гэта будзе паслуга аказана 
дарам... Можа, такі выпадак будзе адзін з тысячы. 



Як я ўжо казаў, сёння на сустрэчы ў беларускім урадзе я зноў 
уздымаў гэта пытанне. І калі пасля сустрэчы я падышоў да міністра 
фінансаў, ён сказаў, што гэтае пытанне разглядалася на калегіі, 
калегія яго не прыняла. Я падышоў да спадара Дземчука, сказаў аб 
гэтым. Ён гаворыць, што яшчэ раз прыйдзецца разгледзець. Я проста 
хацеў, каб ад з’езда гэта было ўнесена ў рэзалюцыю. Я казаў міністру 
фінансаў, што на чужой бядзе не разбагацееш. А ён кажа, што 
практыка такая ёсць — страховак, мы не можам зараз адмяніць. Я 
кажу, а чаму долар за двое сутак, чаму не долар за месяц? Захацелі 
разбагацець на чужых праблемах. 

Мы яшчэ паралельна звяртаемся з хадайніцтвамі і да латвійскіх 
уладаў таксама. Нядаўна звярнуліся з адкрытым лістом да прэзідэнта 
Латвіі, таму што нам у Латвіі не ідзе залік працоўнага стажа да 91-га 
года. Разумееце, што гэта вялікая несправядлівасць людзям, якія 
набылі гэты працоўны стаж за межамі Латвіі. І іншыя пытанні. 
Напрыклад, калі Беларусь ідзе насустрач і дае магчымасць тры разы 
на год прыехаць бясплатна на магілы да сваіх блізкіх, то Латвія 
пакуль такой магчымасці не дае. Такія свае хадайніцтвы мы 
выказваем і ўладам Латвіі. Нядаўна мы былі прынятыя на ўзроўні 
кіраўніка Адміністрацыі прэзідэнта Латвіі і ў размове знайшлі 
паразуменне, як мне здаецца. Гэта першае пытанне. 

Другое. Сёння на сустрэчы з прадстаўнікамі беларускага ўрада 
прагучала інфармацыя, што рыхтуецца праект закону аб 
суайчынніках за мяжой. Ён нам вельмі патрэбны! Ён даўно ўжо ў 
нашых думках і спадзяваннях. І тое, што ўлада ідзе насустрач у гэтым 
плане, вельмі добра, я лічу. І я хацеў бы, каб ад нашага з’езда, ад 
Згуртавання беларусаў свету «Бацькаўшчына» былі, можа быць, 
вызначаны людзі, якія маглі б адказваць за гэты закон з боку 
«Бацькаўшчыны». Я сёння казаў там, выступаючы, ці будуць раіцца з 
намі, прымаючы гэты закон, ці будуць пытаць, што мы бачым у 
гэтым законе. Сказалі, што будуць, што будзем мы сабраныя калі-
небудзь перад яго прыняццем і будзе магчымым унесці свае 
прапановы, можа, нешта адхіліць, калі мы лічым гэта непатрэбным. Я 
ўношу такую прапанову, каб была, можа, рада рэдакцыйная ці з 
іншай назвай, але ўпаўнаважаная з’ездам, з сяброў «Бацькаўшчыны» 
па гэтым пытанні. 

Жыве Беларусь! 
 



Трусаў Алесь 
(сябра Таварыства беларускай культуры Віленскага краю. Літва) 

 
Добры дзень, паважанае спадарства! 
Прабачце, што мяне выклікалі тры разы, але ж былі справы. 
Я хацеў бы, каб усе прысутныя тут паглядзелі на гэтую шыльду. 

Тут напісана: «Трэці з’езд беларусаў свету». Мы тут сабраліся дзеля 
таго, каб вырашаць праблемы нашага народа, праблемы нашай 
краіны і праблемы нашай «Бацькаўшчыны». На вялікі жаль, за два дні 
працы з’езда толькі напрыканцы пачалася праца. Увесь час мы 
слухалі выступоўцаў на ўсялякія розныя тэмы. Таму ў наступны раз я 
прапаную арганізатарам з’езда, каб канкрэтныя выступленні былі па 
канкрэтнай тэматыцы, каб тыя, хто прысутнічае на з’ездзе, не чулі 
спачатку пра Сталіна, потым пра Чарнобыль, потым пра іншыя 
праблемы і нават, здарылася такое ўражанне, што мы штосьці чуем 
пра нашае мінулае. Давайце казаць пра нашую сучаснасць і пра 
нашую будучыню, дзеля чаго мы ўсе тут і сабраліся. 

І я хацеў бы сказаць пра тое, што, на вялікі жаль, тут не 
прагучалі праблемы, якія існуюць ва ўсіх нас. Гэта праблема — 
хвароба нашай нацыі. У чым яна заключаецца? Тое, што на гэтым 
з’ездзе прысутнічае амаль 10, 12, 20 — не больш працэнтаў моладзі. 
На вялікі жаль. Мы павінны ўсё ж такі вырашаць праблемы і пытанні 
моладзі і яе рыхтаваць. Гэтага не робіць ніводная суполка, ніводная 
краіна. Чаму? Без нашай будучыні, без нашых дзяцей, без нашых 
унукаў нічога з гэтай нацыі мы не зробім і нічога не зробім з 
Беларуссю, калі ў нас не будзе падтрымкі за плячамі ў асяроддзі 
нашых дзяцей. Тое, што мы размаўляем у сваіх сем’ях з дзецьмі на 
беларускай мове, — гэта недастаткова. Трэба рабіць вялікі ўплыў на 
школы, на дзіцячыя садкі, на летнікі — на ўсю моладзь, пачынаючы з 
дзіцячых садкоў. Напрыклад, у Літве ёсць арганізацыі і замежныя 
арганізацыі, якія гэта робяць. Якім чынам? Яны проста прыходзяць у 
школы і прапануюць сваю мову, няважна, якая гэта школа, — 
літоўская, беларуская ці польская. Яны прапануюць, напрыклад, 
ангельскую, габрэйскую, польскую і г. д. І яны арганізуюць садкі, 
летнікі, нядзельныя школкі і ўсё для гэтага робяць. Потым дзеткі 
цягнуцца ў гэтыя школы, пасля чаго і бацькі пачынаюць цягнуцца. 
Вось толькі такім чынам мы можам далучыць моладзь. Калі не будзе ў 
нас падтрымкі за плячамі, мы нічога не зробім з нашай краінай. 

Я б хацеў звярнуцца да лідэраў суполак, якія арганізуюць 
масавыя шэсці і акцыі пратэсту тут, у Беларусі. Яны нічым не 
скончваюцца, акрамя таго, што моладзь сядзіць за кратамі. Давайце 



паглядзім у вочы ўсёй праўдзе: што атрымліваецца? Сярод 
дэманстрантаў ёсць правакатары, гэта не сакрэт, якія пачынаюць 
звалкі, кідаць каменне і г. д. Потым яны адыходзяць. Гэта ўсё па 
загаду афіцыйных уладаў. У выніку гэтага маладыя хлопцы — 
студэнты ці школьнікі — знаходзяцца за кратамі. Калі малады хлопец, 
пачынаючы 15-цю і скончваючы 20-25 гадамі апыноўваецца за 
кратамі, што атрымліваецца — у яго ламаецца псіхіка. Той падлетак, 
які напісаў на сцяне «Жыве Беларусь!», сядзіць за кратамі побач з 
забойцамі, злодзеямі і г. д. Пасля чаго да яго прыходзіць следчы і 
кажа: «Слухай, пацан, што табе трэба? Табе гэтая беларускасць трэба? 
Навошта ты сюды трапіў? Ты разумееш, што тут творыцца? Ты 
можаш прасядзець з гэтымі дзядзькамі яшчэ некалькі гадоў». У 
чалавека ламаецца псіхіка, разумееце. «Ты можаш не сядзець тут і 
тады будзеш разам з намі супрацоўнічаць». У яго няма выбару, ён 
павінен з імі супрацоўнічаць, разумееце. Таму што ён можа 
пазбавіцца сваёй вучобы ў ВНУ, на яго могуць аказаць якійсьці ўціск. 
І вось ён супрацоўнічае з гэтымі дзяржаўнымі органамі бяспекі. Сярод 
моладзі, якая трапляе за краты падчас гэтых шэсцяў і мітынгаў, амаль 
70-80%  тыя, хто потым супрацоўнічае з афіцыйнымі ўладамі. 
Навошта нам гэта трэба? Можа, трэба шукаць нейкія іншыя дзеянні, 
каб не падстаўляць нашую моладзь і ўсіх астатніх? У нас, у Вільні, 
ёсць вопыт правядзення такіх мерапрыемстваў, як барацьба за ўладу 
негвалтоўнымі метадамі. Калі ласка, мы можам яшчэ некалькі разоў 
арганізаваць з запрашэннем прафесараў і з замежжа, каб яны гэта 
растлумачылі для ўсіх. Таму што, як было ў Літве, Латвіі і Эстоніі 
«бархатная», можна так лічыць, рэвалюцыя, тут гэта не адбудзецца, бо 
непадрыхтаваны сам народ. Таму што мы яго самі і не рыхтуем. 

І апошняе. Тут прагучала, што дзяржава, афіцыйныя ўлады не 
звяртаюць увагі на беларускую дыяспару за мяжой. Сапраўды гэта не 
так. Яны звяртаюць увагу, і вельмі-вельмі вялікую. У чым гэта 
праяўляецца? Справа ў тым, што дзяржава, афіцыйныя ўлады робяць 
ва ўсіх краінах за мяжой «пятыя калоны», пачынаючы ад бліжэйшага і 
скончваючы дальнім замежжам. Гэта факт. Што яны робяць? Гэтыя 
«пятыя калоны» аб’ядноўваюць тыя суполкі, якія не могуць карыс-
тацца сваімі стасункамі, якія думаюць, што яны могуць зарабіць на 
беларускасці грошы, а часам так і ёсць, што беларусы падзелены на 
«чэсных», як кажа наш «бацька», і «нячэсных», і прыстасаванцаў. 
Больш за ўсіх менавіта прыстасаванцаў, якія хочуць зарабіць на 
беларускай «карове» грошы. Хутка ваш час, даражэнькія, пройдзе. І 
самую большую горшасць нясеце менавіта вы, прыстасаванцы. Гэтыя 
менавіта прыстасаванцы больш за ўсіх перашкаджаюць. 



Лецка Яўген 
(дырэктар выдавецтва «Бацькаўшчына», сябра Вялікай рады 

МГА "ЗБС "Бацькаўшчына". Беларусь) 
 
Шаноўныя калегі, сябры! 
Мы сабраліся ў знакавы час — на мяжы тысячагоддзяў, калі 

цывілізаванае чалавецтва асэнсоўвае пройдзены шлях ды выяўляе 
трывожную заклапочанасць прышласцю. Перад намі ж, беларусамі, 
як ніколі па-гамлетаўску востра паўстала лёсавызначальнае пытанне: 
пабудаваць паўнавартасную дзяржаву і, кажучы словамі нацыяналь-
нага прарока, «заняць свой пачэсны пасад між народамі» ці ўздзець 
на замулены карак стары хамут паднявольнага парабка і ў 
перспектыве знікнуць як нацыя. Варыянт самазнішчэння як для 
людзей з пачуццём развітай, у тым ліку, і нацыянальнай годнасці — 
смерці падобны. Ну, а для іванаў бязродных, няздольных збудаваць і 
дагледзець уласны дом, сваю гаспадарку, — цалкам прыдатны, нават 
— усцешны. 

Сённяшняшнія нашы беды, незайздроснае, на мяжы выжы-
вання становішча як у эканоміцы, так і ў афіцыйнай і апазіцыйнай 
палітыцы, культуры і маралі якраз і карэніцца ў тым, што беларусы 
цягам стагоддзяў былі пазбаўлены ўласнай дзяржаўнасці. Калі іхнія 
ўладары рабілі ўсё належнае, каб раз’яднаць нацыю, адвучыць народ 
адчуваць сябе адзінай пчалінай сям’ёй ды прывіць тутэйшаму люду 
рабскую псіхалогію самапрыніжэння і ганьбавання ўсяго свайго: гіс-
тарычнай спадчыны, мовы, культуры, сімволікі — карацей, пазбавіць, 
як тых манкуртаў, памяці. Іржа самаплюйства дарэшты раз’ела і 
далей працягвае карозіць вярхі і нізы, пачынаючы ад першых асобаў і 
канчаючы няшчасным бамжом, што нават знешне страціў чалавечы 
воблік і харчуецца са сметніка. У плане асэнсавання нашай 
цяперашняй долі і нядолі і роздуму над перспектывай існавання 
народа і дзяржавы ў новым тысячагоддзі тэма Трэцяга з’езда гучыць 
актуальна і ўражліва. І даклады аўтарытэтамі ў навуцы прачытаныя 
па-акадэмічнаму грунтоўныя, як і належыць на прадстаўнічым 
навуковым форуме. Такое ўражанне ад трыбуны. Але ж зала 
запоўнена не навукоўцамі. Сюды, як і планавалася, з’ехаліся людзі 
самых розных прафесій і заняткаў, беларускі актыў замежжа. Усіх 
яднае штодзённая заклапочанасць рэальнымі чалавечымі грамадска-
арганізацыйнымі праблемамі, клопат пра тое, каб згуртаваныя ў 
суполкі сябры ўсведамлялі патрэбнасць такога яднання, каб іх 
далучэнне да беларускасці не было фармальным, а давала спажытак 
душы, адчуванне братняга локця, спрыяла вырашэнню канкрэтных 



пытанняў, лучнасці з беларусамі ўвогуле і больш канкрэтна — са 
Згуртаваннем беларусаў свету «Бацькаўшчына», якое стваралася не як 
бюракратычная ўстанова, а жывы, скіраваны на вырашэнне 
канкрэтных праблемаў арганізм. 

У выступленнях дэлегатаў гучала трывога за сённяшні стан 
Беларусі, за лёс беларускай мовы і культуры. Гаварылася пра тыя 
праблемы, якімі жывуць суполкі ў замежжы. Але такая цікавая 
асаблівасць: амаль ніхто не казаў пра рэальную дапамогу ад 
Згуртавання «Бацькаўшчына». Прычына простая: рэальны ўдзел ЗБС 
у справах дыяспары вельмі кволы, амаль неадчувальны. Гэта 
датычыцца як уплыву на стварэнне, адпаведна, на іх арыентацыю 
новых арганізацый, так і дапамогі тым, якія пад дахам Згуртавання 
дзейнічаюць даўно. У цывілізаваным свеце ўсталёвана, што праблемы 
дыяспары вырашае дзяржава, якая, заўважым, не размяжоўвае сваіх 
суродзічаў на добрых і дрэнных, бо яны ўсе яе родныя дзеці. У нас 
тады, калі ўзнікла ідэя згуртавання беларусаў свету, дзяржавы са 
сваёй самастойнай нацыянальнай палітыкай проста не было, бо БССР 
цалкам залежала ад Масквы і паслухмяна выконвала адведзеную ёй 
ролю. Узгадаем, як узрушана прамаўляў на прыступках Беларускага 
дзяржаўнага універсітэта Хрушчоў, што беларусы першымі ўступяць у 
камунізм, бо добраахвотна пагадзіліся адцурацца роднай мовы. Ды яе 
вялікасць гісторыя распарадзілася іначай. Некалі, здавалася б, на вякі 
непарушны Саюз распаўся, і Першы сход беларусаў замежжа, і 
Першы з’езд беларусаў свету праводзіліся ў незалежнай Беларусі пры 
спрыяльным і рэальным удзеле дзяржавы. І бадай ва ўсіх удзельнікаў 
тыя сапраўды прадстаўнічыя і годна арганізаваныя ўсебеларускія 
форумы пакінулі самыя светлыя ўспаміны. 

Але мала хто ведае пра валтузню, якая папярэднічала Першаму 
з’езду беларусаў свету і ў якую быў уцягнуты першы прэзідэнт 
згуртавання шаноўны Васіль Быкаў, да якога я як да пісьменніка і 
грамадзяніна, узору чалавечай нязломнасці і мужнасці адношуся з 
глыбокай павагай і пашанай. Тады, як стваралася згуртаванне, быў 
ён своеасаблівым сцягам і сімвалам, але ў рэальныя праблемы, што і 
не прадбачвалася, не ўнікаў. І пры канфліктнай сітуацыі, калі 
супраць склікання з’езда выступіў на той час таксама ў 
дэмакратычным асяроддзі бясспрэчны аўтарытэт, лідэр БНФ Зянон 
Пазьняк, якога Васіль Быкаў нават неаднойчы тады называў 
апосталам нацыі, прэзідэнт прыняў яго пазіцыю, сутнасць якой 
зводзілася да таго, што пакуль на Беларусі няма сапраўднай 
беларускай улады, то і скліканне з’езда заўчаснае, што заходняя, 
найбольш арганізаваная і свядомая дыяспара яго проста праігнаруе. І 



сапраўды разумным людзям нібы было няўцям, што з’езд якраз 
павінен спрыяць ідэям нацыянальнага адраджэння, пашыраць і 
мацаваць грунт беларускасці. Цвярозаму і рэальнаму погляду лідэра 
БНФ перашкаджалі чыста асабістыя амбіцыі, ад якіх ён, на жаль, 
нягледзячы на такія адчувальныя ўрокі, пралікі і страты, дасюль не 
пазбыўся. Ці трэба казаць, у якой няпростай сітуацыі апынуўся я як 
дзейны кіраўнік ЗБС «Бацькаўшчына»?! Дзякуй сябрам рады, якія не 
толькі мяне асабіста падтрымалі, але і правядзенне з’езда, а значыць 
— і саму ідэю Згуртавання беларусаў свету. Гэта найперш Анатоль 
Сабалеўскі, Яўген Адамовіч, Вячаслаў Рагойша, Арсень Ліс, Леанід 
Лыч, Леанід Казыра. Адназначна за правядзенне з’езда быў і 
цяперашні прэзідэнт згуртавання Радзім Гарэцкі. Я сваю задачу 
бачыў у тым, каб паклікаць на Беларусь яе годных дачок і сыноў з 
усяго свету. На гэтым і ўважаў на той час сваю задачу выкананай. Бо 
перакананы: калі дарэшты аддавацца працы і на пэўным этапе сябе 
рэалізаваць, дастаткова і аднаго тэрміну. На старшыню рады Васілю 
Быкаву прапаноўваў свайго намесніка Вячаслава Рагойшу. І ён, у 
прынцыпе, са мной быў згодзен. Але перад самым з’ездам у сувязі з 
вышэйсказаным наша кантактаванне разрадзілася. Арыенціры 
памяняліся. І ён, і наступны на яго пасадзе прэзідэнта ЗБС Радзім 
Гарэцкі спыніліся на кандыдатуры Ганны Сурмач, якая якраз і 
згуляла на канфліктнай сітуацыі, здолела ўвайсці ў давер да Зянона 
Пазьняка і спачатку была рашуча супраць правядзення з’езда, але 
калі такое рашэнне ўсё ж было прынята, пагадзілася ўзначаліць 
рабочую групу, з чым і я, імкнучыся да згоды і паразумення, 
пагадзіўся. Але быў катэгарычна супраць яе як старшыні рады. 
Наколькі меў слушнасць, сёння, бадай, няма чаго даводзіць. А 
Рагойшу нават не ўключылі ў склад управы і рады. Вось якая ў нас 
справядлівасць, як мы шануем тых, хто не гуляе ў так званыя 
«паддывановыя» гульні, а бескарысна і плённа аддае свае сіла і веды 
на карысць грамадскай працы. 

У Ганны Сурмач напачатку пераважала эйфарыя: дэкларавала 
новы этап у дзейнасці ЗБС, выхад на шырокія абсягі. Дзеля 
асвятлення гэтых даляглядаў нават планавалася выданне 
самастойнай незалежнай газеты. Скончылася тым, што не толькі не 
злавілі жорава ў небе, але і павыпускалі з рук сініцаў: знік укладыш 
«Бацькаўшчыны», своеасаблівая газета ў газеце, у тыднёвіку «ЛіМ», 
матэрыялы і інфармацыі пра дзейнасць ЗБС у іншых як дзяржаўных, 
так і незалежных выданнях. Уласна кажучы, інфармаваць 
грамадскасць не было пра што, бо рэальная дзейнасць згуртавання 
ўсё больш згасала. На жаль, прапанаваная вам хроніка не паказвае 



гэтага рэальнага, адчувальнага перападу. Многія істотныя падзеі і 
мерапрыемствы, праведзеныя да Першага з’езда, неапраўдана 
замоўчаныя, а потым падаецца ці не занадта важнае ці не дзесятак 
разоў, як у выпадку з аднаўленнем Крыжа святой Еўфрасінні 
Полацкай, гаворыцца пра адно і тое самае. 

Але ж варта сёння згадаць не толькі пра набыткі, але і віда-
вочныя страты. Куды падзеліся, напрыклад, дзве выдатныя, абсталя-
ваныя сучаснай мэбляй кватэры на Партызанскім праспекце? Вам 
адкажуць, мабыць, што іх аддалі, не маючы магчымасці ўтрымліваць, 
назад Мінгарвыканкаму, ад якога ў маю бытнасць на пасадзе 
старшыні ўзялі голыя абшарпаныя сцены. Але гэты адказ для наіўна-
даверлівых. Бо ці ж невядомы механізм «бескарыснай» перадачы 
маёмасці ў іншыя рукі. Дык хіба не паказальна, што гэтае істотнае 
для дзейнасці «Бацькаўшчыны» пытанне нават не абмяркоўвалася на 
ўправе? А памяшканні знаходзіліся ўсяго ў некалькіх хвілінах язды ад 
чыгуначнага вакзала, і адну з кватэр меркавалася выкарыстоўваць як 
прыстанак для беларусаў замежжа падчас іх прыезду на Беларусь. 
Уміг і без усякіх рашэнняў управы новае кіраўніцтва расфукала і 
значныя фінансавыя рэзервы «Бацькаўшчыны». А на пасяджэннях 
чуліся бясконцыя скаргі старшыні на сваю нялёгкую долю ў сваім 
бескарысным служэнні Бацькаўшчыне, нараканні на ўлады, якія 
перашкаджаюць працаваць, на дыяспару, якая быццам заелася і 
фінансава не спрыяе, хоць мне асабіста былі вядомы выпадкі такой 
дапамогі. 

Напярэдадні Другога з’езда я сустракаўся з Радзімам 
Гаўрылавічам, выклаў сітуацыю, і ён нібыта пагадзіўся, што 
кіраўніцтву трэба ісці ў адстаўку. Але нічога рэальна зроблена не 
было. І пасля з’езда, які ў рэальнасці ўяўляў сабой сход беларусаў 
блізкага замежжа, але ў параўнанні з тым, Першым, значна горш 
арганізаваны, усё засталося па-ранейшаму. І я, не бачачы выйсця, на 
дзесятку старонак выклаўшы сітуацыю, заявіў, што калі яна не 
памяняецца, я прыпыняю сваё сяброўства ва ўправе да пасяджэння 
Вялікай рады, якая павінна выказацца па сутнасці маіх заўваг і 
вырашыць, бо гэта толькі яе кампетэнцыя выбіраць і выключаць 
сяброў, пытанне са мной. Замест канструктыўнай гаворкі на ўправе 
адбылося звядзенне асабістых рахункаў, а мая заява не была 
пастаўлена ні на бліжэйшым, ні на наступных пасяджэннх Вялікай 
рады па ўсім, спадзяюся, зразумелых прычынах. Сітуацыяй ва ўправе 
завалодалі тры-чатыры чалавекі, якія яшчэ пры сваёй ранейшай 
камуністычнай дзейнасці набылі багаты вопыт гульняў за ўладу. 
Змагацца з імі сапраўды маральным людзям няма ні ахвоты, ні 



здольнасцяў, і яны ўжо гавораць пра тое, каб назусім выйсці са 
складу ўправы, бо спадзявацца на перамены ад людзей, якія 
прапаноўваюцца на новае кіраўніцтва «Бацькаўшчыны», няма 
рэальных падстаў. Так што хто ведае, асабліва з улікам заяўленага на 
лета кангрэса суайчыннікаў, што будзе са Згуртаваннем 
«Бацькаўшчына». Але вырашаць вам, дэлегатам з’езда. Асабліва я ў 
вашу прынцыповасць веру, бо іначай не выступаў бы. 

 
Кеппул Яўген 

(сябра Таварыства беларускай мовы Віленскага краю. Літва) 
 
Сябры! 
Нягледзячы на ўсе перашкоды, беларусы свету ўжо ў трэці раз 

сабраліся на свой з’езд. Шмат хто з вас пераадолеў не адну мяжу і не 
адну тысячу кіламетраў. Мне было лягчэй: я прыехаў з Вільні, якая, 
можна сказаць, знаходзіцца амаль побач з Мінскам. 

Таварыства беларускай мовы Віленскага краю, якое існуе ўжо 10 
гадоў, даручыла мне распавесці ўсім пра нашы віленскія справы: што 
было зроблена за гэты час? Якое зараз становішча з беларускай 
справай у старадаўняй сталіцы Вялікага княства Літоўскага і ейных 
наваколлях? 

Скажу шчыра, мы — беларусы Літвы, зараз маем тое, пра што 10 
гадоў таму маглі толькі марыць. Акрамя беларускіх праграм на 
літоўскім дзяржаўным радыё і тэлевізіі ў Літве дзейнічае незалежная 
беларуская радыёстанцыя «Балтыйскія хвалі», выходзіць беларуска-
моўная газета «Рунь», друкуюцца беларускія кніжкі. Нашыя дзеці 
могуць атрымаць адукацыю на беларускай мове ў Вільнюскай школе 
імя Скарыны, ды і на факультэце славістыкі Вільнюскага педунівер-
сітэта. У касцёле св. Барталамея праходзяць беларускія набажэнствы. 
Хутка пачнуцца ўжо службы на беларускай мове ў праваслаўнай 
царкве св. Мікалая. Але. Усё гэта нам ніхто не падарыў і не паднёс на 
талерачцы. Каб не было шматгадовай працы беларускіх патрыётаў-
віленчукоў, каб не іхняя адданасць беларускай справе, каб не іхняя 
самаахвярнасць, нічога гэтага цяпер не было б. Не буду цяпер 
называць іхнія імёны, для гэтага не хопіць часу, да таго ж не хочацца 
каго-небудзь пакрыўдзіць, а некаторых ужо і няма побач з намі. 

Вось тут мне хацелася б нагадаць пра выступленні некаторых 
удзельнікаў нашага з’езда. Дзіўна, але выходзіць на трыбуну дарослы 
чалавек і кажа: вось, мову мы забылі, беларускую гісторыю ды 
культуру наогул ніколі не ведалі, аднак «мы тоже белорусы, помогите 
нам, пожалуйста». Даражэнькія мае, ужо 10 год як не існуе Савецкага 



Саюза, але некаторыя дагэтуль вераць, што знойдзецца нейкі добры 
дзядзя, які нешта такое нам дасць. Не, ніхто нікому нічога не дасць. 
Трэба разлічваць толькі на сябе і свае ўласныя сілы. Вось калі мы 
будзем працаваць і працаваць разам, толькі тады мы нешта зробім. 

Таварыства беларускай мовы Віленскага краю, скажу шчыра, не 
самае вядомае і не самае значнае з віленскіх беларускіх суполак. 
Іншыя беларускія суполкі зрабілі значна больш за нашу. Але і мы 
таксама спрычыніліся да беларускай справы. У той час, калі двое 
сяброў Таварыства беларускай мовы былі дэпутатамі мясцовых 
саветаў, пры іхнім удзеле шэраг вуліц у Вільнюсе ды Вільнюскім раёне 
атрымалі назвы імёнаў нашых славутых суайчыннікаў, як то  
Уладзіслава Сыракомлі, Кастуся Каліноўскага, Браніслава Тарашке-
віча, Францішка Багушэвіча ды інш. Апошняя справа Таварыства 
беларускай мовы Віленскага краю — стварэнне беларускага аддзела ў 
бібліятэцы вёскі Савічуны і адкрыццё мемарыяльных дошак у 
Вільнюскім раёне: Францішку Багушэвічу ў Савічунах ды Браніславу 
Тарашкевічу ў Наварышках. 

Паўтаруся, але скажу, што амаль усе нашы беларускія справы 
звязаны з рознымі цяжкасцямі. Напрыклад, што датычыцца 
праваслаўнай службы на беларускай мове. Пры тым, што святары 
пайшлі нам насустрач, ойча Васіль, наш зямляк, згадзіўся служыць 
па-беларуску, а мітрапаліт Хрызастом блаславіў гэтую справу, сярод 
прыхажанаў знайшліся такія, якія разгарнулі шырокую прапаганду 
супраць беларускай службы. У Вільні цяпер распускаюцца плёткі, што  
сябры Беларускай праваслаўнай грамады — гэта нанятыя за грошы 
агенты нейкіх варожых сілаў, што мы хочам неяк аддзяліцца, 
выгнаць з царквы ўсіх рускіх і г. д. Карацей — розная лухта. Такім 
чынам, і нам у Вільні даводзіцца да гэтага часу змагацца з расейскімі 
шавіністамі ды былымі камуністамі. Але, на нашае шчасце, цяпер яны 
ўжо не пры ўладзе. 

Літоўская Рэспубліка — гэта цывілізаваная дэмакратычная 
краіна, якая ўпэўнена крочыць у вольную Еўропу. І тыя перашкоды, 
якія ўсё ж такі ўзнікаюць у беларускай справе, заўсёды можна 
вырашыць законным шляхам. 

Дык будзем жа спадзявацца, што і Беларусь таксама зробіцца 
цывілізаванай, дэмакратычнай ды незалежнай краінай. А мы, 
беларусы Вільні, гатовыя дапамагаць сваёй Радзіме тым, што мы 
захоўваем беларушчыну не толькі ў сваіх сэрцах, але і ў сваіх справах. 

Дзякуй усім, хто сабраўся тут у такі нялёгкі для краіны час. І 
пакуль на свеце жывуць свядомыя беларусы, жыць будзе і Беларусь! 
[Бурныя апладысменты.] 



Каляда Ніна 
(настаўніца. Беларусь) 

 
Шаноўныя землякі-беларусы! 
Віншую вас з вялікім святам — святам сустрэчы з роднай 

зямлёй, сустрэчай з родным народам, які вынес на сваіх плячах цяжкі 
лёс, маральныя і фізічныя выпрабаванні. Я, канешне, палымяна 
далучаюся і падтрымліваю пранікнёныя, глыбоказмястоўныя прамо-
вы папярэдніх выступоўцаў, дарэчы, сп. Баршчэўскага, прафесара з 
Варшавы, і зычу ўсім моцнага здароўя, поспехаў у справе адра-
джэння Бацькаўшчыны і яе гісторыі і культуры. 

Я настаўніца на пенсіі. Амаль 40 гадоў жыла ў былой імперыі, 
«імперыі зла», як сказаў вядомы амерыканскі палітык. Муж, беларус-
аднакласнік, быў ваенным. Таму давялося жыць у розных рэгіёнах 
СССР. Гэта быў перыяд жыцця для мяне вельмі цяжкі, бо прыхо-
дзілася змагацца за магчымасць працаваць, хоць матэрыяльна я і 
была забяспечаная. 

Вось ужо 8 гадоў я жыву ў роднай Беларусі. Здавалася, я 
дасягнула мэты — жыць на роднай зямлі, са сваім народам. Спачатку 
па прыездзе на Радзіму мары мае здзяйсняліся. Гэта быў час, калі да 
ўлады прыйшлі беларусы — эліта народа, патрыёты, якія далі імпульс 
адраджэнню гісторыі, культуры беларускага народа. Гэта быў час, 
калі старшынёй Вярхоўнага Савета быў Станіслаў Шушкевіч. Сталі 
адчыняцца беларускамоўныя школы, садкі, у транспарце і на вуліцах 
загучала беларуская мова. Нарасхват у крамах школьнікі куплялі 
праграмную беларускую літаратуру. Усё гэта радавала душу. І я вельмі 
радавалася, што нарэшце вярнулася на родную Беларусь. Але на 
наша вялікае няшчасце, няшчасце ўсяго беларускага народа, 
прыйшоў да ўлады новы кіраўнік — Аляксандр Лукашэнка. І ўсё наша 
адраджэнне пакацілася назад. Вам усё гэта вядома. Пачалося засілле 
рускамоўнай прэсы, мастацкай рускай літаратуры, пачалі зачыняцца 
беларускамоўныя садкі і школы. 

Некалькі канкрэтных прыкладаў з майго жыцця. Я часта еду на 
лецішча электрычкай. Па вагоне рэгулярна распаўсюджвальнікі 
носяць прэсу: «Советская Белоруссия», «Комсомолка»-таўстушка і г. д. 
Гэта ўся прэса СССРаўскай пары, якая распаўсюджвае толькі 
няпраўду і хлусню аб жыцці нашага народа. Таксама носяць і 
мастацкую літаратуру — рускую пра гісторыю Расіі, пра імператрыцу, 
напрыклад, Лізавету, Кацярыну і г. д. Малады чалавек на вытанчанай 
рускай мове тлумачыць асноўны сэнс твораў, павольна і імкнецца 
вельмі, каб спадабалася гэта пасажырам. І прытым прадаюцца гэтыя 



выданні рускамоўныя па вельмі таннай цане. Пасля ўсяго я пытаюся 
ў яго, а калі прынесяце беларускамоўную літаратуру пра гісторыю і 
культуру нашага народа, нашай нацыі? Малады чалавек куляю 
выносіцца з вагона, кінуўшы рэпліку: «А хто будзе чытаць? У 
наступным годзе прыйду». 

А вось выпадак у Нацыянальнай бібліятэцы імя Янкі Купалы. 
Прыходжу, каб узяць на абанемент чытаць кнігі Івана Мележа. 
Дазваляюць прайсці да палічак і ўсё ўзяць самой. Якое ж было ў мяне 
здзіўленне, калі на паліцах я не знайшла ніводнай кніжкі Івана 
Мележа на беларускай мове! Усе творы пісьменніка перакладзены на 
рускую мову. І толькі па маім патрабаванні бібліятэкар вынесла 
адкульсьці з загашнікаў адзін экземпляр твораў Івана Мележа на 
роднай мове. Бібліятэкары абслугоўваюць чытачоў толькі на рускай 
мове. У калідоры бібліятэкі працуе кніжны кіёск па распаўсюджванні 
кніг на рускай мове. Калі я зрабіла бібліятэкару заўвагу, што трэба 
карыстацца і беларускай мовай, аказалася, што многія з бібліятэкараў 
не валодаюць беларускай мовай, асабліва маладыя бібліятэкары. Усё 
адбываецца заканамерна. Сама загадчыца бібліятэкі імя Янкі Купалы 
(на вялікі жаль, я забыла яе прозвішча) у свой час была накіравана з 
Масквы. Прайшло 40 гадоў, а загадчыца бібліятэкі не палічыла сваім 
абавязкам авалодаць мовай народа, сярод якога жыла ўсе тыя гады, 
мовай Янкі Купалы, імем якога названа бібліятэка, дзе яна працуе. 

Аб усім гэтым і многім іншым, што накапілася, я пісала ў Савет 
Міністраў, Міністэрства культуры, Дзяржкамдрук. У адказ пайшлі 
толькі адпіскі, пустыя тлумачэнні. Адказная асоба з Дзяржкамдруку, 
па-мойму, Жаўранкаў, калі я не памыляюся, у апраўданне сваёй 
антыбеларускай дзейнасці назваў мяне цемрашалкай. 

Шаноўныя землякі! Цяжка духоўна, маральна жыць на Радзіме. 
Я ўжо не гавару пра эканамічны стан Беларусі. Я жыву сярод тэрору. 
Я кожны дзень адчуваю маральны ціск, прыніжэнне сваёй чалавечай 
беларускай годнасці, адчуваю ад урада і ад самога Лукашэнкі. І вам 
вядома, што знікаюць нашыя вялікія людзі — патрыёты, вядомыя — 
Захаранка, Ганчар, Красоўскі, Завадскі. Гэта людзі, якія займалі 
высокія пасады. Але колькі ў нас людзей простых, тых, якія 
няўгодныя рэжыму, знікаюць, пра якіх мы не ведаем! 

Кожны дзень мімаволі на вуліцах Мінска чуеш рускую 
мацяршчыну, ругань па-расейску, грубую мову на трасянцы. Да ўсяго 
дадаецца ціск уладаў. Напрыклад, толькі я пераехала, у 1996 годзе 
быў арыштаваны мой сын Віталь за тое, што прымаў удзел у 
Чарнобыльскім шляху. А колькі прыніжэння атрымоўваеш, калі 
выходзіш 25 сакавіка на вялікае свята — Дзень утварэння Беларускай 



Народнай Рэспублікі. Паверце, гэта ўсё вельмі цяжка. Іншы раз 
закрадваецца думка: навошта я прыехала на Радзіму. Не жыла б тут, 
нічога гэтага не бачыла б. Але падумала і вырашыла: трэба змагацца 
за Беларусь, каб жыць у Беларусі. Калі не я, дык хто? 

І ўсё ж веру, шаноўныя землякі: прыйдзе шчаслівы час, калі 
беларусы скінуць са сваіх плеч усю гэтую мішуру. Да ўлады прыйдуць 
істыя патрыёты, выведуць Беларусь з  гэтага адстойніка. Беларусы 
атрымаюць існыя правы і свабоды і выведуць Беларусь на шчаслівы 
шлях росквіту культуры, эканомікі, дабрабыту. Беларусь пазнае ўвесь 
цывілізаваны свет, да якога далучацца і беларусы. 

На развітанне ўсім вам жадаю моцнага здароўя, шчасця і 
поспехаў у змаганні за Беларусь. Помніце і любіце родную зямлю, яе 
гарамычны народ, бо няма большага шчасця, як бачыць вольную, 
незалежную, шчаслівую, багатую Беларусь. І ўвесь час чакаем вас тут, 
на вольнай Беларусі. Я гавару — да шчаслівага пабачэння, дарагія 
землякі. 

 
Арцішэўскі Валерый 

(кандыдат тэхнічных навук, сябра Цэнтральнай рады БСДГ, 
сябра Вялікай рады МГА "ЗБС "Бацькаўшчына". Беларусь) 

 
Паважаныя прадстаўнікі Трэцяга з’езда! 
Зычу вам, вашым блізкім, вашым родным, знаёмым шчасця, 

дабрабыту, духоўнага камфорту. Аб чым бы ні гаварыў чалавек з 
гэтай трыбуны альбо з якой іншай, заўсёды будзе ісці размова аб 
адным — аб здароўі, аб дабрабыце, аб духоўным камфорце. 

Скажыце, калі ласка, вось мы працавалі сапраўды. 
Я з вялікай цікавасцю два дні слухаў усе даклады. І гэта быў 

увесь час факталагічны матэрыял: тое, тое, тое, тое... Пачынаючы ад 
паважанага Радзіма Гарэцкага, які крануў глабальную праблему 
выжывання нацыі і аж да сталінскіх лагераў. Але ж сапраўды гэта — 
толькі факталагічны матэрыял. Другая ступень — гэта асэнсоўванне 
гэтага матэрыялу, вывады і далейшая дзейнасць. Дык вось гэта, на 
жаль, не вельмі атрымалася, калі не казаць пра сп. Мітэра, які 
выступіў сёння і сказаў тое, аб чым трэба было, на мой погляд, 
гаварыць. Вось мы гаворым аб беларускасці, аб патрыятызме і вельмі-
вельмі цудоўныя словы кажам. А навошта гэта вам? Вось я і сабе 
задаю гэта пытанне. Ведаеце, у мяне ў сям’і пачалі размаўляць на 
беларускай мове толькі пасля 96-га года, калі адбыўся рэферэндум і 
мы сказалі ў сям’і: так далей не пойдзе. А чаму не пойдзе? Людзі 
жывуць у замежжы, людзі ўсталяваліся. Чаму яны з’яўляюцца такімі 



пасіянарыямі ў справе адраджэння Беларусі? Я не адкажу зараз на 
гэтае пытанне, а перайду як бы на другі ўзровень. 

Пачатак ХХІ стагоддзя. У самым разгары глабальны крызіс 
чалавечай цывілізацыі, які праяўляецца ў тым, што кожны дзень 
паглыбляецца экалагічны крызіс, кожны дзень мы можам чакаць 
пераходу нашай цывілізацыяй рысы, пасля якой не будзе ўзнаўляцца 
асяроддзе пражывання чалавецтва. І мы не зможам жыць. Кожны 
дзень пагаршаецца дэмаграфічная сітуацыі ў свеце. Глядзіце, у 
Беларусі 70%  шлюбаў распадаецца. У Беларусі спажыванне алкаголю 
ўжо дасягнула 9-ці літраў чыстага алкаголю на чалавека. Ідзе 
генетычнае разбурэнне нацыі: наркаманія, СНІД, туберкулёз і іншая 
зараза набывае тэндэнцыю эпідэміі. Ці мае чалавецтва рэсурсы, ці 
мае чалавецтва рэзерв, каб пераадолець гэты крызіс, глабальны 
крызіс чалавечай цывілізацыі? Ці ў адпаведнасці з фундаментальнымі 
вывадамі глабалістыкі чалавецтва сыдзе ў гэтым стагоддзі, калі яно не 
зменіць свае адносіны да свайго развіцця? Ці ёсць жа выхад з гэтай 
сітуацыі? Ёсць. Чалавецтва мае адзіны, але вельмі моцны рэзерв. І 
гэтым рэзервам з’яўляецца нацыя. Менавіта нацыя з яе велізарным 
гістарычным вопытам пражывання на даннай тэрыторыі, 
прыстасавання да гэтай тэрыторыі. Менавіта нацыя з яе прыроднымі 
рэсурсамі, нацыя з яе духоўным патэнцыялам, які накопліваўся 
дзесяткамі стагоддзяў. Гэта той рэзерв, які чалавек можа пакласці на 
шалі свайго выжывання і пераадолець гэты крызіс. Вось чаму мы, 
кожны з нас, інтуітыўна гаварыў аб Бацькаўшчыне, аб беларушчыне, 
аб тым, што мы павінны, павінны, павінны… Сапраўды, у 
адпаведнасці з фундаментальным прынцыпам самаарганізацыі 
матэрыі, кожная нацыя, кожны самы маленькі народ — гэта 
найвялікшае багацце ўсяго чалавецтва. І любая экспансія, любая 
асіміляцыя гэтага народа — гэта вялікае злачынства не толькі супраць 
гэтага народа, але і супраць усяго чалавецтва. 

І вось нашае Згуртаванне беларусаў свету мае магчымасці і 
павінна перайсці на новы ўзровень сваёй працы. Яно можа стаць 
ініцыятарам аб’яднання, кансалідацыі ўсіх нацый і народаў па 
пераадоленні гэтага глабальнага крызісу, які існуе ў дадзены момант. І 
гэтыя ўнутраныя справы нашай беларускай нацыі гарманічна 
пераплятаюцца з глабальнымі праблемамі ўсяго чалавецтва. Але для 
таго каб гэта здарылася, трэба, каб да кіраўніцтва ў «Бацькаўшчыне» 
прыйшлі свядомыя, кваліфікаваныя, высокаадукаваныя людзі, якія б 
зразумелі, што фундаментальны прынцып самаарганізацыі матэрыі, 
тэарэма Фішэра, закон энергетычнай неэфектыўнасці вялікіх дзяржаў 
— гэта павінна стаць ідэалогіяй нашай грамадскай арганізацыі. І 



тады вы паглядзіце, які плён, як вашая праца па-за межамі і ўнутры 
дасць намнога большы эфект, чым яна дае. 

Вось мая прапанова. 
 

Крупенька Аркадзь 
(старшыня Нацыянальна-культурніцкай аўтаноміі «Беларусь», 

сябра Вялікай рады МГА "ЗБС "Бацькаўшчына". Рэспубліка Комі, 
Расійская Федэрацыя) 

 
Уважаемые делегаты съезда и приглашенные! 
Я представляю здесь Белорусскую национально-культурную 

автономию в Республике Коми (Россия). Нас — белорусов в этом 
северном регионе проживает около 27 тысяч человек. По 
количественному составу среди других национальностей республики 
мы стоим на 4 месте после русских, коми, украинцев. 

Появление белорусов в этом крае самое разное. В довоенный 
период, а затем и после войны часть белорусов оказалась здесь по 
политическим мотивам. Но большая часть из них прибыли на 
освоение богатств этого северного края в связи с бурным развитием в 
Коми лесной, угольной, нефтяной и газовой промышленности, где 
нужны были рабочие руки. 

Много также приехало специалистов по направлению из 
институтов и техникумов Беларуси в различные отрасли народного 
хозяйства Республики Коми. И надо сказать, что абсолютное 
большинство белорусов честно и добросовестно трудились и трудятся 
на вверенных им участках производства, достойно представляют 
честь своей национальности. Многие из них удостоены высоких 
наград, званий, избирались депутатами всех уровней, занимали и 
занимают высокие должности. 

Белорусы на Севере хорошо вписались в общую семью народов, 
являются полноправными членами общества и, учитывая, что ранее 
жили в одном государстве, не считали себя оторванными от 
исторической Родины. 

Но сейчас картина изменилась. В силу многих причин и в 
первую очередь финансовых, для многих людей и особенно для 
старшего поколения возможность приехать в Беларусь или же 
воспользоваться телефоном становится проблемой. Поэтому назрела 
необходимость общения земляков по месту их проживания. Исходя из 
этого, мы четыре года тому назад создали республиканскую 
Национально-культурную автономию «Беларусь» в РК, которая ставит 
перед собой задачи сохранения самобытности, языка, культуры, 



традиций белорусского народа, развития дружбы и добрососедства со 
всеми другими народами, проживающими в республике. 

И хотя прошел небольшой срок, но мы убедились, что такие 
объединения нужны, к нам идут, с нами советуются, мы проводим 
большую общественную работу, вовлекая значительное количество 
людей, разъясняем и информируем земляков о событиях в Беларуси, о 
ее экономическом и культурном развитии. А информацию мы берем 
из получаемых газет «Голас Радзімы» и «Советская Белоруссия». 
Большой информационный материал нам высылает Посольство 
Беларуси в Москве, за что мы им благодарны. 

Надо отдать должное, что нам на месте оказывается 
определенная поддержка со стороны наших властей в проведении 
различных мероприятий, нам созданы все условия для нормальной 
жизнедеятельности нашей общественной организации. 

Мы тесно сотрудничаем с Комитетом по делам религий и 
национальностей, министерствами образования и культуры, 
обществом «Радзіма», «Бацькаўшчынай», с белорусским автозаводом 
МАЗ и другими организациями. С их помощью мы приобрели 
национальные костюмы для созданного у себя хора, получаем 
необходимую литературу, видео- и аудиокассеты, направлялась 
группа школьников на отдых в Минскую область и др. Все это 
помогает нам в работе по развитию белорусской культуры, у нас 
ведется изучение белорусского языка среди молодежи и, главное, есть 
все, чтобы держать в курсе земляков о происходящих событиях в 
Беларуси. 

Проводим мы вечера белорусской поэзии, белорусской кухни, 
выступления белорусского хора. Собирали в этом году участников 
Отечественной войны, принимавших участие в освобождении 
Беларуси, которые поделились своими воспоминаниями о войне, пе-
ред ними выступал белорусский хор, и вечер получился на славу. Мы 
также отмечаем белорусские праздники, кроме традиционных и та-
кие, как 2 апреля — День единения белорусского и русского народов, 
3 июля — День освобождения Беларуси от фашистских захватчиков и 
день Независимости, осенний праздник «Дажынкі» и др. 

Большим событием для нас явился приезд в 1999 году в 
Сыктывкар президента Беларуси Лукашенко, который выступил 
перед широким активом республики, встречался с диаспорой, 
подарил нам телевизор «Горизонт» и произвел на всех 
присутствующих огромное впечатление. Приезд президента Беларуси 
в Республику Коми был связан с подписанием соглашения об 
экономическом сотрудничестве Беларуси с нашим регионом. 



А экономические связи между Беларусью и Коми установились 
неплохие. Так, например, из всех экспортных поставок Коми в 
страны СНГ на Беларусь приходится 70% , в основном это топливно-
энергетические ресурсы, и соответственно в Коми из Беларуси 
поступают машины, оборудование, товары народного потребления. 
Нам приятно видеть на улицах Сыктывкара автобусы минского 
производства с надписью «Беларусь — Коми», магазины с надписью 
«Белорусская обувь», совместное предприятие «Коми МАЗсервис» и др. 

Развитие экономических связей между Беларусью и Коми 
привели к сближению отношений в других сферах, в том числе и 
наши общественные связи стали строиться намного лучше. 

Мы также работаем в контакте с другими национальными 
объединениями и автономиями, проводим с ними многие совместные 
культурные мероприятия и праздники. 

Перечисленные направления — это часть деятельности нашей 
Белорусской национально-культурной автономии в Республике Коми, 
и надо сказать, что успешное решение многих наших задач стало 
возможным благодаря тесному взаимодействию всех структур, как 
общественных, так и государственных. Я лично не представляю, как 
можно было что-то сделать существенное без подключения к этому 
делу государственных органов, без их поддрежки. 

Мы все считаем себя патриотами своей исторической Родины и 
хотели бы, чтобы проводимая «Батьковщиной» работа сплачивала нас, 
объединяла, чтобы мы жили заботой о своей Родине. 

Нам не нужны политические интриги. Я, например, когда ехал 
на прошлый ІІ съезд в 1997 году, хотел услышать, как живут 
белорусы, скажем, в США, Австралии, в Европе и других странах, чем 
они занимаются, что их интересует, какая у них общественная 
направленность. И во многих выступлениях это было. Но когда мы 
слышим противопоставление государственным властям, бестактные 
выпады в их адрес — это, на мой взгляд, уже противоречит 
принципам создания такого объединения. (Хорошо, что данный съезд 
не повторяет ошибок прошлого года.) 

Мы общественная организация, и нас должна объединять 
общность языка, культуры, обычаев, принадлежность к данной 
нации. Нам хотелось бы больше знать друг о друге, и все накопленное 
в работе хорошее чтобы становилось достоянием для всех, чтобы было 
больше разнообразия в формах и методах подхода к решению 
поставленных задач, и в конечном итоге все это должно 
способствовать тому, чтобы строить свою деятельность более 
интересно и разнообразно. 



В целом же надо сказать, что созданное объединение 
«Батьковщина» нужно для всех нас, оно играет положительную 
объединяющую роль. И мне хочется пожелать дальнейших успехов в 
ее деятельности, а всем присутствующим на съезде здоровья и всего 
самого доброго. 

 
Латышонак Алег 

(кандыдат гістарычных навук, старшыня Беларускага 
гістарычнага таварыства. Беласток, Польшча) 

 
Секцыя «Беларуская дыяспара: праблемы і перспектывы». 
Асэнсоўваць гэтыя праблемы сабралася больш 50-ці 

зацікаўленых асоб, з якіх 12 выступілі. У дыскусіях абмяркоўвалася 
пытанне ролі ЗБС «Бацькаўшчына» ў жыцці Беларусі і беларускай 
замежнай супольнасці. Выступоўцы падкрэслівалі неабходнасць 
дзейнасці «Бацькаўшчыны» як арганізацыйнага, інфармацыйнага і 
інтэлектуальнага цэнтра. Як грамадскай арганізацыі арыентавацца 
на ўласныя сілы і сродкі ды падтрымку замежнай беларускай 
супольнасці. 

Секцыя выказалася за праект рэзалюцыі «Аб падтрымцы МГА 
«ЗБС «Бацькаўшчына» і кансалідацыі беларускай дыяспары». 
Удзельнікі секцыі ўнеслі шмат канкрэтных прапаноў у праект 
праграмы «Сусветная беларуская супольнасць у ХХІ ст.», у тым ліку аб 
стварэнні рэсурсных цэнтраў падтрымкі грамадскіх ініцыятыў у 
месцах пражывання большай беларускай дыяспары, стварэння 
«Бацькаўшчынай» канцэпцыі нацыянальнага турызму, выданне 
«Бацькаўшчынай» газеты, ініцыявання згуртаваннем вырашэння 
пытання спрашчэння і льготнага візавага рэжыму для беларусаў 
замежжа. 

Паступіла прапанова арганізаваць «круглы стол» для абмеркаван-
ня канкрэтнага плана ЗБС «Бацькаўшчына» па рэалізацыі праграмы 
«Сусветная беларуская супольнасць у ХХІ ст.». 

Секцыя прапануе з’езду зацвердзіць згаданую праграму. 
Секцыя таксама выказалася ў падтрымку прапанаванага 

праекта рэзалюцыі «Беларуская дыяспара і свет». 
 

Целеш Вячка 
(Латвія) 

 
Секцыя «Беларуская культура, адукацыя, навука і 

мастацтва на Радзіме і ў замежжы» адбылася з пасяджэннем на 



30 чалавек, якія мелі дачыненне да гэтых галін навукі, культуры і 
адукацыі. Разглядалася праграма і ўнесеныя ў яе змены — 4-ты і 5-ты 
раздзелы, і былі прапановы свае. Найбольш увагі было засяроджана 
на тым, што ў беларускай культуры, асабліва ў адукацыі, найбольшая 
ўвага павінна ўдзяляцца беларускай мове. У першую чаргу — у 
Беларусі. Гэта падручнікі, гэта дапаможнікі настаўнікам у школах, а 
таксама падбор кадраў, якія павінны весці прадметы на беларускай 
мове. Таму што звычайна ёсць настаўнікі, але ж няма ні падручнікаў, 
ні дапаможнікаў, ні праграм на беларускай мове, толькі на расейскай. 
І гэта прыводзіць да складанасцяў. 

Тут у 5-м раздзеле, я думаю — памылкова, паўторна быў унесены 
пункт, двойчы, аб адкрыцці беларускага нацыянальнага універсітэта. 

Асноўныя абмеркаванні былі засяроджаны на беларускай мове. 
Гэта ў першую чаргу ў галіне адукацыі. 

Беларускае замежжа. Я, як быў дырэктарам беларускай школы з 
1993 года, спачатку нядзельнай, а потым асноўнай нацыянальнай 
школы ў Рызе, то Міністэрства адукацыі Беларусі запрашала на 
летнікі нашых дзяцей. І мы з задавальненнем іх адпраўлялі. Але ж 
дзеці ехалі, а назад прыязджалі з непрыемнымі пачуццямі і 
прэтэнзіямі на тое, што ніводнага летніка ў Беларусі няма для дзяцей 
беларускай дыяспары, дзе быў бы беларускі летнік — мова 
беларуская. Усё па-расейску. Я сам пісаў у Міністэрства адукацыі і 
прасіў знайсці летнікі такія, каб нашы дзеці паехалі туды, каб ім 
практыка была. Бо тут мы вучым іх беларускай мове, прыхіляем да 
беларускай культуры. Так у міністэрства такога летніка і не 
знайшлося. Адзіны быў «Грунвальд», але немагчыма было, бо там, 
здаецце, вялікія грошы трэба было плаціць. 

І такія прапановы на секцыі ўзніклі, што трэба «Бацькаўшчыне» 
стварыць летнік для дзяцей беларускай дыяспары. Каб гэта не быў 
так званы беларускамоўны летнік, а беларускі летнік, каб дзеці 
прыехалі ў асяродак беларускіх настаўнікаў, беларускіх дзяцей. Гэта 
адно з балючых пытанняў для беларусаў замежжа. 

Таксама была прапанова забеспячэння доступу беларускай 
дыяспары да навуковых цэнтраў на Беларусі, у тым ліку праз 
інтэрнет. Праводзіць сумесныя навуковыя канферэнцыі беларусаў 
усіх краін праз інтэрнет. Гэта сп. Глушко прапанаваў. 

Таксама — стварыць пры «Бацькаўшчыне» інфармацыйны 
цэнтр, каб можна было атрымаць усе звесткі ў любой галіне навукі, 
культуры, мастацтва. Каб была такая адзінка, якая б займалася толькі 
інфармацыяй. 



Наступная прапанова ад сп. Юхо: каб у падручніках і ўвогуле ў 
літаратуры па гісторыі дзяржавы і права наогул уводзілася больш 
беларуская мова. 

Як я ўжо казаў, асноўнае пытанне было — беларуская мова. І ўсе 
ў гэтым былі аднадумцы, каб больш звярнуць увагі дзяржавы, урада, 
каб больш ужывалася беларуская мова. Асабліва навучанне англійскае 
мове: падручнікі ўсе і дапаможнікі ў асноўным на расейскай мове. 
Прапаноўвалася настаўнікаў у школах набіраць абавязкова з 
веданнем беларускай мовы. 

Я лічу, тут проста павінен быць закон аб беларускай мове, дзе б 
пісалася, як павінны мы бараніць беларускую мову. Закон аб абароне 
беларускай мовы. Гэта дасць магчымасць сапраўды ўводзіць 
раўнапраўе, калі ёсць расейская і беларуская мовы, каб беларуская 
мова набывала законна свае правы. А так, калі няма закону аб 
абароне беларускай мовы, — значыць, няма магчымасці яе бараніць. 

У асноўным з праграмай усе згодныя. Толькі невялічкія змены і 
заўвагі. Яшчэ прапаноўвалася тое, што універсітэт беларускі 
нацыянальны каб быў. Але ж сярэдняя адукацыя — вучэльні, 
тэхнікумы — на расейскай мове. Нідзе пра гэта не гаворыцца. Трэба 
таксама, каб пры розных тэхнікумах усюды ўводзіць паралельна ці 
беларускі аддзел, ці проста адкрываць беларускія тэхнікумы і 
вучэльні. Чыста беларускія. 

Гэта асноўныя пытанні, якія на секцыі закраналіся. Яшчэ раз 
паўтару, што праграму «Бацькаўшчыны» падтрымалі цалкам секцыяй 
і спадзяемся, што мы яе сёння прымем, прымем рэзалюцыю, каб 
дзяржава ўключалася ў абарону нашай мовы. 

 
Кароль Аляксей 

(кандыдат гістарычных навук, галоўны рэдактар газеты "Згода", 
сябра Вялікай рады МГА "ЗБС "Бацькаўшчына". Беларусь) 

 
Секцыя «Беларуская сусветная інфармацыйная прастора». 
Журналісты і людзі, якія працуюць са СМІ, на гэтай секцыі 

абмеркавалі стан сродкаў масавай інфармацыі ў Беларусі і стан 
сродкаў масавай інфармацыі беларускіх, беларускамоўных у краінах 
дыяспары. Акрамя абмеркавання стану былі выказаны і пэўныя 
прапановы, канкрэтныя, практычныя прапановы, якія б змаглі даць 
магчымасць пашырыць прастору, пашырыць сувязі журналістаў, 
пашырыць сувязі рэдакцый, выданняў дзеля абмену інфармацыяй і 
дзеля прасоўвання інфармацыі аб Беларусі, пашырэння яе, аб 
падзеях, якія адбываюцца ў Беларусі. І другая задача — інфармаваць 



грамадскасць, не толькі беларускую, а наогул краін, дзе пражываюць 
нашы суродзічы, аб сітуацыі ў Беларусі. 

Канкрэтныя прапановы мы звялі да некалькіх канкрэтных 
пунктаў: 

Першае. ЗБС «Бацькаўшчыне» ў сваёй працы прадугледзець такі 
накірунак, які б быў, працаваў як пэўны інфармацыйны і 
арганізацыйны цэнтр. 

Другая прапанова. Каб гэты цэнтр заклапоціўся тым, каб зрабіць 
каталог беларускіх СМІ за мяжой з канкрэтнымі адрасамі. І гэты 
каталог распаўсюдзіць у грамадскіх арганізацыях, па партыях, якія 
працуюць у Беларусі, гэтак жа, як разаслаць усім рэдакцыям, якія 
працуюць у замежжы, дзеля таго, каб яны маглі на пэўныя падзеі 
адгукацца хутка, даваць аператыўную інфармацыю. 

Наступны пункт звязаны з гэтым. Прапанаваў яго Павел 
Севярынец. Стварыць пэўную інфармацыйную базу і дасылаць на 
асноўныя сродкі масавай інфармацыі, якія працуюць за мяжой. 

Была прапанова, якую мы не маглі ўключыць як прапанову для 
«Бацькаўшчыны», таму што гэта для яе невырашальна. Але гэтую 
прапанову трэба мець на ўвазе і, магчыма, некалі пасля пэўных 
перамен у Беларусі выканаць. Гэта — пашырыць аўдыторыю, каб  
радыёстанцыі, якія працуюць (Радыё «Рацыя», Радыё «Свабода», 
«Балтыйскія хвалі») на сярэдніх хвалях. Гэта пашырае магчымасці 
мяняць фармат перадачы, рабіць яго сучасным і больш уздзейнічаць 
на аўдыторыю і пашыраць аўдыторыю. 

І яшчэ адна прапанова: дапамагаць беларускамоўным СМІ за 
мяжой, хаця б аўдыёматэрыяламі, калі магчыма — тэлематэрыяламі 
(запісамі). Таму што тыя беларускія рэдакцыі, якія, скажам, працуюць 
у структуры Латвійскага радыё і інш., не маюць магчымасці 
абнаўляць гэтую базу, гэты аўдыё- і відэашэраг. 

Таксама варта ЗБС «Бацькаўшчыне» стварыць каляндар падзей, 
якія плануюцца быць за межамі Беларусі дзеля таго, каб па гэтаму 
календару ўсе выданні, усе СМІ арыентаваліся на асвятленне гэтых 
падзей. 

Яшчэ было прапанавана (але гэта прапанова ўжо ажыццёўлена) 
стварыць інтэрнет-старонку ЗБС, у тым ліку і дзеля рэалізацыі 
названых прапаноў. 

І яшчэ адна прапанова, як дадатак да сказанага. Па сутнасці, 
каталог выданняў ужо існуе. Аб гэтым дакладала прадстаўніца 
Скарынаўскага цэнтра. У іх ужо падобны каталог ёсць. І таму 
рэалізаваць гэтую ідэю, гэтую прапанову з іх дапамогай можна даволі 
хутка. 



Гэта па працы «круглага стала» па сітуацыі са СМІ. 
І ў сувязі з гэтым. Якраз, калі мы ўжо заканчвалі працу, 

патэлефанавалі з Беларускай асацыяцыі журналістаў, каб 
журналісты, якія тут ёсць, калі ў іх ёсць такое жаданне, падпісалі 
адкрыты запыт да Генеральнага пракурора Рэспублікі Беларусь 
Віктара Шэймана і міністра ўнутраных спраў Уладзіміра Наумава. 
Ліст тычыцца лёсу зніклага журналіста Дзмітрыя Завадскага. 7 ліпеня 
якраз споўнілася гадавіна ад яго знікнення. Тэкст запыту ёсць у мяне. 
Але і ў двух словах гэта зразумела: дайце адказ, куды, чаму, як знік, 
чаму не вядзецца нармалёвае следства. І чаму закрываецца 
інфармацыя па справах зніклых, у тым ліку па Дзмітрыю Завадскаму. 

Калі мяне зараз чуюць журналісты і калі яшчэ хто не падпісаўся 
пад гэтым лістом, калі ласка, падыходзьце і падпішыцеся. 

 
Гарэцкі Радзім (заключнае слова) 

 
Як мы ўжо казалі вам, наш з’езд мы змаглі правесці толькі 

дзякуючы дапамозе вельмі многіх арганізацый і асобных людзей. Я 
хацеў бы падзякаваць ад імя ўсіх прысутных і асабліва ад імя нашай 
рады за дапамогу ў правядзенні з’езда Федэральнай радзе беларускіх 
арганізацый у Аўстраліі і асабіста Яўгену Грушу (Аўстралія), Беларус-
каму сацыяльнаму клубу ў Сіднэі і  асабіста Міхасю Лужынскаму 
(Аўстралія), Ірэне Каляда-Смірноў (ЗША), Беларускаму зямляцтву г. 
Масквы і асабіста Георгію Казаку (Расія), Згуртаванню беларусаў 
Вялікай Брытаніі і асабіста Алене Міхалюк і Аляксандру Надсану 
(Вялікабрытанія), Янку Запрудніку (ЗША), беларусам Кліўленда і 
асабіста Анатолю Лук’янчыку, Вітаўту Кіпелю (ЗША), Віктару Сулкоў-
скаму (Расія), Міхасю Шкілёнку (Расія), Андрэю Макагону (Расія), 
Зміцеру Сеньку (Вялікабрытанія), Зміцеру Ярашэўскаму (Германія), 
Фонду Еўфрасінні Полацкай (Латвія), Згуртаванню беларусаў Канады і 
асабіста Надзеі Дробінай, Беларускай Аўтакефальнай Праваслаўнай 
Царкве, Алексу Сільвановічу (ЗША), Мікалаю Латушку (ЗША), Віталю 
Кажану (ЗША), Кацярыне Вініцкай (ЗША), Звязу беларускіх аргані-
зацый у Польшчы і асабіста Яўгену Вапу і Пятру Юшчуку, Беларускай 
грамадзе Масквы і асабіста Генадзю Леху і Антону Сабалеўскаму. 
Шчыры дзякуй усім гэтым людзям і арганізацыям! [Бурныя 
апладысменты.] 



Выніковыя дакументы 
 

Рэзалюцыя Трэцяга з’езда беларусаў свету 
 

Аб падтрымцы Міжнароднага грамадскага аб’яднання 
«Згуртаванне беларусаў свету «Бацькаўшчына» і кансалідацыі 

беларускай дыяспары 
Мы, удзельнікі Трэцяга з’езда беларусаў свету, прымаючы пад 

увагу асноўныя тэндэнцыі беларускага руху ў краіне, а таксама ў 
блізкім і далёкім замежжы, усведамляючы вострую неабходнасць 
каардынацыі і кансалідацыі ўсіх ініцыятываў, скіраваных на 
адраджэнне моўнага, культурнага і духоўнага адзінства беларусаў 
усяго свету: 

• выступаем з усебаковай і рашучай падтрымкай МГА «ЗБС 
«Бацькаўшчына» як уплывовай, кампетэнтнай міжнароднай 
арганізацыі, здольнай весці плённую дзейнасць, накіраваную на 
духоўную лучнасць беларусаў свету, на наладжванне і развіццё 
стабільных сувязяў з грамадска-культурнымі асяродкамі беларускай 
дыяспары і аказанне ім самай шырокай падтрымкі і дапамогі; 

• ухваляем намаганні МГА «ЗБС «Бацькаўшчына» па 
арганізацыйным і духоўным яднанні беларусаў свету, па наладжванні 
сувязяў з грамадска-культурнымі суполкамі беларускага замежжа і 
аказанні ім усебаковай дапамогі; 

• выказваемся за арганізацыйнае і ідэйнае адзінства 
беларускага руху; 

• рэзка асуджаем усялякія спробы з боку пэўных колаў і 
прыватных асобаў праводзіць сепаратныя, раскольніцкія дзеянні, 
якія нясуць вялікую пагрозу беларускай справе; 

• заклікаем сяброў згуртавання прыкласці ўсе намаганні дзеля 
актывізацыі дзейнасці МГА «ЗБС «Бацькаўшчына». 

5-6 ліпеня 2001 г., г. Мінск 
 

Рэзалюцыя Трэцяга з’езда беларусаў свету 
 

Аб асноўных прыярытэтах МГА «ЗБС «Бацькаўшчына» 
 
Удзельнікі Трэцяга з’езда беларусаў свету, які адбыўся ў Мінску 

на мяжы тысячагоддзяў 5-6 ліпеня 2001 г., падсумоўваюць вынікі 
сваіх нарадаў наступнай рэзалюцыяй: 



1. Беларускі народ, беларускае шматнацыянальнае грамадства 
мае неад’емнае прыроднае права жыць у сваёй дэмакратычнай, 
суверэннай і незалежнай дзяржаве. Грунтуючыся на гэтым пастулаце, 
Міжнародная грамадская арганізацыя «Згуртаванне беларусаў свету 
«Бацькаўшчына» будзе далей працягваць і пашыраць сваю дзейнасць, 
скіраваную на ажыццяўленне асноўных статутных мэтаў: адраджэнне 
Беларусі як суверэннай дзяржавы, кансалідацыя беларусаў як нацыі і 
фізічнае захаванне беларускага народа. 

2. МГА «ЗБС «Бацькаўшчына» заклікае беларусаў свету спрыяць 
замацаванню беларускай дзяржаўнасці праз спрыянне выхаду 
Беларусі як паўнапраўнага суверэна на міжнародныя двухбаковыя і 
шматбаковыя кантакты. ЗБС «Бацькаўшчына» выказваецца за 
ўсебаковыя міжнародныя сувязі беларускай дзяржавы, а таксама за 
цеснае супрацоўніцтва на парытэтных асновах з усімі блізкімі 
суседзямі Беларусі, каб такім супрацоўніцтвам узаемна пашыраць 
дабрабыт народаў і мацаваць стабільнасць рэгіёна. 

3. МГА «ЗБС «Бацькаўшчына» заклікае ўсіх грамадзян Беларусі 
цаніць здабытую дзяржаўнасць, бо толькі праз сваю дзяржаву, калі 
яна сапраўды дэмакратычная, ды сваімі ўласнымі разняволенымі 
сіламі можа наладзіць годнае жыццё для сябе і сваіх нашчадкаў. На 
дадзеным этапе станаўлення дзяржаўнасці, пры паслабленым у 
выніку русіфікацыі стане нацыянальнай свядомасці, стварэнне якіх 
бы там ні было саюзных дзяржаваў прывядзе толькі да знішчэння 
беларускай дзяржаўнасці. 

4. МГА «ЗБС «Бацькаўшчына» будзе рабіць усё магчымае, каб у 
Беларусі пашыралася і паглыблялася нацыянальная свядомасць, 
разуменне важнасці сваёй дзяржаўнасці, бо, як паказвае гісторыя 
народаў, нацыянальная годнасць — гэта магутны псіхалагічны 
фактар, які трывала ўплывае на падвышэнне маралі і 
працаздольнасці народа. 

5. МГА «ЗБС «Бацькаўшчына» надае вялікае значэнне вяртанню 
беларускай мове яе дзяржаўнай функцыі, паколькі беларуская мова — 
скарбніца багатай шматвяковай спадчыны народа і арганічная 
аснова ягонага далейшага культурнага і духоўнага развіцця. 

6. МГА «ЗБС «Бацькаўшчына» звяртаецца да афіцыйных 
чыннікаў усіх узроўняў з просьбай падтрымаць працу згуртавання 
ўсімі магчымымі матэрыяльнымі сродкамі і прававой дапамогай. 

7. МГА «ЗБС «Бацькаўшчына» звяртаецца з заклікам да 
суродзічаў, расселеных у дыяспары, трымаць лучнасць з краінай 
свайго паходжання, наладжваць з ёй культурныя сувязі і эканамічнае 



супрацоўніцтва, дапамагаць у пераадоленні вынікаў Чарнобыльскай 
катастрофы і эканамічных цяжкасцяў. 

8. МГА «ЗБС «Бацькаўшчына» заклікае беларускую моладзь і 
студэнцтва працягваць дзяржаватворчую справу дзядоў і бацькоў, 
якія дамагліся аднаўлення беларускае дзяржаўнасці коштам ахвяраў 
жыцця, крыві і працы ды гэтым маральна забавязалі нашчадкаў 
зберагчы і змацаваць іхнае дасягненне. 

9. МГА «ЗБС «Бацькаўшчына» бачыць, пры захаванні падыходу 
да справаў на аснове вышэй выказаных ідэй і пастулатаў, 
магчымасці выхаду Беларусі з сучаснай ізаляцыі і эканамічнага 
крызісу. Такі выхад ляжыць не толькі ў інтарэсах беларускага 
грамадства, але ўсіх дэмакратычных краінаў свету. 

5-6 ліпеня 2001г. , г. Мінск 
 

Рэзалюцыя Трэцяга з’езда беларусаў свету 
 

Аб беларускай мове 
 
Вытокі беларускай мовы, як і іншых еўрапейскіх моў, сягаюць у 

ІХ-Х стст. У ХІІІ-ХVІІ стст. яна з’яўлялася дзяржаўнай мовай адной з 
самых вялікіх еўрапейскіх краінаў — Вялікага княства Літоўскага, а 
таксама мовай міжнацыянальных і міждзяржаўных зносінаў на 
вялікіх абшарах Цэнтральнай і Усходняй Еўропы. 

Нягледзячы на доўгачасовую паланізацыю і русіфікацыю, 
беларуская мова не знікла з моўнай мапы свету і канчаткова 
адрадзілася ў сваім сучасным варыянце ў другой палове ХІХ—пачатку 
ХХ ст. Невыпадкова наш знакаміты суайчыннік Адам Міцкевіч 
называў беларускую мову адной з самых прыгожых і дасканалых 
славянскіх моваў. 

У ХХ ст. беларуская мова перажыла некалькі перыядаў 
адноснага росквіту і заняпаду, выкліканых зменлівым лёсам гісторыі 
Беларусі. З 1991 па 1995 г. яна апошні раз была адзінай дзяржаўнай 
мовай на тэрыторыі Беларусі і паступова ўваходзіла ў штодзённы 
ўжытак, а таксама ў сістэму нацыянальнай адукацыі і культуры. 

Аднак пасля моўнага рэферэндуму 1995 г. дзяржава не зрабіла 
прыкметных захадаў па рэалізацыі выказаных праз яго пажаданняў, 
галоўным з якіх з’яўлялася забеспячэнне роўнасці беларускай і рускай 
моваў у афіцыйным жыцці. Сёння няма аніводнай сферы, у якой 
была б такая роўнасць. Службовае справаводства дзяржаўнага 
апарату практычна цалкам абслугоўваецца рускай мовай. Беларуская 
мова пазбаўлена сваёй канстытуцыйнай ролі ў заканадаўчай 



творчасці Рэспублікі Беларусь. Падобнае можна сказаць пра 
вышэйшую і сярэднюю спецыяльную адукацыю, прафесійна-
тэхнічныя вучылішчы. Вельмі незайдроснае становішча беларускай 
мовы на Беларускім радыё і тэлебачанні і зусім цяжкае — у 
кінематографе. Ствараецца ўражанне, што дзяржава свядома не 
дапускае роднае слова тытульнай нацыі краіны ў афіцыйнае жыццё. 

Апошні раз сваю нязломную волю да выжывання беларуская 
мова яскрава засведчыла падчас апошняга перапісу насельніцтва 
Беларусі ў 1999 г. 82%  насельніцтва Рэспублікі Беларусь назвалі 
беларускую мову сваёй роднай, а 37% жыхароў Беларусі афіцыйна 
засведчылі, што яны штодня размаўляюць па-беларуску. 

У сувязі з гэтым мы патрабуем ад уладаў Беларусі надання 
беларускай мове рэальнага статусу адзінай афіцыйнай дзяржаўнай 
мовы тытульнай нацыі Рэспублікі Беларусь, а таксама адкрыцця ўжо 
ў гэтым годзе Беларускага нацыянальнага універсітэта з выкладаннем 
усіх прадметаў навучання па-беларуску. Патрабуем распрацоўкі 
дзяржаўнай праграмы развіцця беларускай мовы і штогадовага 
слухання ў дэмакратычна абраным парламенце. 

Вядучае месца ў нашай дзейнасці павінна заняць культурна-
асветніцкая праца ў шырокіх колах народа. Гэта стварэнне розных 
курсаў па вывучэнні беларускай мовы, збор сродкаў для выдання 
беларускамоўных кніг, газет, паштовак, календароў, вырабу аўдыа- і 
відэапрадукцыі з беларускім гучаннем. 

Мы звяртаемся да ўсіх удзельнікаў сёлетняй прэзідэнцкай 
кампаніі з настойлівай просьбаю шырока карыстацца беларускай 
мовай падчас яе правядзення. Без беларускай мовы існаванне 
незалежнай Беларусі як дэмакратычнай еўрапейскай краіны 
немагчымае. 

5-6 ліпеня 2001 г., г. Мінск 
 

Пастанова Трэцяга з’езда беларусаў свету 
 
1. Падтрымаць Акт незалежнасці Беларусі, прыняты 

Усебеларускім з’ездам за незалежнасць 29 ліпеня 2000 г. 
2. Зацвердзіць праграму «Замежная беларуская супольнасць у 

ХХІ стагоддзі. (Асноўныя дзеянні па кансалідацыі і дапамозе 
беларускай дыяспары на перыяд да 2005 г.)». 

3. Даручыць новаму кіраўніцтву МГА «ЗБС «Бацькаўшчына» 
дапрацаваць праграму з улікам дапаўненняў і зменаў, якія былі 
прынятыя на Трэцім з’ездзе беларусаў свету. 



4. Трэці з’езд беларусаў свету звяртаецца да грамадскасці і 
ўладаў Рэспублікі Беларусь падтрымаць рэалізацыю палажэнняў, 
закладзеных у праграме «Замежная беларуская супольнасць у ХХІ 
стагоддзі». 

5-6 ліпеня 2001 г., г. Мінск 
 

Дэкларацыя Трэцяга з’езда беларусаў свету: 
 

Наш шлях: вартасці і мэты 
 
У трэцяе тысячагоддзе Беларусь увайшла як суверэнная 

дзяржава. Пасля некалькіх стагоддзяў залежнага існавання ў 
структуры іншых дзяржаваў намаганнямі і барацьбой некалькіх 
пакаленняў адраджэнцаў праз ахвяры, страты і паразы ўзнавіла сваю 
незалежнасць, атрымала сваю дзяржаўнасць. 

У шматлікіх жорсткіх войнах паміж Захадам і Усходам, сацы-
яльных канфліктах і рэвалюцыях, пад лязом рэпрэсій Беларусь губ-
ляла да паловы насельніцтва, лепшых прадстаўнікоў нацыі. Культура і 
мова беларусаў на працягу стагоддзяў знаходзіліся пад несупынным 
ціскам. У падобных сітуацыях іншыя нацыі не вытрымлівалі, знікалі 
як этнас, сыходзілі з гістарычнай арэны. Беларусы вытрымалі, здолелі 
захаваць сваё імя, зберагчы, хаця і ў аслабленым стане, гістарычную 
памяць, нацыянальную самасвядомасць, сваю культуру і мову. Больш 
таго, здолелі сфармуляваць і ў рэшце рэшт рэалізаваць нацыянальную 
ідэю — ідэю беларускага адраджэння. 

Але выпрабаванні яшчэ далёка не скончыліся. Шлях Беларусі да 
Беларусі яшчэ доўжыцца. Збегам гістарычных абставін Рэспубліка 
Беларусь уяўляе сабой нацыянальную дзяржаву, працэс кансалідацыі 
якой яшчэ не завершаны. Пагрозы і рызыкі, што цягнуцца з мінулага, 
цесна спляліся з пагрозамі і рызыкамі, што ўзніклі апошнім часам, 
стварючы рэальную небяспеку не толькі для існавання Беларусі як 
дзяржавы, але і для фізічнага, духоўнага існавання беларускай нацыі. 

Пагрозы: слабасць самаідэнтыфікацыі як на ўзроўні масавай 
свядомасці, так асабліва на ўзроўні эліт; адсутнасць традыцый 
самастойнага дзяржаўнага кіравання пры адначасовай моцы 
традыцый падпарадкавання маскоўскаму цэнтру; захоп улады самай 
кансерватыўнай часткай былой савецкай наменклатуры; пэўная 
слабасць дэмакратычных сілаў; магутныя рычагі ўплыву на Беларусь, 
якія Масква захавала ў сваіх руках пасля распаду СССР. «Единение» з 
Расіяй, стварэнне нейкага беларуска-расійскага «союзного 



государства» ёсць нішто іншае, як адмова кіруючай групоўкі ад 
незалежнасці і суверэнітэту Рэспублікі Беларусь. 

За сем год пасля ўсталявання ў краіне напаўтаталітарнага 
рэжыму афіцыйныя адносіны з краінамі Заходняй Еўропы і ЗША 
мэтанакіравана сапсаваны ўшчэнт, даведзены без малога да стану 
варожасці. Беларусь апынулася ў ізаляцыі ад крыніц інвестыцый і 
сучасных тэхналогій, што пазбаўляе эканоміку краіны ўсялякай 
перспектывы. Парадокс гісторыі: менавіта ад уладаў сыходзіць 
галоўная пагроза існаванню Беларусі ў якасці незалежнай дзяржавы. 
І гэта пры тым, што ўпершыню ў гісторыі Беларусь не з’яўляецца для 
Захаду разменнай манетай у супрацьстаянні з Усходам. Упершыню ў 
гісторыі Захад кроўна зацікаўлены ў існаванні Беларусі як 
незалежнай і менавіта дэмакратычнай дзяржавы, гатовы прыняць яе 
ў сваю супольнасць. 

Вялікім знакам бяды паўстае над Беларуссю пагроза фізічнага 
зыходу і вымірання нацыі. Колькасць насельніцтва ў краіне няўхільна 
змяншаецца. Смяротнасць перавышае нараджальнасць. Прычынамі 
трагічнага становішча з’яўляюцца не толькі Чарнобыльская трагедыя, 
але і агульная сітуацыя ў краіне. 

Знішчэнню падлягае і духоўны патэнцыял нацыі. У занядбаны 
стан прыйшлі нацыянальная культура і мова. Не створаны нават і 
падмурак сістэмы нацыянальнай адукацыі. Знішчаюцца нацыяналь-
ныя сродкі масавай інфармацыі, сістэма беларускага кнігадрукаван-
ня. Нішчыцца матэрыяльная база культуры і адукацыі. 

Цяжкасці і беды, якія перажывае Бацькаўшчына, з трывогай і 
болем успрымаюцца беларусамі ў замежжы. Яны з непакоем 
назіраюць за падзеямі ў Беларусі, імкнучыся дапамагчы ёй, чым 
могуць, паспрыяць яе дэмакратычнаму развіццю, яе росквіту. Аднак 
працэсы, што разгортваюцца ў Беларусі, закранулі і дыяспару, якая 
на сённяшні дзень складае больш за чвэрць беларускай нацыі — 3-3,5 
мільёны чалавек, з якіх 2 мільёны пражываюць у новых незалежных 
рэспубліках, што ўтварыліся на тэрыторыі былога СССР. У адносінах 
да дыяспары ўлады праводзяць палітыку раз’яднання, падзелу на 
«сваіх» і «чужых». 

Эканамічны і палітычны крызіс, адсутнаць перспектывы спара-
дзілі новую масавую хвалю эміграцыі з Беларусі. За апошнія 10 год за 
мяжу выехала больш за паўмільёна чалавек. Больш за 30 тысяч грама-
дзян Беларусі перанеслі свой бізнес у Расію, Украіну, Польшчу, Чэхію, 
Прыбалтыку. З’язджаюць таленавітыя навукоўцы і выкладчыкі ВНУ, 
перспектыўныя спартсмены і трэнеры. Масава з’язджае моладзь. 



Адток за мяжу «залатога» генафонду нацыі працягваецца ва 
ўзрастаючых памерах. 

Фарміраванне беларускай дзяржаўнасці выпала на час, калі ў 
свеце імкліва разгортваюцца працэсы глабалізацыі. Пры ўсёй іх супя-
рэчлівасці яны не толькі не адмаўляюць, а, наадварот, пацвяржаюць 
ролю нацыянальнай дзяржавы, гэтак жа, як і тэндэнцыю іх утварэння 
там, дзе яны да таго былі немагчымы. Менавіта нацыянальная 
дзяржава ёсць галоўная перадумова і суб’ект фарміравання такіх 
наднацыянальных аб’яднанняў, як Еўрапейскі Саюз. Менавіта толькі 
яна здольна даць адказ на міжнародныя запатрабаванні глабалізацыі 
і адначасова забяспечыць інтарэсы сваіх грамадзян. 

На пачатку трэцяга тысячагоддзя Беларусь зноўку, каторы ўжо 
раз, апынулася на драматычным раздарожжы. Тры шляхі перад ёю, 
тры верагодныя варыянты яе існавання ў XXI стагоддзі. Першы: 
захаванне і ўмацаванне ў якасці нацыянальнай дэмакратычнай дзяр-
жавы, далучэнне да працэсаў глабалізацыі і еўрапейскай інтэграцыі. 
Другі: інкарпарацыя ў склад Расіі, трансфармацыя ў Паўночна-
Заходні край. Трэці: кансервацыя рэжыму на аснове нейкай квазіпа-
трыятычнай ідэі, пераўтварэнне краіны ў замкнёную дыктатарскую 
дзяржаву, ізаляваную ад ўсяго свету, не толькі ад Захаду, але і ад 
Усходу, з жабрацкім узроўнем жыцця насельніцтва, панаваннем 
«эскадронаў смерці». 

Выдумляць і шукаць нейкі асаблівы шлях для Беларусі — зна-
чыць асудзіць краіну і народ на неабгрунтаваныя самаразбуральныя 
эканамічныя і палітычныя эксперыменты, якія вядуць да новых са-
цыяльных узрушэнняў, людскіх бедаў і пакутаў. Не менш згубна 
чапляцца за мінулае, імкнуцца захаваць аўтарытарную палітычную 
сістэму. 

Шляхам Беларусі ёсць першы шлях, якім прайшлі, ідуць дзесяткі 
краін Еўропы і свету, што дасягнулі высокага ўзроўню развіцця і 
дабрабыту насельніцтва. Гэта шлях дэмакратычных пераўтварэнняў, 
максімальна адаптаваных да ўмоў Беларусі, арганічна злучаных з яе 
нацыянальнымі інтарэсамі. 

Гэты шлях не адмаўляе добрасуседскіх, на ўзаемную карысць 
адносін з Расіяй, але толькі як дзвюх самастойных дзяржаў. 
Геапалітычнае становішча, гістарычныя традыцыі, сучасныя выклікі 
глабалізацыі дазваляюць сфармуляваць зыходны для Беларусі 
прынцып выбару свайго месца і сваёй ролі ў свеце: і з Захадам, і з 
Усходам. Аднабаковая арыентацыя азначае для Беларусі страту 
свайго «я», сваёй ідэнтычнасці. Пры гэтым у якасці прыярытэтнага 



накірунку развіцця вызначаецца ўваходжанне ў еўрапейскую 
супольнасць. 

Гэты выбар шляху не толькі не супярэчыць, але арганічна ўва-
ходзіць у кантэкст беларускай нацыянальнай ідэі як ідэі беларускага 
адраджэння мовы, культуры, нацыянальнай самасвядомасці. Як ідэі 
завяршэння кансалідацыі беларускай дзяржавы ў сучасную дэмакра-
тычную нацыянальную дзяржаву. 

У сувязі з вышэйсказаным, Трэці з’езд беларусаў свету лічыць, 
што перад беларускай нацыяй, усімі грамадзянамі Беларусі сёння 
стаяць наступныя лёсавызначальныя мэты: 

• Стварэнне беларускай дзяржаўнасці, дасягненне рэальнага 
суверэнітэту і незалежнасці Рэспублікі Беларусь. 

Беларусь — дзяржава з даўнімі, што сягаюць у глыб стагоддзяў, 
традыцыямі. І разам з тым, Беларусь маладая дзяржава, што 
абавязвае яе не паўтараць памылак, пазбягаць састарэлых формаў і 
канструкцый. Беларусы — нацыя з глыбокімі гістарычнымі каранямі, 
самабытнай культурай і непаўторным досведам. І разам з тым — 
маладая нацыя, закліканая адрадзіць страчаную дзяржаўнасць на 
аснове дэмакратычных прынцыпаў. Яе будучыня не ў ізаляцыі, а ў 
садружнасці з дзяржавамі еўрапейскай супольнасці. Не ў 
канфрантацыі з Расіяй, але і не ў якасці сатэліта, і тым больш не ў 
статусе Паўночна-Заходняга краю або губерні ў складзе Расійскай 
Федэрацыі. Усе этнічныя меншасці, што пражываюць у Беларусі, 
поруч з тытульнай нацыяй, ёсць народы Беларусі з роўнымі правамі, 
магчымасцямі і абавязкамі. Усе выхадцы з Беларусі, якія даўно ці 
нядаўна пакінулі Радзіму, — народ Беларусі. Бацькаўшчына заўжды з 
імі і для іх. Беларусь наш агульны дом, які мы павінны і можам 
зрабіць утульным. 

• Усталяванне дэмакратычнага дзяржаўнага ладу. Гэта адчыняе 
для Беларусі браму на шляху ў цывілізаваны свет. І разам з тым 
стварае перадумовы да адносна хуткага выйсця з крызісу, 
забеспячэння дабрабыту насельніцтва. 

• Забеспячэнне нацыянальных інтарэсаў, што азначае ўстойлівае 
развіццё па крытэрыях высокіх сацыяльных стандартаў, дасягненне і 
ўмацаванне палітычнай незалежнасці дзяржавы, абарону яе 
тэрытарыяльнай, матэрыяльнай, палітычнай і культурнай цэласнасці. 

• Развіццё эфектыўнага міжнароднага супрацоўніцтва з краінамі 
і народамі свету на карысць духоўнага і матэрыяльнага 
ўзаемаўзбагачэння. 

• Забеспячэнне ў адпаведнасці з міжнародным правам 35-ці 
асноўных груп канстытуцыйных (палітычных і грамадзянскіх ) правоў 



і свабодаў чалавека, сярод якіх — права на жыццё і на яго годны 
ўзровень, свабода сумлення, поглядаў, развіццё здольнасцяў і 
талентаў. 

• Фізічнае аздараўленне насельніцтва, ліквідацыя наступстваў 
Чарнобыльскай катастрофы, стварэнне прымальнага экалагічнага 
асяроддзя. 

• Ліквідацыя небяспекі для фізічнага і духоўнага існавання 
беларускай нацыі. 

• Прадухіленне пагроз палітычнага і сацыяльнага расколу 
беларускага грамадства, спрыянне яднанню беларускага народа дзеля 
супольнай стваральнай працы па адбудове нашага агульнага 
Беларускага дому. 

• Паслядоўная рэалізацыя праграмы «Замежная беларуская 
супольнасць у XXI стагоддзі», падтрымка беларускіх асяродкаў у 
іншых краінах свету. 

Верым, беларускі народ зможа дасягнуць сапраўднай палітыч-
най незалежнасці і развіць сваю культуру і мову, назаўсёды верне 
свае неўміручыя нацыянальныя святыні і найперш спрадвечную сім-
воліку — герб Пагоня і бел-чырвона-белы сцяг, а пасля восеньскіх прэ-
зідэнцкіх выбараў 2001 г. усталюе ў краіне па-сапраўднаму дэма-
кратычны лад. 

5-6 ліпеня 2001 г., г. Мінск 
 

Дэкларацыя Трэцяга з’езда беларусаў свету: 
 

Беларуская дыяспара і свет 
 
Зыходзячы з гістарычнага досведу аб фарміраванні і развіцці 

дыяспар, іх сучасным стане і ролі, Трэці з’езд беларусаў свету лічыць 
неабходным выказаць сваё прынцыповае стаўленне да дыяспар. 

Найпершае і галоўнае: дыяспары ёсць сацыяльны феномен, 
унікальны структурны элемент у комплексе грамадскіх утварэнняў 
сучасных краін. 

На цяперашнім этапе развіцця цывілізацыі дыяспары зусім не 
знікаюць, а наадварот — выяўляюць выразную тэндэнцыю на ўма-
цаванне, бо ў свеце адбываецца ўсталяванне прынцыпу свабоднага 
перамяшчэння працоўнай сілы, што лічыцца базавай прававой 
катэгорыяй стандартных міжнародных дачыненняў, замацаваных у 
рэзалюцыях і канвенцыях ААН, нацыянальных заканадаўствах. 

На ўзроўні палітычнай тэорыі і практыкі ўсё больш узрастае 
разуменне каштоўнасці поліэтнічнасці і полікультурнасці сучасных 



дзяржаў. Штучныя уніфікацыя і асіміляцыя саступаюць месца ўсвя-
домленай грамадскай і ўрадавай абароне правоў нацыянальных дыя-
спар і меншасцяў, што знаходзіць праўнае адлюстраванне ў міжна-
родных актах, міжурадавых пагадненнях і ўнутраным заканадаўстве. 

У практычным і функцыянальным плане дыяспары выступаюць 
як сацыяльная аснова шматузроўневых міжнародных дачыненняў 
(эканамічных, інфармацыйных, культурных), незаменны тэхналагічны 
і тэхнічны інструмент міжурадавых стасункаў. Пазітыўная, 
стваральная роля дыяспар і нацыянальных меншасцяў у сучасным 
свеце нязменна ўзрастае, функцыянальна выкрышталізоўваецца, іх 
статус у дэмакратычных грамадствах павялічваецца. 

З улікам імклівага пашырэння шматузроўневых міжнародных 
кантактаў акрэсленыя гістарычна перспектыўныя тэндэнцыі на 
сучасным этапе яшчэ больш узмацняюцца: дыяспары колькасна 
павялічваюцца, якасна трансфармуюцца. Працэс іх штучнага 
разбурэння прыпыняецца, што справядліва з гуманістычных 
меркаванняў і вельмі выгадна ў эканамічным плане, асабліва дзеля 
развіцця міжнароднага гандлю, інвестыцыйных працэсаў. 

Агульнацывілізацыйны і практычна-функцыянальны сэнс 
дыяспар і нацыянальных меншасцяў актуалізуецца, у звязку з чым 
вельмі надзённай становіцца праблема іх канцэптуальна выверанага і 
ўсебаковага развіцця, сістэмнай інстытуцыянальнай, прававой і 
фінансавай падтрымкі. 

Беларуская дыяспара як неад’емная частка сучаснай нацыі — 
велізарны нацыянальны рэсурс, які пры сістэмным і ўзважаным 
дзяржаўным падыходзе ператвараецца ў найважнейшы фактар 
імклівага эканамічнага і духоўнага ўздыму Беларусі, забяспечвае рост 
міжнароднага аўтарытэту, прэстыж нашай краіны ў свеце. 

Беларусы замежжа — прыярытэтная складовая, базавы кампа-
нент у справе наладжвання эфектыўных міжнародных і міждзяржаў-
ных адносінаў. Вельмі значны патэнцыял эміграцыі ў гаспадарча-
эканамічных сферах, такіх, як знешнегандлёвая дзейнасць, развіццё 
экспарту беларускай прадукцыі, перадачы ў Беларусь новых 
тэхналогій (вытворчых, адукацыйных, інфармацыйных), ноў-хаў. 

Беларусы, што стала жывуць ў вольным свеце, — вонкавая 
перадумова станаўлення ў Беларусі дэмакратычных інстытутаў, 
усталявання законнасці і прававых дачыненняў ва ўсіх сферах. 

Заклікаем урады іншых краін, міжурадавыя арганізацыі, 
дабрачынныя фонды аказваць арганізацыйную, інфармацыйную і 
фінансавую дапамогу беларускім дэмакратычным, незалежніцкім 
структурам, вольным СМІ, культурніцкім грамадскім ініцыятывам і 



гуманітарным арганізацыям на Бацькаўшчыне і ў замежжы, з тым 
каб дапамагчы нацыі пераадолець наступствы Чарнобыльскай аварыі, 
паскорыць вяртанне краіны на шлях законнасці, паспрыяць 
кансалідацыі грамадства, гальванізаваць працэсы фарміравання 
грамадзянскай супольнасці ў Беларусі. 

5-6 ліпеня 2001 г., г. Мінск 
 

Праграма «Замежная беларуская супольнасць ў ХХІ 
стагоддзі: 

(Асноўныя дзеянні па кансалідацыі і дапамозе беларускай 
дыяспары на перыяд да 2005 г.)» 

 
Змест праграмы 

1. Уводзіны. 
2. Мэты праграмы. 
3. Задачы праграмы. 
4. Арганізацыя ўзаемаадносін у галіне культуры. 
5. Арганізацыя ўзаемаадносін у галіне навукі і адукацыі. 
6. Арганізацыя ўзаемаадносін у галіне эканомікі і 

знешнепалітычнай дзейнасці. 
7. Арганізацыя ўзаемаадносін у галіне пераадолення наступстваў 

Чарнобыльскай катастрофы і гуманітарнай дапамогі. 
8. Арганізацыйная аснова дзейнасці беларускай дыяспары. 
9. Палітычна-прававая аснова дзейнасці беларускай дыяспары. 
10. Інфармацыйная аснова дзейнасці беларускай дыяспары. 
11. Фінансавая аснова рэалізацыі праграмы і падтрымкі 

беларускай дыяспары. 
 
1. Уводзіны 
На пачатку ІІІ тысячагоддзя беларуская нацыя знаходзіцца на 

парозе фізічнага і духоўнага знішчэння. Некалькі гадоў запар на 
Беларусі смяротнасць перавышае нараджальнасць, і ўпершыню за 
многія гады колькасць насельніцтва ў краіне налічвае менш за 10 
мільёнаў. У занядбаны стан прыходзіць культура і мова, стагнацыя ў 
эканоміцы, наступствы Чарнобыльскай катастрофы, нарастаючыя 
працэсы эміграцыі, — усё гэта не можа не выклікаць вялікай трывогі. 

Пры наяўнасці гэтых працэсаў вельмі важным з’яўляецца той 
факт, што за межамі Беларусі на сённяшні дзень пражывае больш за 
3 мільёны беларусаў (амаль трэць нацыі). Беларусы замежжа — 
неад’емная частка нацыі і ўяўляюць сабой велізарны чалавечы рэсурс, 
які толькі пры сістэмных, узважаных і паслядоўных падыходах 



дзяржавы і грамадскасці зможа ператварыцца ў найважнейшы 
фактар імклівага эканамічнага і духоўнага ўздыму Беларусі, а  
таксама забяспечыць рост міжнароднага аўтарытэту і прэстыжу 
нашай краіны ў свеце. 

Тым не менш трэба канстатаваць, што пытанні развіцця 
ўзаемаадносін і дапамогі беларускай дыяспары не сталі адным з 
важнейшых накірункаў знешняй палітыкі Беларусі. 

Так, на сёння фактычна не выканана (у поўным аб’ёме) 
дзяржаўная праграма «Беларусы ў свеце», якая была распрацавана 
Акадэміяй навук і зацверджана пастановай Савета Міністраў 
Рэспублікі Беларусь № 354 ад 31 мая 1993 г. і  ўхвалена дэлегатамі 
Першага з’езда беларусаў свету. Не выканана большасць прапаноў і 
просьб, якія былі выкладзены ў «Звароце да Парламента і ўрада 
Рэспублікі Беларусь», прынятым на Першым з’ездзе беларусаў свету і 
дапоўненым на Другім з’ездзе беларусаў свету ў ліпені 1997 г. 

Такім чынам, ніжэйпададзеная праграма «Сусветная беларуская 
супольнасць у ХХІ стагоддзі» з’яўляецца яшчэ адной спробай 
міжнароднай беларускай супольнасці звярнуць увагу беларускай 
дзяржавы і грамадства на тыя пытанні і праблемы, якія павінны 
быць вырашаны ў бліжэйшай перспектыве. 

Праграма «Сусветная беларуская супольнасць у ХХІ стагоддзі» 
распрацавана Міжнароднай грамадскай арганізацыяй «Згуртаванне 
беларусаў свету «Бацькаўшчына» на падставе прапаноў, якія паступілі 
ад шматлікіх беларускіх суполак, рашэнняў Першага і Другога з’ездаў 
беларусаў свету і інш., і зацверджана на Трэцім з’ездзе беларусаў 
свету. 

 
2. Мэты праграмы 
2.1. Кансалідацыя беларускай нацыі дзеля духоўнага, 

эканамічнага і дзяржаўнага адраджэння Бацькаўшчыны. 
2.2. Захаванне беларускай прысутнасці ў свеце, умацаванне 

беларускай грамадзянскай супольнасці. 
 
3. Задачы праграмы 
3.1. Забеспячэнне ўмоў захавання нацыянальнай самабытнасці 

беларускай нацыянальнай меншасці ў краінах, дзе яна пражывае. 
3.2. Забеспячэнне рэалізацыі палажэнняў Дэкларацыі праў асоб, 

што належаць да нацыянальных, этнічных, рэлігійных і моўных 
меншасцяў, якая была ўхвалена на 47-й сесіі Генеральнай Асамблеі 
ААН, і іншых міжнародных дакументаў у дачыненні да прадстаўнікоў 
беларускіх нацыянальных меншасцяў. 



3.3. Усталяванне шчыльных шматузроўневых кантактаў і 
рознабаковых дачыненняў паміж беларусамі свету, беларускімі 
арганізацыямі і Рэспублікай Беларусь. 

3.4. Стварэнне адзінай інфармацыйнай прасторы сусветнай 
беларускай супольнасці. 

3.5. Аказанне канкрэтнай дапамогі з боку беларускай дзяржавы 
і грамадства беларускім арганізацыям замежжа па забеспячэнні іх 
нацыянальна-культурных патрэб і падтрымкі беларускага 
нацыянальнага руху ў замежжы. 

 
4. Арганізацыя ўзаемаадносін у галіне культуры 

Мерапрыемствы Адказныя Тэрмін 
выканання 

Арганізацыя і правядзенне V і VI 
канферэнцый "Культура і адукацыя 
беларускага замежжа", выданне 
матэрыялаў канферэнцый. 

Камітэт па справах 
беларускай дыяспары, ЗБС 
"Бацькаўшчына" 

2002 г., 
2004 г. 

Арганізацыя рэгулярных гастроляў 
беларускіх мастацкіх калектываў і  
асобных выканаўцаў у краінах СНД, 
Балтыі і іншых дзяр жавах. 

Міністэрства культуры, 
Камітэт па справах 
беларускай дыяспары, ЗБС 
"Бацькаўшчына" 

Пастаянна 

Арганізацыя і правядзенне творчых 
сустрэч, семінараў, канферэнцый з 
удзелам навукоўцаў, пісьменнікаў, 
перакладчыкаў і інш. дзеячаў 
беларускай культуры ў асяродках 
беларускай дыяспары за межамі 
Беларусі. 

Міністэрства культуры, 
Камітэт па справах 
беларускай дыяспары, 
МЗС, ЗБС 
"Бацькаўшчына" 

Пастаянна 

Падтрымка рэгулярных 
правядзенняў фестываляў, 
конкурсаў беларускай песні, 
беларускага фалькпору сярод 
масгацкіх калектываў беларускай 
дыяспары ў Расіі, Украіне, краінах 
Балтыі і інш.  

Міністэрства культуры, 
Камітэт па справах 
беларускай дыяшары, 
МЗС, ЗБС «Бацькаўшчьюа» 

2001- 2005 
гг.  

Спрыянне рэстаўрацыі і захаванню 
беларускіх гістарычных і культурных 
помнікаў за межамі Беларусі.  

МЗС, Камітэт па справах 
беларускай дыяспары, ЗБС 
«Бацькаўшчьюа»  

Пастаянна 

Арганізацыя выстаў мастакоў 
беларускай дыяспары.  

Міністэрства культуры, 
Камітэт па справах 
беларускай дыяспары, 

1 раз у 2 
гады  



МЗС, ЗБС «Бацькаўшчына» 

Падтрымка пісьменнікаў беларускай 
дыяспары, выданне лепшых іх 
твораў.  

Міністэрства культуры, 
Дзяржкамдрук, Камітэт па 
справах беларускай 
дыяспары, ЗБС 
«Бацькаўшчына»  

Пастаянна 

Спрыянне грамадскай арганізацыі 
«Беларускі музей імя I. Луцкевіча» ў 
Літве ў адкрыцці музея імя Івана 
Луцкевіча і вяртанню яго 
экспанатаў.  

Міністэрства культуры, 
Камітат па справах 
беларускай дыяспары, ЗБС 
«Бацькаўшчына»  

2001- 2002 
гг.  

Стварэнне ў Літве экспазіцыі пра 
жыццё і дзейнасць беларускай 
пісьменніцы Цёткі, жонкі літоўскага 
адраджэнца С. Кайрыса.  

Мінісгэрства культуры, 
Камітэт па справах 
беларускай дыяспары, 
МЗС, ЗБС «Бацькаўшчына» 

2001- 2002 
гг.  

Спрыянне ў рэалізацыі пастановы 
Савета Міністраў ЛітССР ад 6 жніўня 
1960 г. аб адкрыцці ў Павільнісе 
Дома-музея Я. Коласа  

Міністэрства культуры, 
Камітэт па справах 
беларускай дыяспары, 
МЗС, ЗБС «Бацькаўшчына» 

2001- 2002 
гг.  

Вырашэнне пытання з урадамі Расіі і 
Украіны на асновах узаемнасці 
ўзвесці помнік Я. Купалу ў Маскве і  
М. Багдановічуў Кіеве.  

Міністэрства культуры, 
Камітат па справах 
беларускай дыяспары, 
МЗС, ЗБС «Бацькаўшчына» 

2001- 2003 
гг.  

Правядзенне ў Беларусі фестывалю 
замежных фальклорньк, самадзей-
ных калектываў (хораў, гуртоў, ан-
самбляў і інш.). Арганізацыя іх твор-
чай, метадычнай і арганізацыйнай 
падтрымкі.  

Міністэрства культуры, 
Камітэт па справах бела-
рускай дыяспары, МЗС, 
ЗБС «Бацькаўшчына»  

Штогод 

Аказанне дапамогі існуючым у за-
межжы бібліятэкам беяарускай кнігі 
ў папаўненні іх фондаў, арганізацыя 
новых пры дзейсных грамадскіх 
арганізацыях і культурных цэнтрах.  

Міністэрства культуры, 
Мінісгэрства адукацыі, 
Камітэт па справах 
беларускай дыяспары, ЗБС 
«Бацькаўшчьюа»  

Пастаянна 

Спрыянне грамадскім арганізацыям 
беларускай дыяспары ў святкаванні 
гукання вясны, Купалля, Дзядоў,  
Калядаў, Дня Волі — 25 Сакавіка, 
Дня Незалежнасці і г. д.  

МЗС, Міністэрства 
культуры, Камітэт па 
справах беларускай 
дыяспары, ЗБС 
«Бацькаўшчына»  

Пастаянна 

Забеспячэнне матэрыяльнай і мета-
дычнай падтрымкі дзейнасці бела-

Міністэрства культуры, 
Камітэт па справах 

Пастаянна 



рускіх мастацкіх калектываў замеж-
жа, аказанне ім шэфскай дапамогі з 
боку лепшых мастацкіх калектываў 
Беларусі.  

беларускай дыяспары, ЗБС 
«Бацькаўшчына»  

Публікацыя падрыхтаваных Інстыту-
там гісторыі НАН Беларусі зборнікаў 
дакументаў і нарысаў па гісторыі 
беларускай эміграцыі, манаграфій па 
рэлігійна-царкоўнаму жыццю бела-
рускай дыяспары, нацыянальнай 
адукацыі ў замежжы і інш. 

Акадэмія навук Беларусі, 
Міністэрства культуры, 
Міністэрства адукацыі, 
Камітэт па справах 
беларускай дыяспары, ЗБС 
«Бацькаўшчына» 

Пастаянна 

Выданне работ замежных даслед-
чыкаў па гісторыі і культуры белару-
скай эміграцыі. Творчая падтрымка 
грамадскай культурна-навуковай ар-
ганізацыі «Інстытут беларускай куль-
туры» ў Варшаве. 

Міністэрства культуры, 
Камітат па справах 
беларускай дыяспары, ЗБС 
«Бацькаўшчына» 

Пастаянна 

Арганізацыя супольнай працы дзяр-
жаўных, грамадскіх арганізацый Бе-
ларусі з замежнымі беларускімі арга-
нізацыямі па даследаванні пытанняў 
і вяртанні на Беларусь нацыяналь-
ных каштоўнасцяў беларускага 
народа. 

МЗС, Камітэт па справах 
беларускай дыяспары, ЗБС 
«Бацькаўшчына» 

Пастаянна 

Выданне асобных каталогаў, дубліка-
таў літаратурных, гістарычных і інш. 
каштоўнасцяў беларускай гісторыі і 
культуры (Метрьжі Вялікага княства 
Літоўскага і інш.). 

МЗС, Камітэт па справах 
беларускай дыяспары, ЗБС 
«Бацькаўшчына» 

Пастаянна 

Устаноўка ў г. Мінску на фасадзе бу-
дынка былога Інбелкульта (вул. Рэва-
люцыйная, 15) мемарыяльнай дошкі 
дзеячам Інбелькульта, зробленай 
скульптарам А. Шатэрнікам у 1998 г. 
па ініцыятыве МГА «ЗБС «Баць-
каўшчына» і Нацыянальнага наву-
кова-асветнага цэнтра імя Ф. 
Скарыны. 

Міністэрства культуры 
Акадэмія навук, 
Мінгарвыканкам, МГА 
«ЗБС «Бацькаўшчына», 
Нацыянальны навукова-
асветны цэнтр імя Ф. 
Скарыны 

2001 г. 

Стварэнне канцэпцыі 
нацыянальнага турызму: 
арганізацыя падарожжаў і 
адпачынкаў у Беларусі з мэтай азна-

Міністэрства культуры, 
МГА «ЗБС «Бацькаўшчына»  

2001- 2002 
гг.  



ямлення з гістарычнымі помнікамі, 
сакральнай і замкавай архітэктурай 
для беларусаў замежжа і іх дзяцей.  

Арганізацыя выстаў беларускіх 
мастакоў замежжа у краінах 
пражывання беларускай дыяспары.  

Міністэрства культуры, 
МГА «ЗБС «Бацькаўшчына»  Пастаянна 

Выданне вялікім накладам 
гуказапісу беларускіх мастацкіх 
калектываў, фестываляў беларускай 
народнай, бардаўскай песень.  

Камітэт па справах 
беларускай дыяспары, 
Міністэрства культуры, 
ЗБС «Бацькаўшчына»  

2002 г. 

Устанаўленне ў г. Калінінградзе 
помніка Ф. Скарьшу, зробленага 
беларускім скульптарам 
Арцімовічам.  

Камітэт па справах бела-
рускай дыяспары, МЗС, 
МГА «ЗБС «Бацькаўшчына»  

2001 г. 

Устаноўка Крыжа Еўфрасінні Полац-
кай у Севастопальскай бухце для 
ушанавання памяді загінуўшых 
беларусаў.  

Камітэт па справах бела-
рускай дыяспары, МЗС, 
МГА «ЗБС «Бацькаўшчына»  

2002 г. 

Складанне календара мерапрыемст-
ваў, плануемых беларускімі 
суполкамі ў краінах пражывання.  

Камітэт па справах 
беларускай даяспары, МГА 
«ЗБС «Бацькаўшчына»  

Штогод 

Правядзенне вясной 2002 г. у г. 
Мінску Першага фестывалю 
беларускай песні з удзелам гуртоў і 
спевакоў беларускай дыяспары.  

Камітэт па справах 
беларускай даяспары, 
Міністэрства культуры, 
МГА «ЗБС «Бацькаўшчына»  

2002 г. 

5. Арганізацыя ўзаемаадносін у галіне навукі і адукацыі 
Спрыянне пашырэншо ў замежжы (на 
этнічных беларускіх тэрыторыях — 
Смаленшчына, Браншчына, Віленшчына і  
інш.) беларускамоўных школ і класаў, у 
Расіі, Літве, Латвіі і інш., а там, дзе няма 
такіх школ, увядзенне ў школьныя 
праграмы беларускай мовы і літаратуры 
як прадмета.  

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына», ТБМ  

2001- 
2002 гг.  

Пастаяннае аказанне дапамогі сярэдняй 
беларускай школе ў Вільнюсе, беларускім 
класам у Вісагінасе (Літва), беларускамоў-
най школе ў Рызе (фінансавая, матэры-
яльная, метадычная, забеспячэнне пад-
ручнікамі). Аказаць дапамогу ў наданні  
Вільнюскай беларускай школе статуса 

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына», ТБМ  

2002 нав. 
год  



гімназіі (як гэта было ў 1919-1944 гт.) — 
першай у замежжы.  

Працяг практыкі спрыяння беларускай 
моладзі замежжа ў атрыманні сярэдняй і 
вышэйшай адукацыі ў  Беларусі. Прымаць 
іх на вучобу з улікам квотаў для кожнай 
краіны на льготных умовах па 
хадайніцтву беларускіх суполак замежжа.  

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына»  

Штогод 

Адкрыць у г. Мінску Беларускі 
нацыянальны універсітэт, канцэпцыю 
якога распрацавала інтэлігенцыя, для 
працягу адукацыі на роднай мове 
грамадзян Беларусі і выпускнікоў 
беларускіх школ у замежжы.  

Рэспубліканскія орга-
ны дзяржаўнага кіра-
вання, Міністэрства 
адукацыі, ТБМ, ТБШ, 
ЗБС «Бацькаўшчына»  

2001- 
2002 гг.  

Працягпрактыкі павышэння кваліфікацыі 
на спецыяльных курсах пры ВНУ Беларусі 
для настаўнікаў беларускай мовы, 
літаратуры, гісторыі ў замежжы. 

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына» 

Пастаянна 

Узнагароджваць актыўных арганізатараў 
і ўдзельнікаў нацыянальна-культурнага 
жыцця і лепшых навучэнцаў у замежных 
беларускамоўных школах, класах, ня-
дзельных школах, садках пуцёўкамі на 
падарожжы па адметных мясцінах Баць-
каўшчыны (азнаямленне з культурнымі і 
гістарычнымі помнікамі, сустрэчы з пісь-
меннікамі, мастакамі Беларусі, лепшымі 
настаўнікамі). 

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына» 

Пастаянна 

Арганізацыя аздараўленчага летняга ад-
пачынку ў Беларусі дзяцей замежных су-
родзічаў, найперш вучняў беларускамоў-
ных устаноў, пераможцаў розных 
конкурсаў сярод школьнікаў і студэнтаў. 

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына» 

Пастаянна 

Правядзенне «круглых сталоў» з удзелам 
навукоўцаў і прадстаўнікоў беларускіх 
замежных арганізацый для выяўлення 
праблем іх жыццядзейнасці, абмену 
вопытам нацыянальнага, грамадскага,  
культурна-асветнага і інш. досведу. 

МЗС, Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына» 

Пастаянна 

Вырашэнне пытання з удзелам 
беларускай дыяспары ў ЗША аб 

Камітэт па справах 
беларускай дыяспары, Пастаянна 



магчымасці накіравання і атрымання 
адукацыі ва універсітэтах ЗША ў галіне 
эканомікі, менеджментуі інш. да 50 
беларускіх юнакоў і дзяўчат на сродкі  
дзяржаўных, грамадскіх і універсітэцкіх 
фондаў.  

ЗБС «Бацькаўшчына»  

Правядзенне агульнабеларускіх конкурсаў 
сярод навучэнцаў як на Беларусі, так і ў 
асяродках беларускай дыяспары на тэму 
«Беларусь — мая Айчына», «Гісторыя 
беларускай дзяржаўнасці», «Велічныя 
постаці беларускай нацыі».  

Міністэрства 
адукацыі, Камітэт па 
справах беларускай 
дыяспары, ЗБС 
«Бацькаўшчына»  

2002- 
2003 гг.  

Распрацоўка і выданне спецыяльных 
падручнікаў і вучэбных дапаможнікаў для 
замежных беларускіх школ.  

Міністэрства 
адукацыі, Камітэт па 
справах беларускай 
дыяспары  

2001- 
2002 гт.  

Стварэнне і выданне дапаможнікаў па 
агульнаадукацыйных прадметах для 
адукацыі дзяцей V сем'ях беларускай 
дьшспары.  

Мінісгэрства адукацыі, 
Камітэт па справах 
беларускай дыяспары  

2001- 
2002 гг.  

Вьвданне ў Беларусі навукова- метадыч-
нага часопіса «Беларуская мова за 
мяжой».  

Міністэрства 
адукацыі, Камітэт па 
справах беларускай 
дыяспары  

2002 г. 

Запрашэнне навукоўцаў, студэнтаў — 
прадстаўнікоў беларускай дыяспары да 
ўдзелу ў мерапрыемствах, конкурсах, 
канферэнцыях і інш., якія ладзяцца 
Міністэрствам адукацыі, Акадэміяй навук 
і інш.  

Міністэрства 
адукацыі, Акадэмія 
навук, Камітэт па 
справах беларускай 
дыяспары, ЗБС 
«Бацькаўшчына»  

Пастаянна 

6. Арганізацыя ўзаемаадносін у галіне эканомікі 

Мерапрыемствы Адказныя Тэрмін 
выканання 

Спрыянне прадстаўнікам прад-
прымальніцкіх колаў беларускай 
дыяспары ў ажыццяўленні імі на Беларусі 
інвестыцыйных праектаў. 

МЗС, Камітэт па 
справах беларускай 
дыяспары, МГА «ЗБС 
«Бацькаўшчына» 

Пастаянна 

Прадпрымальнікам беларускага 
паходжання па рэкамендацыі беларускіх 
суполак ствараць ільготныя ўмовы 
вядзення бізнесу ў Беларусі (змяншэнне 

МЗС, Камітэт па 
справах беларускай 
дыяспары, МГА «ЗБС 
«Бацькаўшчына» 

Пастаянна 



мытных пошлін, падаткаў і г. д.) пры 
ўмове іх канкрэтнай дапамогі беларускім 
арганізацыям, школам і г. д. у краінах іх 
пражывання. 

Правядзенне штогадовых «круглых сталоў» 
з удзелам прадстаўнікоў 
прадпрымальніцкіх колаў беларускага 
замежжа па пытаннях дзелавога 
супрацоўніцтва. 

МЗС, Камітэт па 
справах беларускан 
дыяспары, МГА «ЗБС 
«Бацькаўшчына» 

Штогод 

7. Арганізацыя ўзаемаадносін у галіне пераадолення 
наступстваў Чарнобыльскай катастрофы і гуманітарнай 
дапамогі  

Мерапрыемствы Адказныя Тэрмін 
выканання 

Пастаяннае інфармаванне беларус-
кай сусветнай супольнасці аб бягу-
чым стане спраў, звязаных з на-
ступствамі Чарнобыльскай ката-
строфы на Беларусі. 

Камітэт па справах белару-
скай дыяспары, МГА «ЗБС 
«Бацькаўшчына», замеж-
ныя беларускія арганізацыі 

Пастаянна 

Прыцягненне дапамогі сусветнай 
беларускай супольнасці ў вырашэн-
ні канкрэтных праблем, звязаных з 
пераадоленнем наступстваў 
Чарнобыльскай катастрофы. 

Камітэт па справах 
беларускай дыяспары, МГА 
«ЗБС «Бацькаўшчына» 

Пастаянна 

Спрыянне замежных беларускіх 
арганізацый у аздараўленні дзяцей, 
якія пражываюць на забруджаных 
радыяцыяй тэрыторыях, за межамі 
Беларусі. 

Камітэт па справах 
беларускай дыяспары, МГА 
«ЗБС «Бацькаўшчына» 

Пастаянна 

Арганізацыя супольна з замежнымі 
беларускімі арганізацыямі мэтавай 
гуманітарнай дапамогі медыцын-
скім установам, дзіцячым устано-
вам і інш. арганізацыям Рэспублікі 
Беларусь. 

Камітэт па справах 
беларускай дыяспары, МГА 
«ЗБС «Бацькаўшчына» 

Пастаянна 

8. Арганізацыйная аснова дзейнасці беларускай дыяспары  

Мерапрыемствы Адказныя Тэрмін 
выканання 

Стварэнне ў складзе Савета 
Міністраў Рэспублікі Беларусь 

Савет Міністраў Рэспублікі 
Беларусь 2001 г. 



асобнай структуры па справах 
беларускай дыяспары (Камітэта 
па справах дыяспары).  

У Парламенце Рэспублікі Бела-
русь (У Савеце Рэспублікі і Са-
веце нацыянальнасцяў) стварэн-
не камісіі альбо падкамісіі па 
справах беларускай дыяспары 

Парламент Рэспублікі 
Беларусь 2001 г. 

Стварэнне ў Акадэміі навук 
спецыяльнай навуковай 
структуры (цэнтра/інстытута з 
наданнем яму функцый 
вывучэння і аналізу тэндэнцый 
развіцця беларускай дыяспары ў 
розных краінах свету) 

Савет Міністраў Рэспублікі 
Беларусь, Акадэмія навук 

2001-2002 гг. 

Завяршэнне стварэння Беларус-
кага дому на базе МГА "ЗБС 
"Бацькаўшчына" ў г. Мінску па 
адрасу: вул. Рэвалюцыйная, 15, 
дзе павінны дзейнічаць:  
-- інфармацыйны цэнтр беларус-
кай дыяспары; 
-- бібліятэка беларускай дыяспа-
ры;  
-- музей беларускай дыяспары 
-- архіў беларускай дыяспары і 
г.д. 

Камітэт па справах бела-
рускай дыяспары, Міністэр-
ства культуры, Міністэрства 
адукацыі, Міністэрства за-
межных спраў, МГА "ЗБС 
"Бацькаўшчына", 
Нацыянальны навукова-
асветны цэнтр імя Ф. 
Скарыны 

2001-2002 гг. 

Завяршэнне стварэння агульна-
дзяржаўных грамадскіх аргані-
зацый беларусаў ў межах краін, 
дзе яны пражываюць.  

Грамадскія арганізацыі 
беларусаў краін 
пражывання, Камітэт па 
справах дыяспары, МГА 
«ЗБС «Бацькаўшчына», МЗС  

2001- 2002 гг. 

Рэгулярнае правядзенне з'ездаў 
беларусаў свету, з'ездаў і 
канферэнцый беларусаў у 
краінах пражывання беларускай 
дыяспары.  

Камітэт па справах дыяс-
пары, МЗС, ЗБС «Бацькаў-
шчына», грамадскія аргані-
зацыі беларусаў у краінах 
пражывання  

У адпавед-  
насці са 
статутамі  

Правядзенне міжнародных кан-
ферэнцый беларусаў-медыкаў, 
юрыстаў, прадрымальнікаў і г. 
д.  

Камітэт па справах дыяс-
пары, МЗС, ЗБС «Бацькаў-
шчына»,  грамадсюя аргані-
зацыі беларусаў у краінах 
пражывання  

Згодна з 
асобнымі 
планамі, 
пачынаючы з 
2002 г.  



Стварэнне асобных пасад у 
пасольствах і консульствах 
Рэспублікі Беларусь па справах 
беларускай дыяспары.  

Камітэт па справах 
беларускай дыяспары, МЗС  2001 г. 

Распрацоўка канцэпцый, пала-
жэння і структуры беларускіх 
культурна-асветных цэнтраў у 
краінах пражывання беларускай 
дыяспары.  

Камітэт па справах 
беларускай даяспары, МЗС, 
МГА «ЗБС «Бацькаўшчына», 
грамадскія арганізацыі 
краін пражывання  

2001 г. 

Стварэнне беларускіх культурна- 
асветных цэнтраў у г. Маскве, 
С.-Пецярбургу, Таліне, Рызе, 
Вільнюсе, Беластоку, Кіеве, Ас-
тане, Празе, Тэль-Авіве, Таронта, 
Буэнас-Айрэсе. Аказанне ім не-
абходнай фінансава- матэрыя-
льнай і арганізацыйнай дапа-
могі.  

Камітэт па справах 
беларускай даяспары, МЗС, 
МГА «ЗБС «Бацькаўшчына», 
грамадскія арганізацыі 
краін пражывання  

2001- 2002 гг. 

Спрыянне дзейнасці грамадскіх 
арганізацый у Беларусі, якія 
цесна працуюць з беларускай 
дыяспарай, стварэнне роўных 
умоў падтрымкі з боку 
дзяржавы.  

Камітэт па справах 
беларускай даяспары, МЗС, 
МГА «ЗБС «Бацькаўшчына»  

Пастаянна 

Выкарыстанне асоб беларускай 
дыяспары як ганаровых консу-
лаў, віцэ-консулаў і консульскіх 
агентаў Рэспублікі Беларусь у 
краінах іх пражывання згодна з 
Міжнароднай Венскай канвен-
цыяй аб консульскіх зносінах 
1963 г.  

Камітэт па справах 
беларускай даяспары, МЗС, 
МГА «ЗБС «Бацькаўшчына»  

Пастаянна 

Стварэнне рэсурсных цэнтраў 
падтрымкі грамадскіх ініцьмтыў 
у рэгіёнах пражывання 
беларускай дыяспары.  

Камітэт па справах 
беларускай даяспары, МЗС, 
МГА «ЗБС «Бацькаўшчына»  

Пастаянна 

9. Палітычна-прававая аснова дзейнасці беларускай 
дыяспары 

Мерапрыемствы Адказныя Тэрмін 
выканання 

Завяршэнне працы па стварэнні Камітэт па справах 2001- 2005 



дамоўна-прававой базы як з 
дзяржавамі краін СНД, Балтыі, так і з 
Заходнімі дзяржавамі, якая павінна 
стымуляваць урады замежных 
дзяржаў, дзе пражывае беларуская 
дыяспара, выконваць Канвенцыю аб 
забеспячэнні правоў асоб, пгго 
належаць да нацыянальных 
меншасцяў, Канвенцыю аб правах і  
асноўных свабодах чалавека і іншыя 
міжнародныя дакументы, якія 
датычацца гэтьк пытанняў.  

беларускай дыяспары, 
МЗС  

гг.  

Стварэнне адпаведных 
міждзяржаўных камісій (распрацоўка 
планаў іх дзейнасці) паміж Беларуссю і 
Расіяй, краінамі Балтыі, Украінай, 
Казахстанам, Канадай, Польшчай і  
інш. па рэалізацыі дамоў і пагадненняў 
аб забеспячэнні правоў асоб, якія 
належаць да нацыянальных 
меншасцяў.  

Камітэт па справах 
беларускай дыяспары, 
МЗС, ЗБС 
«Бацькаўшчына»  

2001- 2005 
гг.  

Збор, аналіз і выданне матэрыялаў аб 
парушэнні правоў чалавека і 
беларускай нацыянальнай меншасці ў 
краінах СНД, Балтыі і інш.  

Камітэт па справах 
беларускай дыяспары, 
МЗС, ЗБС 
«Бацькаўшчына»  

2002- 2003 
гг.  

Выкарыстанне ўплывовых міжнарод-
ных арганізацый (ААН, ОБСЕ і інш.)  
дзеля забеспячэння на міжнародным 
узроўні абароны правоў беларускай 
дыяспары.  

Камітэт па справах 
беларускай дыяспары, 
МЗС, ЗБС 
«Бацысаўшчына»  

Пастаянна 

Распрацоўка прапаноў беларускім ура-
дам для разгляду пытанняў забеспя-
чэння правоў беяарускай дыяспары ў 
краінах СНД на пасяджэннях кіраў-
нікоў дзяржаў і ўрадаў СНД, Міжпа-
рламенцкай Асамблеі.  

МЗС, Камітэт па справах 
беларускай дыяспары  

Пастаянна 

Стварэнне пры пасольствах Рэспублікі 
Беларусь цэнтраў юрыдычнай дапамогі  
прадсгаўнікам беларускай дыяспары.  

МЗС, Камітэт па справах 
беларускай дыяспары  

2002 г. 

Распрацоўку і прыняцце Закону Рэс-
публікі Беларусь «Аб беларускай 
дыяспары».  

Парламент РБ, Камітэт 
па справах беларускай 
дыяспары, МГА «ЗБС 

2001- 2002 
гг.  



«Бацькаўшчына», 
замежныя беларускія 
арганізацыі  

Распрацоўка праекта Закону аб рэпа-
трыяцыі этнічных беларусаў пры адпа-
веднай дзяржаўнай падтрымцы (пер-
шачарговае перад іншымі перасялен-
цамі выдзяленне ці продаж зямельных 
участкаў для будаўніцтва, беспрацэнт-
ных грашовых пазык, прадастаўленне 
іншых матэрыяльных выгод).  

Парламент РБ, МЗС, 
Камітэт па справах 
беларускай дыяспары, 
МГА «ЗБС 
«Бацькаўшчына», 
замежныя беларускія 
арганізацыі  

2001- 2002 
гг.  

Сумеснае штогадовае падсумаванне  
рэалізацыі дадзенай праграмы.  

Камітэт па справах 
беларускай дыяспары, 
МЗС, МГА «ЗБС 
«Бацькаўшчына»  

Штогод 

Распрацоўка праекта пастановы ўрада 
Рэспублікі Беларусь «Аб статусе замеж-
нага беларуса», у якім прадугледзець на 
падставе рэкамендацый замежных 
беларускіх арганізацый наданне права 
замежным беларусам і іх дзецям: — 
атрымліваць бязвыплатныя візы для 
наведвання Беларусі; — спрасціць 
працэдуру рэгістрацыі для беларусаў 
замежжа пры ўездзе ў Рэспубліку 
Беларусь; — адмяніць медыцынскае 
страхаванне для беларусаў замежжа, 
якія прыязджаюць у Беларусь па 
запрашэнню родзічаў; — зменшыць 
консульскі збор пенсіянерам і 
інвалідам, пражываючым за мяжой,  
пры атрыманні пашпартоў 
грамадзяніна Рэспублікі Беларусь; — 
атрымліваць на льготных умовах 
сярэднюю і вышэйшую адукацыю ў 
Беларусі; — атрымліваць права 
набыцця маёмасці ў Беларусі без 
абмежавання; — атрымліваць працуў 
Беларусі без абмежаванняў і г. д.  

Урад РБ, Камітэт па 
справах беларускай 
дыяспары, МГА " ЗБС 
«Бацькаўшчына», 
замежныя беларускія 
арганізацыі  

2001 г. 

10. Інфармацыйная аснова дзейнасці беларускай дыяспары 

Мерапрыемствы Адказныя Тэрмін 
выканання 



Спрыянне рэалізацыі правоў беларускай 
дыяспары ў краінах СНД, Балтыі і інш. 
атрымліваць, распаўсюджваць і абмень-
вацца інфармацыяй на беяарускай мове. 

МЗС, Камітэт па 
справах беларускай 
дыяспары, МГА «ЗБС 
«Бацькаўшчына» 

Пастаянна 

Стварэнне і матэрыяльная падтрымка ў 
краінах былога СССР агульнадзяр-
жаўных выданняў на беларускай мове. 

МЗС, Камітэт па спра-
вах беларускай дыяс-
пары, МГА «ЗБС 
«Бацькаўшчына» 

2001- 2002 
гг. 

Забеспячэнне суайчыннікам магчымасці 
падпіскі на газеты і часопісы па 
каталогах выданняў Рэспублікі Беларусь 
у постсавецкіх дзяржавах, Польшчы, 
інш. краінах. Пры гэтым даць ім 
магчымасць выбару, а не абмяжоўваць 
некалькімі дзяржаўнымі выданнямі. 

Белсаюздрук, Камітэт 
па справах беларускай 
дыяспары, МГА «ЗБС 
«Бацькаўшчына» 

Пастаянна 

Заключэнне пагадненняў аб рэгулярным 
інфармацыйным абмене з тэлебачаннем 
Украіны, Літвы, Латвіі, Полыпчы, Расіі з 
улікам патрэб беларускай дыяспары і 
нацыянальных меншасцяў Беларусі. 

МЗС, Дзяржтэлерадыё, 
Камітэт па справах 
беларускай дыяспары, 
МГА «ЗБС 
«Бацькаўшчына» 

Пастаянна 

Распрацоўка мерапрыемстваў па 
рэалізацыі міжурадавых пагадненняў аб 
распаўсюджванні на тэрыторыі краін 
СНД, Балтьгі і інш. беларускіх тэле- і 
радыёпраграмм, арганізацыі тэле-і 
радыёвяшчання на гэтыя краіны. 

МЗС, Дзяржтэлерадыё, 
Камітэт па справах 
беларускай дыяспары, 
МГА "ЗБС 
«Бацькаўшчына» 

Пастаянна 

Даследаванне стану беларускай дыяс-
пары, збор і аналіз інфармацыі, ства-
рэнне базы дадзеных, прагназаванне 
працэсаў, матэрыяльнае забеспячэнне 
гэтай працы. 

МЗС, Камітэт па 
справах беларускай 
дыяспары, МГА «ЗБС 
«Бацькаўшчына»  

Пастаянна 

Стварэнне базы дадзеных аб сродках 
масавай інфармацыі, што выдаюцца за 
мяжой. 

Камітэт па справах 
беларускай дыяспары, 
МГА «ЗБС 
«Бацькаўшчына» 

2002 г. 

Стварэнне базы дадзеных аб грамадскіх 
арганізацыях, якія існуюць за мяжой. 

Камітэт па справах 
беларускай дыяспары, 
МГА «ЗБС 
«Бацькаўшчына» 

2002 г. 

Стварэнне агульнанацыянальнай газеты 
сусветнай беларускай супольнасці 

Камітэт па справах 
беларускай дыяспары, 

2002 г. 



«Бацькаўшчына» на беларускай, 
англійскай і інш. мовах і яе электроннай 
версіі ў інтэрнеце. 

МГА «ЗБС 
«Бацькаўшчына» 

Стварэнне на базе ЗБС «Бацькаўшчьюа» 
інфармацыйнага цэнтра беларускай 
дыяспары. Аб'яднанне беларускай 
дыяспары ў адзіную інфармацыйную 
прастору праз інтэрнег. 

Камітэт па справах 
беларускай дыяспары, 
МГА «ЗБС 
«Бацькаўшчына» 

2002 г. 

Забеспячэнне кіна-, відэа- і аўдыёма-
тэрыяламі грамадскіх арганізацый бела-
рускай дыяспары. 

Камітэт па справах 
беларускай дыяспары, 
МГА «ЗБС 
«Бацькаўшчына» 

Пастаянна 

Складанне каталога беларускіх СМІ за 
мяжой, размяшчэнне яго на сайце МГА 
«ЗБС «Бацькаўшчына». 

Камітэт па справах бе-
ларускай дыяспары, 
МГА «ЗБС 
«Бацькаўшчына» 

2001 г. 

Арганізацыя падпіскі расійскіх бібліятэк 
на беларускі перыядычны друк: «Наша 
ніва», «Наша слова». 

Камітэт па справах 
беларускай дыяспары, 
МГА «ЗБС 
«Бацькаўшчына» 

Штогод 

11. Фінансавая аснова рэалізацыі праграмы і падтрымкі 
беларускай дыяспары 

Мерапрыемствы Адказныя Тэрмін 
выканання 

Планаванне выдзялення бюджэт-
ных сродкаў на падтрымку 
беларускай дыяспары і  
рэалізацыю дадзенай праграмы. 

Мінісгэрства фінансаў, 
Камітэт па справах 
беларускай дыяспары, МГА 
«ЗБС «Бацькаўшчына» 

Пастаянна 

Стварэнне адпаведнага дзяр жаў-
нага фонду падтрымкі беларускай 
дыяспары з прыцягненнем у яго 
небюджэтных сродкаў. 

Міністэрства фінансаў, Камі-
тэт па справах беларускай 
дыяспары, МГА «ЗБС 
«Бацькаўшчына» 

2001 г. 

Прыцягненне фінансавых сродкаў 
дыяспары, міжнародных аргані-
зацый і фондаў на рэалізацыю 
канкрэтных праектаў. 

Камітэт па справах беларус-
кай дыяшары, МГА «ЗБС 
«Бацькаўшчына» 

Пастаянна 

 
На Трэцім з’езде беларусаў свету прэзідэнтам МГА «Згуртаванне 

беларусаў свету «Бацькаўшчына» абраны прафесар Анатоль 



Грыцкевіч. Старшынёй рады аб’яднання новым складам Вялікай 
рады абрана — Алена Макоўская. 

 
Спіс сяброў Вялікай рады МГА «ЗБС «Бацькаўшчына», 

абраных на Трэцім з’ездзе беларусаў свету 
 
Адамовіч Марына (Беларусь) 
Адамовіч Яўген (Беларусь) 
Аксак Валянціна (Беларусь) 
Арлоў Уладзімір (Беларусь) 
Аўраменка Віталь (Беларусь) 
Бандарэнка Сяргей (Расія) 
Барадулін Рыгор (Беларусь) 
Баркоўскі Алесь (Расія) 
Барташ Валерый (Украіна) 
Баршчэўскі Аляксандр (Польшча) 
Басінская Людміла (Расія) 
Беленькі Юрась (Беларусь) 
Белы Сымон (Беларусь) 
Брыль Янка (Беларусь) 
Бураўкін Генадзь (Беларусь) 
Валодзька Станіслаў (Латвія) 
Вапа Яўген (Польшча) 
Вінакураў Альберт (Беларусь) 
Вінярскі Генадзь (Беларусь) 
Вярцінскі Анатоль (Беларусь) 
Гарэцкі Радзім (Беларусь) 
Герасімаў Валерый (Беларусь) 
Гілевіч Ніл (Беларусь) 
Глагоўская Алена (Польшча) 
Гліннік Вадзім (Беларусь) 
Глушко Аляксей (Беларусь) 
Груша Яўген (Аўстралія) 
Грыцкевіч Анатоль (Беларусь) 
Грыцкевіч Валянцін (Расія) 
Гудлеўскі Ларыса (Швецыя) 
Дробіна Надзея (Канада) 
Елкановіч Вячаслаў (Аўстралія) 
Жаўрыд Мікалай (Латвія) 
Жуковіч Васіль (Беларусь) 
Жучка Янка (Бельгія) 



Загорская Ніна (Беларусь) 
Запруднік Янка (ЗША) 
Іваноў Мікола (Чэхія) 
Іванэ Ганна (Латвія) 
Іголка Міхась (Літва) 
Іпатава Вольга (Беларусь) 
Кабанава Ніна (Расія) 
Казак Георгій (Расія) 
Казак Таццяна (Латвія) 
Казыра Леанід (Беларусь) 
Каляда-Смірноў Ірэна (ЗША) 
Камісарук Віктар (Украіна) 
Капчык Пятрусь (Украіна) 
Караткевіч-Цыганок Таццяна (Эстонія) 
Кароль Аляксей (Беларусь) 
Карповіч Алесь (Латвія) 
Катлярчук Андрэй (Швецыя) 
Каўка Аляксей (Расія) 
Каўрыга Францішак (Расія) 
Кіпель Вітаўт (ЗША) 
Клінтончык Уладзімір (Расія) 
Клыга Зінаіда (Эстонія) 
Конан Уладзімір (Беларусь) 
Крупенька Аркадзь (Расія) 
Кулікоў Сяргей (Украіна) 
Латышонак Алег (Польшча) 
Лех Генадзь (Расія) 
Лецка Яўген (Беларусь) 
Ліс Арсень (Беларусь) 
Луба Віталь (Польшча) 
Лужынскі Міхась (Аўстралія) 
Лук’янчык Анатоль (ЗША) 
Лыч Леанід (Беларусь) 
Люцко Мікалай (Беларусь) 
Макоўская Алена (Беларусь) 
Мальдзіс Адам (Беларусь) 
Маркевіч Мікалай (Беларусь) 
Мархель Таццяна (Беларусь) 
Мацюшына Галіна (Бельгія) 
Мілаш Леакадзія (Літва) 
Мірановіч Яўген (Польшча) 



Мітэр Альберт (Расія) 
Міхалюк Алена (Вялікабрытанія) 
Міцкевіч Марыя (Беларусь) 
Мурашка Лявон (Літва) 
Надсан Аляксандр (Вялікабрытанія) 
Наўмовіч Міхась (Францыя) 
Нікіфаровіч Ванкарэм (ЗША) 
Нюнька Хведар (Літва) 
Панасюк Іван (Расія) 
Паўловіч Язэп (Германія) 
Петрашкевіч Алесь (Беларусь) 
Петухова Ніна (Беларусь) 
Пліско-Балі Ларыса (Швейцарыя) 
Пустаход Генадзь (Беларусь) 
Рагойша Вячаслаў (Беларусь) 
Разумаў Анатоль (Расія) 
Рудакоў Алег (Расія) 
Сабалеўскі Анатоль (Беларусь) 
Сабалеўскі Антон (Расія) 
Савік Лідзія (Беларусь) 
Савінава Ніна (Эстонія) 
Сагановіч Генадзь (Беларусь) 
Санько Валерый (Беларусь) 
Сапель Міхаіл (Беларусь) 
Сілівончык Анатоль (Расія) 
Сільвановіч Аляксандр (ЗША) 
Снарская (Дзідык) Іна (Украіна) 
Станкевіч Алесь (Беларусь) 
Сташчанюк Віктар (Беларусь) 
Стук Барыс (Беларусь) 
Сулкоўскі Віктар (Расія) 
Сулкоўскі Мікалай (Расія) 
Сурвілла Івонка (Канада) 
Сурмач Ганна (Чэхія) 
Сысоева Наталья (Расія) 
Сяргеева Галіна (Беларусь) 
Трусаў Алег (Беларусь) 
Трусаў Алесь (Літва) 
Уладыкоўская-Канаплянік Любоў (Беларусь) 
Фок Валянціна (Беларусь) 
Хадыка Юрый (Беларусь) 



Хаменка Ігар (Беларусь) 
Царыкаў Аляксандр (Беларусь) 
Цвірка Кастусь (Беларусь) 
Целеш Вячка (Латвія) 
Чыквін Ян (Польшча) 
Чыслаў Сяргей (Беларусь) 
Шатэрнік Алесь (Беларусь) 
Шаховіч Ігар (Расія) 
Штыхаў Георгій (Беларусь) 
Шушкевіч Станіслаў (Беларусь) 
Шыдлоўская Ніна (Беларусь) 
Юрэвіч Лявон (ЗША) 
Юхо Язэп (Беларусь) 
Юшчук Пётр (Польшча) 
Якшэвіч Алег (Беларусь) 
Янушкевіч Язэп (Беларусь) 
Ярашэўскі Зміцер (Германія). 
 

Спіс сяброў Малой рады МГА «ЗБС «Бацькаўшчына», 
абраных на Трэцім з’ездзе беларусаў свету 

 
Адамовіч Марына (Беларусь) 
Адамовіч Яўген (Беларусь) 
Аксак Валянціна (Беларусь) 
Арлоў Уладзімір (Беларусь) 
Аўраменка Віталь (Беларусь) 
Барадулін Рыгор (Беларусь) 
Беленькі Юрась (Беларусь) 
Белы Сымон (Беларусь) 
Брыль Янка (Беларусь) 
Бураўкін Генадзь (Беларусь) 
Вінакураў Альберт (Беларусь) 
Вінярскі Генадзь (Беларусь) 
Вярцінскі Анатоль (Беларусь) 
Гарэцкі Радзім (Беларусь) 
Герасімаў Валерый (Беларусь) 
Гілевіч Ніл (Беларусь) 
Гліннік Вадзім (Беларусь) 
Глушко Аляксей (Беларусь) 
Грыцкевіч Анатоль (Беларусь) 
Жуковіч Васіль (Беларусь) 



Загорская Ніна (Беларусь) 
Іпатава Вольга (Беларусь) 
Казыра Леанід (Беларусь) 
Кароль Аляксей (Беларусь) 
Конан Уладзімір (Беларусь) 
Лецка Яўген (Беларусь) 
Ліс Арсень (Беларусь) 
Лыч Леанід (Беларусь) 
Люцко Мікалай (Беларусь) 
Макоўская Алена (Беларусь) 
Мальдзіс Адам (Беларусь) 
Маркевіч Мікалай (Беларусь) 
Мархель Таццяна (Беларусь) 
Міцкевіч Марыя (Беларусь) 
Петрашкевіч Алесь (Беларусь) 
Петухова Ніна (Беларусь) 
Пустаход Генадзь (Беларусь) 
Рагойша Вячаслаў (Беларусь) 
Сабалеўскі Анатоль (Беларусь) 
Савік Лідзія (Беларусь) 
Сагановіч Генадзь (Беларусь) 
Санько Валерый (Беларусь) 
Сапель Міхаіл (Беларусь) 
Станкевіч Алесь (Беларусь) 
Сташчанюк Віктар (Беларусь) 
Стук Барыс (Беларусь) 
Сяргеева Галіна (Беларусь) 
Трусаў Алег (Беларусь) 
Уладыкоўская-Канаплянік Любоў (Беларусь) 
Фок Валянціна (Беларусь) 
Хадыка Юрый (Беларусь) 
Хаменка Ігар (Беларусь) 
Царыкаў Аляксандр (Беларусь) 
Цвірка Кастусь (Беларусь) 
Чыслаў Сяргей (Беларусь) 
Шатэрнік Алесь (Беларусь) 
Штыхаў Гергій (Беларусь) 
Шушкевіч Станіслаў (Беларусь) 
Шыдлоўская Ніна (Беларусь) 
Юхо Язэп (Беларусь) 
Якшэвіч Алег (Беларусь) 



Янушкевіч Язэп (Беларусь). 
 

Спіс сяброў Кантрольна-рэвізійнай камісіі МГА «ЗБС 
«Бацькаўшчына», абраных на Трэцім з’ездзе беларусаў свету 

 
Секачоў Аляксандр — старшыня КРК (Беларусь) 
Йарданава Святлана (Літва) 
Чуяшкова Алена (Беларусь). 
 
Спіс сяброў управы МГА «ЗБС «Бацькаўшчына», абраных на 

пасяджэнні Вялікай рады 6.07.2001 г. 
 
Арлоў Уладзімір (Беларусь) 
Вінярскі Генадзь (Беларусь) 
Гарэцкі Радзім (Беларусь) 
Герасімаў Валерый (Беларусь) 
Глушко Аляксей (Беларусь) 
Грыцкевіч Анатоль (Беларусь) 
Кароль Аляксей (Беларусь) 
Ліс Арсень (Беларусь) 
Люцко Мікалай (Беларусь) 
Макоўская Алена (Беларусь) 
Сагановіч Генадзь (Беларусь) 
Станкевіч Алесь (Беларусь) 
Стук Барыс (Беларусь) 
Сяргеева Галіна (Беларусь) 
Фок Валянціна (Беларусь) 
Царыкаў Аляксандр (Беларусь) 
Чыслаў Сяргей (Беларусь) 
Шыдлоўская Ніна (Беларусь). 



Дадатак 
 

Афіцыйны ліст А. Вайтовіча 
 
НАЦЫЯНАЛЬНЫ СХОД РЭСПУБЛІКІ БЕЛАРУСЬ 
САВЕТ РЭСПУБЛІКІ 
НАЦИОНАЛЬНОЕ СОБРАНИЕ РЕСПУБЛИКИ БЕЛАРУСЬ 
СОВЕТ РЕСПУБЛИКИ 
The National Assaembly of the Republic of Belarus 
The Council of the Republic 
9 красавіка 2001 г. № 06/535-7 

Міжнароднае грамадскае аб’яднанне «Згуртаван-
не беларусаў свету «Бацькаўшчына» 
Макоўскай А. П. 

На № 17-3 ад 01.03.2001 
 
Паважаная Алена Паўлаўна! 
У Савеце Рэспублікі Нацыянальнага сходу Рэспублікі Беларусь 

разгледжаны зварот рабочай групы па падрыхтоўцы Трэцяга з’езда 
беларусаў свету і павестка дня (канцэпцыя) яго правядзення. 

Ацэньваючы прадстаўленыя матэрыялы, лічылі б мэтазгодным 
рэкамендаваць рабочай групе вызначыць задачамі з’езда абмерка-
ванне пытанняў культуры, мовы, эканомікі (інвестыцый) і скан-
цэнтраваць свае намаганні менавіта на гэтых накірунках. 

Акрамя таго, лічым, што вельмі карысным было б уключыць ў 
павестку дня абмеркаванне пытання аб садзейнічанні МГА «Баць-
каўшчына» ў наладжванні ўзаемавыгадных эканамічных сувязей 
Беларусі з краінамі, дзе ёсць беларускія дыяспары. 

Трэба адзначыць, што прапанаваныя намі тэмы для абмерка-
вання на з’ездзе адпавядаюць мэтам, указаным у статуце аб’яднання. 

У сувязі з выкладзеным просім накіраваць нам заключныя 
дакументы з’езда для магчымага іх выкарыстання ў заканатворчай 
дзейнасці. 

Старшыня Савета Рэспублікі 
Нацыянальнага сходу 
Рэспублікі Беларусь 

А. Вайтовіч 
 



Ліст Я. Грушы 
 
Шчыра дзякую Вам за інфармацыю пра Трэці з’езд беларусаў 

свету, якую Вы мне дасылаеце. А я распаўсюджваю гэту інфармацыю 
па беларускіх арганізацыях у Аўстраліі. 

Беларусы Аўстраліі вельмі занепакоены станам беларускай мовы 
ў цяперашняй Рэспубліцы Беларусь. Закрываюцца беларускія школы і 
беларускія клясы. Дзяржаўная беларуская мова выціскаецца з ужытку 
ва ўсіх дзяржаўных установах, не чуваць беларускай мовы на вуліцах 
Менску і іншых большых беларускіх гарадоў, а ўсе бюракраты ды 
чыноўнікі гутараць выключна на чужой мове, расейскай. 

Было б пажадана, каб ЗБС «Бацькаўшчына» і Трэці з’езд бела-
русаў свету супольным намаганнем падтрымалі Таварыства беларус-
кай мовы, якое змагаецца з шалёнай русіфікацыяй у Беларусі. 

Шкада, што Трэці з’езд склікаецца ў акупаванай Беларусі, а 
трэба было, каб гэты форум адбыўся ў Літве — Вільня або Польшчы — 
Беласточчына. 

Управа ЗБС «Бацькаўшчына», Малая рада і рабочая група па 
падрыхтоўцы і правядзенню Трэцяга з’езда беларусаў свету заслугоў-
вае вялікай удзячнасці за высакародную працу па правядзенні гэтага 
такога важнага беларускага форуму ў ХХІ стагоддзі. 

Беларусы і Беларусь апынуліся ў вельмі змрочным і складаным 
палітычным становішчы, ідзе змаганне за дэмакратыю, суверэннасць 
і незалежнасць Беларусі. 

Жадаем поспехаў у правядзенні Трэцяга з’езда беларусаў свету і 
каб гэтым разам дзяржаўныя ўлады не саджалі палкі ў калёсы воза, 
на якім едзе ЗБС «Бацькаўшчына». 

Жадаем усім удзельнікам гэтага форуму, каб прыемна і карысна 
правялі свой час у Беларусі. 

Беларусы Аўстраліі віншуюць усіх арганізатараў і ўдзельнікаў 
Трэцяга з’езда беларусаў свету ў Менску 5-6 ліпеня 2001 года. 

Жыве Беларусь у Змаганні! 
11 травеня 2001 г. Яўген Груша, 
старшыня Федэральнай рады 
беларускіх арганізацый у Аўстраліі 
 

Трэба ехаць на з’езд беларусаў свету! 
 
Згодна са статутам Згуртавання беларусаў свету «Бацькаўш-

чына», з’езды беларусаў свету павінны адбывацца што чатыры гады. 
На сёлетні год прыпадае 3-ці гэткі з’езд. Пры цяперашнім стаўленні 



ўрада Рэспублікі Беларусь да беларускае нацыянальнае справы, калі б 
чарговы з’езд ЗБС не адбыўся ў вызначаны статутам тэрмін, дык 
улады пачалі б рабіць большыя, чым дасюль, перашкоды ў далейшай 
працы Згуртавання «Бацькаўшчына». Значыцца, сёлетні з’езд мусіць 
адбыцца, і тэрмін яго ўжо вызначаны — 5-6 ліпеня (чацвер—пятніца) 
2001 года. 

Людзі ў замежжы пытаюцца: ці варта ехаць на той з’езд, калі ў 
Беларусі афіцыйныя чыннікі зневажаюць нацыянальныя святасці, 
дыскрымінуюць беларускую мову, заціскаюць свабоду, абражаюць 
патрыётаў, якія самаахвярна працуюць на грамадскай, культурнай і 
палітычнай ніве? Вось жа пытанне «Ці варта ехаць?» перш-наперш 
нелягічнае й недарэчнае. З’езд жа арганізуюць не дзяржаўныя 
чыноўнікі, а звычайныя грамадзяне — кіраўнікі ЗБС, патрыёты й 
абаронцы беларушчыны, якім даводзіцца працаваць у вельмі 
неспрыяльных абставінах. Ім якраз цяпер, як ніколі, патрэбная ўсякая 
дапамога — маральная й матэрыяльная, каб з’езд адбыўся ды 
прайшоў пры максымальным удзеле з боку беларускай дыяспары як з 
блізкага, гэтак і з далёкага замежжа. Удалае правядзенне з’езда будзе 
красамоўным паказальнікам жывучасці беларускае нацыянальнае 
культуры й сведамасці, паказальнікам сілы нашага агульнага пачуцця 
грамадзянскасці й палітычнае даспеласці. 

Кожнаму, хто вагаецца, ехаць ці не ехаць, варта было б 
паставіць сябе на месца арганізатараў з’езда, паспрабаваць уявіць, як 
«лёгка» ім, у абліччы безграшоўя й бясконцых перашкодаў ды 
цяжкасцяў, рыхтаваць гэты з’езд. 

Падарожжа на з’езд з замежжа — Злучаных Штатаў, Канады, 
Аўстраліі, Ангельшчыны, Бэльгіі, Францыі, Нямеччыны й г. д. — гэта 
не толькі ўдзел у працы гэтага вялікага міжнароднага форуму 
беларусаў, а гэта найперш і найбольш — акт маральнай падтрымкі 
ўсім тым на Бацькаўшчыне, хто нясе на сабе цяжар абароны 
нацыянальных вартасцяў перад нечуванай навалай на іх. Удзел у 
з’ездзе — гэта духовая падтрымка не толькі арганізатарам з’езда, а 
кожнаму беларусу, дзе б ён ні жыў, калі ён рупіцца пра развіццё 
беларускіх культурных вартасцяў ды пра замацаванне беларускае 
дзяржаўнасці. 

Карацей кажучы, удзел у Трэцім з’ездзе беларусаў свету — гэта 
маральны абавязак кожнага беларуса замежжа зрабіць на пачатку 
ліпеня падарожжа ў Менск, калі стан здароўя й фінансавыя 
магчымасці дазваляюць на гэта. І той аргумэнт, што няма чаго туды 
ехаць, бо, бач, улада не падабаецца, не мае пад сабой аніякага грунту. 
Наадварот, чым больш варожая беларушчыне ўлада, тым большы 



абавязак стаць поплеч тых, хто пад гэтай уладай жыве і, пакутуючы 
ад яе, бароніць свае спрадвечныя нацыянальныя каштоўнасці. 

Дык жа будзьма салідарнымі з тымі, хто бароніць сваё. А калі 
каторы з нас не можа сам паехаць, дык хай дапаможа матэрыяльна 
справе правядзення з’езда і гэткім чынам замацуе сваё ймя патрыёта 
ў салідарнасці з тымі, што знаходзяцца на перадавой лініі абароны й 
працы на карысць Бацькаўшчыны. 

12 красавіка 2001 г. Янка Запруднік (ЗША) 
 

Афіцыйны ліст В. А. Папова 
 
НАЦЫЯНАЛЬНЫ СХОД РЭСПУБЛІКІ БЕЛАРУСЬ 
САВЕТ РЭСПУБЛІКІ 
НАЦИОНАЛЬНОЕ СОБРАНИЕ РЕСПУБЛИКИ БЕЛАРУСЬ 
СОВЕТ РЕСПУБЛИКИ 
The National Assaembly of the Republic of Belarus 
The Council of the Republic 

Старшыні рабочай групы па падрыхтоў-
цы Трэцяга з’езда беларусаў свету 
Макоўскай А. 

Паважаная Алена Макоўская! 
Палата прадстаўнікоў Нацыянальнага сходу Рэспублікі Беларусь 

разгледзела Ваша паведамленне аб правядзенні ў ліпені гэтага года ў 
г. Мінску Трэцяга з’езда беларусаў свету. 

Улічваючы, што гэта мерапрыемства рыхтуецца грамадскім 
аб’яднаннем і ў склад арганізацыйнага камітэта і рабочай групы па 
падрыхтоўцы ўказанага форуму не ўвайшлі прадстаўнікі дзяржаўных 
структур улады, удзел Палаты прадстаўнікоў Нацыянальнага сходу 
Рэспублікі Беларусь у рабоце Трэцяга з’езда беларусаў свету лічым 
немэтазгодным. 

Што датычыцца дасланай канцэпцыі адзначанага з’езда, то 
выказваем пажаданне скіраваць увагу яго дэлегатаў на прыцягненне 
ў Беларусь замежных інвестыцый, аказанне дапамогі ў ліквідацыі 
наступстваў Чарнобыльскай катастрофы, падтрымку прэстыжу 
нашай краіны ў міжнародным супольніцтве. 

З павагай 
старшыня Палаты прадстаўнікоў 
Нацыянальнага сходу 
Рэспублікі Беларусь В. А. Папоў 



Заміж прамовы на Трэцім з’ездзе беларусаў свету 
 
Паважаныя спадарыні й спадары, дарагія суродзічы! 
З вялікім смуткам і жалям паведамляю вам, што мне не 

дазволена быць тут разам з вамі на гэтым з’ездзе. Тым больш сумна, 
што вельмі магчыма — гэта была мая апошняя нагода адведаць маю 
дарагую Беларусь і родных, якія ў ёй жывуць. 

Прашу высокапаважанага старшыню гэтага паседжання 
перадаць наступнае. 

Перш за ўсё дазвольце перадаць шчырыя прывітанні ад нашых 
суродзічаў, пражываючых у Бэльгіі. 

Калі на Першым з’ездзе ў 1993 г. у маім прывітанні я скромна 
заявіў: «ад нашае маленькае групкі», дык сяння магу паведаміць вам, 
што нашая грамада шмат пабольшала. Сюды прыбылі і прыбываюць 
новыя нашыя суродзічы. На жаль, і думаю, выясненні не патрэбныя, 
ад іх ні аднаго прадстаўніка тут няма. 

Кантакт іхні з намі, г. зн. з беларусамі, якія знаходзяцца ў Бэльгіі 
ад канца 40-х і пачатку 50-х гадоў, спачатку быў праз ізаляваныя 
асобы, а пасля групкамі і ўрэшце з цэлаю грамадою. Хачу 
падкрэсліць, што адносіны між намі вельмі шчырыя й зразумелыя. 
Хаця, праўда, ёсць разыходжанні ў веку й таксама ў нацыянальным 
выхаванні. 

Магчыма, найлепшым прыкладам нашага ўзаемапаразумення 
было сёлетняе святкаванне 25 Сакавіка, у якім бралі ўдзел, з вялікім  
энтузіязмам і зацікаўленасцю, больш за 20 асобаў. Іхняе жаданне 
было — мець гістарычны нарыс аб 25 Сакавіку 1918 г. Гэта было 
зроблена. 

Іхняе прабыванне ў Бэльгіі — несалодкае. Самае цяжкое й 
непрыемнае — гэта атрыманне дазволу на сталае пражыванне. 
Прычына гэтае цяжкасці ёсць той факт, што ў Бэльгію прыбывае 
маса з усяго свету рознага тыпу «ўцякачоў», палітычных, эканамічных 
і розных. Першынство даецца палітычным. Цяжкасць палягае ў 
даказанні, што той, хто пытае, азыль з’яўляецца палітычным 
уцекачом, г. зн., што ён уцякае з краіны, дзе існуе праследаванне 
людзей, да якіх ён належыць, якія не пагаджаюцца з урадавай 
палітыкай. 

Другая цяжкасць — гэта знайсці працу. У многіх выпадках людзі 
змушаныя, каб пражыць і, часамі, пракарміць сям’ю, прымаць працу, 
якую яму прапануюць. Ва ўсялякім выпадку, гэтыя цяжкасці нам не 
перашкаджаюць трымацца лучнасці, і спадзяёмся, што яна будзе 
ўзмацняцца. 



Я страшэнна не люблю паўтараць, што было сказана й што на 
маю думку, будзе сказана. Таму на гэтым буду канчаць. Шчыра 
дзякую за вашую ўвагу. 

Жыве Беларусь! 
Янка Жучка (Бельгія) 
 

Ліст М . Наўмовіча 
 
Я, Міхась Наўмовіч, скульптар і выкладчык анатоміі ды 

марфалогіі ва універсітэце Парыжа (Францыя), маю прыемнасць у 
ліпені гэтага 2001 года звярнуцца з прывітаннем да ўсіх прысутных 
на з’ездзе «Бацькаўшчыны» ў Менску. 

На вялікі жаль, жыццё мне не дазволіла, каб быць паміж Вамі, 
шкадую, але ў маіх думках і пачуццях я на Беларусі, з Вамі... 

Моцна жадаю, каб гэтае спатканне ўсіх беларусаў свету, на 
пачатку новага тысячагоддзя, прынясло для ўсіх не толькі шмат 
прыемных успамінаў, але таксама вялікую надзею, што ўсе нашыя 
старанні і высілкі, у якія мы заангажаваліся, давядуць нас да мэты — 
поўнай незалежнасці Беларускай Народнай Рэспублікі. Гэтую мэту 
ўжо нам паказалі нашыя продкі з рэалізаваннем Акта 25 сакавіка 
1918 года. 

Ужо доўгая і моцна цярністая дарога, але як нядаўна пісаў адзін 
з арганізатараў гэтага з’езда «Бацькаўшчыны» сп. В. Герасімаў: «Якім 
бы доўгім ні быў шлях да Волі, мы пройдзем яго годна...» 

Так, мы мусім прадаўжаць змаганне, у нас іншае альтэрнатывы 
няма, прадаўжаць яго з найбольшай натойлівасцю і любоўю да 
нашага краю і народа. 

Любоў — гэта дар ад Бога ці Натуры, кажуць некаторыя людзі, а 
чаму не дар самога сябе для тога краю, для тае асобы і г. д., якая 
моцна лягла ў глыбіні нашае душы. 

Прызнаюся, што я, як кожны з Вас, часамі блукаю па старых 
сцежках з успамінамі пра мінулае ды мроямі пра будучае... Калісь 
прыйшла думка: «Калі б я змог перамяніцца ў птушку, ды з усімі 5 
мільярдамі птушак Эўропы ляцець у вырай, як казалі ў нас у 
Кашаловіц. Я там, у маім Кашаловіц, у 1939 годзе бачыў цэлае поле, 
белае ад буслоў, якія прыселі адпачыць, падыскутавалі, а пасля 
падняліся і фармацыямі адляцелі на поўдзень, у вырай. 

А для мяне мой вырай — гэта мая Беларусь, мая дарагая 
Наваградчына. 

Я сёння веру, я моцна веру, што вольныя камунікацыі, без ніякіх 
кантроляў і перашкодаў, незадоўга будуць уведзеныя паміж усімі 



краінамі Эўропы. Для ўсіх жыхароў будзе прыемна і карысна ехаць, 
куды кожны захоча. 

А ў нас на Беларусі паўстануць вялікія перамены ва ўсіх галінах 
жыцця, палітыцы, эканомікі і г. д. У гэтыя перамены трэба верыць, а 
мне асабіста чаму не верыць, што ўжо ў блізкай будучыні буду ляцець 
у мой вырай, калі мне будзе прыемна... Спадзяюся, што ўжо за мною 
куча «мухамораў» не будзе хадзіць, як гэта было ў 1939 годзе. Яны 
даведаліся, што я быў сябрам Янкі Філістовіча. Янка вярнуўся на 
Беларусь у часы сталінскага тэрору, таму што моцна любіў свой 
родны край і яго народ. Але за гэтую сваю любоў ён смяротную кулю 
не заслугоўваў... 

Кулю яму паслалі тыя, якія баяцца Адраджэння беларускага 
Патрыятызму. 

А цяпер пажадаю для ўсіх прадстаўнікоў беларускай дыяспары 
выдатнай працы на гэтым Трэцім з’ездзе. 

Жыве Беларусь! 
1 ліпеня 2001 г. Міхась Наўмовіч (Францыя) 
 

Ліст І. Смятанкі 
 
Шаноўны спадар прэзідэнт МГА «ЗБС «Бацькаўшчына» Радзім 

Гарэцкі, шаноўная спадарыня Алена Макоўская, шчыра дзякую за 
запрашэнне на з’езд. 

На жаль, не магу прыехаць на Беларусь, бо як эмігрант палі-
тычны знаходжуся ў Польшчы. Але вельмі прашу зачытаць ад майго 
імя напісаны тэкст маёй прамовы. 

Свой голас прашу перадаць спадару Валеру Герасімаву. 
Сардэчна прашу аб высланні мне матэрыялаў са з’езда… 
Сардэчна вітаю сабраных на тым вялікім форуме дэлегатаў і 

гасцей Трэцяга з’езда беларусаў свету. 
Яшчэ так нядаўна, здаецца, стаяў тут на трыбуне перад вамі я 

сам падчас Першага з’езда, сэрца мне моцна біла ад шчасця, што 
нарэшце народ Беларусі сам узяў у свае рукі свой лёс і будуе свой 
уласны край. Мне, хто прыехаў да Мінска з далёкага Кыргызстана, 
усё было новым і цешыла вока: бел-чырвона-белы сцяг над будынкам 
урада, герб Пагоня, а найболей цікавай з’явай у Мінску былі групкі 
моладзі на Траецкім прадмесці, якія пад гітару спявалі беларускія 
песні і размаўлялі паміж сабой па-беларуску, не саромеючыся гэтай 
старажытнай мовы. Мовы Скарыны і Танка, мовы Міцкевіча і 
Быкава, мовы Сапегі і Коласа, мовы Купалы і Ягайлы. Вялікае 
княства Літоўскае, як птушка Фенікс, у мяне на вачах паўставала з 



попелу і прымала абрысы новай Беларускай дзяржавы. Атмасфера, 
якая панавала на Першым з’ездзе беларусаў свету, была ўзнёслай і 
поўнай надзеі. Ці ж я і другія свядомыя ўраджэнцы гэтай краіны 
маглі стаяць убаку?! 

Атрымаўшы згоду і запэўненне тагачаснага ўрада Беларусі ў 
падтрымцы нашага памкнення перасяліцца з Сярэдняй Азіі на 
Бацькаўшчыну, дзесяткі сем’яў, разам з маёй, кінулі свае пажыткі, 
працу, кінулі сваю прыдбаную бацькаўшчыну — Кіргізію і вырашылі 
будаваць будучыню краіны сваіх продкаў — паўруцілі на Беларусь. 

На жаль, за пару месяцаў па з’ездзе вецер на Беларусі падзьмуў з 
іншага боку. З усходу. І калі мы ўжо мелі ўсе патрэбныя паперы і 
ўпарадкавалі ўсе фармальнасці і вярнуліся на Беларусь, то спаткаў 
нас цалкам іншы край. Вясна адраджэння, абмінуўшы лета 
нармальнага жыцця, у нас на вачах замянялася на зіму новакамуны 
вялікарасейскай. Чыноўнікі ўрада і мясцовыя правадыры Саветаў і 
выканкамаў адразу адмовіліся ад сваіх даваных нам абяцанкаў і 
пачалі раіць нам вярнуцца, адкуль прыехалі, бо тут сваіх нацдэмаў 
хапае аж занадта. Адмовіўшыся ад мінулага, страціўшы 
грамадзянства края азіяцкага, трапілі мы да «разбітых начовак». 
Многія з нас паўцякалі адразу з Беларусі. Я і яшчэ дзве сям’і самі 
зачалі шукаць сябе ў свеце камунарасейскай рэстаўрацыі. Адзіная 
арганізацыя, якая вельмі моцна памагала нам у тым, была наша 
«Бацькаўшчына». Шчыра дзякую сёння спадарыні Ганне Сурмач і ўсім 
іншым, хто спрабаваў штосьці зрабіць і дапамог нам. 

Мая сям’я знайшла прытулак пад Барысавам, паколькі я 
з’яўляюся ўрачом — атрымаў працу, знайшоў памяшканне. І хоць 
пачаткова нам, жыхарам вялікага горада, было вельмі нялёгка, але 
цеплыня, якой атулілі нас мясцовыя жыхары, хутка загаіла нашы 
раны, і мы пачалі пускаць карэнні на новай гасціннай зямлі. 

Я быў шчаслівы, не меў вольнай хвілі — лячыў людзей, будаваў 
новую амбулаторыю, сучасную, прыгожую. Мой сын хадзіў да школы 
з беларускай мовай выкладання, і якісь час здавалася, што ўлада 
цемры яшчэ не пашырылася далей яго палаца, далей яго трона. Як 
сябра Вялікай рады згуртавання прыязджаў да Мінска на пасяджэнні 
і канферэцыі, хадзіў вуліцамі з дэманстрантамі і з кожным днём 
майго быцця ў сталіцы заўважаў, як гідра распаўзаецца на цэнтр 
горада, пасля на цэлы Мінск, як зрывае смярдзючымі шчупальцамі 
нашыя сцягі і раздзірае іх на кавалкі, як скідае з будынкаў нашы 
гербы. Як з Мінска распаўзаецца па вялікіх і малых гарадах і нават 
вёсках. Як запаўзае ў хаты простых людзей: каму затыкаючы горла, 
каго перарабляючы на вырадкаў-здраднікаў, кагосьці не маючы сіл 



змяніць — забівала. На пачатку лета 1997 года застукала гэтая 
пачвара і ў мае дзверы. Жыццё наша ператварылася ў жахлівы сон з 
кнігі Оруэла. Але спробы перарабіць мяне на здрадніка не ўдаліся ні 
пернікамі абяцанак, ні застрашэннямі… 

Можа, гэта не з’яўляецца гераізмам, але сёння я знаходжуся на 
эміграцыі. Не з’яўляюся выбранцам лёсу элітарных эмігрантаў, якія 
атрымліваюць гранты грашовыя і славу змагароў за ідэю. Прайшоў 
праз бруд і пекла прытулкаў для бежанцаў, дзе жыццё людское 
няварта нічога, дзе КГБ Беларусі жыруе як у сябе дома, як, дарэчы, і 
на тэрыторыі ўсёй Польшчы. Бедны наш край не мае грошай на 
выплату зарплаты ў калгасах, але не шкадуе нічога, каб на кожнага 
ўцекача-апазіцыянера адкамандзіроўваць за мяжу па 2-3 бугаі-
чэкісты. Параўнальна багатая Польшча не мае грошай, каб 
забяспечыць ахову бежанцам і, праўдападобна, не мае на гэта 
ахвоты. 

Прайшоў тут праз голад і прыніжэнні, насмешкі чыноўнікаў і 
непрыхаваныя здзекі. Але пазнаў тут таксама, што значыць сіла 
дэмакратыі, справядлівасць і незалежнасць судоў. Што значыць жыць 
у вольным краі, які гарантуе людзям падмуркавыя правы. 

А найважнейшае — пазнаў простых польскіх людзей. Шчырых і 
заўжды гатовых дапамагчы чалавеку ў няшчасці. Гэтыя людзі 
дапамаглі мне стаць на ногі, зноўку адчуць сябе чалавекам. Тысячы, 
мільёны простых палякаў песцяць у сэрцах шчырую сімпатыю да 
беларускіх грамадзян. Тут, у Польшчы, вычуваецца павязанне крыві 
нашых народаў. І я чую сябе шчаслівым, што і ў маіх жылах цячэ і 
польская кроў таксама, як і беларуская. 

Тут, у Польшчы, мала адчувальна ёсць прысутнасць якіхсьці 
беларускіх арганізацый як з дыяспары, так і эмігранцкіх з метраполіі. 
Не, яны ёсць: і інфармацыйныя цэнтры БНФ, і радыёстанцыі, і 
газеты, і Задзіночанне беларусаў у Польшчы, але мне здаецца — не 
зусім правільным з’яўляецца стыль іх работы. Яны займаюцца 
творчасцю з сябе і для сябе, выдаючы невялікімі тыражамі на 
беларускай мове і да набыцця даступныя ў асноўным на 
Беласточчыне. Ужо ў Варшаве па іх няма і слядоў, а ў Кракаве ці ў 
Катавіцах не можна нават аб тым марыць. Палякі маюць да нас 
сантымент, але практычна не маюць ніякай магчымасці пазнаць 
праўду, што сёння робіцца ў Беларусі. Дзесяткі штодзённых польскіх 
газет, тыгоднікаў і месячнікаў за рэдкім выключэннем якіхсьці 
надзвычайных падзей нічога не пішуць аб Беларусі, а калі і з’яўляецца 
якаясьці «заметка», то не ёсць гэта паважны артыкул, а якраз толькі 
дробная «заметка», якую можна закрыць адной дзіцячай далоняй. 



Я лічу, што перад апазіцыяй рэжыму як тут, на эміграцыі, так і 
на Беларусі, а найважнейшае перад дыяспарай беларускай у 
Польшчы сёння стаіць заданне выхаду на інфармацыйны прастор 
гэтага братняга краю і выхаду на прастор польскамоўны. Просты 
паляк павінен даведацца, што беларус і літвін — гэта тое самае, што 
Адам Міцкевіч у паэме «Пан Тадэвуш» апісвае падзеі на тэрыторыі 
сённяшняй Беларусі і што мясціны, апісаныя там, яшчэ існуюць. Што 
Манюшка быў з Мінску і яго дом захаваны ў цэнтры нашай сталіцы. 
Што нават маршалак Пілсудскі не саромеўся ў раздзеле «народовасць» 
(нацыянальнасць) — пісаў «беларус». Пісаць аб прычынах і 
акалічнасцях прыходу да ўлады на Беларусі таго, хто прыйшоў. Аб 
фарсе пад назвай рэферэндум ці выбары. Даваць націск у артыкулах 
на гістарычную еднасць тых двух народаў, падабенства традыцый 
культуры, мовы, гістарычных лёсаў. І тады сантымент простага 
паляка ператворыцца ў сімпатыю. Сімпатыя ў спачуцце, спачуцце ў 
жаданне памагчы. А калі просты паляк мае якоесьці жаданне, ён 
заўсёды змусіць свой жонд (урад), каб гэта жаданне стала 
рэчаіснасцю. 

Лукашэнка шукае ворагаў, мы ж павінны шукаць сяброў. 
Шукаць усюды: у Польшчы і Літве, у Расіі і на Украіне, у Ізраілю і 
Злучаных Штатах. Хто не супраць нас, той з намі. 

Яшчэ раз шчыра зычу дэлегатам і гасцям з’езда плённай працы, 
шчасця асабістага і здароўя. Зычу ўсім грамадзянам Беларусі 
адыццяўлення як найхутчэй найбольшай надзеі, надзеі на Вольнасць і 
незалежнасць, надзеі на годнае жыццё. А грамадзян СБіРу да Сібіры. 

Жыве Беларусь!!! 
Ігар Смятанка (Польшча) 
 

Ліст Я. Барысевіча 
 
З’езд беларусаў свету «Бацькаўшчына» — гэта яшчэ адно з многіх 

змаганняў за існаванне беларускага этнасу. 
Усім нам вядома, што ў нашай краіне афіцыйныя ўлады 

паніжаюць нацыянальныя сымболікі нашага народа, дыскрымінуюць 
мову ды агранічаюць свабоду, але гэта не значыць, што беларусы 
мусяць паддацца гэткаму зневальненню. 

Дзеля нашай патомнасці, дзеля нашага будучага пакалення мы, 
сведкі й адначасова ахвяры гэтай трагічнай для нас эпохі, уважаем, 
што патрэбаю ёсць устанавіць нашы пастуляты змагання: нацыю, за 
наш незалежны край, за нашу родную мову і культуру ды нам 
народам устаноўлены ў вольных дэмакратычных выборах парлямэнт. 



Вельмі балюча, а тым болей балюча на душы, што ў Беларусі 
жывуць й дзейнічаюць нейкія асобы, якія не зусім ставяцца пры-
хільна да захавання беларускага этнасу. Людзі гэтыя павінны наканец 
зразумець, што іх эгзыстэнцыя (паводзіны) быту залежныя ёсць ад 
беларускай нацыі, ад якой яны атрымліваюць усе дабрадзействы 
свайго жыцця. За гэткую добрасць ад беларускага народа трэба 
заплату рабіць добрай манетай, а не фальшывай. 

Беларусы не могуць зыйсці на бок з выбранай дарогі змагання за 
незалежнасць ды правы існавання свае нацыі ў міжнароднай акрузе, 
паміж усіх іншых нацыяў. 

Беларуская нацыя мае тысячагадовую гісторыю свайго існаван-
ня. Меркаванне аб ліквідацыі гэтай нацыі ёсць раўназначна з мер-
каваннем аб агіднай крымінальнай праступнасці. 

Паводле ўсіх ведамых падзеяў выглядае, што нашаму пакаленню 
лёсам дано вырашыць будучыню беларускага этнасу «быць або не 
быць». 

Вось у гэткім напрамку з’езд беларусаў свету павінен на сваіх 
нарадах вырашыць і выдаць жыццёва неабходныя пастановы, якія 
будуць спрыяць адраджэнню беларускай нацыі з заняпаду. Гэтай 
справы не можна запрапасціць, бо мы не ведаем, ці будзе такая 
другая магчымасць. 

Неабходна было б прыняць ў жыццёвы абег, па меры 
мажлівасці, рэзалюцыю ХІІІ з’езда сяброў Фэдэральнай рады 
Беларускіх арганізацыяў у Аўстраліі ў Мэльбурне з 24 сакавіка 2001 г. 
(фотакопія ў залучэнню), якая была агалошана ў «Беларускім 
дайджэсце» ў траўні 2003 г. № 5 (88) бач. 11. 

Ужо прыйшла пара, каб усе беларускія грамадзяне самі 
вырашылі свой лёс і ў вольных выбарах выбралі сваіх праўдзівых 
народных прадстаўнікоў да беларускага дэмакратычнага парлямэнта. 

Не могуць быць народнымі прадстаўнікамі тыя людзі, якія не 
ўмеюць або цураюцца паслугоўвацца беларускай мовай, бо яны неяк 
знаходзяцца пасланнікамі чужой нацыі ды языкамоўнымі калекамі — 
гэта так паводле міжнароднага разумення. 

Для прыкладу: ці можна сабе ўзмыслявіць такую сітуацыю, каб 
французскі міністар, выступаючы ў парлямэнце французскім, 
тлумачыў сваю рэч па-ўкраінску або нават ў іншай мове? Быў бы 
смех на залі. Вось гэта прымета адносіцца й да ўсіх іншых нацыяў. 

Беларуская нацыя — гэта гістарычная нацыя і не толькі, бо яна 
сёння існуе й будзе існаваць. 

Беларуская мова ў Вялікім княстве Літоўскім была самастойнай 
мовай беларускага этнасу — яна не была ані расейскай, ані польскай. 



У цяперашняй тэрміналёгіі гэта называецца стары беларускі язык — 
але ўсё ж такі беларускі. Кодэкс права ВКЛ быў напісаны на гэтым 
языку — у той час найболей дэмакратычнае заканадаўства на свеце. 

Згуртаванне беларусаў свету «Бацькаўшчына» — гэта й ёсць 
народны беларускі парлямэнт, хоць ён і неафіцыйны, але ён 
адлюстроўвае праз дэлегатаў усе праблемы і недамаганні беларускага 
народа (этнасу). 

Вельмі важна: 
Тычыцца беларускіх арганізацыяў у Расейскай Фэдэрацыі і на 

Украіне, якія павінны падцягнуцца вышай, каб стануць на лепшым 
узроўні арганізацыйным. 

Змаганне за існаванне вольнай Беларусі ёсць абавязкам усіх 
пазытыўна стаўляных грамадзян да свае бацькаўшчыны, дзе б яны ні 
жылі. 

Ітак: 
1. Паставіць мацнейшыя намаганні, каб беларускія арганізацыі 

ў Расейскай Фэдэрацыі і на Украіне былі болей актыўнымі ў 
беларускіх справах, каб далей і шырэй распаўсюджвалі сваё 
існаванне. 

2. Беларусы ў Расеі і на Украіне маюць права выдаваць свае 
газэты і праграмы радыёвыя на беларускай мове — гэта аснова 
дэмакратыі. 

У гэтай справе неабходна пісаць пэтыцыі да прэзыдэнтаў: У. 
Пуціна і да прэз. Кучмы. Пры гэтым зараз жа высылаць копіі гэтых 
пэтыцыяў да ведамасці беларускіх газэтаў як «Рунь» і «Беларускі 
дайджэст». 

3. У пачатку ХІХ стагоддзя ў Смаленскай губерні налічвалася 
каля аднаго мільёна беларусаў. 

У Смаленску з 30-31 снежня 1918 г. паўночна-заходняя абласная 
канфэрэнцыя РКП(б) абвесціла сябе 1-м (Першым) з’ездам кампартыі 
Беларусі і прыняла пастановы аб стварэнні БССР у складзе Мінскай, 
Гродзенскай, Магілёўскай, Віцебскай і Смаленскай губэрняў. 

2 (другога) лютага 1919 г. Расея пацьвердзіла самастойнасць 
БССР. 

4. Пасля рэвалюцыі 1917 г. на Смаленшчыне пачынаецца бурны 
перыяд развіцця беларушчыны. Гэта сам Ленін заакцэнтаваў 
Смаленшчыну ў складзе Беларусі. Смаленск міжволі стаўся 
«аснавацелем», або, у іншым разуменні, першай сталіцай БССР. 

Трэці з’езд беларусаў свету мае права запытацца прэзыдэнта 
Расейскай Фэдэрацыі: 



• па якой прычыне беларускі Смаленск і Смаленшчына сталіся 
выключаныя са складу БССР, а цяпер незалежнай Беларусі; 

• чаму на Смаленшчыне і ў самым Смаленску загінулі беларускія 
школы; 

• па якім міжнародным праве смаленскія беларусы раптам 
ператварыліся ў расіян? 

Увага: фотакопія пісьма са Смаленска ў залучэнню. 
Шаноўныя суродзічы, Вы дэлегаты з’езда ад беларускіх суполак, 

Вы абавязаны ведаць, што беларусы далей ані адступаць, ані 
ўступаць болей не могуць. Беларусь чакае ратунку! 

Усяго Вам добрага. З паважаннем 
10 траўня 2001 Янка Барысевіч 
(Мельбурн, Аўстралія) 
 

Ліст а. М . Бурноса і В. Кавалеўскага 
 

Паважаныя сябры ЗБС «Бацькаўшчына». 
Дарагія суайчыннікі. 
Прыміце найлепшыя віншаванні на Трэці з’езд беларусаў свету 

ад Беларускага аб’яднання ў Паўднёвай Аўстраліі і Беларускага 
гістарычнага згуртавання Аўстраліі. 

Перш за ўсё жадаем поспехаў у правядзенні такой важнай 
падзеі ў жыцці беларускага грамадства. Хоць беларусы Адэляйды і не 
змогуць прыняць удзелу ў з’ездзе, але можаце быць упэўненымі, што 
сэрцы нашы разам з Вамі. 

Падзеі сённяшняга жыцця паказваюць складаную сітуацыю не 
толькі на Беларусі, але і па ўсім свеце. Пашыраючаяся глабалізацыя з 
яе добрымі і благімі бакамі, няспынны рост інфармацыі і расплыў-
шаяся па ўсіх краінах, уключаючы Аўстралію, эканамічная нестабі-
льнасць, з усё меншай і меншай колькасцю паўначасавых працоўных 
мест, ніяк не спрыяюць удзелу эмігрантаў у беларускім эміграцыйным 
руху. Зразумела, што грамадскімі справамі займаюцца толькі тыя ня-
многія, адданыя беларускай справе людзі, якія не хочуць згубіць сябе 
ў шырокім эміграцыйным аўстралійскім моры і паддацца асіміляцыі. 
Што не ёсць проста. Ды і формула аўстралійскага жыцця: «Поспех — 
гэта ёсць багацце» не дае нават аглядзецца новым эмігрантам і ўліцца 
ў беларускае жыццё, а падсоўвае ім адразу крэдытныя карткі, вялікія 
заёмы на машыны і дарагія дамы, рэкламныя брашуры з новым 
электронным абсталяваннем і гэтак далей... 

Калі раней крэдыты даваліся не так шырока, дык эмігранты і 
трымаліся адзін другога і дапамагалі ў будоўлі хат, цэркваў і сваіх 



беларускіх дамоў. Гэта і было адным з вуглавых каменняў беларускага 
эміграцыйнага дому. Воблік сённяшняга жыцця змяніўся. Нова-
прыезджаму эмігранту не патрэбен сваяк ці зямляк, бо яму ў сваякі 
набіваецца банкір з купай грошай у руцэ: ён прафесійна шчырыцца і 
прапануе — купі, браток... аддасі потым... 

Колькасць асоб так званай новай беларускай эміграцыі таксама 
невялікая. Росту эмігрантаў процістаіць новая эміграцыйная палітыка 
Аўстраліі: прыарытэт аддаецца прафесійным эмігрантам, таленавітым 
і багатым людзям, а таксама і бізнэсменам. Для простых людзей 
дзверы зачынены. Прарываюцца аднак прыехаўшыя да Аўстраліі 
турыстамі людзі, якія змаглі даказаць аўстралійскаму ўраду 
праследаванні іх з боку дзяржаўных устаноў іх быўшай краіны, ды 
няспынна плывуць на лодках праз акіян ад беднасці кітайцы, 
в’етнамцы, іракцы, афганістанцы, індыйцы і прадстаўнікі іншых 
нацыянальнасцяў. Апошнія нішчаць свае дакументы і потым чакаюць 
за калючым дротам у лагерах свайго лёсу. Многіх адсылаюць назад. 

Адным з першых беларусаў атрымаў візу бежанца і дазвол на 
часовае пражыванне спадар В. Ш. у Адэляйдзе. Зараз гэтага чакае 
група з пяці беларусаў у Адэляйдзе і дзве сям’і ў Мэльбурне. На мой 
погляд, дазвол яны павінны атрымаць, таму што гэтаму дапамагае 
існаванне на Беларусі смяротнай казні, дыктатарскі рэжым і 
няспыннае парушэнне правоў чалавека. 

Паступовае губленне вялікай сілы талакі і паслабленне міжся-
мейных сувязяў таксама стаіць не на апошнім мейсцы. Сённяшняя 
эміграцыя ў Аўстралію, гэта ў бальшыні выпадкаў — бацькі з дзецьмі. 
Як гаворыцца — сямейная адзінка. Браты і сёстры, маці і бацька, не 
гаворачы пра астатнюю радню, засталіся на Бацькаўшчыне. Можа 
казацца, што тут і павінна з’явіцца ў людзей жаданне ў сувязях з 
суайчыннікамі і ўдзел у жыцці сваіх этнічных грамад. Але толькі 
невялікі працэнт эмігрантаў пачынае пошук сваіх землякоў. Таксама 
ёсць многія тыя, хто прытрымліваюцца старажытняй тэорыі: мая хата 
з краю. Калі іх пытаюцца за сяброўства ў беларускіх грамадах, то яны 
сціпла адказваюць: «Мы людзі не обшчественные»... Астатнія ідуць да 
першых сустрэчных — да рускіх, палякаў і ўсіх іншых тых, хто не 
патрабуе ніякага актыўнага ўдзелу ў іх жыцці, акрамя толькі 
прысутнасці. 

Ці не ў гэтым вялікая злосць камунізму? У прывучэнні некалькіх 
пакаленняў людзей да кодэксу «прысутнасці». Я думаю, Вы памятаеце, 
як гэта адбывалася на выбарных пляцоўках у Савецкай Беларусі: вы 
прыйдзіце толькі і прагаласуйце... а за каго... то вам ніякай патрэбы 



думаць няма чаго... ужо ўсё абмяркована і падпісана... Патрэбна 
вашая прысутнасць... 

Не залежна ад таго, што на эміграцыю едуць прывыкшыя да 
«прысутнасці» людзі, жыццё беларускай грамадскасці не супыняецца. 
Форма жыцця змяняецца — гэта так: адыходзяць у век спрэчкі пра 
«крывічоў» і «некрывічоў», усё менш становіцца беларускіх 
арганізацый у Аўстраліі, заціх голас паэта Алеся Салаўя, цяжка 
стукаць па клавішах друкуючай машынкі Паўлу Гузу і пастарэў 
старшыня Фэдэральнай рады Беларускіх арганізацый у Аўстраліі 
Аўген Груша. Не стала многіх відных беларусаў Аўстраліі, менавіта 
тых, каторыя, нягледзячы на вольны час, стваралі Беларускі дом у 
Аўстраліі, тых, каго назваў Барыс Сачанка («Беларуская эміграцыя». 
Выдавецтва ЦК КП Беларусі, 1991) — як «фашысцкіх паслугачоў і 
здраднікаў народа, жывучых у прадажным капіталістычным свеце...». 

Сённяшні дзень сведчыць, што менавіта гэтыя «здраднікі» купілі 
сваім многапакутным суайчыннікам на чарнобыльскай Беларусі на 
сорак тысяч долараў мэдыцынскага абсталявання. Менавіта гэтыя 
«паслугачы» прыглядалі за дзецьмі Чарнобыля. Менавіта... 

Пісаць пра гэтых людзей можна многа, але толькі той пачуе, хто 
захоча гэтага... А ці многія чуюць? Ці не жывуць яшчэ мільёны 
беларусаў да сённяшяга дня па створаннаму Сталіным і падтрым-
ліваемаму многімі сённяшнімі палітыкамі Беларусі чорна-беламу 
стэрэатыпу «свой — чужы»? Напрыклад, простае слова «паліцай» кідае 
многіх «сталінскіх арлоў» у вялікі шок. Як жа так, ды ён жа ворага 
народа... А вось не так даўно я быў сведкай наступнай шокавай 
сітуацыі: можа, памятаеце затануўшую падводную расейскую лодку і 
крычаўшую з адчаю на мітынгу маці аднаго з 118-ці загінуушых? Яе 
хутка «супакоілі», уткнуўшы тут жа на людзях шпрыц у мацярынскае 
цела. Шакіраваныя гэтай з’явай аўстралійцы пыталіся мяне потым: 
«Як жа гэта можна? Чаму яна іх не судзіць? Гэта вельмі 
анцічалавечна... ніхто не можа так рабіць...» 

Смешны народ гэтыя аўстралійцы, праўда ? 
Ці ведаеце Вы, што таракан-прусак можа жыць да двух тыдняў 

з адрэзанай галавой і памірае не з-за таго, што галаву згубіў, а ад 
голаду? Так і камунізм. Нібыта яго няма, але ўсё «ходзіць прызракам 
па ваколлі са сваім маніфэстам». 

Роля асацыяцыі, таварыства, аб’яднання і іншых формаў гра-
мадскіх агранізацый ёсць неацанёная. Яна не толькі ў непрырыўным 
кантролю дзейнасці бюракратаў ад улады, але і ў выхаванні новага 
пакалення беларусаў, якія не будуць баяцца адкрыта крытыкаваць 
дзяржаўныя ўстановы і іх прадстаўнікоў, смяяцца над глупствам 



надутых ад самапавагі чыноўнікаў, выступаць у прэсе з палітычнымі 
прапановамі і нават пры неабходнасці з асуджэннем палітыкі прэ-
зыдэнта і яго кабінэта (аўстралійцам у гэтым выпадку выпала двай-
ная праца, таму што існуе два кабінэта: адзін правячы, а другі — «це-
нявы», але яны смяюцца, гаворачы: «Хоць нам і каштуе трымаць та-
кую араву палітыкаў, але дэмакратыя працуе добра, нічога не 
скажаш...»). 

Не можна не адзначыць ролю ЗБС «Бацькаўшчына». Упершыню 
ў гісторыі Беларусі з’явілася арганізацыя, якая спрабуе не толькі 
аб’яднаць беларусаў свету, але і прааналізаваць складаную сітуацыю 
на эміграцыі і знайсці рашэнне многіх пытанняў. Беларусы Адэляйды 
чакаюць стварэння інтэрнэт-старонкі ЗБС «Бацькаўшчына», на якой, 
магчыма, будзе форум, дошка аб’яў і навін беларускіх арганізацыяў з 
розных краін, а таксама і старонка для тых, хто цікавіцца пытаннем 
эміграцыі з Беларусі ў вольны свет. Хоць на сённяшні дзень толькі 7% 
жыхароў планэты маюць доступ у інтэрнэт, але гэты працэнт будзе 
расці вельмі хутка, як і будзе расці лічба жадаючых пажыць у 
дэмакратычным свеце. 

Беларуская эміграцыя ў Аўстраліі перажывае пераходны этап у 
сваім жыцці. Ключавымі асобамі, трымаючымі сувязь паміж 
пасляваеннай і новай эміграцыйнымі хвалямі, з’яўляюцца сёння 
наступныя людзі: у Сыднэі гэта Слава Елкановіч, Раецкі малодшы ў 
Пэрце, Віктар Кавалеўскі ў Адэлайдзе, сп. Жукаў у Мэльбурне. Спадар 
Сачанка трохі паспяшаў у сваёй кніге, пішучы, што беларуская 
эміграцыя памірае. Гэта няпраўда. Праўда ў тым, што ідзе перадача 
спадарамі М. Лужынскім, А. Грушай, П. Гузам, А. Шнэкам, М. 
Раецкім-старэйшым, айцом Міхаілам Бурносам і іншымі віднымі 
беларусамі на эміграцыі нябачных на першы погляд вялікіх 
каштоўнасцяў эміграцыйнага жыцця, бессмяротных ідэй незалежнай 
Беларусі, гераізму случакоў, паўстаўшых супраць бальшавікоў, і  нават 
больш за гэта — перадача духу нястомнай барацьбы з тыраніяй, 
аўтарытарызмам, левых і правых «ізмаў» пад парывамі бел-чырвона-
белага сцяга і клічам «Жыве Беларусь!». 

Воблік беларускай эміграцыі меняецца. Гэта непазбежна. Многае 
ўжо змянілася. Але застаецца беларуская мова, святкаванні ўгодкаў 
Слуцкага паўстання і Дзень Незалежнасці 25 Сакавіка. Гэта ніхто не 
можа змяніць. Застаецца бел-чырвона-белы сцяг з Пагоняй. 
Застаюцца ў памяці першабудаўнікі беларускай грамады ў Аўстраліі. 
Застаюцца архівы іх дзейнасці. Прыйшоў час не толькі іх 
надрукаваць, а запытацца наступнае: якім з’яўляецца воблік 
беларускага эмігранта? Хто маляваў яго на працягу дзесяцігоддзяў 



чорнымі фарбамі? З якой мэтай? Ці не прыйшоў час даць волю 
променю сонца і асвяціць гэты воблік і заглянуць у вочы яго 
бязбоязна? Ці не прыйшоў час адкінуць на сметнік гісторыі гэтую 
старую балбатню разам з аджыўшымі свой век ідэямі камунізму? 

Не трэба думаць, што грамадскія арганізацыі на эміграцыі 
маюць нейкія свае асаблівыя праблемы. Яны тыя самыя, як і ў іншых 
грамадскіх арганізацыях: патрэбна і сям’ю карміць, і рабіць на 
грамаду. Чаго-чаго, а праблем хапае, але, як гаворыць Паўла Гуз: 
«Працу, якую на нас узлажыла Бацькаўшчына-Беларусь, будзем 
цягнуць да канца. Памажы нам Божа!» 

Як бы не хацеў бачыць Барыс Сачанка беларускую эміграцыю ў 
труне, але прыйдзецца забраць з яго рук лапату гэтую і сказаць: гэта 
не пачатак канца, а толькі канец аднаго перыяду беларускай 
эміграцыі і пачатак другога эміграцыйнага перыяду. Людзі прыйшлі 
на эміграцыю новыя, гэта так, але ж вуглавыя каменні Беларускага 
эміграцыйнага дому засталіся нязменнымі, як і жывуць, не змяніўшы 
сваёй ідэі да сённяшняга дня ў Аўстраліі тыя, хто яго будавалі, як і 
жыве нязменнай ідэя вольнай Беларусі: 

Яна вядзе мяне у свет — 
туды, дзе йшчэ аб ёй не зналі. 
«Яна, як воя меч — зы сталі, 
яна сатрэ сваволле бед, 
што Беларусь тваю распялі», — 
гучыць за мною запавет. 
Проз сон, дзе спяць, дзе доўга спалі, 
яна вядзе мяне у свет. 

Алесь Салавей 
Вольнасць і Незалежнасць Беларусі! 
Жыве Беларусь ! 
а. Міхаіл Бурнос, 
старшыня Беларускага гістарычнага 
згуртавання ў Аўстраліі, 
Віктар Кавалеўскі, 
старшыня Беларускага аб’яднання 
ў Паўднёвай Аўстраліі 



Спіс рабочых органаў Трэцяга з’езда беларусаў свету 
Мандатная камісія 

 
Глагоўская Алена (Польшча) 
Клыга Зінаіда (Эстонія) 
Макоўская Алена (Беларусь) 
Мілаш Леакадзія (Літва) 
Савік Лідзія — старшыня (Беларусь) 
Шыдлоўская Ніна (Беларусь). 

Рэдакцыйная камісія 
Запруднік Янка (ЗША) 
Кароль Аляксей — старшыня (Беларусь) 
Карповіч Алесь (Латвія) 
Кіпель Вітаўт (ЗША) 
Латышонак Алег (Польшча) 
Савінава Ніна (Эстонія) 
Сулкоўскі Віктар (Расія) 
Сяргеева Галіна (Беларусь) 

Сакратарыят 
Йарданава Святлана (Беларусь) 
Чуяшкова Алена (Беларусь) 
Фок Валянціна (Беларусь). 

Падліковая камісія 
Вінярскі Генадзь (Беларусь) 
Шаховіч Ігар (Расія) 
Юшчук Пётр (Польшча). 
 
 
 
 

© Інтэрнэт-версія: Камунікат.org, 2012 

© PDF: Камунікат.org, 2012 
 



Змест 
 
Ад укладальніка 

ДРУГІ З’ЕЗД БЕЛАРУСАЎ СВЕТУ «ПРАБЛЕМЫ ЗАХАВАННЯ 
БЕЛАРУСКАЙ ПРЫСУТНАСЦІ Ў СВЕЦЕ» 

26– 27 ліпеня 1997 г. г. Мінск 
Рэгламент другога з’езда беларусаў свету 
Даклады 
Гарэцкі Радзім 
Сурмач Ганна. Справаздачны даклад 
Выступленні 
Быкаў Васіль 
Краўчанка Пётр 
Баршчэўскі Лявон 
Еўдакімаў Васіль 
Матусевіч Ян 
Гілевіч Ніл 
Драч Іван. Пераклад з украінскай 
Яновіч Іван 
Пяцігор Генадзь 
Мальдзіс Адам 
Шушкевіч Станіслаў 
Зварот Прэзідэнта Рэспублікі Беларусь А. Р. Лукашэнкі. Зачытаў 

У. Рылатка 
Самуйленка Васіль. Пераклад з рускай 
Марчук Георгій 
Белакоз Алесь 
Шуканаў Павел 
Спіс удзельнікаў з’езда, выступленні якіх не надрукаваны з-за 

адсутнасці тэкстаў 
Выніковыя дакументы 
Заява удзельнікаў Другога з’езда беларусаў свету 
Рэзалюцыя аб дзейнасці рады ЗБС «Бацькаўшчына» 
Рэзалюцыя аб сітуацыі вакол будынка Беларускага 

гуманітарнага ліцэя 
Спіс сяброў Вялікай рады МГА «ЗБС «Бацькаўшчына», абраных 

на Другім з’ездзе беларусаў свету 
Спіс сяброў Малой рады МГА «ЗБС «Бацькаўшчына», абраных на 

Другім з’ездзе беларусаў свету 
Спіс сяброў ўправы МГА «ЗБС «Бацькаўшчына», абраных на 

Вялікай радзе 27.07.1997 г. 



Спіс сяброў Кантрольна-рэвізійнай камісіі МГА «ЗБС 
«Бацькаўшчына», абраных на Другім з’ездзе беларусаў свету 

Дадатак 
Беларусы сустрэнуцца ў Польшчы? 
Беларусы свету павінны сабрацца на сваёй роднай зямлі. 

Падрыхтаваў А. Ігнатовіч 
Ганна Сурмач: «Беларусы свету збіраюцца ў «бацькоўскім доме», 

каб сумесна падумаць, як адстаяць права свайго народа на свабоду і 
незалежнасць». Задаваў пытанні І. Макаловіч 

Ці адбудзецца з’езд беларусаў свету? Гутарыў А. Латышонак 
«Бацькаўшчына» збірае з’езд 
Вопыт беларускай талерантнасці. К. Пазняк 
Дунцава Мар’яна. «Ганьба» 
Гарэцкі Радзім. Пасляслоўе да Другога з’езда беларусаў свету 
Спіс рабочых органаў Другога з’езда беларусаў свету 
Мандатная камісія 
Рэдакцыйная камісія 
Сакратарыят 



ТРЭЦІ З’ЕЗД БЕЛАРУСАЎ СВЕТУ «БЕЛАРУСЬ І БЕЛАРУСЫ НА 
МЯЖЫ ТЫСЯЧАГОДДЗЯЎ» 

5-6 ліпеня 2001 г. г. Мінск 
Рэгламент Трэцяга з’езда беларусаў свету 
Вітанні ўдзельнікам з’езда 
5 ліпеня 2001 г. 
Гарэцкі Радзім. Уступнае слова 
Даклады 
Гарэцкі Радзім. Беларусь і беларусы на мяжы тысячагоддзяў 
Кіпель Вітаўт. Беларуская эміграцыя: аналітычныя аспекты 
Сяргеева Галіна. Беларуская супольнасць у постсавецкіх 

прасторах: сучасныя праблемы і перспектывы 
Лыч Леанід. ХХ стагоддзе ў лёсе беларускага народа 
Герасімаў Валерый. На шляху аб’яднання беларусаў свету: 

Справаздачны даклад 
Выступленні 
Запруднік Янка 
Мацюкевіч Марыя 
Целеш Вячка 
Домаш Сямён 
Міхалюк Алена 
Вапа Яўген 
Скарабагатаў Віктар 
Нюнька Хведар 
Ярашэўскі Зміцер 
Кулажанка Уладзімір 
Шаховіч Ігар 
Трусаў Алег 
Каўрыга Францішак 
Хадыка Юрый 
Штыхаў Георгій 
Еўдакімаў Васіль 
Шушкевіч Станіслаў 
Капчык Пятрусь 
Лех Генадзь 
Усцілоўскі Георгій 
Рудакоў Алег 
Загорская Ніна 
Рудзіч Расціслаў 
Гутман Якаў 
Савінава Ніна 



Караткевіч-Цыганок Таццяна 
6 ліпеня 2001 г. 
Сяргеева Галіна (вядучая) 
Рудакоў Алег 
Вітушка Людвіка 
Нюнька Хведар 
Макагон Андрэй 
Барташ Валерый 
Сулкоўскі Віктар 
Глагоўская Алена 
Сяргеева Галіна (вядучая) 
Прывітанне Прэзідэнта Рэспублікі Беларусь А. Р. Лукашэнкі. 

Зачытаў І. Яновіч 
Кандыба Алег 
Баркоўскі Алесь 
Баршчэўскі Алесь 
Несцярэнка Васіль 
Клыга Зінаіда 
Цвірка Кастусь 
Мітэр Альберт 
Александровіч Разалія 
Грыцкевіч Валянцін 
Беленькі Юрась 
Кабанава Ніна 
Валодзька Станіслаў 
Трусаў Алесь 
Лецка Яўген 
Кеппул Яўген 
Каляда Ніна 
Арцішэўскі Валерый 
Крупенька Аркадзь 
Латышонак Алег 
Целеш Вячка 
Кароль Аляксей 
Гарэцкі Радзім (заключнае слова) 
Выніковыя дакументы 
Рэзалюцыя Трэцяга з’езда беларусаў свету: 
Аб падтрымцы Міжнароднага грамадскага аб’яднання «Згурта-

ванне беларусаў свету «Бацькаўшчына» і кансалідацыі беларускай 
дыяспары 



Рэзалюцыя Трэцяга з’езда беларусаў свету: Аб асноўных 
прыярытэтах МГА «ЗБС «Бацькаўшчына» 

Рэзалюцыя Трэцяга з’езда беларусаў свету: Аб беларускай мове 
Пастанова Трэцяга з’езда беларусаў свету 
Дэкларацыя Трэцяга з’езда беларусаў свету: Наш шлях: вартасці 

і мэты 
Дэкларацыя Трэцяга з’езда беларусаў свету: Беларуская 

дыяспара і свет 
Праграма «Замежная беларуская супольнасць ў ХХІ стагоддзі: 

(Асноўныя дзеянні па кансалідацыі і дапамозе беларускай дыяспары 
на перыяд да 2005 г.)» 

Спіс сяброў Вялікай рады МГА «ЗБС «Бацькаўшчына», абраных 
на Трэцім з’ездзе беларусаў свету 

Спіс сяброў Малой рады МГА «ЗБС «Бацькаўшчына», абраных на 
Трэцім з’ездзе беларусаў свету 

Спіс сяброў Кантрольна-рэвізійнай камісіі МГА «ЗБС 
«Бацькаўшчына», абраных на Трэцім з’ездзе беларусаў свету 

Спіс сяброў управы МГА «ЗБС «Бацькаўшчына», абраных на 
пасяджэнні Вялікай рады 6.07.2001 г. 

Дадатак 
Афіцыйны ліст А. Вайтовіча 
Ліст Я. Грушы 
Трэба ехаць на з’езд беларусаў свету! Запруднік Янка 
Афіцыйны ліст В. А. Папова 
Заміж прамовы на Трэцім з’ездзе беларусаў свету. Жучка Янка 
Ліст М. Наўмовіча 
Ліст І. Смятанкі 
Ліст Я. Барысевіча 
Ліст а. М. Бурноса і В. Кавалеўскага 
Спіс рабочых органаў Трэцяга з’езда беларусаў свету 
Мандатная камісія 
Рэдакцыйная камісія 
Сакратарыят 
Падліковая камісія 



Другі і Трэці з’езды беларусаў свету: Матэрыялы і дак. / МГА 
«ЗБС «Бацькаўшчына»; Уклад. А. Макоўскай. — Мн., Бел. кнігазбор, 
2004. — 372 с. 

 


